
HATI   ZILIZOWASILISHWA  MEZANI 

Hati  Ifuatazo   Iliwasilishwa Mezani    na:- 

NAIBU WAZIRI WA MAENDELEO YA MIFUGO NA UVUVI:- 

Randama za Makadirio ya Mapato na Matumizi ya Wizara ya Maendeleo ya Mifugo    na 
Uvuvi    kwa mwaka wa Fedha, 2011/2012. 

MASWALI    NA   MAJIBU 

Na.  303 

Hospitali   ya  Peramiho  Kuwa  ya  Rufaa 

MHE. JENISTA   J.   MHAGAMA   aliuliza:- 

Wananchi wa Peramiho wamepokea kwa shangwe uamuzi wa kufanya Hospitali ya 
Peramiho kuwa ya Rufaa:- 

(a) Je, uamuzi huo wa kiutendaji  umefikia hatua gani? 

(b) Je, uamuzi wa kujenga chumba cha upasuaji katika kituo cha Afya cha Mabada 
umefikia wapi? 

NAIBU WAZIRI, OFISI YA WAZIRI MKUU, TAWALA ZA MIKOA NA SERIKALI ZA MITAA (TAMISEMI)  
alijibu:-  

Mheshimiwa Mwenyekiti, kwa niaba ya Mheshimiwa Waziri Mkuu, naomba kujibu swali la 
Mheshimiwa Jenista Mhagama, Mbunge wa Peramiho, lenye sehemu (a) na (b) kama ifuatavyo:- 

(a) Mheshimiwa Mwenyekiti,  ni kweli  Serikali imeamua kupandisha hadhi ya Hospitali ya 
Peramiho kuwa ya Rufaa. Hospitali ya Peramiho imetimiza baadhi ya vigezo ambavyo ni uwezo 
wa kutoa huduma za ubingwa (Specialized Services) yakiwemo majengo na Wataalam ambao ni 
mabingwa wa fani mbalimbali za udaktari na vifaa.   

  Hii inamaanisha Hospitali hii sasa inatoa huduma zinazotakiwa kutolewa na Hospitali ya 
Rufaa ya Mkoa na hivyo kustahili kupandishwa hadhi kuwa ya Rufaa. Kwa kuanzia moja ya tatu 
(1/3) ya Watumishi waliopo katika Hospitali hiyo wanalipwa mishahara na Serikali kupitia Mfumo 

wa ulipaji mishahara ya Watumishi wa Serikali (Government Payroll System). Aidha, Serikali 
imeidhinisha fedha kiasi cha shilingi milioni 60 kwa ajili ya ununuzi wa dawa Hospitalini hapo.  

 
Mheshimiwa Mwenyekiti, katika Bajeti ya mwaka 2011/2012 Menejementi ya Hospitali hiyo 

imetuma maombi Wizara ya Afya na Ustawi wa Jamii, kwa ajili ya kupatiwa Madaktari na 
Watumishi wengine wa afya. Serikali itaendelea kuwapanga Madaktari Bingwa na Wataalam 
wengine pamoja na kutoa fedha kwa ajili ya ununuzi wa dawa na vifaa vinavyohitajika. 
Uendelezaji wa majengo kwa ajili ya huduma nyingine za ubingwa utaendelea kuwa jukumu la 
pamoja. 

 
(b) Mheshimiwa Mwenyekiti, Halmashauri ya Wilaya ya Songea kwa kushirikiana na 

Mdau wa Maendeleo aitwaye Engender Health   -  ACQUIRE (T) imetenga shilingi milioni 42.9 kwa 
ajili ya ukarabati na upanuzi wa chumba cha upasuaji katika jengo lililopo katika Kituo cha Afya 
cha Madaba. Mkandarasi aliyeteuliwa kufanya kazi hii ni M/S Mkongo Building and Civil Works 
Contractors wa Songea na anatarajia kumaliza kazi hiyo ya ukarabati mwezi Septemba, 2011. Kazi 
zilizokwishafanyika ni kuchimba msingi kwa ajili ya upanuzi wa chumba hicho. 

 
MHE. JENISTA J. MHAGAMA: Mheshimiwa Mwenyekiti, ahsante sana. Nitakuwa na maswali 

mawili madogo ya nyongeza. 
 
Mheshimiwa Mwenyekiti, kwanza kabisa napenda kuishukuru sana Serikali kwa maamuzi 

hayo makubwa ya kuipandisha hadhi Hospitali ya Peramiho kuwa ya Rufaa na kujenga chumba 
cha upasuaji katika Kituo cha Afya Madaba. Sasa maswali yangu ni haya yafuatayo. 

 
(i) Kwa kuwa Mheshimiwa Waziri amekubali kwamba sasa Serikali imekubali kuihudumia 

Hospitali ya Peramiho kwa level ya kuwa Hospitali ya Rufaa ili kuwasaidia Wananchi wa mkoa wa 
Ruvuma na mikoa mingine ya jirani. 

 
Je, Mheshimiwa Waziri sasa yuko tayari kufuatana na mimi kwenda kuyaangalia matatizo 

yaliyobakia kwa sababu tatizo siyo la dawa peke yake, bado kuna uhaba wa Watumishi, 
Madaktari na Vifaa, lakini pia akakutane na wale Madaktari walioko Peramiho ili tuweze 
kuyatatua matatizo hayo na hospitali ifanyekazi zinazotakiwa    ipasavyo? 

 
(ii) Kwa kuwa Halmashauri yangu pamoja na wanachi wa Tarafa ya Madaba wana 

furaha kubwa kutokana na msaada uliotolewa na Taasisi ya Engender Health – ACQUIRE (T) 
kupitia Mama Salma Kikwete wa kukarabati kituo hicho cha upasuaji, na kwa kuwa Bajeti ya Afya 
mwaka huu imetenga fedha kwa ajili ya kuimarisha vyumba vya upasuaji kwenye vituo vya afya. 

 
 Je, Serikali iko tayari kuzileta fedha hizo ambazo zilitakiwa zijenge kituo cha upasuaji, ili 

sasa zinunue vifaa vya kitaalam katika chumba hicho kipya cha upasuaji pale Madaba?   
 

NAIBU WAZIRI, OFISI YA WAZIRI MKUU, TAWALA ZA MIKOA NA SERIKALI ZA MITAA (TAMISEMI): 
Mheshimiwa Mwenyekiti, kwa niaba ya Mheshimiwa Waziri Mkuu, naomba kujibu maswali mawili 
ya nyongeza ya Mheshimiwa Jenista Mhagama, kama ifuatavyo:- 

 
Mheshimiwa Mwenyekiti, hili la kuondoka hapa kwenda Songea Peramiho hospital hii 

ambayo imepandishwa hadhi, wala sina tatizo nalo. Wakati utakapowadia tutafuatana na 
Mheshimiwa Mbunge kwenda kuangalia na tuzungumzie matatizo yaliyopo pale.  

 
Mheshimiwa Mwenyekiti, swali la pili. Nipende pia kusema tu kwamba Mheshimiwa 

Mbunge huyu amejitokeza sana katika kupigania maendeleo ya wananchi wake, hasa akina 
mama na watoto. Napenda kumpongeza kwa niaba ya Serikali kwa hilo. (Makofi) 

 
Hili la Serikali analolizungumza hapa, hili eneo amenipeleka na nimewahi kufika pale na 

hivyo ninalifahamu. Kwanza nichukue nafasi hii kwa niaba ya Serikali kumshukuru mke wa 
Mheshimiwa Rais, Mama Salma Kikwete, kwa  kazi kubwa ambayo anaifanya kwa taifa letu kwa 
maana ya kuwasidia akina mama na watoto na maendeleo mengine ambayo ametusaidia 



kuyaleta. Ndiye alishirikiana na Engender Health – ACQUIRE (T) wakatusaidia kujenga hicho kituo 
ambacho kimesemwa hapa.  

 
Tumewapa siku arobaini (40) na mwezi ujao chumba hicho kitakuwa kimekamilika. Sasa 

fedha ambazo zilikuwa zimetengwa kwa ajili ya kufanyakazi hii ya kujenga kwa sababu sasa 
tumepata mhisani, wengine wanamwita mfadhili.  Mfadhili ni Mungu tu, hizi fedha sisi tukizipata 
tutazipeleka pale kwa ajili ya vifaa kama anavyopendekeza Mheshimiwa Mbunge. Kwa hiyo, hili 
tutatekeleza kama anavyoshauri. (Makofi)   

 
MHE. YUSUPH A. NASSIR: Mheshimiwa Mwenyekiti, ahsante kwa  kuniona.  
 
Mheshimiwa Mwenyekiti, mwaka 2004 iliyokuwa wilaya ya Korogwe iligawanywa ikawa 

katika sehemu mbili; Korogwe Mjini na Korogwe Vijijini. Nilitaka kumwuliza Mheshimiwa Naibu Waziri 
kwamba, kwa kuwa kuwepo kwa Hospitali ya Magunga katika eneo la Korogwe Mjini kunaelekea 
kuchanganya watu; ni lini sasa Hospitali ya Magunga itakabidhiwa rasmi Korogwe Mjini?   

 
NAIBU WAZIRI, OFISI YA WAZIRI MKUU, TAWALA ZA MIKOA NA SERIKALI ZA MITAA (TAMISEMI): 

Mheshimiwa Mwenyekiti, kwa niaba ya Mheshimiwa Waziri Mkuu, naomba kujibu swali la 
Mheshimiwa Yusuph Nassir, kama ifuatavyo:- 

 
Mheshimiwa Mwenyekiti, suala la Hospitali ya Magunga kukabidhiwa mamlaka iwayo 

yoyote ile linahusu Halmashauri zenyewe kwa sababu ni suala ambalo linatakiwa lipitie katika 
Halmashauri, na sasa hivi tumeweka pia na District Consultative Committee (DCC) inakwenda 
mpaka kwenye Regional Consultative Committee (RCC).  

 
 Kwa hiyo, ninachotaka kusema hapa ni kwamba mimi na Mheshimiwa Mbunge 

tukaangalie kama hiyo process imepitiwa kwa sababu kutamka hapa unaweza ukakuta mimi 
natengwa halafu baadaye nikasababisha …  

 
Mheshimiwa Mwenyekiti, lakini nataka nimwamini sana Mheshimiwa Mbunge kwamba, 

wametawanyika kwa sababu kuna Mamlaka ya Mji na Mamlaka ya Korogwe District Council. Hizi 
zote kwa pamoja tutakwenda kuangalia ripoti inasema nini pale ili tusaidiane, tukiona kama 
wamesema iko vizuri tutakwenda kukamilisha kama anavyosema Mheshimiwa Mbunge.  

 
Na.  304 

 
Ugawaji wa Kata Biharamulo 

 
MHE. CONCHESTA L. RWAMLAZA (K.n.y. DR. ANTHONY MBASA) aliuliza:- 
 
Serikali iligawa Kata saba (7) zilizokuwepo katika Wilaya ya Biharamulo na kupata Kata kumi 

na tano (15), vivyo hivyo vijiji:- 
 
(a) Je, ni lini Serikali itatenga Tarafa mbili (2) zilizokuwepo na kuwa angalau nne (4) ili 

kufanikisha suala zima la kiutawala na kiutendaji? 
 
(b) Je, ni lini Serikali itatoa miliki za vijiji hivyo? 
 
NAIBU   WAZIRI, OFISI YA WAZIRI MKUU, TAWALA ZA MIKOA NA SERIKALI ZA MITAA (TAMISEMI)   

alijibu: 
 
Mheshimiwa Mwenyekiti, kwa niaba ya Mheshimiwa Waziri Mkuu, naomba kujibu swali la 

Mheshimiwa Dr. Anthony Mbassa, Mbunge wa Biharamulo Magharibi,  lenye sehemu (a) na (b) 
kama ifuatavyo: - 

 
(a) Mheshimiwa Mwenyekiti, Serikali imemegewa maeneo mapya ili kurahisisha utoaji 

huduma kwa wananchi na kuharakisha maendeleo ya nchi ambapo kupitia Tangazo la Serikali 
Na. 173 la tarehe   7  Mei,  2010 Halmashauri ya Wilaya ya Biharamulo ilipatiwa maeneo mapya 



kutoka Kata saba (7) kuwa Kata kumi na tano (15), kutoka Vijiji 25 na kuwa Vijiji 74,  kutoka 
Vitongoji vipya 85 na kuwa Vitongoji 384. Aidha, Halmashauri hii imeendelea kuwa na Tarafa mbili 
za Nyarubungo na Lusahunga. 

 
Mheshimiwa Mwenyekiti, ni kweli kwamba idadi ya watu iliyopo ni kubwa na Kata 

zimeongezeka kutoka Kata saba (7) hadi Kata kumi na tano (15) mwaka 2010. Naishauri 
Halmashauri ya Wilaya ya Biharamulo kuanzisha mchakato wa kugawa tarafa zilizopo na kupitisha 
mapendekezo hayo katika vikao vyote na kwa mujibu wa Sheria, taratibu na vigezo vilivyowekwa. 
Pamoja na ukweli huu ni Rais wa Jamhuri ya Muungano wa  Tanzania ndiye pekee   mwenye 
Mamlaka na Majukumu ya kugawa eneo la Tarafa kwa muda na wakati atakavyoona inafaa 
kufanya  hivyo. 

 
(b)   Mheshimiwa Mwenyekiti, kulingana na Kifungu Na. 7 (6) cha Sheria ya Ardhi ya Vijiji Na. 

5 ya mwaka 1999, ardhi ya Kijiji ikiishapimwa na kuwekewa mipaka, Kijiji husika hupewa cheti cha 
Ardhi cha Kijiji na Kamishina wa Ardhi.  

 
Katika kufanikisha azma hii, Halmashauri ya Biharamulo imewasilisha maombi maalum ya 

shilingi milioni 165 Wizara ya Fedha na Uchumi katika mwaka wa fedha 2011/2012 kwa ajili ya 
kupima Vijiji 67 na ramani zake kuwasilishwa kwenye Wizara ya Ardhi, Nyumba na Maendeleo ya 
Makazi,  kwa ajili ya kupatiwa vyeti hivyo.   (Makofi) 

 
MHE. CONCHESTA L. RWAMLAZA: Mheshimiwa Mwenyekiti, ahsante. Kwa kuwa Halmashauri 

ya Wilaya ya Biharamulo imeomba fedha kutoka Wizara ya Fedha.  
 
(i) Je, ni lini fedha hizo zitatolewa ili waendelee kupima maeneo ya Vijiji na kuwapatia vyeti? 
 
(ii) Kwa kuwa Serikali imeendelea kugawa Kata mara kwa mara na baadaye kusababisha 

usumbufu wa kiutawala na hata wakati mwingine Wananchi kugombea mipaka.  
 
Je, Serikali haiwezi kuwa na mpango madhubuti ili ikitokea mgao kama huo wananchi 

wasipate usumbufu?   
 
NAIBU WAZIRI, OFISI YA WAZIRI MKUU, TAWALA ZA MIKOA NA SERIKALI  ZA  MITAA (TAMISEMI): 

Mheshimiwa Mwenyekiti, kwa niaba ya Mheshimiwa Waziri Mkuu, naomba kujibu maswali ya 
nyongeza ya Mheshimiwa Conchesta Rwamlaza, Mbunge wa Viti Maalum,  kama  ifuatavyo:- 

 
Mheshimiwa Mwenyekiti, hili la fedha ambazo zimeombwa hapa tutasaidia na Halmashauri 

ya Wilaya ya Biharamulo. Nimekuwa namtafuta sana Mkurugenzi Mtendaji wa Halmashauri ya 
Wilaya ya Biharamulo, ili niweze kujua hili ambalo analiuliza hapa, lakini    sikufanikiwa   kumpata.  

 
Mheshimiwa Mwenyekiti, namtaka Mheshimiwa Mbunge awe na amani moyoni na 

namthibitishia kwamba Ofisi ya Waziri Mkuu na Serikali za Mitaa tutashirikiana ili kuona kama hizi 
fedha zimekubalika na zimepita kwenye Bajeti, sikuweza kuipata hiyo taarifa. 

 
Mheshimiwa Mwenyekiti, kuhusu hili swali la pili analolizungumzia Mheshimiwa Mbunge hapa 

kwamba kunakuwa na mkakati maalum wa kuzuia migogoro   isitokee hapa.  
 
Mheshimiwa Mwenyekiti, jana tumejibu swali hapa kuhusu migogoro ya ardhi na 

tunachosema hapa ni kwamba ukiunda Kata, Kijiji na Kitongoji unatamka wazi na mipaka yake na 
mipaka hiyo inaheshimiwa na kila mtu anafahamu. Huyu Kamishina wa Ardhi tunayemzungumzia 
hapa anachofanya ni kwamba analeta GPS ambayo jana niliilezea, atapiga na atakwambia 
kwamba mpaka ni huu hapa, mawe yatawekwa na kila mtu atajua kwamba huu ndiyo mpaka.      
(Makofi) 

 
Baada ya hapo wadau wote wanaohusika ni lazima waheshimu mipaka iliyowekwa pale 

otherwise mtu mwingine akiingia kwenye eneo la mwingine kitakachotokea pale ni sokomoko, na 
sokomoko likitokea hapo ndiyo mgogoro huo unaozungumzwa hapa.  

 



Mheshimiwa Mwenyekiti, niwaombe Waheshimiwa Wabunge watusaidie katika jambo hili. 
Wakati mwingine tumekuwa tukigombana hapa kuhusu Kijiji na Kitongoji na sisi wote ni 
Watanzania na wote tunaishi hapa hapa Tanzania. Sasa hivi tunazungumza habari ya watu wa  
Rwanda, Kenya na nchi nyingine za Afrika Mashariki, waje huku Tanzania, sembuse sisi Kitongoji na 
Kijiji hapa tunagombana kwa ajili ya kitu kidogo?  

 
Mheshimiwa Mwenyekiti, kwa hiyo rai yangu hapa kwa niaba ya Mheshimiwa Waziri Mkuu ni 

kwamba mamlaka zote zitusaidie kuhakikisha mipaka hii iliyowekwa na Serikali inaheshimiwa kwa 
sababu ikiishaheshimiwa migogoro itakuwa imekwisha  na tutaishi kwa amani na utulivu. (Makofi) 

 
MHE. MUSTAPHA B. AKUNAAY: Mheshimiwa Mwenyekiti, pamoja na majibu mazuri ya 

Mheshimiwa Waziri, tatizo linalotokea hasa nyakati za uchaguzi ni kwamba Vijiji vinaundwa undwa 
pamoja ili kutengeneza Kata kwa ajili ya manufaa ya kisiasa, baadaye huduma ambazo zilikuwa 
karibu zinakuwa mbali.  Kwa mfano, mwanafunzi aliyekuwa kijiji fulani na akawa anatembea 
umbali wa kilomita tano (5) kuhudhuria masomo ya Sekondari, sasa atajikuta akitembea umbali 
wa kilomita 19, hii imetokea sana katika Mkoa wa Manyara na hasa Wilaya ya Mbulu.  

 
Je, Serikali inalitambua tatizo hili wanalolipata wananchi na kama inalitambua italitatuaje?  
 
NAIBU WAZIRII, OFISI YA WAZIRI MKUU, TAWALA ZA MIKOA NA SERIKALI ZA MITAA (TAMISEMI): 

Mheshimiwa Mwenyekiti, kwa niaba ya Mheshimiwa Waziri Mkuu, naomba kujibu swali la nyongeza 
la Mheshimiwa Mustapha Akunaay, Mbunge wa Mbulu kama ifuatavyo:- 

 
Mheshimiwa Mwenyekiti, kwanza naomba tuwekane sawa. Mheshimiwa Mustapha Akunaay 

mimi namfahamu kwani tumekaa naye Arusha kwa muda mrefu. Tunaweza tukakaa hapa 
tunaambiwa kwamba tunaunda  unda, kuunda unda maana yake ni kwamba unafanya 
kienyejienyeji hivi. (Kicheko/Makofi) 

 
Nataka nimthibitishie Mheshimiwa Mbunge kwamba hakuna kijiji katika nchi hii ambacho 

kimeundwa kienyeji. Nataka niwaambie kwamba Mheshimiwa Waziri Mkuu ni mkali hujapata 
kuona. Tukiunda kijiji hapa, tunamtuma mtu anakwenda mpaka Biharamulo. Mbulu, ku – check 
hiyo mipaka iliyozungumzwa na kuona kama vigezo vyote vilivyowekwa vimetimizwa.  

 
Mheshimiwa Mwenyekiti, kwa hiyo nataka nimhakikishie Mheshimiwa Mbunge kwamba 

habari ya kusema tunaundaunda hapa hakuna, na kama anataka ajaribu siku moja kuomba kijiji 
hapa aone kama tutaundaunda. Hilo la kwanza. (Makofi) 

 
Mheshimiwa Mwenyekiti, swali la pili; inazungumzwa kwamba tumekuwa tunaunda hivi vijiji 

kisiasa na nini, mimi sijaelewa hata maana yake ni nini!  
 
Mheshimiwa Mwenyekiti, siasa ni reflection ya economics na economics ni reflection ya 

politics. Naomba tuelewane hapa kwamba haya mambo yote yanayozungumzwa hapa ni siasa, 
hapa tunachozungumza hapa ni siasa. Kama mtu hazungumzi siasa hapa maana yake hajui 
alichokuja kufanya hapa. Siasa ndicho kinachozungumzwa hapa na kwa hiyo, mipaka hii ya 
kiutawala ukisema hapa kutakuwa kuna Mwenyekiti wa Kijiji, Mwenyekiti wa Kitongoji, Diwani, 
Mbunge, hiyo ndiyo siasa yenyewe inayozungumzwa hapa.  

 
Mheshimiwa mwenyekiti, kwa hiyo mimi naomba tu nimhakikishie Mheshimiwa Mbunge 

kwamba, hatufanyi hivyo na pale inapotokea kwamba kuna matatizo kama hayo kwa mfano; 
sasa hivi tuna matatizo yamelalamikiwa hapa, Mheshimiwa Mbunge wa Babati amekuja ofisini 
pale ametwambia kuna kijiji kinaitwa kitongoji lakini sisi tunavyojua ni kijiji. Tumetafuta mpaka 
tumekipata, tumekwenda kutafuta ile namba ya ku-register na kumbukumbu zote, mchana 
nikirudi hapa nitamkabidhi barua yake, kumwambia msimamo wa Serikali kuhusu hicho kijiji ili 
tusiwe na matatizo ya aina yoyote.  

 
Mheshimiwa Mwenyekiti, kwa hiyo, hakuna kijiji kinachoundwaundwa hapa. (Makofi)  

 



MHE. MICHAEL L. LAIZER: Mheshimiwa Mwenyekiti, ahsante kwa kunipa nafasi niulize swali la 
nyongeza. 
 
 Kwa kuwa Serikali imeunda Kata na Vijiji lakini Kata hizo na Vijiji havina Watendaji wa Kata 
wala Watendaji wa Vijiji.  Je, Serikali haioni kwamba lile lengo la kupeleka madaraka Vijijini na 
huduma bado haijatimia kama hakuna Viongozi ambao wanastahili kuwepo? 
 
 NAIBU WAZIRI, OFISI YA WAZIRI MKUU, TAWALA ZA MIKOA NA SERIKALI ZA MITAA 
(TAMISEMI):  Mheshimiwa Mwenyekiti, hii anayoisema inawezekana kabisa na ukakuta kwamba 
tumeona.  Hapa hapa katikati nataka niwafahamishe kwamba tulikuwa na tatizo kubwa sana la 
Watendaji wa Kata katika haya maeneo anayoyazungumza.  Tumejaribu hapa katikati kuzibaziba 
na nimwombe Mheshimiwa Lekule Laizer najua kwamba tulimpa Kata karibu 13, 14 hapa 
tulipokuwa tunamaliza Bunge lile la mwanzo.  Kama bado anazo Kata ambazo hazina Watendaji 
wa Kata na Mtendaji wa Kata tunampeleka pale sasa hivi wala hatumpeleki mtu aliyemaliza 
darasa la 7, tunampeleka graduate wa Chuo Kikuu.  Tukitaka kumpeleka mtu hapo mpaka 
tumpitishe pale Hombolo akajifunze namna ya kutawala na kuongoza katika Serikali za Mitaa.  
Kama hajui hata kama amesoma Manchester hatumpeleki pale.   
 

Kwa hiyo,  namwomba Mheshimiwa Mbunge pamoja na Wabunge wengine wote kama 
kuna Wabunge ambao wana Kata ambazo hazina Watendaji wa Kata na Watendaji wa Vijiji 
naomba niletewe hiyo orodha ili tuweze kusaidiana wote kwa pamoja tuliondoe hili tatizo kwa 
sababu tayari tuna maelekezo kutoka kwa Mheshimiwa Waziri Mkuu yanayotuelekeza kwamba 
tuhakikishe tunaondoa hilo tatizo. 

 
Na. 305 

 
Ujenzi wa Chuo cha Marine Science – Zanzibar 

 
MHE. WARIDE BAKARI JABU   aiuliza:- 
 
Kutokana na ufinyu wa eneo kilipo Chuo cha ‘Marine Science’ bandarini Zanzibar, Serikali 

ilikipatia chuo hicho eneo huko Buyu Kiembesamaki kwa ajili ya kujenga na kupanua shughuli za 
chuo hicho. Kwa kuwa jiwe la msingi limewekwa mwaka 2004, ujenzi ukaanza rasmi mwaka 2006 
kwa gharama ya shilingi bilioni 6.7 hata hivyo mpaka sasa ujenzi huo umesimama. 

 
(a) Je, ni sababu gani zilizopelekea ujenzi huo usimame? 
 
(b) Je, Serikali haioni kuwa kwa kuchelewa kumaliza ujenzi huo gharama zake 

zinaongezeka mara dufu? 
 

(c) Je, Serikali inatoa ahadi gani katika kumaliza ujenzi wa Taasisi hiyo? 
 
WAZIRI WA ELIMU NA MAFUNZO YA UFUNDI   alijibu:- 
 
Mheshimiwa Mwenyekiti, naomba kujibu swali la Mheshimiwa Waride Bakari Jabu, 

Mbunge wa Kiembesamaki lenye sehemu (a), (b) na ( c ) kama ifuatavyo:- 
 
(a) Mheshimiwa Mwenyekiti, sababu ya msingi iliyopelekea ujenzi wa Taasisi ya 

Sayansi na Bahari kusimama katika eneo la Buyu Kiembesamaki ni upungufu wa fedha za 
Maendeleo zinazoweza kukamilisha ujenzi. 

 
(b) Mheshimiwa Mwenyekiti, Serikali inaelewa kuwa kwa kuchelewa kumaliza ujenzi 

huo gharama zake zinaongezeka. Dhamira ya Serikali ilikuwa ni kukamilisha ujenzi huu kwa kipindi 
cha mwaka mmoja (1) na miezi mitano (5) kuanzia mwaka wa fedha 2005/2006 kwa gharama ya 
shilingi 6,391,056,108/= iwapo fedha zingepatikana kama ilivyotarajiwa, ujenzi ungekamilika 
mapema kulingana na mkataba.   Hata hivyo, mpaka mwaka wa 2010/2011 Serikali imetoa jumla 
ya shilingi 5,174,000,000/= kwa ajili ya ujenzi wa Taasisi hiyo. 
 



Mheshimiwa Mwenyekiti, Serikali imemwagiza Msanifu Mshauri kuandaa orodha ya kazi 
zote ambazo hazijafanyika na kutengeneza Bill of Quantity’(BoQ) mpya.  

 
Baada ya hapo Mkandarasi atatoa gharama zake kwa viwango vya sasa kuiwezesha 

Serikali kufanya juhudi za ziada kupata fedha za kukamilisha ujenzi wa Chuo hicho. Kamati 
Maalum ya kusimamia ujenzi imeteuliwa na inashirikisha Wajumbe kutoka Taasisi ya  Sayansi za 
Bahari, Chuo Kikuu cha Dar es Salaam na Wizara ya Elimu na Mafunzo ya Ufundi. 

 
MHE. WARIDE BAKARI JABU:  Mheshimiwa Mwenyekiti, ahsante kwa kunipa nafasi ya 

kuuliza maswali ya nyongeza.  Pamoja na majibu mazuri ya Mheshimiwa Waziri napenda 
kumwuliza masuala mawili ya nyongeza.   

 
Je, fedha anazosema au anazodai kuwa zimetumika kwa ajili ya ujenzi huu shilingi bilioni 

5.1 zilitumika kwa kazi gani? Kwa sababu ukienda  site utakuta hakuna thamani ya majengo 
yaliyokuwepo haifikii hizo shilingi bilioni 5.1, lakini namwomba Mheshimiwa Waziri aje kuangalia 
Value for  Money hiyo thamani aliyoitaja na majengo yaliyokuwepo kule   site. 

 
Lakini pili, siku aliyowasilisha Mheshimiwa Waziri Bajeti yake mwaka huu alieleza kuwa ujenzi 

huo utafanyika katika awamu 5.  Ningependa kujua awamu hizo zitachukua muda gani kwani hivi 
sasa eneo hilo tayari limevamiwa na wakulima kwa ajili ya shughuli zao  za   kilimo? 

 
WAZIRI WA ELIMU NA MAFUNZO YA UFUNDI: Mheshimiwa Mwenyekiti, ningependa kujibu 

maswali mawili ya nyongeza ya Mheshimiwa Waride Bakari Jabu kama ifuatavyo.  Moja kuhusu 
fedha hizi ambazo zimetolewa na Serikali mpaka sasa zimefanya kazi gani.  Mpangilio wa kwanza 
wa mkandarasi yule ilikuwa ni kujenga majengo yote kwa wakati mmoja.   

 
Kwa hivyo mpaka hivi sasa misingi ya majengo yote ambayo yalikuwa yanatarajiwa 

kujengwa katika taasisi hiyo imejengwa wakati huo kwa dhana ya kwanza unainua misingi hiyo na 
majengo yote kwa wakati mmoja ili kila kitu kiwe kimejengwa kwa wakati mmoja.  Kwa hivyo pesa 
hizi zimetumika kwa ajili ya ujenzi huo.   

 
Mheshimiwa Mwenyekiti, kama unavyofahamu gharama kubwa inaenda kwenye 

kutengeneza msingi huo na baadae kuinua kuta na vitu vingine huwa ni rahisi zaidi.  Kwa hivyo 
sasa tumeamua kwamba baada ya kusita kwa muda mrefu huo tunagawa ujenzi huu katika 
maeneo mbalimbali, ujenzi huo ulikuwa umetengenezwa kwa mithili ya boti, tutajaribu 
kutengeneza majengo yale yanayotoa outline ya boti ambayo yatakidhi mahitaji ya majengo ya 
utawala na baadhi ya madarasa halafu mengine tutaendelea nayo katika awamu nyingine. 

 
Suala la pili, ni kuhusu hotuba ya bajeti ambayo tumeitoa na nikasema kwamba ujenzi 

huu sasa tumepanga ufanywe katika awamu tano. Ujenzi huo wataalamu wamepanga kufanya 
katika awamu tano, lakini sisi Serikali tumeazimia kwa vile kiasi kikubwa cha fedha tumekitoa na 
hata pesa ambazo zilichelewa kutoka katika    mwaka    wa    fedha  uliopita jumla ya shilingi bilioni 
1,212,000/= nazo tumezitoa tarehe 30 juni, 2011 na mwaka huu tunaazimia ndani ya miaka miwili 
ujenzi huo ikiwa ni awamu 5, 3, au 2 ndani ya miaka miwili ujenzi huo tuwe tumekamilisha. 

 
MHE. CHIKU  A.  ABWAO: Mheshimiwa Mwenyekiti, nashukuru kwa kuniona.  Kwa kuwa 

Serikali imekuwa na utaratibu wa kuweka miradi mingi sana ambayo inashindwa kukamilika kwa 
wakati.  Na kwa kuwa Serikali pia imekuwa ikilalamika kwamba hakuna fedha. Na kwa kuwa 
Mheshimiwa Waziri amekiri katika majibu yake kwamba kucheleweshwa kukamilisha miradi 
kunasababisha gharama kuwa kubwa.   

 
Je, Mheshimiwa Waziri atakubaliana nami wakati umefika sasa kwa kuwa tunaweka 

miradi michache ambayo tunaikamilisha kwa wakati ili kuepuka na hizi gharama ambazo 
tunazipata mara kwa mara? 

 
WAZIRI WA ELIMU NA MAFUNZO YA UFUNDI:  Mheshimiwa Mwenyekiti, tuna kiu kubwa sana 

ya maendeleo.  Kwa hiyo,  muda wote tunahakikisha kwamba tunaweka malengo ya juu lakini 
malengo yale ambayo yanaweza kufikika.   



Bila shaka katika utekelezaji wa malengo yetu tutakuwa tunapambana na vikwazo 
mbalimbali hivyo havitoturudisha nyuma tutahakikisha kwamba kila kikwazo ambacho 
tunapambana nacho tunajitahidi kukitatua ili tuweze kupiga hatua za maendeleo. 

 
MHE. FAHARIA K. SHOMARI: Mheshimiwa Mwenyekiti, nilikuwa na suala dogo tu la 

nyongeza. Kwa kuwa kituo hicho kilikuwa kwanza kinajengwa Mkoa wa Kaskazini Unguja. Je, 
ningemwuliza Mheshimiwa Waziri kimesababisha nini hata kituo hicho kujengwa Mkoa wa Mjini 
Magharibi kijiji cha Buyu na kutokumalizika   hadi   leo? 

 
WAZIRI WA ELIMU NA MAFUNZO YA UFUNDI:  Mheshimiwa Mwenyekiti, kiwanja hiki 

tumepewa na Serikali ya Mapinduzi Zanzibar kwa maana kwamba Serikali ilikaa ikatathmini uwezo 
wa maeneo yake, maeneo gani ambayo inaweza ikatoa kwa ajili ya Taasisi hii ya Elimu ya Juu na 
baada ya kushauriana ndani ya Serikali ya Mapinduzi ikaamuliwa kwamba chuo hiki kijengwe 
katika eneo hilo la Buyu Kiembesamaki. Hatukuwa na kipingamizi na yale maamuzi ambayo 
Serikali ya Mapinduzi ilikuwa imefanya.    
 

Na. 306 
 

Utaratibu wa Kutoa Leseni za Uvuvi 
 
 MHE. MKIWA A. KIMWANGA    aliuliza:- 
 
 Wamiliki wa vyombo vya uvuvi hulazimika kukata leseni kwa ajili ya vyombo vyao na kuajiri 
vibarua wa kuendesha shughuli za uvuvi ambao nao hutakiwa kuwa na leseni za uvuvi:- 
 
 Je, Serikali inatumia utaratibu gani katika kutoa leseni za uvuvi? 
 
 NAIBU WAZIRI WA MAENDELEO YA MIFUGO NA UVUVI   alijibu:- 
 
 Mheshimiwa Mwenyekiti, kwa niaba ya Waziri wa Maendeleo ya Mifugo na Uvuvi, 
naomba kujibu swali la Mheshimiwa Mkiwa Adam Kimwanga, Mbunge Viti Maalum kama 
ifuatavyo:- 
 
 Mheshimiwa Mwenyekiti, leseni za uvuvi kwenye maji ya Kitaifa hutolewa kulingana na 
Kanuni za Uvuvi za Mwaka 2009.  Kanuni ya Uvuvi Na. 11(1) – (9) inatamka kuwa “Vyombo vyote 
vya uvuvi vyenye urefu usiozidi mita 11 vinapewa leseni na Halmashauri“.  Aidha, vyombo vya 
uvuvi vyenye urefu zaidi ya mita 11 vinapewa leseni na Mkurugenzi wa Uvuvi”.  
 
 Kulingana na Kanuni za Uvuvi katika Bahari Kuu za mwaka 2009, leseni za uvuvi katika 
Ukanda wa Uchumi wa Bahari hutolewa na Mamlaka ya Usimamizi wa Uvuvi katika Bahari Kuu.  
Hata hivyo, kabla ya kupata leseni ya aina yoyote chombo cha uvuvi kinapashwa kufanyiwa 
ukaguzi wa usalama wake (seaworthiness), ukaguzi huo hufanywa na Mamlaka ya kusimamia 
usafiri wa kwenye maji na nchi kavu (SUMATRA). 
 
 Kwa upande wa uvuvi katika maji ya Kitaifa, utaratibu unaopashwa kufuatwa na mvuvi au 
mwenye chombo kabla ya leseni ya uvuvi au chombo kutolewa, ni kwa mhusika kujaza fomu ya 
maombi ya kupitishwa na Viongozi wa Kijiji au kikundi cha ulinzi wa Rasilimali za Uvuvi (BMU) na 
Afisa Mtendaji wa Kijiji anakoishi (VEO).  Halmashauri ama Mkurugenzi wa Uvuvi hutoa leseni 
kulingana na matakwa ya kisheria, baada ya kujiridhisha kwamba zana zinazoombewa leseni ni 
zile zinazoruhusiwa kisheria, na kwamba chombo hicho kimesajiliwa na kama chombo husika na 
salama (seaworthy) kuingia kwenye maji ili kupunguza ajali. 
 
 Mheshimiwa Mwenyekiti, suala la kuajiri kibarua ni utashi wa mwenye chombo na 
halazimishwi kumkatia kibarua wake leseni.  Hata hivyo, kama kibarua huyo naye atajihusisha na 
uvuvi ndipo naye atahitajika kukata leseni maana kila mvuvi anawajibika kisheria kuwa na leseni 
ya uvuvi ambayo haihamishiki.  Aidha, mmiliki wa chombo lazima ahakikishe kuwa mvuvi 
anayetumia chombo chake ana leseni halali ya uvuvi.  
 



 MHE. MKIWA A. KIMWANGA: Mheshimiwa Mwenyekiti, ahsante kwa kunipa nafasi ya 
kuuliza swali la nyongeza. 
 
 Kwa kwa Mheshimiwa Naibu Waziri amesema kibarua halazimishwi kupatiwa leseni.  Je, 
anawaambia nini Watendaji wake wanaendesha sheria hii kinyume kumbe na utaratibu uliopo? 
 
 Swali la pili, Serikali haioni sasa ni wakati muafaka kuwatafutia wavuvi hawa zana za kisasa 
ili waweze kuendesha uvuvi wenye tija na waweze kuwakatia leseni husika kulikoni ambavyo 
wanavua sasa hivi kwa kujitegemea na kila anayekutwa kwenye chombo awe mvuvi, awe 
nahodha asiwe nahodha huongwa leseni na ambapo akiwa hana leseni ukamatiwa samaki 
wake?  
 

NAIBU WAZIRI WA MAENDELEO YA MIFUGO NA UVUVI: Mheshimiwa Mwenyekiti, moja 
ninaloweza kuwaambia Watendaji ni kwamba si lazima kibarua kuwa na leseni.  Lakini endapo 
kibarua huyo anashughulika na shughuli za uvuvi lazima awe na leseni maana kuna aina karibu 6 
za leseni za uvuvi.   Kuna leseni ya chombo kwamba kipatiwe leseni chombo kinachohusika na 
kuna leseni ya mtu anayeshughulika na mazao ya uvuvi na kuna leseni wanaita ni maalum kama 
samaki wanaovuliwa watatumika kwa utafiti ama watatumika kama sample kutafuta masoko nje.   

 
Kwa hiyo ninaloweza kusema kwa Watendaji hawatamshika kibarua kama ashughuliki na 

shughuli za uvuvi, lakini akijihusisha ni sharti awe na leseni. 
 
Mheshimiwa Mwenyekiti, sehemu ya pili ya swali  lake zana za kisasa zinapatikana.  Kwa 

sasa Serikali haiwezi kumpatia kila mvuvi zana hizo lakini wajipange katika vikundi, mikopo 
inapatikana waweze kujipatia vyombo hivyo vya kisasa na waweze kuvua bila kubughudhiwa 
maana wanapotumia vifaa ambavyo ni haramu  basi sheria kwa kweli itawabana. 

 
MHE. ALPHAXARD K. N. LUGOLA: Mheshimiwa Mwenyekiti, ahsante kwa kuniona.  Kwa 

kuwa Sheria ya Benki Kuu ya Tanzania inatambua fedha halali ni shilingi ya Kitanzania yaani Legal 
Tender.  Na kwa kuwa katika kanuni alizozitaja Mheshimiwa Naibu Waziri zina viwango vya kutoza 
leseni za wavuvi kwa dola na wakati Wizara hii haiko miongoni mwa authorised dealers.  Na kwa 
kuwa Mheshimiwa Waziri wa Fedha alituambia wale ambao watajihusisha na utozaji wa dola 
tuwapeleke kituo cha Polisi.   

 
Je, Mheshimiwa Naibu Waziri yuko tayari wavuvi tumshtaki Polisi au afute hivi viwango vya 

dola? 
 
NAIBU WAZIRI WA MAENDELEO YA MIFUGO NA UVUVI:  Mheshimiwa Mwenyekiti, uvuvi ni 

kitu kinachofanywa na watu wengi wa ndani na nje ya nchi.  Na kwa sababu hiyo inapokuwa 
kwamba quotation inatolewa mara nyingine wale wanaotoka nje wanaomba wapewe quotation 
kwa dola ili kurahisisha maandalizi yao ya kujua kwamba watatafuta pesa aina gani na kiasi gani 
waweze kubadilisha na kulipa kile kinachotakiwa.   

 
Kwa hiyo ningeomba kumjibu Mheshimiwa Mbunge wa Mwibara tu kwamba kwa kweli 

tunaheshimu fedha zetu halali na tunafanya hivyo kama msingi wa awali.   Quotation tunapotoa 
kwa fedha za kigeni ni kuweza kurahisisha wale wanaokuja kuvua kwenye maji yetu waweze 
kujianda na kuja wakijua kwamba wanapaswa kulipa nini. 

 
MHE. DKT. CHARLES J. TIZEBA: Mheshimiwa Mwenyekiti, nakushukuru sana.  Pamoja na 

majibu ya Mheshimiwa Waziri, lakini nadhani haikubaliki kabisa kwamba viwango hivyo kwanza 
vinatozwa kwa dola kwa sababu dola kwa kulinganisha na shilingi inabadilika kila siku na kwa 
hivyo wavuvi hawa wadogo wadogo aliyekata leseni jana afanane na  aliyekata kesho wala 
kesho kutwa.   

 
Kwa hivyo tungeomba kwanza huo utaratibu ufutwe mara moja.  Sasa Serikali iko tayari 

kufanya jambo hilo? 
 
 



WAZIRI WA MAENDELEO YA MIFUGO NA UVUVI:Mheshimiwa Mwenyekiti, Kwanza naomba 
kumpongeza Mheshimiwa Naibu Waziri, lakini nipende kusema kwamba kama alivyosema 
viwango hivi vya dola ni kwa ajili ya watu wale ambao wanatoka nje.   

 
Sasa suala hili la wale wazawa wanaotozwa kwa shilingi tutaliangalia kusudi wavuvi 

wanaotoka Tanzania waweze kutozwa kwa fedha za Tanzania.  
 

Na.  307 
 

Uamuzi wa Kupeleka Ng’ombe Mikoa ya Kusini 
 

 MHE. DKT.  SEIF   S.  RASHIDI  aliuliza:- 
 
 Kwa sababu uamuzi wa kuhamishia mifugo hususan ng’ombe kwenye Mikoa ya Kusini ni 
wa Serikali:- 
 
(a) Je, Serikali inachukua hatua gani kuhakikisha kuwa wafugaji hao hawachungi mifugo hiyo 
kwenye Bonde la Mto Rufiji? 
 
(b) Je, Serikali imetenga fedha kiasi gani kuhakikisha mifugo hiyo inachungwa maeneo ya juu 
mbali na eneo la Bonde la Mto Rufiji ambalo ni kwa ajili ya kilimo? 
 
(c) Je, utekelezji wa mipango hiyo ya Serikali inaweza kusimamiwa chini ya mradi mahsusi ili 
kurahisisha utekelezaji wa haraka na wa uhakika zaidi? 
 
 NAIBU WAZIRI WA MAENDELEO YA MIFUGO NA UVUVI   alijibu:- 

 
Mheshimiwa Spika, kwa niaba ya Waziri wa Maendeleo ya Mifugo na Uvuvi, naomba 

kujibu swali la Mheshimiwa Dr. Seif Rashid, lenye sehemu (a), (b) na (c) kama ifuatavyo:- 
 
(a) Mheshimiwa Mwenyekiti, Serikali kupitia Kamisheni ya Matumizi Bora ya Ardhi na 

kwa kutekeleza Sheria ya Matumizi Bora ya Ardhi (Sheria Na. 6 ya Mwaka 2007) inatekeleza 
Mipango ya Matumizi Bora ya Ardhi ili kuwezesha shughuli mbalimbali za kiuchumi, zikiwepo za 
ufugaji kufanyika bila kuingiliana na hivyo kusababisha migogoro.  

 
Kupitia sheria hiyo, Serikali inahimiza na kuwataka wafugaji na wananchi wote kwa ujumla 

kutumia ardhi iliyotengwa kwa shughuli wanazozifanya na kutoingilia sehemu zilizotengwa kwa 
shughuli zingine.   

 
Serikali kupitia Halmashauri ya Wilaya ya Rufiji, itaendelea kusimamia sheria hiyo na 

kuhakikisha kuwa mifugo yote iliyoko katika maeneo ambayo hayakutengwa kwa ajili ya ufugaji, 
likiwemo Bonde la Mto Rufiji, inaondolewa na kupisha shughuli nyingine zilizopangwa kufanyika 
hapo. 

(b)   Mheshimiwa Spika, Serikali imetumia takriban shilingi milioni 250, kwa ajili ya kuandaa 
Mipango ya Matumizi Bora ya Ardhi Wilayani Rufiji.   

 
Wastani wa shilingi milioni 10 kwa kila kijiji kwenye jumla ya vijiji 25 vyenye Mpango ya 

Matumizi Bora ya Ardhi vya Bungu “B” Uponda, Chumbi “C” Nyamwage, Utunge, Mbwara, Tawi, 
Chumbi “A”, Muyuyu, Mtunda “A” Nyambili, Nyambunda, Ngorongo Magharibi, Ngorongo  
Mashariki,   Nyaminywili  na  Utete.  

 
Vijiji vingine ni Utete  Mashariki, Kilimani Magharibi, Mloka, Mtanza,  Msona, Kilimani 

Mashariki, Kipugira, Mwaseni,  Mibuyusaba, Utete Magharibi, Kipo na Utunge. 
 
 
 
 
 



Jumla ya eneo lililotengwa ni hekta 77,138 kwa ajili ya ufugaji Wilayani Rufiji.  Eneo hili na 
maeneo mengine yatakayaotengwa yakiendelezwa na kutumika vizuri, hapatakuwa na sababu 
kwa wafugaji kuingiza mifugo yao ndani ya Bonde la Mto Rufiji. 

 
(c)Serikali inatekeleza Mipango ya Kilimo Wilayani – DADPs ambapo Mipango ya Matumizi 

Bora ya Ardhi Vijijini ni kati ya shughuli zinazotekelezwa.  Tunashauri Serikali za Vijiji Kusimamia 
matumizi ya maeneo hayo na inapobidi kutunga sheria ndogo ndogo ili matumizi ya maeneo 
hayo yaweze kuwa endelevu.  

 
Aidha, Halmashauri za Wilaya zinaagizwa kushirikiana na vijiji vilivyotenga maeneo ya 

malisho, kusimamia matumizi ya maeneo haya ikiwa ni pamoja na kuhakikisha kuwa, wingi wa 
mifugo unalingana na uwezo wa ardhi husika. 
 

MHE. DKT.   SEIF    S.  RASHID: Mheshimiwa Mwenyekiti, pamoja na majibu ya Mheshimiwa 
Naibu Waziri, kwa hakika majibu haya yote yanalenga katika kuelezea mipango ya maendeleo ya 
kilimo pamoja na matumizi bora ya ardhi ambayo yanahusu mambo hayo yakiwemo hayo ya 
mifugo. 

 
Swali langu la msingi ni kutaka kufahamu Serikali Mipango yake iliyoainisha mahususi kwa 

ajili ya wafugaji ambao awali hawakuwepo katika maeneo yale ya Rufiji, Serikali ilipofanya 
maamuzi kuwapeleka kule lazima walikuwa na mipango ya kuwaweka katika maeneo muhimu na 
maeneo hayo yawe yamewekewa vitu ambavyo vitawafanya wafugani waweze kubakia pale.  

 
Sasa Serikali imetenga fedha kiasi gani na maeneo hayo ni yepi ambao hao wafugaji 

wataendelea kubaki huko na si kuendelea kutumia eneo la bonde ambalo limetengwa kwa ajili 
ya kilimo?  
 
 Swali la pili, Mheshimiwa Waziri atakubaliana na mimi ili sasa atembelee Rufiji na 
kushuhudia uharibifu ambayo unaendelea kwa ajili ya ufugaji unaoendelea katika Bonde la Mto 
Rufuji? 
 
 NAIBU WAZIRI WA MAENDELEO YA MIFUGO NA UVUVI: Mheshimiwa Mwenyekiti, mipango 
ipo ambayo kwa kweli ni ya kitaifa kwa sababu Sheria niliyoitaja hapa inahitaji kila Halmashauri na 
kila kijiji baada ya kupima ardhi na kupatiwa cheti na kubainisha mipaka ya kijiji chao wanapaswa 
kuanza kubainisha shughuli wanazozifanya kwa kutenga eneo la makazi, eneo la huduma, eneo 
la kilimo, eneo la malisho, eneo la hifadhi na kadhalika.  
 
 Kwa mujibu wa taratibu hizi kwa mtindo wa D by D, Halmashauri husika inapokuwa 
imeshandaa mipango yake ya kimaendeleo katika ngazi ya taifa, Wizara tupo tayari na tuna 
taaluma ya kutosha kuweza kuelekeza kwamba shughuli hizo zifanywe kwa namna gani. Kwa hiyo 
namwomba Mheshimiwa Mbunge kwamba la kufanya ni kuhimiza vijiji vile ambavyo 
vimebainishwa na nimevitaja vile ambavyo vimetenga maeneo ya malisho kwamba wasaidiwe 
na Halmashauri wawe na mipango endelevu na sisi tutakuwa radhi na tayari kutenga fedha na 
kuendeleza maeneo hayo.  
 
 Swali lake la pili, kwa niaba ya Waziri wa Maendeleo ya Mifugo na Uvuvi hatuna 
kipingamizi baada ya Bunge hili Mheshimiwa Mbunge wewe panga na sisi tutakuwa radhi 
kuandamana na wewe kwenda Rufiji kuongea na wafugaji, wakulima na uongozi wa Wilaya ili 
tutambue yale yanayoonekana kwamba ni changamoto na kwa pamoja tuweze kupanga 
taratibu za kuyatatua matatizo hayo.  
 
 MHE. PUDENSIANA  W. KIKWEMBE: Mheshimiwa Mwenyekiti, asante kwa kunipa hii. Kwa 
kuwa Serikali bado ina utaratibu huu wa kuhamisha mifugo kutoka sehemu moja kwenda sehemu 
nyingine. Je, Serikali inatoa ahadi gani na inachukua hatua zipi madhubuti kuhakikisha kwamba 
migogoro ya wakulima na wafugani haiendelei kujitokeza hasa katika maeneo ya tarafa ya 
Mpimbwe Wilayani Katavi? 
 



  NAIBU WAZIRI WA MAENDELEO YA MIFUGO NA UVUVI: Mheshimiwa Mwenyekiti, kama 
nilivyosema katika majibu yangu ya msingi suluhu kwa kweli ni kutenga maeneo na kwa kuwa 
wafugaji, wakulima ndiyo hao hao ni wanakijiji na ndiyo wapigakura wetu tuwasaidie waweze 
kubainisha maeneo ya kufanyia kila shughuli na hiyo inapofanyika tatizo la migogoro litapungua 
na mwishoni kwisha kabisa.  
 

Na. 308 
 

Hitaji la Mahakama na Hakimu Mchinga 
 
 MHE. SAID M. MTANDA   aliuliza:- 
 

(a) Je, Serikali inafahamu kwamba wananchi wa Tarafa za Nangaru, Mchinga na 
Mipingo hawapati haki zao kwa kuwa hakuna Mahakama na Mahakimu katika 
Tarafa hizo? 

 
(b) Je, Serikali ina mpango gani wa kukarabati na kupeleka Hakimu wa Mahakama 

za Mchinga, Mipingo ili kuhakikisha kwamba haki za wananchi zinalindwa? 
 
WAZIRI WA KATIBA NA SHERIA   alijibu:- 
 
Mheshimiwa Mwenyekiti, napenda kujibu swali la Mheshimiwa Said Mtanda, Mbunge wa 

Mchinga,   lenye sehemu (a) na (b) kama ifuatavyo:- 
 
(a) Mheshimiwa Mwenyekiti, nakubaliana na Mheshimiwa Mbunge kuwa kwa sasa 

hakuna huduma za Mahakama katika Tarafa za Nangaru, Mchinga na Mipingo kutokana na 
uchakavu wa majengo ya Mahakama katika maeneo hayo.   

 
Aidha, ni kweli kuwa Mahakama ya Mwanzo Nangaru haina Hakimu. Hata hivyo, 

Mahakama hiyo hutembelewa na Hakimu wa Mahakama ya Mwanzo Miloka kama ilivyo kwa 
Mahakama ya Mwanzo za Mchinga na Mipingo ambazo hutembelewa na Hakimu wa 
Mahakama ya Mwanzao ya Kitomanga.  Hali hii inatokana na upungufu mkubwa wa Mahakimu 
wa Mahakama za Mwanzo.  Nipende tu kumwahidi Mheshimiwa Mbunge kuwa mara 
watakapoajiriwa Mahakimu wapya wa Mahakama za mwanzo basi tutampelekea angalau 
hakimu mmoja katika Mahakama hizo tatu. 

 
(b)Mheshimiwa Mwenyekiti, kuhusu majengo, sote tunafahamu kuwa majengo mengi ya 

Mahakama ni chakavu na yanahitaji ukarabati mkubwa.  Kwa kutambua hilo Serikali inaendelea 
na mpango wake wa kujenga majengo ya Mahakama hasa katika Wilaya mpya na kukarabati 
zile zilizopo.  

 
Hivi karibuni, Bunge lako Tukufu lilipitisha Sheria ya Uendeshaji wa Mahakama ambayo 

pamoja na mambo mengine imeanzisha Mfuko wa Mahakama ambao utaiwezesha Mahakama 
kujipangia mipango yake kulingana na vipaumbele vyake.  Hivyo namwomba Mheshimiwa 
Mtanda pamoja na Waheshimiwa Wabunge wengine kuvuta subira kwani ni imani ya Serikali kuwa 
Mfuko huo utakapoanza kazi, matatizo mengi yatapata ufumbuzi. 
 

MHE. SAID M. MTANDA: Mheshimiwa Mwenyekiti, kwanza nashukuru Mheshimiwa Waziri 
amekiri kwamba kuna upungufu mkubwa wa Mahakimu katika eneo husika lakini pia uchakavu ni 
mkubwa na katika swali langu la msingi nilitaka kufahamu ni lini Serikali itakarabati Mahakama 
hizo? Lakini pia ni lini Mahakimu watapelekwa?  

 
Mheshimiwa Waziri anasema endapo wataajiri Mahakimu wapya walau hakimu mmoja 

atapelekwa pale. Kwa kuwa Mahakama hizi kazi yake si tu kuwafunga wananchi bali pia kutoa 
ushauri wa kisheria kwa wananchi ili waweze kufahamu haki zao waweze pia kuwafaidisha katika 
maisha yao. Je, ni lini sasa Serikali itapeleka Mahakimu hawa na kukarabati Mahakama hizo kwa 
sababu katika majibu ya Mheshimiwa Waziri haionyeshi matumaini ni lini wananchi hawa 
watapata haki zao? 



WAZIRI WA KATIBA NA SHERIA: Mheshimiwa Mwenyekiti, katika jibu langu la msingi nimekiri 
kabisa kwamba katika nchi nzima matatizo ni makubwa ya Mahakama, kuna Wilaya 39 ambazo 
hazina Mahakama kabisa na Wilaya nyingine zina majengo lakini machakavu. Mahakama za 
mwanzo hali zake ni mbaya sana. Sasa katika Bajeti yetu tumejiwekea mikakati mbalimbali kwa 
hiyo wakati wa Bajeti tutawawekea hiyo mikakati ya ajira za Mahakimu lakini pamoja na ukarabati 
na ujenzi wa Mahakama mbalimbali. Kama nilivyosema kwamba ninawaomba Waheshimiwa 
Wabunge wavute subira kwa sababu wao wenyewe ndiyo waliopitisha Mfuko wa Mahakama.  

 
Mfuko wa Mahakama kwa mwaka huu ndiyo utaanza na utakuwa na kiasi fulani cha 

fedha na katika Bajeti tutaeleza kwamba kipaumbele cha mwaka huu ni nini na baadae 
kitakachofuata ni nini. Kwa hiyo naomba kwa ujumla mvute subira mambo hapo baadae 
tutayaweka vizuri na Mahakama zetu zitakuwa bora ikilinganishwa na hapo nyuma.  

 
MHE. HALIMA J. MDEE: Mheshimiwa Mwenyekiti nashukuru. Kwa kuwa tatizo la Mchinga 

linafanana kabisa na tatizo la Jimbo la Kawe na katika Bunge lililopita aliyekuwa Waziri wa Katiba 
na Sheria aliahidi kuifanyia ukarabati Mahakama ya Kawe suala ambalo halijafanyika kabisa.  

 
Je, Mheshimiwa Waziri anaahidi kama alivyosema hapa kwenye Bajeti yake kwamba 

moja kati ya Mahakama ambazo zitapewa kipaumbele ni Mahakama ya Kawe? 
 
WAZIRI WA KATIBA NA SHERIA: Mheshimiwa Mwenyekiti, ni kweli katika Bajeti ya mwaka 

2010/2011 Mahakama ya Kawe ilikuwa ni mojawapo ambayo ilikuwa kwenye orodha ya 
Mahakama zitakazokarabatiwa. Tayari mchakato umefanyika na fedha zipo Mahakama hiyo 
itajengwa katika mwaka huu kwa sababu fedha zimepatikana mwishoni mwa mwaka.  

 
MHE. LETICIA  M.  NYERERE: Mheshimiwa Mwenyekiti, Serikali yetu imeshindwa kudhibiti 

unyanyasaji unaofanywa na baadhi ya wanaume hasa wakihofia kushindwa kisiasa ni lini Serikali 
itaweka Sheria ambayo itamlinda mwanamke mwanasiasa na wanawake wengine wote wakati 
wowote ule? 

 
WAZIRI WA KATIBA NA SHERIA: Mheshimiwa Mwenyekiti, suala hili ni suala la wadau wote. 

Kama tunaliona kwamba ni muhimu ni vyema tukaanzia ngazi mbalimbali na sisi kama Wizara ya 
Katiba na Sheria tukipokea maoni ya wadau tunaweza tukalipeleka ikawa Sheria na ikaja hapa 
Bungeni tayari kwa kupitishwa.  

 
Na. 309 

 
Kutamka Matusi Hadharani 

 
MHE. PAULINA P. GEKUL (K.n.y. MHE. ANNA MARYSTELA M. MALLAC)   aliuliza:- 

 
Ni ukweli kuwa kutoa hadharani ni kosa lakini imekuwa ni jambo la kawaida katika 

maeneo ya sokoni vituo vya mabasi (wapiga debe) vijiwe vya vijana kuwadhalilisha akina mama 
na watoto wa kike kwa kuwatolea matusi machafu na maneno ya kejeli na kashfa 
yanayowadhalilisha wahusika kana kwamba hakuna Sheria juu ya mambo ya jinsi hiyo:- 
 
 Je, kwanini Sheria zinashindwa kuchukua mkondo wake kwa wale wanaobainika kutoa 
matusi hadharani? 
 
 WAZIRI WA KATIBA   NA  SHERIA   alijibu:- 
 
 Mheshimiwa Mwenyekiti, kwa ridhaa yako, naomba kujibu swali la Mheshimiwa Anna 
Marystella J. Mallac, Mbunge wa Viti Maalum kama ifuatavyo:- 
 
 Mheshimiwa Mwenyekiti, kutoa matusi hadharani ni kosa la jinai kwa mujibu wa Sheria za 
Nchi. Sheria ya Kanuni ya Adhabu, Sura ya 16 ya Sheria za Nchi imeweka makosa ya aina tatu 
yanayohusu utoaji wa matusi ambayo   imeainishwa kama ifuatavyo:- 
 



(a) Katika Kifungu cha 89 cha Sheria hiyo inatamkwa kwamba mtu yeyote anayetumia lugha 
ya kudhalilisha aidha kwa kutamka au kwa ishara dhidi ya mtu yeyote katika hali ambayo inaweza 
kusababisha uvunjifu wa amani, mtu huyo atakuwa ametenda kosa la jinai na atakapotiwa 
hatiani atatumikia adhabu ya kifungo cha miezi sita jela.  
 
(b) Katika kifungu cha 135 Sheria hiyo inatamkwa kwamba mtu yeyote atakayemdhalilisha 
mtu yeyote kwa kumbughudhi aidha kwa kutumia maneno, sauti au ishara au kitu kitakachoashiria 
matusi na endapo atapatikana na hatia kwa kosa hilo atapewa adhabu ya kifungo cha muda 
wa miaka mitano au kulipa faini ya fedha kwa kiasi kisichozidi shilingi laki tatu au adhabu zote mbili 
kwa pamoja.  
 
(c) Katika Kifungu cha 138 D inatamkwa kwamba ni kosa la jinai kwa mtu yeyote kufanya 
udhalilishaji wa kijinsia kwa mtu mwingine. Mtu yeyote mwenye dhamira ya kutenda uovu endapo 
atamshambulia mtu yeyote aidha kwa maneno au vitendo kwa nia ya kumuudhi au kumdhalilisha 
kujinsia mtu huyo atakuwa ametenda kosa  na endapo atatiwa hatiani atapewa adhabu ya 
kifungo cha miaka mitano au kulipa faini ya shilingi laki mbili au kupewa adhabu zote mbili.  
 
 Pamoja na adhabu hizo, Mahakama inaweza kumwamuru Mshitakiwa aliyetiwa hatiani 
kumlipa fidia mlalamikaji. Makosa yote yanayohusu matusi au udhalilishaji huweza kutendwa na 
mtu yeyote bila kujali jinsia yake au umri.  
 

Mheshimiwa Mwenyekiti, pamoja na makosa yanayohusu lugha ya matusi kuwemo katika 
Sheria za nchi na adhabu zilizopo, bado Sheria haiwezi kufanya kazi bila mtu aliyetendewa kosa 
au makosa ya aina hiyo kutoa taarifa kwenye vyombo vya dola vyenye mamlaka ya kushughulikia 
makosa hayo.  

 
Pale ambapo matendo ya makosa ya udhalilishaji au matusi yanayotendeka mbele polisi 

wakishuhudia kwa kawaida polisi huchukua hatua moja kwa moja kwa kumkamata mhalifu. Hata 
hivyo ni kwa nadra sasa watu kutenda makosa mbele ya polisi kwa kuwa uwepo wa polisi ni ulinzi 
tosha dhidi ya uhalifu wa aina yoyote.  

 
Mheshimiwa Mwenyekiti, napenda kushauri kwamba ili vyombo vya dola viweze kufanya 

kazi zake ipasavyo tuwaelimishe wananchi kuhusu umuhimu wa kutoa taarifa mapema kwenye 
vyombo vya dola vinavyoshughulikia makosa ya jinai pale wanapofanyiwa uhalifu wa aina hiyo.  

 
MHE. PAULINA P. GEKUL: Mheshimiwa Mwenyekiti, nashukuru kunipa nafasi niulize maswali 

ya nyongeza. Kwa kuwa udhalilishwaji huu wa kina mama haufanyiki maeneo ya standi na sokoni 
tu umekuwa ukitokea katika maeneo mbalimbali na hivi karibuni tulisikia baadhi ya viongozi 
wakitoa kauli za kuwaudhi Wabunge wakinamama katika vyombo vya habari kwamba Wabunge 
hawa ni mzigo kwa taifa.  

 
Je, Mheshimiwa Waziri anasema nini kuhusu hilo? 
 

   WAZIRI WA KATIBA NA SHERIA: Mheshimiwa Mwenyekiti, katika jibu langu la msingi, 
nimesema lazima kuwe na mlalamikaji. Kama akina mama tumeona tumedhalilishwa, ni vyema 
tukaenda Mahakamani au kwenye vyombo vya Dola tukawashitaki wale wahusika. 
 
 Lakini, kusipokuwa na mlalamikaji, tukilalamikia Bungeni, siwezi nikaamuru sasa hivi 
kwamba wakamatwe kwa sababu na mimi pia siyo Mwanasheria na siruhusiwi kisheria.  
 
 Kwa hiyo, kama akina mama tunaona kweli tunadhalilishwa, tuungane kwa pamoja ili 
tuweze kupeleka Mahakamani suala hili ili liweze kushughulikiwa. (Makofi) 
 

Na. 310 
 

Kiwanda cha Zana za Kilimo Mbeya 
 

 



MHE. JOSEPH O. MBILINYI aliuliza:- 
 
Sababu zilizotolewa wakati Serikali inabinafsisha Kiwanda cha Zana za Kilimo Mbeya ni 

pamoja na kuongeza ajira kwa wananchi. Lengo la Sera ya Kilimo ya Mwaka 1997 ni kukifanya 
kilimo kiwe cha kisasa na endelevu hivyo zana za kilimo kuwa muhimu sana:-  

 
(a) Je, kwa kukibinafsisha kiwanda hicho ajira zimeongezeka kuliko ilivyokuwa kabla ya 

kubinafsishwa? 
 
 
(b) Je, kwa nini kiwanda hicho kisirejeshwe Serikalini ili kufanya uzalishaji ukidhi malengo ya 

uanzishwaji wake kwenda sambamba na mkakakati wa kilimo kwanza pamoja na kuongeza ajira 
kwa wananchi wa Mbeya? 

 
NAIBU  WAZIRI  WA NISHATI NA   MADINI (K.n.y. WAZIRI WA VIWANDA NA BIASHARA)   

alijibu:- 
 
Mheshimiwa Mwenyekiti, kwa niaba ya Waziri wa Viwanda na Biashara, napenda kujibu 

swali la Mheshimiwa Joseph Mbilinyi, Mbunge wa Mbeya Mjini lenye sehemu (a) na (b) kama 
ifuatavyo:-  

 
(a) Mheshimiwa Mwenyekiti, kiwanda cha Zana za Kilimo (ZZK) kilifungwa mwezi Mei, 

1998 kutokana na kushindwa kujiendesha na hatimaye kufilisiwa mwaka 2002. Mali za kiwanda 
ziliuzwa kwa Kampuni ya CMG Investment. Mnunuzi baada ya kumiliki kampuni hiyo na kufanya 
mchanganuo, amefikia maamuzi kuwa uzalishaji wa zana za kilimo hauna faida kwake na hivyo 
mnunuzi ameamua kuanza mchakato wa kuanzisha kiwanda cha kuzalisha bia aina  ya  
Serengeti.  

 
Wakati akijiandaa na mpango huo karakana imefufuliwa na kuna uzalishaji mdogo 

mdogo wa matoroli na vinu vya kukoboa na kusaga nafaka ambao umeanza mwezi Juni, 2011 
kulingana na mahitaji ya mteja mmoja mmoja.  Ajira iliyoko pale kwa sasa siyo ajira ya kudumu. 

 
(b)Mheshimiwa Mwenyekiti, utaratibu wa ufilisi haumlazimishi mnunuzi kuwasilisha mpango 

wa uwekezaji wakati wa kununua mali husika. 
 
 Aidha kulingana na Sheria ya ufilisi mnunuzi ana haki ya kumiliki mali iliyonunua na 

kutumia anavyoona itampatia faida. Hivyo endapo Serikali inataka kurejesha kiwanda cha ZZK 
mikononi mwake ili kiweze kukidhi malengo ya uanzishwaji wake, itabidi ifanye mazungumzo na 
mnunuzi ya kiwanda hicho ya kununua kiwanda hiki tena na kukifufua ili kiweze kuzalisha zana za 
kilimo.  
 

Mheshimiwa Mwenyekiti, napenda kumshauri Mheshimiwa Mbunge, endapo atapata 
wawekezaji wanaoweza kukiendesha kiwanda hicho kwa faida wawasiliane na mmiliki wa sasa au 
wawasiliane na Wizara ya Viwanda na Biashara ili tuweze kumsaidia kufanya uwekezaji katika 
maeneo hayo ama kwa kukinunua kiwanda hiki na kuzalisha Zana za Kilimo au kwa kutengeneza 
utaratibu mbadala.  

 
 MHE. JOSEPH  O. MBILINYI: Mheshimiwa Mwenyekiti, asante. Kama ilivyo kawaida ya 
Mawaziri wa Serikali ya Awamu ya Nne wengi wao kutokujibu maswali ya Wabunge kwa ufasaha, 
leo Mheshimiwa Waziri hajajibu swali langu kama ipasavyo. Amesema Mwekezaji ameona 
uzalishaji wa zana za kilimo hauna faida, hivyo anaanzisha kiwanda cha bia. Wakati huo huo, 
kuna uzalishaji wa matoroli ambao kimsingi ni zana za kilimo, umeanza. Wakati huo huo, 
ananishauri Mbunge nisaidiane na Mwekezaji... 
 
 MWENYEKITI: Naomba uulize swali, muda hauruhusu!  
 
 MHE. JOSEPH O. MBILINYI: Nakuja!  
 



MWENYEKITI: Uliza swali! 
 
MHE. JOSEPH O. MBILINYI: Ananishauri nimsaidie kutafuta mwekezaji mwenye faida ili 

tuendelee kuzalisha zana za kilimo wakati tayari kuna mchakato wa ujenzi wa kiwanda cha bia 
pale ambao ni mradi mkubwa, hauwezi kubadilika kwa dakika mbili kwa sababu Mbunge kasaidia 
kupata mwekezaji wa zana za kilimo.  Sasa, nataka kujua kwa faida ya wana-Mbeya, mwaka 
2008, Rais wa Jamhuri, Dkt. Jakaya, alitembelea Mbeya na kwa kupitia Waziri aliwaahidi wana-
Mbeya kwamba kiwanda kile kingerudi. Je, (hiyo moja) Mheshimiwa Waziri anatengua kauli ya 
Mheshimiwa Rais ya mwaka 2008? Pili,... 

 
MWENYEKITI: Mheshimiwa, uliza swali kwa ufupi, muda haupo, hauturuhusu, tafadhali! 
 
MHE. JOSEPH O. MBILINYI: Pili, kwa kuzingatia kwamba viwanda vyote vilivyobinafsishwa 

vimekufa kikiwepo cha Mbeyatex, Mbeya.   Je, sera ya uwekezaji imefeli? 
 
 NAIBU WA NISHATI NA MADINI: Mheshimiwa Mwenyekiti, kwanza, kwa ruhusa yako sana, 
nakuomba nimfahamishe kwamba Mawaziri wa Serikali hii hawana kawaida ya kujibu maswali 
hovyo hovyo tu.  
 
 Mheshimiwa Mwenyekiti, kwa sababu maswali haya yanafanyiwa utafiti na sisi tunayajibu 
kulingana na utafiti uliofanywa. Na kama Kim Ill Sung alivyosema: “no research, no right to talk”. 
Mheshimiwa Mwenyekiti, sasa naomba nimfahamishe Mheshimiwa Mbunge kwamba ubinafsishaji 
una categories mbili:-  
 
 Mheshimiwa ubainafsishaji uliofanywa pale ni ubinafsishaji uliotokana na ufilisi kwa maana 
kiwanda kilikuwa haki-operate kwa faida. Kwa hiyo, kiwanda kile kiliacha kufanya kazi mwaka 
1998 na mwaka 2002 kilifilisiwa.  
 
 Kwa hiyo, huyu mbinafsishaji alipokuja kukinunua kwa sababu kilinunuliwa kwa utaratibu 
wa ufilisi, mnunuzi anakuwa na haki ya mambo matatu:-  
 
 Kwanza hana masharti kwa sababu kiwanda kiliuzwa kwa njia ya ufilisi, pili; mwekezaji 
halazimishwi kuendelea na uzalishaji ule uliokuwa pale kabla, lakini tatu, makubaliano 
yanamruhusu mwekezaji kubadili mwelekeo wa mradi namna atakavyoona inafaa tofauti na 
uwekezaji au ubinafishaji wa aina nyingine. Ka hiyo, kiwanda cha Mbeya kilibinafishwa kwa 
utaratibu wa ufilisi na ndiyo maana mwekezaji akapata masharti haya. 
 
 Mheshimiwa Mwenyekiti, kwa maana hiyo, nilikuwa naomba nimfahamishe, niliposema 
kwamba kiwanda cha Serengeti kiko pale, kwa sasa hivi mwekezaji ameamua anataka kuanzisha 
uzalishaji wa bia, ameona una faida kwake. Lakini kwa wakati huo huo, kuna uzalishaji mdogo 
mdogo wa zana za kilimo. Sasa tatizo ni nini?  
 

Mheshimiwa Mwenyekiti, kwa hiyo, nimesema mwekezaji amesema kwamba pale 
anataka kuanzisha kiwanda cha bia, well and good, kina faida kwake.  

 
Lakini kwa sababu ameamua pia kuzalisha matoroli na vitu vidogo vidogo ambavyo 

ukizalisha industrialy ni ngumu kwa sababu ya mambo mawili; kwanza, viwanda vya chuma 
vinatumia umeme mwingi, lakini pili vina wastage kubwa.  

 
Kwa hiyo, ndiyo maana wale wawekezaji wameona uzalishaji wake hauna faida. 

Vinginevyo, nimesema hivi, kama kuna uwekezaji ambao ukitokea, mwekezaji akiona kwa 
mazingira ya pale, soko linamruhusu, uwekezaji na teknolojia inamruhusu kuzalisha kwa ufanisi 
zaidi, aje na Serikali tutafanya naye kazi. (Makofi) 

 
 WAZIRI WA NCHI, OFISI YA WAZIRI MKUU –  UWEKEZAJI NA UWEZESHAJI: Mheshimiwa 
Mwenyekiti, napenda kumpongeza Mheshimiwa Naibu Waziri wa Nishati kwa majibu yake mazuri.  
Lakini naomba niongezee jibu kwamba, sera ya uwekezaji haijashindwa, na bado Tanzania kama 
nchi zingine Duniani inahitaji uwekezaji ili uchumi wake ukue na maendeo yawepo.  



 Kuhusu kiwanda cha Zana za Kilimo ambacho nakijua sana mimi nikiwa nafanya kazi 
NDC, nataka nimwarifu Mheshimiwa Mbunge kwamba kwenye uchumi wa soko, viwanda vinakuja 
na kuondoka. Na kwa vile Mheshimiwa Rais alitoa ahadi hiyo, sisi Serikali tutafanya kila 
linalowezekana kushirikiana na wawekezaji kuona kama bado mahitaji yako pale na kama 
alivyosema yapo, tutajitahidi kuona kwamba tunawekeza Mbeya na Mbeya ni mahala pa kilimo, 
kwa hiyo ikiwezekana na kwa vile Liganga na Mchuchuma zitaanza kufanya kazi karibuni, nina 
hakika kiwanda cha Zana za Kilimo kinaweza kuwepo Mbeya siku moja. (Makofi) 
 

Na. 311 
 

Hitaji  la  Umeme  Rungwe 
 

MHE. PROF. DAVID H. MWAKYUSA   aliuliza:- 
 
Katika baadhi ya vijiji Wilaya Rungwe, nyaya za umeme zinapita katika Vijiji lakini hazitoi 

huduma ya umeme kwa kuwa hakuna transfoma.  
 
Je, Serikali itapeleka lini transfoma katika vijiji vya Ibula, Katundulu, Lubanda na Kasyeto ili 

vipate umeme, maendeleo na unafuu wa maisha? 
 
NAIBU WAZIRI WA NISHATI NA MADINI   alijibu:- 
 
Mheshimiwa Mwenyekiti, napenda kujibu swali la Mheshimiwa Prof. David Homeli 

Mwakyusa, Mbunge wa Rungwe kama ifuatavyo:- 
 
Mheshimiwa Mwenyekiti, ni kweli umeme wa msongo wa KV 33 uendao Wilaya ya Kyela 

unapita katika maeneo ya vijiji vya Lubanda, Lugombo na Katundulu.  
 
Mheshimiwa Mwenyekiti, kulingana na tathmini ya awali iliyofanywa na Shirika la Umeme 

TANESCO, upelekaji wa umeme katika Vijiji vya Lubanda na Katundulu, hakutahitaji transfoma 
peke yake. Kupeleka umeme Kijiji cha Lubanda kutahusisha ujenzi wa njia ndogo ya umeme wa 
msongo wa 0.4KV yenye urefu wa kilomita kama 2 na uwekezaji wa transfoma moja ya ukubwa 
wa KVA100 kwa gharama ya shilingi milioni 34.6.  

 
Mheshimiwa Mwenyekiti, kupeleka umeme katika Kijiji cha Katundulu kutahusisha ujenzi wa 

njia ya umeme wa msongo wa 0.4KV yenye urefu wa kilomita 2.5 na transfoma moja pia yenye 
ukubwa wa KVA100 na mradi huo kugharimu shilingi milioni 54.7.  

 
Mheshimiwa Mwenyekiti, TANESCO Kwa kushirikiana na Wakala wa Nishati Vijijini, 

wanatafuta fedha kwa ajili ya utekelezaji wa miradi ya Vijiji hivyo punde fedha kwa ajili ya mradi 
itakapopatikana na utekelezaji wake kuanza, Wizara yangu itamjulisha Mheshimiwa Mbunge, lini 
transfoma hizo zitapelekwa katika Vijiji hivyo alivyovitaja.  

 
Mheshimiwa Mwenyekiti, naomba kusisitiza tu kwamba miradi hii inakidhi vigezo vya msingi 

vya kupatiwa umeme kwa maana ya wingi wa wakazi, upana wa shughuli za kiuchumi na 
huduma za kijamii muhimu.  Kwa hiyo, naomba Mheshimiwa Mbunge tuendelee kushirikiana.  

 
MHE. PROF. DAVID   H.  MWAKYUSA: Mheshimiwa Mwenyekiti, asante kwa kunipa nafasi ili 

niweze kuuliza swali la nyongeza. Mheshimiwa Mwenyekiti, katika Wilaya yetu kuna Vijiji ambavyo 
vina majina sawa. Na nilivyoleta swali, nilikuwa nimetaja Vijiji na Vitongoji na katika mabano 
nikaweka Kata, lakini naona swali limekarabatiwa, matokeo yake ni kwamba moja ya majibu 
niliyopata Kijiji cha Ibula, kimezungumziwa Kijiji ambacho sikukizungumzia.  

 
Lakini, nashukuru kwa ahadi ya Mheshimiwa Naibu Waziri. Lakini ningependa niulize swali 

moja la jumla, kwamba; najua kwamba REA wana vigezo vinavyoelezea wapi waweke transfoma 
na wapi wasipewe. Nilitaka kushauri tu kwamba umeme unapokwenda mahali, halafu unapita Kijiji 
bila kuweka transfoma, hatuwatendei haki hawa watu.  



 Je, wanaweza wakaweka katika vigezo vyao kwamba sehemu ambayo inastahili kuitwa 
Kijiji ikiwa umeme utapita pale, wawekewe trasnfoma kwa sababu katika kufanya hivyo 
itahamasisha wajenge nyumba bora, waweke mashine za kusagisha na vitu kama hivyo?  
 
 Vile vile ukiwawekea transfoma sasa hivi utakuwa umepunguza gharama kwa sababu 
kuja kuweka miaka mitano baadaye gharama itakuwa kubwa zaidi.  Ahsante  sana.  

 
NAIBU WA NISHATI NA MADINI: Mheshimiwa Mwenyekiti, ni kweli kwamba kwenye swali 

alivyoliwasilisha na jinsi tulivyolipokea, hapa katikati inaonekana pametokea makosa kidogo katika 
kuliwasilisha kwa sababu maeneo ya Ibula inaonekana kama Kijiji ambacho kimeishapata umeme 
ambacho kweli kilipata umeme huko nyuma kwenye miaka ya 1990, lakini sasa swali lenyewe 
lilikusudiwa vinginevyo. Lakini, hata hivyo, naomba nimhakikishie Mheshimiwa Prof. Mwakyusa 
kwamba katika kulifuatilia suala hili la upatikanaji wa umeme katika maeneo haya aliyoyataja, 
kwa sababu yale maneo mengine ya Katundulu yameishafanyiwa tathmini, na haya pia 
tutayaongeza katika utaratibu huo wa kufanyiwa tathmini. 

 
Mheshimiwa Mwenyekiti, hili la REA na vigezo vinavyotumika kama waya zinapta juu ya 

Kijiji, basi tushushe, tuweke transfoma. Hii inategemea na ni transmission line gani inayopita juu. 
Kama transmission line inapita ya KV33 ni nyepesi kwa sababu unaweka transfoma moja kwa 
moja, chini wanapata huduma.  

 
Lakini, hata hiyo trasfoma yenyewe kuiweka ina gharama kidogo kubwa. Kwa hiyo, bado 

vile vigezo muhimu vya wingi wa watu, shughuli za kiuchumi na vile vigezo vya huduma za jamii 
kama hospitali, shule ya boarding na  kadhalika. Bado vinatakiwa visimame kwa sababu kazi ya 
kupeleka umeme Tanzania kwa ukubwa wa nchi yetu bado ni kubwa sana.  

 
Mheshimiwa Mwenyekiti, lakini vigezo hivi, vigezo vya kuweka transfoma kadri 

inavyowezekana, panapostahili, ni utaratibu ambao tumekubaliana na REA kwamba tukifika 
sehemu ambapo panaonekana vigezo vipo, unapita waya wa KV33, tutafute namna ya kushusha 
trasfoma ili wananchi wa pale wapate kupata huduma ya umeme. 

 
 MWENYEKITI: Nashukuru. Muda wa maswali umekwisha, muda umetutupa mkono. 
Maswali, majibu yake yalikuwa marefu sana. Waulizaji wanauliza, wanafanya background ndefu. 
Sasa tujitahidi siku nyingine tu-focus kwenye maswali yetu tunayotaka kuuliza.  
 
 Kuna swali moja tumeli-carry forward kesho, kwa sababu muulizaji hayupo na bahati nzuri 
hata wa kumwulizia hayupo. Kwa hiyo, tumeli-carry forward kesho. Naomba nifanye matangazo 
yafuatayo:- 
 
 Naanza na wageni:- Tuna wanafunzi 40 na walimu wao kutoka shule ya Celestian 
Seminary Dodoma. Wasimame walipo tuwaone. Karibuni sana. Karibuni, tunawatakia masomo 
mema, mjitahidi. Pia kuna wanafunzi 40 na walimu wao kutoka shule ya Sekondari St. Denis, 
Morogoro, mahali walipo wasimame tuwaone.  
 

Karibuni sana Bungeni, mjitahidi kusoma vizuri, mje kuwa viongozi wa nchi hii na watalaam 
wa nchi hii.  Aidha muweze kusaidia maendeleo ya nchi yenu. Pia kuna wageni wa shule ya msingi 
Ignetius kutoa chuo cha Mtakatifu Ignetius Inefield -  London, Uingereza. May we see you please! 
Karibuni  sanan nchini Tanzania.  
 
 Waheshimiwa Wabunge, naomba pia niwatangazie kwamba Wabunge wote 
mnakumbushwa na Kaimu Mkurugenzi wa Utawala na Utumishi kuwa   kuna watalaam kutoka 
Wizara ya Afya na Ustawi wa Jamii  ambao wamekuja kwa ajili ya kupima afya za Waheshimiwa 
Wabunge kwa ujumla.  
 
 Huduma hii inapatikana katika Ukumbi wa  Pius  Msekwa, bure na watakuwepo hadi 
tarehe 2 Agosti. Naomba Waheshimiwa Wabunge, tutumie kufahamu hali zetu za  kiaffya  kwa 
faida yetu.  (Makofi)  



 Tangazo kutoka Kamati ya Bunge ya Miundombinu. Tafadhali Waheshimiwa Wanakamati 
wa Kamati hii mnaombwa na Mheshimiwa Mwenyekiti, Mheshimiwa Peter Serukamba, saa 5.00 leo 
asubuhi muweze kukutana Ukumbi Na.231 jengo la utawala, ghorofa ya pili. Ilikuwa saa 7.00, lakini 
makubaliano yaliyopo ni saa 5.00  asubuhi  badala ya saa 7.00.  
 
 Mheshimiwa Juma Nkamia, Katibu wa Wabunge wa Mkoa wa Dodoma, anapenda 
kuwaarifu Wabunge wote wa Mkoa wa Dodoma kuwa leo saa 7.00 mchana kutakuwa na kikao 
katika Ukumbi mdogo wa   Pius  Msekwa. Saa 7.00, Wabunge wa Mkoa wa Dodoma. 
 
 Naomba niwatangazie Waheshimiwa Wabunge wote wa Kamati ya Wabunge wa 
Chama cha Mapinduzi kuwa kutakuwa na kikao kitakachofanyika leo tarehe 26 Julai, saa 7.00 
mchana mara tu baada ya kusitisha kikao cha Bunge. Mnaombwa mzingatie.  

 
Hayo ndiyo matangao niliyokuwa nayo mezani hapa. Naomba Mwenyekiti, Mheshimiwa 

Simbachawene anipokee, aendeleze kikao. Ahsanteni sana.  
 

Hapa Mwenyekiti (Mheshimiwa George B. Simbachawene) Alikalia Kiti 
 
 MWENYEKITI: Waheshimiwa Wabunge, tuendelee! 

 
HOJA   ZA   SERIKALI 

 
Makadirio  ya  Matumizi  ya  Serikali   Kwa  Mwaka  2011/2012 

Wizara ya Kilimo, Chakula  na  Ushirika 
 

(Majadiliano   yanaendelea) 
 

 MWENYEKITI: Tunaendelea,   Mchangiaji wetu wa kwanza ni Mheshimiwa Dkt. Festus Limbu 
na baadaye atafuatiwa na Mheshimiwa  Gaudence  Cassian  Kayombo na Mheshimiwa Salim 
Khamis,  ajiandaye. 
 

MHE. DKT. FESTUS B. LIMBU: Mheshimiwa Mwenyekiti, nakushukuru sana kwa kunipa nafasi 
hii ili niwe mchangiaji wa kwanza siku ya leo niweze kulihutubia Bunge lako Tukufu, napenda 
kumshukuru Mungu kwa kunipa uzima na afya hata nimeweza kupata fursa ya kusimama katika 
Bunge lako Tukufu na kuweza kulihutubia. 

 
Mheshimiwa Mwenyekiti, napenda nitumie fursa hii kuwashukuru wapiga kura na 

wananchi wa Jimbo la Magu kwa kuniamini kunipa kura za kuniwezesha kuwa Mbunge kwa 
awamu ya tatu, nawashukuru sana na nawaahidi kwamba sitawaangusha, maendeleo 
tuliyofanya mpaka sasa kwa pamoja yataendelea na naamini yataendelea kwa kasi kubwa zaidi. 
Naomba ushirikiano wenu ili tuweze kusonga mbele. 

 
Mheshimiwa Mwenyekiti, naomba niweke kumbukumbu sahihi na hili niliwahi kusema siku 

za nyuma lakini bado linaendelea, kwamba Jimbo ninaloliwakilisha siyo Jimbo la Magu Mjini ni 
Jimbo la Magu, Magu Mjini ni Kata, kwa hiyo, mimi ni Mbunge wa Magu siyo Mbunge wa Magu 
Mjini, naomba Hansard inukuu hilo na kumbukumbu ziendelee kuandikwa kwamba mimi ni 
Mbunge wa Magu siyo Mbunge wa Magu Mjini. 

 
Mheshimiwa Mwenyekiti, jana ilikuwa ni kumbukumbu ya mashujaa, tumewakumbuka 

mashujaa wetu waliopoteza maisha, pia ilikuwa kumbukumbu ya mashujaa wetu ambao 
hawakupoteza maisha waliopigana vita nikiwemo mimi ambaye nilipigana vita vya Kagera na 
nilipewa nishani kwa ushiriki wangu katika vita vya Kagera vya kumtoa Nduli Idd Amin. Kwa hiyo, 
tulipowakumbuka waliopoteza maisha jana, naomba pia tuwakumbuke mashujaa waliopigana 
vita vya Kagera nikiwemo mimi.  Katika hilo nilipata nishani, wengine wanatuona tunakaa tu hapa, 
tumepigania nchi hii na ni wazalendo kweli kweli. Tundu Lissu alikuja JKT baada ya miaka kumi 
mimi kutoka pale na kupigana vita. 

 
 



Mheshimiwa Mwenyekiti, kabla sijaendelea kuchangia naomba nitangaze maslahi, mimi ni 
mtoto wa mkulima wa pamba, nimezaliwa kwenye pamba, nimesoma kwenye pamba, nimekulia 
kwenye pamba. Pili, mimi ni mkulima wa pamba, pia ni Mwenyekiti wa Bodi ya Pamba Tanzania 
kwa awamu ya pili sasa.  Napenda nimshukuru sana Rais kwa kuniamini kuwa Mwenyekiti wa Bodi 
ya Pamba Tanzania. Lakini pia mimi ni Mkurugenzi wa Kampuni ya KBL inayojihusisha na zao la 
pamba ambayo ina hisa katika soko kama ifuatavyo: Mwaka 2008/2009 ilikuwa na hisa ya soko 
market share ya asilimia 0.3, mwaka 2009/2010 ilikuwa na market share ya asilimia 0.8, mwaka 
2010/2011 ina market share ya asilimia 0.7. 

 
Mheshimiwa Mwenyekiti, baada ya utangulizi huo naomba nichangie kwenye hoja ya 

Waziri wa Kilimo, Chakula na Ushirika kama ifuatavyo:- 
 
 Nitaanza kwa kuchangia kuhusu kilimo cha pamba Tanzania.  Baadhi ya sifa za kilimo 

ama viashiria vya kilimo chetu cha pamba ni kama ifuatavyo: Kwanza, tija ndogo sana katika 
sekta yetu, uzalishaji kwa ekari moja ni kilo mia tatu (300) ukilinganisha na kilo 1500 au 3000 katika 
baadhi ya nchi na hata baadhi ya wakulima wetu ndani ya nchi ambao wanafuata kanuni bora 
za kilimo cha pamba. 

 
Mheshimiwa Mwenyekiti, pili, ubora wetu uko chini ukilinganishwa na zao hili katika nchi 

zingine. Tatizo linalochangia ubora kuwa chini ni pamoja na wakulima kuweka mchanga, kuweka 
maji, kuweka magadi na kutumia mifuko ya sandarusi, hii imesababisha ubora wa pamba yetu 
kuwa chini na hivyo kupata bei ya chini kuliko ilivyokuwa hapo awali katika soko la dunia. 

 
Mheshimiwa Mwenyekiti, asilimia 70 ya pamba yetu tunayouza, zaidi ya asilimia tunauza 

nje ikiwa ghafi. Maana yake ni kwamba, tunasafirisha ajira. Tunalima pamba lakini tunakwenda 
kuwaajiri wanunuzi ama nchi zingine ambapo wanatumia pamba yetu katika kuzalisha mazao ya 
pamba zikiwemo nguo, khanga na kadhalika. 

 
Mheshimiwa Mwenyekiti, jambo la nne, nchi ambazo tulikuwa tunazitegemea kama 

masoko yetu, hivi sasa zinazalisha zaidi na zinauza nje. Nchi ya India, Pakstani na China zilikuwa 
masoko yetu, lakini sasa hivi na zenyewe zinazalisha pamba na zinauza nje kwa sababu ya 
teknolojia ya kisasa ya kutumia kitu kinaitwa BT-Cotton. 

 
Mheshimiwa Mwenyekiti, wakulima wetu bargaining power yao ni ndogo kwa sababu 

umoja walionao ambao hauwashirikishi wakulima wengi na kwa upana unaotakiwa, kwa hiyo 
bargaining power yao inakuwa ndogo.  

 
Mheshimiwa Mwenyekiti, jambo la sita kilimo chetu kinategemea mvua, hatuna kilimo cha 

umwagiliaji katika sekta ya pamba. Mwisho lakini siyo kwa umuhimu, ni matumizi ya pembejeo na 
zana za kilimo katika sekta ya pamba bado ni kidogo, mbolea inatumika kidogo sana, madawa 
ya kuulia wadudu yanayotumika ni kidogo sana kiasi kwamba tija inakuwa ndogo na bado 
wakulima wa pamba wanatumia jembe la mkono mkulima. 

 
Mheshimiwa Mwenyekiti, ili tumkomboe mkulima wa pamba kutoka katika hali hii ya 

kuzalisha kilo mia tatu katika ekari moja, tumependekeza katika azma ya Serikali ya kilimo kwanza, 
kwamba kwenye kilimo cha pamba tuwe na kilimo cha mkataba. Kilimo cha mkataba 
kimefanyiwa majaribio kwa miaka mitatu sasa, katika Mkoa wa Mara na katika Kata nne za Wilaya 
ya Bariadi toka mwaka 2008. Mafanikio yameonesha kuwa kilimo hiki kinafaa na kinafaa 
kuenezwa nchi nzima. Lakini wadau wamekubaliana kwamba Competitive contract farming ndiyo 
itumike, ambapo makampuni zaidi ya moja yashiriki katika eneo moja. Kwa hiyo, kilimo cha 
mkataba wadau wamekubaliana kwamba kinafaa, kiboreshwe na kiwe competitive contract 
farming.  

 
Mheshimiwa Mwenyekiti, zoezi la kusajili vikundi limefanyika kwa nchi nzima kwa ufanisi na 

vikundi zaidi ya 8000 tayari vimeshasajiliwa. Vikundi hivi ndivyo vitakuwa msingi imara wa kuanzisha 
na kuimarisha ushirika nchini. Vikundi hivi vina pre-cooperative groups. Katika Vyama vyetu vya 
Msingi pamoja na Vyama vya Ushirika vya Mikoa katika maeneo ya pamba ili uweze kuvipa nguvu 



inabidi uanze na utaratibu ambao utaleta imani na utarudisha imani kwa wakulima ili waweze 
kuamini kwamba utaratibu huu utakuwa na manufaa kwao.  

 
Mheshimiwa Mwenyekiti, kupitia kilimo cha mkataba, mkulima atapata kwa mkopo, 

kwanza mbegu, pili, dawa chupa tano kwa ekari kwa maana ya mipulizo mitano, mipulizo mitano 
kwa ekari inahakikisha kwamba itaua wadudu karibu wote waliopo pale na mkulima ataweza 
kupata mazao mengi. Tatu atapata mbolea Mfuko mmoja kwa ekari, bomba la kunyunyizia 
dawa, Mfuko mmoja maalum wa kuvunia kwa kila ekari. Kwa hiyo, hii tunaita minimum input 
package. Minimum input package itahakikisha kwamba mkulima huyu anapata pembejeo 
zinazotakiwa kwa wakati na kwa kiasi kinachotakiwa na kinachoshauriwa kitalaam. Gharama zote 
za mradi huu zimekadiriwa kuwa bilioni 40. chanzo cha fedha hizi aidha, zitatoka kwenye vyombo 
vya fedha, makampuni ya pembejeo, wakulima na wanunuzi kuchangia kwa uwiano, Serikali 
kutoa fedha kupitia bajeti ama vinginevyo. 

 
Mheshimiwa Mwenyekiti, vyombo vya fedha haviwezi kutoa fedha kwa ajili ya kilimo 

ambacho hakina uhakika na hakina bima na tunajua hatuna bima katika kilimo cha pamba na 
katika mazao mengine, pia makampuni ya pembejeo yanasema ili tuweze kukopesha pembejeo, 
mbolea na kadhalika ni lazima kwanza kuwe na down payment ya asilimia hamsini ya fedha zote 
ambazo hazipo. Kwa hiyo, wadau walikubaliana kwamba wakulima na wanunuzi wachangie kwa 
uwiano na Serikali iendelee kutoa ruzuku ili kumpa nafuu mkulima. Tulikubaliana kwamba mkulima 
atachanga shilingi mia moja na mnunuzi atachanga shilingi mia moja. 

 
Mheshimiwa Mwenyekiti, hii ingetupa takriban shilingi bilioni 40 ambazo tulikuwa 

tunazihitaji katika kilimo hiki cha mkataba kwa sababu bei katika soko la dunia imeshuka, hili 
limeshindikana na wadau wamekaa na wamejipanga kupata njia mbadala ya namna gani 
mpango huu wa kilimo cha mkataba utatekelezwa katika msimu ujao wa kilimo. 

 
Mheshimiwa Mwenyekiti, faida za kilimo cha mkataba, kwanza, tija itaongezeka na 

matarajio yetu ni kwamba mkulima ataweza kuvuna kilo 1000 kwa ekari.  Lakini pia akishavuna kilo 
elfu moja hata kama bei inalegalega ataweza kupata mapato ya kutosha ukilinganisha na 
mkulima ambaye anapata kilo mia tatu. Faida ya pili, ni kwamba ubora wa pamba utaimarika 
ambayo itachangia pia bei kuongezeka, uwezo wa wakulima kuendesha mambo yao 
utaongezeka, huduma za ugani zitatolewa kwa urahisi zaidi, wizi kupitia mizani utakwisha, vikundi 
vitapata kamisheni ambayo sasa anapata wakala na mwanzo wa muafaka wa kufufua Vyama 
vya Ushirika kama nilivyosema. 

 
Mheshimiwa Mwenyekiti, kwa hiyo, Watanzania wanaopinga kilimo cha mkataba mimi 

siwaelewi na sielewi kwamba wanakitakia nini kilimo cha pamba nchini, kwa sababu kuna wakati 
uzalishaji wa pamba nchini ulishuka kabisa, lakini kupitia utaratibu wa passbook, ambayo ilikuwa 
na dhamira ya kumwezesha mkulima kuhakikishiwa upatikanaji wa pembejeo, pamba iliinuka tena 
kufikia hadi marobota laki saba lakini ilikuwa imekwenda chini hadi marobota laki moja na sitini. 

 
Mheshimiwa Mwenyekiti, naomba nizungumzie kuhusu bei ya pamba, bei ya pamba 

hupangwa na soko kama ambavyo wote tunajua na kama ilivyo kwenye mazao yote. Serikali kwa 
kushirikiana na wadau hupanga bei elekezi, bei dira au bei ya kuanzia kwa kizungu tunasema floor 
price. Msimu uliopita bei dira ilikuwa sh. 600/=, soko liliipandisha bei hii hadi sh. 1,000/= mpaka 
1,200/= kwa kilo. Msimu huu bei dira ilikuwa imepangwa sh. 1,100/=. 

 
Mheshimiwa Mwenyekiti, vigezo vikuu vinavyoongoza upangaji bei dira ni kama ifuatavyo, 

bei ya soko la dunia, kiwango cha kubadilisha shilingi ya Tanzania kwa dola moja, bei ya kuuza 
mbegu kiwandani, faida ya mnunuzi au mchambuaji na gharama ya kulima pamba kwa ekari 
moja. 

 
Mheshimiwa Mwenyekiti, pamba katika soko la dunia ina matatizo yafuatayo: Kwanza 

kuna akiba kubwa sana kwa wanunuzi ambayo iko kwenye maghala, tulituma wanunuzi (ginners) 
wachambuaji, wakaenda Asia kutafuta masoko, walikuta kwenye kiwanda kimoja binafsi kina 
pamba katika maghala marobora nusu ya zao la Tanzania la mwaka huu, hiyo ni kampuni mmoja. 
Kwa hiyo kuna akiba kubwa kwa watumiaji.  



Mheshimiwa Mwenyekiti, pili nguo zilizozalishwa na viwanda vya nguo, vina nguo ambazo 
zimerundikana katika maghala hazitoki, tunatarajia labda Indonesia yenye watu wengi katika 
mwezi huu Mtukufu wa wa Ramadhani itaweza kupunguza stock lakini bado kuna nguo 
zimerundikana kwenye maghala. Tatu ni kwamba, bei ya nyuzi ya polyester zipo chini zaidi kuliko 
bei ya nyuzi za pamba kiasi kwamba viwanda vinachanganya asilimia ndogo ya pamba na 
asilimia ndogo ya polyester.  Kwa hiyo, maana yake ni kwamba, uhitaji wa pamba umeshuka kwa 
sababu bei ya polyester na mazao mengine yanayofanana  na polyester iko chini, kwa hiyo hili ni 
tatizo.  

 
Mheshimiwa Mwenyekiti, nne tija ya uzalishaji pamba kwenye nchi hizo ambazo zilikuwa 

masoko yetu imeongezeka sana kiasi kwamba hata mkulima akiuza pamba yake kwa bei ya chini 
bado anapata faida. 

 
(Hapa kengele ililia kuashiria kwisha kwa muda wa mzungumzaji) 

 
MWENYEKITI: Mheshimiwa Mbunge ahsante, ni kengele ya pili. 
 
MHE. DKT. FESTUS B. LIMBU: Mheshimiwa Mwenyekiti, nilikuwa na mambo ya kueleza 

kwamba nini kifanyike , nitayawasilisha ili yaweze kuingia kwenye Hansard. 
 
Mheshimiwa Mwenyekiti, naunga mkono hoja kwa asilimia mia moja.  (Makofi) 
 
MHE. SALIM HEMED KHAMIS:  Mheshimiwa Mwenyekiti, nakushukuru. Kwanza namshukuru 

Mwenyezi Mungu kwa kunipa uwezo wa kusimama mbele ya Bunge hili Tukufu, nampongeza 
Waziri wa Kilimo, Naibu Waziri na watendaji wote kwa kuandika hotuba hii, naipongeza Serikali ya 
Umoja wa Kitaifa, Zanzibar kwa kupandisha bei ya karafuu kutoka sh. 5,000/= mwaka 2009/2010 
kwenda sh. 10,000/= mwaka huu 2011 na kuna maelezo kwamba bei hiyo imeshafikia elfu kumi na 
mbili kwa kilo moja ya karafuu.  Ahsanteni sana kwa kumjali mkulima wa karafuu. 

 
Mheshimiwa Mwenyekiti, nawapongeza vile vile viongozi wangu wote wa CUF kwa 

matayarisho mazuri kuelekea mwaka 2015 na mwisho lakini siyo kwa umuhimu.  Nawapongeza 
wapiga kura wangu wote wa Jimbo la Chambani kwa ushirikiano mzuri ambao wananipa tangu 
wanichague kipindi cha pili. 

 
Mheshimiwa Mwenyekiti, tunapozungumzia kilimo, tunazungumzia asilimia 80 ya 

Watanzania wanaoishi vijijini ambao wengi wao ni wakulima, wakulima hawa hawana pembejeo 
za kutosha kwa ajili ya mazao yao, hawana maji ya kumwagilia mazao yao, hawana umeme wa 
kusindika mazao kwenye viwanda, lakini pia hawana barabara za kusafirisha mazao yao kwenda 
kwenye masoko. 

 
Mheshimiwa Mwenyekiti, wakulima hawa ni wakulima wadogo wadogo wenye 

mashamba madogo ya ekari moja hadi tatu kilimo chao hadi sasa ni duni. Pamoja na hayo jambo 
la kusikitisha ni kwamba wakulima hawa wanapopata soko la nje ambalo ni zuri kushinda soko la 
ndani Serikali inakuja na kauli kwamba ni marufuku kuuza mazao hayo katika soko la nje kwa 
sababu ya usalama wa chakula.  

 
Mheshimiwa Mwenyekiti, nataka kusema kwamba, wajibu wa kulisha nchi siyo wa 

wakulima wadogo wadogo, hii siyo kazi yao, kazi ya kulisha Watanzania ni kazi ya Serikali, Serikali 
ambayo imeomba ridhaa ya wananchi tarehe 31 Oktoba mwaka jana ndiyo ambayo itafute 
chakula cha kuwalisha wananchi. Watu wa kuisaidia Serikali ni wakulima wakubwa lakini siyo 
wakulima wanyonge ambao wana gunia zao ishirini au thelathini za mahindi au mpunga 
ukawazuia kuuza na kupata bei nzuri.  

 
Mheshimiwa Mwenyekiti, Serikali inaji-contradict yenyewe kwa sababu Serikali yenyewe 

ndiyo inasema kwamba wakulima wazalishe kibiashara. Hasa kama mkulima ana gunia zake kumi 
au ishirini anataka kuuza kwa ajili ya maendeleo yake unamzuia kuuza, maana yake mwakani 
mkulima huyu hatoweza kuzalisha hata nusu yake. Lakini kama Serikali inataka kuzuia basi iwafidie 
wakulima na hili siyo jambo geni.  



Mheshimiwa Mwenyekiti, hivi karibuni nimesikia nchi ya Ujerumani imezuia kwa muda wa 
wiki mbili uuzaji wa maharage kutokana na ugonjwa wa E. coli lakini siyo kuzuia tu bali imefidia 
Euro bilioni mbili kwa wakulima kwa wiki mbili tu, leo itakuwaje sisi tuwazuie wakulima wanyonge 
wasiuze kwa sababu ya usalama wa chakula, tafuteni chakula na mwache wakulima wauze 
mazao yao ili wapate manufaa. 

 
Mheshimiwa Mwenyekiti, Serikali imezoea, mwaka 2009/2010, Kamati ya Kilimo ilitembelea 

Kilombero Kijiji cha Mwanga kukutana na wakulima kusikiliza matatizo yao, wakulima walilalamikia 
Serikali kwamba imewatia hasara kubwa kwa sababu wana mpunga mwingi wamekuja 
wafanyabiashara kutoka Malawi lakini Serikali ikasema hakuna ruhusa ya kuuza. Wafanyabiashara 
wale waliondoka na walipotoa ruhusa ya kuuza walikuwa wameshapata soko sehemu nyingine. 
Kwa hiyo, Serikali ambayo imesema inajali wakulima, ni lazima ibadilike katika utekelezaji wake wa 
mambo kwa sababu kuwazuia wakulima unawavunja nguvu hawawezi hata kidogo kuzalisha 
katika mwaka unaofuata. 

 
Mheshimiwa Mwenyekiti, unapozungumzia maendeleo au maisha bora kwa kila 

Mtanzania ni lazima umzungumzie mkulima vijijini. Maendeleo ya Watanzania yapo vijijini, lakini 
hebu tuangalie je, katika mipango yetu ya kilimo, katika sera zetu ni vipi tunamwondoa mkulima 
hapo alipo na kumfanya alime kwa tija na manufaa.  Hili ndilo suala la msingi na kubwa la kufikiria, 
takriban nusu karne Serikali imeshindwa kutoa suluhisho la wakulima vijijini, kuwaondoa hapo 
walipo ili na kuwafanya wazalishe kibiashara zaidi. 

 
Mheshimiwa Mwenyekiti, yapo matatizo mengi sana, lakini kwanza tuna tatizo la sera ya 

kilimo, nani hapa anajua kwamba Wizara ya Kilimo, Chakula na Ushirika haina sera ya kilimo? Hii ni 
aibu na fedheha kwamba mpaka leo Wizara ya Kilimo, Chakula na Ushirika haina Sera ya Kilimo. 
Hata Kamati ya Kilimo, Mifugo haijui habari hii, wanaficha.  Wenyewe wanapanga huko 
wanakubaliana hili la utekelezaji, kwa kweli hakuna kilichofanyika. Wanatumia sera kutoka Adam 
na Hawa ambayo imepitwa na wakati. Namtaka Mheshimiwa Waziri, anapokuja hapa kujibu kwa 
nini Wizara hii kubwa kabisa ambayo inategemewa na Watanzania wote haina sera ya kilimo? 
Ndio maana mara nyingi hata mipango hii inakuwa shaghalabagala kwa sababu hakuna 
mwongozo. Hata hii Sekta ya Umwagiliaji ambayo mmesema mmeshatunga sera lakini hakuna 
kanuni, kwa hiyo, ni kama hamna kitu. Hili la kwanza. 
 

Mheshimiwa Mwenyekiti, tatizo la pili ni kwamba, Sekta hii ya Kilimo imedumaa katika 
muongo mmoja uliopita. Yaani Sekta yetu ya Kilimo imedumaa kabisa haikui, ukuaji wa sekta ya 
kilimo ni asilimia 4.3 tu. Wakati sekta nyingine kwa mfano ya viwanda inakuwa kw asilima 8.1 na 
sekta ya huduma asilimia 9.5, lakini kilimo kipo hapo hapo hakikui. Hakikui kwa sababu kubwa ya 
msingi kwamba, hakuna uwekezaji wa dhati kwenye kilimo na nitalieleza hili baadaye.  

 
Mheshimiwa Mwenyekiti, lakini kilimo kimechangia asilimia 24.7 wakati chenyewe kinapata 

kutoka kwenye bajeti asilimia 2.6. Nchi nyingine duniani kwa mfano katika bajeti zao za kilimo ni 
asilimia 50 ya bajeti kubwa. Yaani bajeti kuu imechangia asilimia 50 kwenye kilimo ingawa kilimo 
chenyewe kinachangia asilimia ndogo asilimia 1.7, hii ni  tofauti. Tanzania inatolewa kingi lakini 
kilimo kinachangia kidogo, ingawa kilimo kinachangia kidogo katika pato la Taifa lakini wao 
wanakipa hela nyingi. Nadhani kuna haja ya kufanya mabadiliko katika hili. Sasa nasema haya 
kwa utafiti ambao umefanywa. Nataka nitoe mtiririko wa jinsi bajeti yetu. Sisemi kwamba Serikali 
haiongezi bajeti, Serikali inaongeza lakini bajeti yenyewe inaongezwa kidogo mno kiasi ambacho 
haileti impact. 

 
Mheshimiwa Mwenyekiti, nataka nitoe mfano wa mtiririko wa bajeti yetu ya kilimo katika 

kipindi hiki cha Serikali ya Awamu ya Nne. Kwa mfano, mwaka 2005/2006 katika Bajeti ya Kilimo ni 
asilimia 5.8 tu lakini mwaka wa uchaguzi mwaka 2011 bajeti ya Kilimo iliongezeka kufikia asilimia 7.8 
kwa ajili ya kuvutia wapiga kura. Mwaka uliofuata 2011/2012 Bajeti ya Kilimo ni asilimia 6.9. Kwa 
hiyo, utakuta kwamba ingawa Serikali inaongeza kidogo lakini haikidhi haja kwa sababu nitaeleza 
baadaye. (Makofi) 

 
Mheshimiwa Mwenyekiti, ukiangalia sehemu nyingine kwa mfano, Mfuko wa Kuendeleza 

Umwagiliaji kwa ngazi za Wilaya na Ngazi za Mkoa unaongezeka kidogo, mtiririko wa matumizi ya 



fedha za kawaida na fedha za maendeleo kidogo uko juu. Hali kadhalika matumizi ya mbolea iko 
juu.  Lakini sababu ya msingi ya kwa nini bajeti hii haileti impact ni kwamba, kuna huu mfumko wa 
bei unafanya bajeti hii isiweze kupiga hatua. Kuna mfano, umetolewa hapa katika utafiti ambao 
umefanywa. Kwa mfano, mwaka 2008/2009 ambapo Serikali iliweka bajeti ya bilioni 666, baada ya 
kufanya mahesabu ya mfumko wa bei fedha halisi ilikuwa shilingi bilioni 431 tu. Mwaka uliofuata 
2009/2010, Bajeti ya Kilimo ilikuwa bilioni 903 lakini Bajeti halisi baada ya mfumko wa bei ni bilioni 
553. Mwaka uliopita 2010/2011, Bajeti ilikuwa 928 lakini hali halisi ya bajeti ni bilioni 546.  

 
Mheshimiwa Mwenyekiti, kwa sababu ya muda niende haraka haraka, imeonekana hata 

TAMISEMI bajeti yao kwenye kilimo inakuwa ndogo kabisa. Yaani ilikuwa kidogo ina hali  nzuri, 
inapata fedha nyingi na ile ambayo ina hali mbaya ya kilimo, basi inanyongwa zaidi.  

 
Mheshimiwa Mwenyekiti, nizungumzie haraka haraka suala la maagizo ya Mheshimiwa 

Rais, ambayo yamezungumzwa. Mwaka 2006 Mheshimiwa Rais wa Tanzania Mheshimiwa Dokta 
Jakaya Mrisho Kikwete, alipotembelea Mkoa wa Morogoro alisema Morogoro litakuwa ghala la 
Taifa. Tamko hili lilikuwa na kila uhalali kwa sababu Morogoro ni Mkoa wenye ardhi nzuri kwa kilimo 
na una mito isiyokauka 176 mwaka mzima. Kwa hiyo, ni kweli kwamba Morogoro ingetumiwa kuwa  
Ghala la Taifa. Lakini kwa mshangao wetu sote ni kwamba hadi leo Morogoro imekuwa ghala bila 
ya chakula. Kuna baadhi ya maeneo ya Morogoro yanaomba chakula. Tunamtaka Mheshimiwa 
Waziri atakapokuja jioni atuambie ni kwa nini Morogoro hadi leo siyo Ghala la Taifa wakati kuna 
rasilimali zote? (Makofi) 

 
Mheshimiwa Mwenyekiti, katika hili la maagizo ya Rais kuna suala la Tume ya Taifa ya 

Umwagiliaji. Rais katika mwezi wa Pili ameagiza na katika hotuba yenu mmeandika hapa kwamba 
Rais ameagiza iundwe Tume ya Taifa ya Umwagiliaji. Nafikiri sababu za msingi ambazo zimefanya 
Rais aunde Tume hii ni kwamba ameona kwa speed hii ya Wizara ya Kilimo Ilani ya Chama cha 
Mapinduzi ya mwaka 2010 mpaka 2015 ya kuwa na hekta milioni moja za umwagiliaji 
haitawezekana. 

 
 Kwa hiyo, ameamua kuunda Tume hii ili angalau kufuatilia maana itakuwa ni miujuza 

mwaka 2015 Wizara ya Kilimo, kuwa na hekta milioni moja. Sasa nataka kuwapa maneno ya 
busara, hii Tume baada ya kuundwa ni kwamba kama wakitia kapuni agizo hili la Mheshimiwa 
Rais, wakafanya mambo yao shaghalabagala wakalitia kapuni, zikawa hazikupatikana hekta 
milioni moja, basi itakuwa wameitia kapuni CCM. Hiyo itakuwa ni manufaa kwetu sisi wa Kambi ya 
Upinzani. (Makofi) 

 
Mheshimiwa Mwenyekiti, la mwisho kutokana na wakati nizungumzie Habari ya Maafisa 

Ugani, Serikali imeamua kupeleka Maafisa Ugani 11,000 kila Kijiji kipate Afisa Ugani mmoja.  Lakini 
nasema cha msingi siyo idadi ya Maafisa Ugani.  Hata kama mkipeleka Maafisa Ugani kila kaya 
siyo kijiji, kila kaya, basi malengo hayawezi kupatikana, kwa nini? Kwa sababu Maafisa Ugani 
hawapewi fursa za kufanya kazi zao vilivyo. Maafisa Ugani wengi hawana vitendea kazi, Maafisa 
Ugani, wengi hawana motisha ya kazi. Sasa kama tutatoa motisha ya kazi, kama tutatoa vitendea 
kazi inawezekana Maafisa Ugani wakafanya kazi zao vizuri na wamefanya Tanzania hapa, 
wameshaonesha mfano, kwenye utafiti wa chai, kwamba Maafisa Ugani wachache wameweza 
kufanya kazi zao vizuri, lengo ni kwamba uwaachie lengo, sisi tunataka uzalishe kwa mfano, chai 
tani fulani kwa eka, watafanya kazi hiyo. Lakini kurundika tu Maafisa Ugani wengi ukategemea 
kama watafanya kazi, hilo halitawezekana. 

 
Mheshimiwa Mwenyekiti, lingine kwa haraka haraka nizungumzie miradi ya ASDP.  ASDP ni 

mradi mkubwa ambao ulizinduliwa kwa mbwembwe zote mwaka 2006, mradi wenye thamani ya 
shilingi trilioni 2.5… 

 
(Hapa kengele ililia kuashiria kwisha kwa muda wa mzungumzaji) 

 
MWENYEKITI:  Mheshimiwa muda wako umekwisha. 
 
MHE. SALIM HEMED KHAMIS:  Mheshimiwa Mwenyekiti, nakushukuru. 
 



MWENYEKITI:  Ahsante.  Sasa namwita Mheshimiwa Anne Malecela. 
 
MHE. ANNE KILANGO MALECELA: Mheshimiwa Mwenyekiti, kwanza nianze kwa kukushukuru 

wewe mwenyewe kwa kunipa nafasi ya kuchangia asubuhi hii. Nimshukuru Mwenyezi Mungu kwa 
kunipa uwezo huu wa kuweza kusimama mbele ya Bunge lako Tukufu. 

 
Mheshimiwa Mwenyekiti, lakini nianze kwa ku-declare interest, niko upande gani, mimi ni 

mtoto wa mkulima wa mpunga na mtoto wa mkulima wa mahindi. Kwa hiyo, nitakuwa naongea 
kitu ninachokifahamu vizuri. Siyo tuu mtoto wa mkulima lakini nimeishi kijijini, nikawa nalima wakati 
niko likizo, nikisoma sekondari wakati wa likizo nalinda mpunga kwa hiyo, nakifahamu kilimo vizuri 
Waheshimiwa Wabunge. (Makofi) 

 
Mheshimiwa Mwenyekiti, nitaomba wakati nikizungumzia Wizara ya Kilimo nitumie Katiba 

kwa sababu niko serious kwenye Wizara. Takriban asilimia 80 ya Watanzania wanaishi vijijini. 
Wanapoishi vijijini wanategemea kilimo, ndio ukweli, pamoja na ufugaji lakini wanategemea 
kilimo. Nchi yetu bila kilimo bora, kilimo imara hatuwezi kuisogeza hii nchi. Lakini Tanzania ni lazima 
tukubali, Serikali ikubali kwamba ni lazima iwaondoe Watanzania ambao ni wakulima hapa 
walipo. Bila ya kufanya hivyo tutakuwa hatujauondoa umaskini wa Watanzania. (Makofi) 

 
Mheshimiwa Mwenyekiti, ili kilimo kiwanufaishe Watanzania kwa uchache wake ni vema 

Serikali ikaangalia haya yafuatayo: isimamie pembejeo bora, isimamie mbegu bora, isimamie 
mbolea bora na la msingi isimamie bei ya mazao ya wakulima. Mwishoni sasa nitaongelea 
kujenga mazingira ya kuongezea mazao thamani. (Makofi) 

 
Mheshimiwa Mwenyekiti, nianze na hili la pembejeo, mbegu na mbolea. Serikali 

naipongeza sana imekuwa na nia nzuri sana kwenye mbegu na mbolea. Imetoa ruzuku, 
kumekuwa na kitu kinaitwa voucher. Lakini Serikali mnapotoa kitu kizuri kama hiki mrudi nyuma 
mkaangalie je, kinakwenda sawa? Serikali hamjarudi mkaangalia voucher zinakwendaje? 
Voucher jamani mmewapelekea watu biashara, hamkuwapelekea wakulima na wakulima wa 
Tanzania hawapati manufaa kutokana na voucher hizi. Lakini kuna watu ambao wanapata 
manufaa ni biashara, mmepeleka biashara kwa watu, hamkupeleka unafuu wowote katika hili. 
Inabidi mrudi mkaangalie vizuri. (Makofi) 

 
Mheshimiwa Mwenyekiti, sasa nianze kazi, bei ya mazao, naomba niseme kwamba hapa 

napishana na Serikali. Serikali mimi na nyie hapa hatuko mahali pamoja. Bei ya mazao ili imsaidie 
mkulima, imnufaishe, imuondoe kwenye umaskini ni lazima izidi gharama za kilimo kile, ni lazima 
izidi gharama anazotumia pale anapolima. Hakuna kitu kinachouma kama kulima. Hebu mfikirie 
mkulima wa mpunga maisha yake yote anashinda kwenye maji asubuhi saa 11.00 aende 
akagombane na ndege, wafikirieni wananchi wa Rukwa, Dodoma, Iringa, Ruvuma, Mbeya, 
Arusha na kadhalika wanavyohangaika na kulima mahindi. Twendeni kwenye mpunga kuna 
Mbeya, Mwanza, Shinyanga, Tabora na Same Mashariki, mimi nalima mpunga sana, nalisha Mkoa 
wa Kilimanjaro. (Makofi) 

 
Mheshimiwa Mwenyekiti, lakini twende kwenye Bajeti ya Mheshimiwa Waziri. Waheshimiwa 

Wabunge, nashika Katiba hii kabla sijasoma. Katiba ya Jamhuri ya Muungano wa Tanzania toleo 
la mwaka 1977, sehemu ya 2, Ibara ya 8(c) na ibara ya 9(i) inasema hivi kwa kifupi kwamba: 
“Serikali itawajibika kwa wananchi na pia itatumia utajiri wa Taifa kuondoa umaskini, ujinga na 
maradhi”. 

 
 Serikali hamfanyi hivyo. Namchukua mkulima wa Rukwa, namchukua mkulima wa Iringa 

anayejitahidi kulima mahindi mchana na usiku Serikali inasema hivi, naomba kunukuu, Bajeti ya 
Mheshimiwa Waziri ukurasa wa 13 anasema hivi: “Aidha, ili kuepuka hatari ya Taifa kukumbwa na 
tatizo la upungufu wa chakula Serikali imefuta vibali vyote ambavyo vilikwishatolewa kwa ajili ya 
kusafirisha mazao ya chakula nje ya nchi na kusitisha uuzaji wa mazao haya nje ya nchi kwa 
kipindi cha miezi sita kuanzia tarehe 1 Julai, 2011 hadi tarehe 31 Desemba, mwaka 2011”. Hapa 
sipapendi. (Makofi) 

 



Mheshimiwa Mwenyekiti, nataka niungashe sasa hapa, sipaafiki nakwenda kwenye kauli 
ya Mheshimiwa Waziri namnukuu Mheshimiwa Waziri kwenye Gazeti la Mwananchi la tarehe 22 
Julai, 2011 alikwenda mpaka kwenye TV, kwa hiyo, haya maneno ni ya ukweli. Anasema hivi: 
“Majirani ambao wanakabiliwa na baa la njaa wanatakiwa kujadiliana na Serikali moja kwa moja 
na si wakulima, wafanyabiashara au mawakala kwa ajili ya kununua chakula”. Mheshimiwa Waziri, 
anaendelea, anasema hivi: “Tanzania ina ziada ya tani milioni 1.7 za chakula na kwamba Serikali 
imekuwa ikifikiria kuuza ziada hizo kwa nchi jirani za East African Community zinazokabiliwa na 
uhaba wa chakula”. Mheshimiwa Waziri alikuwa akiongea na Shirika Huru la Habari la Afrika 
Mashariki EANA sasa mnamwona Waziri hapo anafunga milango kwa wakulima lakini anasema 
Serikali iuze chakula nje, Serikali lini imeanza biashara? Serikali ilikataa kwamba haitafanya 
biashara. Mkulima anataka auze chakula chake apate faida ndio atanufaika na kilimo, 
mnakwenda mnamfungia mlango mnamwambia usiuze nje, wafanyabiashara mnawaambia 
msiuze nje, lakini ninyi Serikali sasa mnawakaribisha njooni hicho chakula mmekilima ninyi? (Makofi) 

 
Mheshimiwa Mwenyekiti, haya mahindi yamelimwa na wananchi wa Rukwa, wamelima 

wananchi wa Mwanza mpunga wao, wamelima wananchi wa Same Mashariki, kwa nini Serikali 
msifanye utaratibu mzuri wa halali kama mlivyokuwa mmeweka National Milling mkahakikishe 
wananchi wenyewe wanauza chakula chao kwa manufaa yao. Sasa Serikali mnanunua nyie na 
hamna uwezo wa kununua hiki chakula chote cha ziada kwenye hii nchi, halafu muuze nyie, 
naomba niseme hili nalikataa. Serikali mtakuwa hamjafanya haya mliyoyasema kwenye Katiba 
kwamba: “Itatumia utajiri wa Taifa kuondoa umaskini, ujinga na maradhi,” kwa nini nyie mnauza 
hiki chakula nje? Mheshimiwa Waziri nakataa, chakula ni cha wakulima. Pangeni utaratibu mzuri, 
wakulima wauze chakula chao, wanufaike nao, wanunue ma-VX jamani. Wakulima wa Tanzania 
ni maskini. (Makofi) 

 
Mheshimiwa Mwenyekiti, nimevaa viatu sekondari kwa sababu baba yangu alikuwa 

mkulima maskini, alikuwa analima mpunga na mahindi bei anayouzia ni ya chini, nimevaa kiatu 
nilipokuwa sekondari. Nilivaa nikiwa Weruweru Secondary School, siku zote napekua baba ni 
maskini, kwa nini?  Bei ya mazao iko chini, hapana, Mheshimiwa Waziri Mkuu angalieni hilo. 
Wakulima hawatendewi haki hilo nafikiri nimeeleweka. Nitakuwa Mbunge wa ajabu nikisema 
naunga mkono hoja Waziri amezungumza kauli ambazo sizipendi. Haya yanaingia kwenye hili 
lingine. (Makofi) 

 
Mheshimiwa Mwenyekiti, hatutakuwa tunawatendea haki Watanzania wanaolima mazao 

yanayosindikika kama hatutawajengea mazingira ya kusindika wenyewe mazao yao. Wananchi 
wa Tanga wanalima machungwa kwa wingi hawafaidi yale machungwa, anayefaidi ni huyu 
mwenye kiwanda cha kusindika machungwa yale na kuuza juice. Lakini la kusikitisha okay, Serikali 
mnasema hamna uwezo wa kujenga viwanda vya kusindika, wananchi wangu wa Same 
Mashariki, wamejenga kiwanda chao wenyewe cha kusindika tangawizi.  

 
Mheshimiwa Mwenyekiti, namshukuru Mheshimiwa Naibu Waziri, tena nampenda, yeye 

peke yake aliona aje Same Mashariki, nakumbuka tarehe 31 Januari, 2011 alikuja akaona kile 
Kiwanda. Jamani hakutegemea kukuta kiwanda kama kile vijijini, Kiwanda cha Kusindika 
Tangawizi tumemaliza na umeme na tumekijaribu kina uwezo mkubwa. Kiwanda kile sasa hivi 
tunajenga ghala ili tuanze. Jamani siyo kwamba ni kiwanda cha utani.  Tayari tuna order kutoka 
Tanzania Zanzibar Organic Product wanachukua tani 40 kwa mwezi, kampuni ya TATEPA tani 156 
kwa mwezi, Kiwanda cha Kutengeneza Biskuti cha Jambo cha Nairobi tani 15 kwa mwezi, soko la 
Ufaransa wanachukua tani 25, tunawaletea foreign exchange na masoko ya Arusha, Moshi na 
kadhalika na bado order zinakuja. 
 
 Mheshimiwa Mwenyekiti, wananchi wale wamejenga kiwanda chao wenyewe, nimekuja 
hapa nikauliza swali, Hansard hii hapa kama Mheshimiwa Waziri hana namletea, nimeuliza swali 
tarehe 14 Februari, 2011 kwamba wananchi hawa wamejenga kiwanda wenyewe, wamejinyima, 
kiwanda kimekwisha, wasaidieni kuboresha miundombinu ya maji na barabara ili waweze kubeba 
zile tangawizi kutoka kule mashambani kufikisha kiwandani.  Mheshimiwa Naibu Waziri alinijibu 
majibu mazuri, wananchi wangu wakachinja ng’ombe, mbuzi ku-celebrate kwamba Serikali 
inawasaidia, hakuna kitu kwenye hii bajeti yake. Nampigia Mkurugenzi ananiambia hatuna 
chochote tulichopewa na Serikali Kuu, jamani hata hawa wanaojitahidi? Wananchi hawa 



wamejinyima, wamejenga wenyewe, Serikali mnakataa kuwasaidia? Hivi jamani watu kama hawa 
kweli mnawatendea haki? 
 
 Mheshimiwa Mwenyekiti, Katiba imesema nini hapa? Katiba imesema kwamba Serikali 
itawajibika kwa wananchi. Serikali itatumia utajiri wa Taifa kumwondoshea umaskini Mtanzania, 
hawa wamejenga wenyewe, hawaiombi Serikali pesa, nasikia hata kulia, nimeumia sana kwenye 
hiki Kiwanda cha Tangawizi, ninety percent ya zile hela nimetafuta, Serikali nawaomba tu maji, 
nawaomba vibarabara ili niweze kukusanya tangawizi kupeleka kwenye kiwanda.  (Makofi) 
 
 Mheshimiwa Waziri Mkuu, hicho mnaninyima?  Halafu mnataka niunge mkono hoja, 
hapana! (Makofi) 
 
 Mheshimiwa Mwenyekiti, nitakuwa sijawatendea haki wananchi, Serikali ni lazima 
mwananchi anayejitahidi mumsaidie, hivi Waziri aliona uzito gani kuwapa vijibarabara wale 
wananchi, tena anatoka kule kule Same? Ameona uzito gani kuwapa wananchi wa Same 
Mashariki, waliojenga kiwanda wenyewe, kuwapa hata ndiva na alinijibu vizuri hapa, nakuletea 
Hansard, unipe majibu kwa nini alinijibu vizuri na akafanya vibaya. (Makofi) 
 
 Mheshimiwa Mwenyekiti, halafu, leo wananchi wananisikiliza, niseme naunga mkono hoja, 
alipojibu walimsikia, anasoma bajeti yake wanamsikia, Mkurungenzi anasema hawajapewa 
chochote. Hivi jamani kweli Watanzania mtawaondoa kwenye umaskini?  Serikali ni lazima 
mchukue jukumu la kuwaondoa wakulima walipo. Waliowapeni kura ni wakulima, walioiweka 
Serikali madarakani ni wakulima wako eighty percent, leo wakitaka kuuza mazao yao mnasema 
hapana, wayapeleke wapi? Yanaoza kule Rukwa, Mbeya, Mwe!  Jamani!  Hapana!  (Makofi) 
 

 Mheshimiwa Mwenyekiti, Mheshimiwa Waziri Mkuu alikuja akaweka jiwe la msingi yeye 
kwenye kile kiwanda, nakushukuru Waziri Mkuu alinipa milioni kumi. Namshukuru Mheshimiwa Rais 
nilipochangisha hela, nikatengeneza chakula cha usiku akawa mgeni wa heshima. (Makofi) 

 
Mheshimiwa Mwenyekiti, leo nawaomba barabara tu jamani, nitoe tangawizi kule, nilete 

kiwandani, hata shilingi moja. Naibu Waziri alikuja, akatuahidi pale ndani tulipofanya kikao na 
yeye, jamani naomba nisikilize majibu ya Waziri ili niweze kumuunga mkono hoja. Ahsante. (Makofi) 

 
MWENYEKITI: Mama inatosha, Mheshimiwa inatosha maana umeongea na Kipare, sasa 

inatosha. Ahsante sana Mheshimiwa Anne Kilango Malecela. Sasa nitamwita Mheshimiwa 
Innocent Kalogeris na baadaye atafuatiwa na Mheshimiwa Lediana Mng’ong’o na Mheshimiwa 
Mipata. Mheshimiwa Kalogeris! 
 

MHE. INNOCENT E. KALOGERIS: Mheshimiwa Mwenyekiti, ahsante sana kwa kunipa nafasi 
angalau nichangie katika hoja ambayo iko mbele yetu. Naomba nitumie nafasi hii vile vile 
kumshukuru Mwenyezi Mungu kwa kunipa nafasi ya kusimama nikiwa na afya tele katika Bunge 
lako Tukufu ili niendelee kuchangia hoja. 
 
 Mheshimiwa Mwenyekiti, Mkoa wa Morogoro, ulitamkwa na Mheshimiwa Rais wa Jamhuri 
ya Muungano wa Tanzania, Mheshimiwa Dokta Jakaya Mrisho Kikwete kuwa ghala la Taifa la 
chakula. Toka kipindi hicho, mpaka leo hii naomba niiulize Serikali imechukua hatua gani katika 
kutekeleza agizo la Mheshimiwa Rais? Sisi kama wananchi wa Mkoa wa Morogoro, tumejiandaa 
wote Viongozi wa Mkoa, Viongozi wa Wilaya katika kutekeleza agizo la Mheshimiwa Rais, lakini 
kuna kitu ambacho kinatukwaza na hata mchangiaji aliyepita muda mfupi, Mheshimiwa Arfi 
amelizungumzia kwamba inaonekana Serikali haijafanya jitihada za dhati ili Mkoa wa Morogoro 
uweze kutekeleza agizo la Mheshimiwa Rais. Niombe Wizara kupitia Bunge lako Tukufu katika bajeti 
hii ambayo naamini itapita na naomba nitangaze moja kwa moja kusema kwamba naiunga 
mkono hoja kama kuna mawili, matatu ambayo nitakapokuwa nazidi kuendelea kuchangia 
yatakuwa yamepitishwa. 
 
 Mheshimiwa Mwenyekiti, tunaomba tupewe pesa za kutosha katika miradi ya umwagiliaji 
ili tuweze kukamilisha miradi ambayo tumeianzisha. Ilani ya Uchaguzi ya Chama cha Mapinduzi 
inasema ndani ya kipindi cha miaka mitano inataka kukamilisha kupata chakula cha kutoka 



kwenye umwagiliaji katika hekta milioni moja. Lakini nataka niliambie Bunge lako Tukufu, Mkoa 
wetu wa Morogoro, una eneo ambalo linaweza kutumika katika kilimo cha umwagiliaji hekta 
milioni moja na laki tano, ni eneo kubwa sana. Kwa hivyo, ukijaribu kuangalia Mkoa wa Morogoro 
una uwezekano mkubwa wa kufanywa kuwa ghala la chakula kama Serikali itaweza kuingiza 
pesa kama vile inavyotakiwa. Vile vile nipongeze Wizara na Mheshimiwa Rais kwa agizo ambalo 
wamelitoa la kuunda Tume ya Umwagiliaji. 
 
 Mheshimiwa Mwenyekiti, ndani ya bajeti, Mheshimiwa Waziri amesema kwamba 
pembejeo muhimu katika kilimo ni maji. Naomba nikiri na naamini wote sisi kama Wabunge tunakiri 
na Watanzania wanakiri hata kama kutakuwa na mbolea, hata kama kutakuwa na mbegu bora, 
bila maji, kwa kutegemea mvua ambayo inatokana na Mwenyezi Mungu tutakuwa hatuwezi 
kufika pale ambapo tunapahitaji. Niombe Wizara, Mheshimiwa Rais ameshatoa agizo la kuundwa 
Tume, hebu tuondoe urasimu katika michakato yote ambayo itafanywa ili Tume ya Umwagiliaji 
iweze kufanya kazi, naomba ikamilike katika kipindi cha mwaka huu, mwakani mje na hadithi za 
kutwambia kwamba Tume imeshaundwa na iko tayari kufanya kazi ili kilimo cha umwagiliaji kiweze 
kufanya kazi. 
 
 Mheshimiwa Mwenyekiti, niombe Wizara itupatie katika maombi yetu ya bajeti ya kilimo 
cha umwagiliaji kwa mwaka tuliomba bilioni 116, lakini tumepata bilioni nne, pesa mlizotupa ni 
ndogo, tunaomba endeleeni kutupa, mtusaidie kutupatia pesa ili tuweze kukamilisha azma ya 
Mkoa wa Morogoro kuwa ghala la chakula. 
 

Mheshimiwa Mwenyekiti, vile vile naomba nitumie nafasi hii kumpongeza Mheshimiwa 
Waziri, Naibu na timu yake ya umwagiliaji ya Taifa kwa ziara ambayo waliifanya Mkoa wa 
Morogoro kwa kutembelea mradi wa Kongwa Tulo, Mbalangwe na kwa kutembelea mradi wa 
Kiloka. Matunda tumeyaona katika bajeti, tumepata pesa katika miradi hiyo. Nataka kuthibitisha 
kwamba katika mradi wa Mbalangwe, pesa tuliyopewa tunaamini tutakamilisha mradi huo na 
utaanza kazi ili wananchi wafaidike, lakini vile vile suala la kuchangia ghala la chakula kwa 
wananchi wa Mkoa wa Morogoro liweze kutekelezeka. 

 
Mheshimiwa Mwenyekiti, niombe katika miradi mingine iliyobakia, miradi ya Kongwa Tulo, 

Serikali iendelee kutupa hela, lakini miradi, katika Wilaya ya Kilombero, miradi katika Wilaya ya 
Mvomero, miradi katika Wilaya ya Kilosa, Serikali iendelee kuchangia ili tuweze kukamilisha azma 
ya Mheshimiwa Rais.  
 
 Mheshimiwa Mwenyekiti, katika hilo suala la kilimo kwanza, kuna suala la voucher. 
Naomba niipongeze Serikali kwa jitihada kubwa ambazo inazifanya katika kumkomboa mkulima 
maskini. (Makofi) 
 
 Mheshimiwa Mwenyekiti, naomba niiombe Serikali iendelee na utaratibu huo, lakini 
niiombe Serikali vile vile katika mwaka huu uliokwisha, Serikali ilikuwa inachangia asilimia 50 na 
mwananchi anachangia asilimia 50, bado wakulima wa Kitanzania ni maskini, hebu Serikali 
iendelee kubeba mzigo, ipunguze uchangiaji wa mwananchi kutoka asilimia 50 angalau 
mwananchi achangie asilimia 25.  (Makofi) 
 
 Mheshimiwa Mwenyekiti, naamini kabisa uwezo wa Serikali kwa kubeba mzigo kwa asilimia 
75 inaweza na katika kuchangia huko kwa asilimia 25 mwananchi na Serikali asilimia 75, 
kutapunguza vitu vingi ambavyo ndani ya Bunge hili tumevisikia. Kuna uchakachuaji wa voucher 
na pembejeo, lakini ukijaribu kuangalia uchakachuaji huu unatokana na wananchi kushindwa 
kuchangia gharama ya kununua mbolea ambayo inatolewa na ruzuku. Niiombe Wizara katika 
suala la voucher za ruzuku, badala ya kutumia wafanyabiashara hebu basi tubadilishe tutumie 
SACCOS zetu ambazo ziko katika maeneo tunayotoka. Naamini kabisa wafanyabiashara, dhamira 
yao kubwa ni kupata faida, lakini vile vile ni bahati katika Wizara hii, ni Wizara ya Kilimo, Chakula 
na Ushirika, nadhani umefika wakati Wizara kuwanyanyua washirika ambao ni vyama vya 
SACCOS katika maeneo tunayotoka. (Makofi) 
 
 Mheshimiwa Mwenyekiti, Serikali, kwenye mabenki iwapatie SACCOS  udhamini ili wapate 
mkopo na wao sasa ndiyo wafanye kazi ya kugawa pembejeo za ruzuku katika maeneo 



tunapotoka.  Naamini kwa kutumia SACCOS ambazo zinatoka katika maeneo tuliko, tunaweza 
hata kukopeshana ile mbolea au mbegu na tukaja kulipana baada ya mavuno kwa maana kule 
tunajuana sisi wenyewe. 
 
 Mheshimiwa Mwenyekiti, baada ya kuchangia hayo, naomba nije katika suala la 
migogoro ya wakulima na wafugaji. Naomba kwanza nimwombe Mwenyezi Mungu nami 
anipunguze jazba maana yake nilimwona Mama yangu Kilango Malecela wakati anachangia, 
alikuwa na maumivu makali.  
 
 Mheshimiwa Mwenyekiti, suala la migogoro ya wakulima na wafugaji ni suala ambalo kwa 
kweli naomba nikiambie Chama changu cha Mapinduzi na Serikali yetu kinaweza kutupeleka 
pabaya. Katika Wilaya ya Morogoro Vijijini, tumepoteza Kata tatu katika uchaguzi uliokwisha 
katika nafasi ya Udiwani kwa ajili ya migogoro ya wakulima na wafugaji, lakini bahati mbaya 
inaonekana Serikali inawaogopa wafugaji, kuna barua imetoka kwa Mheshimiwa Waziri Mkuu ya 
tarehe 30 Aprili, 2009. Naomba niinuku:  “Nakwenda kwa Wakuu wa Mikoa wote Tanzania Bara. 
Usitishaji kwa muda zoezi la kuondoa mifugo iliyoingia katika maeneo ya Halmashauri bila vibali. 
Tangu mwezi Disemba 2008, Mkoa wa Morogoro na Mkoa wa Rukwa umekuwa ukiendesha 
operation za kuwaondoa wafugaji na mifugo yao ambao waliingia katika Mikoa yao bila kufuata 
taratibu. Misingi ya operation hii, moja Kimkoa tulikuwa tunatekeleza Waraka wa Rais Na.1 wa 
Mwaka 2000 ambao ulikuwa unakataa uswagaji holela wa mifugo. Lakini mbili, tamko la Makamu 
wa Rais ili lililokuwa linahusu mkakati wa kuhifadhi ardhi, mazingira na vyanzo vya maji ambao 
utekelezaji wake ulianza kuanzia tarehe 1 Aprili, 2006”. 

 
 
Mheshimiwa Mwenyekiti, hadi leo hii baada ya kusitishwa zoezi hili, Waziri aliyekuwa na 

dhamana ya Serikali za Mitaa, Mheshimiwa Celina Kombani alisema sababu kubwa ya kusitisha 
zoezi hili ni kwamba alitaka kuhakikisha operation hiyo inasitishwa kwa muda ili Serikali ipate fursa 
ya kuchambua taarifa na takwimu za uchunguzi zitakazokuwa zimeundwa endapo italazimika 
kuendelea na zoezi hili, basi mtajulishwa tarehe rasmi ya kuanza zoezi hili.  Hadi leo hii ni zaidi ya 
miaka mitatu hakuna chochote ambacho tunachoambiwa. Lakini kule wafugaji wamekuwa na 
kiburi na bahati mbaya, wafugaji hao sisi hatukuwakaribisha, walizamia baada ya zoezi kule la 
kuwaondoa Ihefu, bahati mbaya Mkoa wa Morogoro ndiyo ukawa kitivo au kitovu cha wao 
kuvamia zoezi hili wakati sisi tunajipanga kuondoka, yaliyotokea Kilosa yataweza kutokea 
Morogoro Vijijini, Kilombero, Ulanga na Mkoa mzima ambayo itakuwa ni hatari kubwa kwa Serikali. 

 
Mheshimiwa Mwenyekiti, tunapozungumza sisi kama Viongozi wa siasa, tukienda kwenye 

uongozi wa Serikali, Mkuu wa Mkoa, Mkuu wa Wilaya, Mkurugenzi, OCD kuwaomba kwenda 
kuwaondoa wafugaji hawa, tunaambiwa kuna barua kutoka kwenye Ofisi ya Waziri Mkuu.  
Ninachojua wao Wakuu wa Mikoa, Wakuu wa Wilaya kama Viongozi wa Serikali ambao wako 
chini ya Ofisi ya Waziri Mkuu hawawezi kumuuliza Waziri Mkuu, naomba nimuulize Mheshimiwa 
Waziri Mkuu katika kuchangia bajeti ya Wizara ya Kilimo ambayo tunazungumzia kilimo kwanza, 
hivi hii barua usitishaji wake umefikia wapi? Naomba niipe Serikali mwezi mmoja, tuna wakati 
mgumu sana kule, mwaka huu wakulima, tumefanya zoezi la kulima, tunapanda nyuma, 
tunaweka wigo ng’ombe wasile mazao yetu. (Makofi) 

 
Mheshimiwa Mwenyekiti, tuliwafukuza walikwenda Selous, sasa hivi kule Selous wameuwa 

simba, nyati, tembo na hivi wanarudi nyuma tena kwa ajili ya kuja kufuata mazao yetu. Ina maana 
kwa lugha nyingine unavuna, unalazimishwa na mfugaji anakwambia vuna kesho aingize 
ng’ombe. Huo ni uzalilishaji wa wananchi katika eneo lao, wananchi wa Jimbo la Morogoro Kusini, 
Mkoa wa Morogoro tumechoka, tunasema hatutaki yatokee yaliyotokea Kilosa, lakini kama Serikali 
itashindwa kuchukua uamuzi na leo katika majumuisho ya bajeti nipate jibu kutoka kwa 
Mheshimiwa Waziri Mkuu nini ambacho Serikali inasema, naomba kwanza niseme sitounga mkono 
hoja, lakini lingine ambalo nalisema vifo vitatokea katika Mkoa wa Morogoro na hususan Jimbo la 
Morogoro Kusini, naomba asije akalaumiwa mtu. 

 
Mheshimiwa Mwenyekiti, tumechoka kunyanyasika katika eneo letu, sisi Waluguru, 

Wakutu, Wakwere, Wapogoro, Wavidunda kazi yetu kubwa ni kilimo, hatujui kufuga. Sasa 



inapofika katika eneo letu ambalo tunalima, lakini hatuna uhakika wa kuvuna kwa sababu kuna 
mfugaji atakuja, alishe ng’ombe mazao yake, ni kututangazia kifo. (Makofi) 

 
Mheshimiwa Mwenyekiti, naamini wananchi wa kule wako tayari kufa sasa, kwa sababu 

kushindwa kuvuna ni kwamba kukaribisha njaa na kama akipata njaa ni tayari kifo 
kimeshajitokeza. Kwa hivyo, naiomba Serikali, tafadhalini, inaonekana Mikoa yetu miwili ya Rukwa 
sijui kinachoendelea, lakini Mkoa wa Morogoro tumebanwa na Serikali inashindwa kutoa kauli.  
Nashindwa kuelewa kuna interest gani?  Sisi ni wakulima naomba mtupe nafasi tuendelee na 
kilimo na tuko tayari kutekeleza agizo la Mheshimiwa Rais, Mkoa wa Morogoro kuwa Ghala la Taifa 
la Chakula na lakini tuko tayari kutekeleza Ilani ya Uchaguzi ya Chama cha Mapinduzi katika 
mapinduzi ya kijani.  (Makofi) 

 
Mheshimiwa Mwenyekiti, tunawaomba, naiomba Serikali kwa kweli, wakati wa 

majumuisho, nipate kauli. Kwa sababu Wakuu wa Mikoa ukiwaambia wanaogopa, tumeweza 
kulima mwaka huu kwa kufanya uhuni, pengine tuite hivyo. Tulikuwa tunatumia fedha zetu mfukoni 
kama Wabunge tunakwenda tunaswaga wafugaji wale wavamizi wanaoondoka, tumelima, sasa 
wanarudi kutoka Selous, wanatulazimisha tuvune haraka, waingize ng’ombe na ukishindwa 
unapigwa fimbo, kesho wanaingiza ng’ombe wanakula.  Bahati mbaya, sheria ambazo zipo 
zinawalinda wafugaji. Akipelekwa Mahakamani anafunguliwa trace passing faini yake ni shilingi 
elfu themanini… 

 
(Hapa kengele ililia kuashiria kwisha kwa muda wa mzungumzaji) 

 
MWENYEKITI: Ahsante sana Mheshimiwa Kalogeris. 
 
MHE. INNOCENT E. KALOGERIS: Mheshimiwa Mwenyekiti, nitasubiri majibu ya hili ili niweze 

kuunga mkono hoja, vinginevyo nitachukua shilingi. 
 
MHE. LEDIANA M. MNG’ONG’O: Mheshimiwa Mwenyekiti, kwanza nakushukuru kwa kunipa 

nafasi ili nami niweze kuchangia hoja ya Waziri wa Kilimo, Chakula na Ushirika. Naomba nianze 
kwa kuunga mkono hoja hii iliyoko mbele yetu na pia niwapongeze Mheshimiwa Waziri, Naibu 
Waziri, Katibu Mkuu, Naibu Katibu Mkuu na watendaji wote wa Wizara ya Kilimo wakiwemo 
wataalam wote wa kilimo na wataalam wa ugani popote walipo kwa kazi nzuri wanayoifanya. 

 
MHE. LEDIANA M. MNG’ONG’O: Mheshimiwa Mwenyekiti, naomba nianze kwa kuchangia 

mazao ya mboga na matunda. Mkoa wa Iringa una mazao yote yale ambayo yanapatikana 
kwenye nchi za baridi.  Mkoa wa Iringa ukitaka peaches zimejaa, plums zimejaa, apples ni nyingi 
sana na parachichi. Lakini huu mkoa haujawekewa utaratibu nzuri, tunaona matunda ya namna 
hii yanaagizwa kutoka Afrika ya Kusini yanakuja wakati sisi ukifika msimu wa mavuno matunda 
haya yamejaa, hakuna mnunuzi, wananchi wanatupa tu. Wilaya ya Makete karibu yote ukiacha 
Tarafa ya Matamba, matunda yanapatikana, Wilaya ya Kilolo, Tarafa ya Kilolo matunda haya 
yanapatikana,  Wilaya ya Lupembe, Igominyi, Imalinyi, matunda haya yapatikana na Wilaya ya 
Mufindi sehemu kubwa sana ya Wilaya ya Mufindi matunda haya yanapatikana yote niliyoyataja.  
(Makofi)   
 
 Mheshimiwa Mwenyekiti, lakini hakuna utaratibu wowote ambao umewekwa kuhakikisha 
kwamba haya matunda yanapata soko.  Lakini pia tunapewa mbegu ambazo ni za kisasa, 
zinazozaa haraka na ujuzi wa wale wakulima wanapewa ujuzi tuweze kuuza matunda yetu. Kwa 
nini tuagize matunda kutoka nje ya nchi wakati sisi tuna matunda yanaoza, hayana soko? 
(Makofi) 
 

Mimi nilikuwa namwomba Mheshimiwa Waziri, tuangalie hili ili tuwe na viwanda vidogo 
vidogo, tusindike matunda yetu au tuyahifadhi na sisi tuweze kuyauza. Nina uhakika kwamba 
mazao haya yangeweza kubadilisha hali ya umaskini uliopo Mkoa wa Iringa na ukizingatia 
kwamba msimu wa haya matunda yanakuwa hayana kazi pamoja na nyanya zetu. (Makofi)  
 
 Kwa hiyo, hii ingeweza kuwa ni ajira mojawapo kwa vijana kwa kuwavutia vijana kubaki 
vijijini, kufanya kazi. Kwa sababu watakuwa wanajua kwamba wanalima matunda yao, 



wanasindika na bado wanapata soko ambalo ni kubwa nchini, yapo mapeasi barabarani humu,  
apples kila sehemu tunakokwenda tunauziwa shilingi 500, shilingi 800 mpaka shilingi 1,000  kwa 
tunda moja wakati sisi matunda yetu yanaozea sokoni.  Kwa hiyo, nilikuwa napenda hili litiliwe 
umuhimu na lifanyiwe kazi. (Makofi)  
 
 Mheshimiwa Mwenyekiti, kilimo cha mpunga. Kilimo cha mpunga kuna maeneo mengi 
ambayo yanalima mpunga, hata mkoa wa Iringa tunalima mpunga katika Tarafa ya Idodi.  
Nampongeza sana Waziri Mheshimiwa William Lukuvi kwa kazi nzuri ya Jimbo lake ambako 
wanalima kilimo kizuri cha mpunga. Lakini nimeona kwamba kuna sehemu nyingine wale 
wanaolima mpunga wamepewa mafunzo ya kusindika kuweza kuweka grades. Wale wananchi 
wa Idodi na Pawaga wana viwanda vya kusindika, wanabangua mpunga wao. Lakini kama 
wangepata mafunzo haya wakaweza pia wakaweka grade na kuondoa mchanga kwenye 
mchele ili kuweza kupata soko zuri ingekuwa ni vizuri.  Kwa hiyo, ningependa pia haya mafunzo 
yatolewe. (Makofi)  
 
 Mheshimiwa Mwenyekiti, asilimia 70 ya Watanzania wote tunategemea kilimo. Lakini wote 
hapa tunazungumza kwamba kwa kweli kwa kuangalia Wizara hii inapewa fedha kidogo jamani 
hata tukihitaji mabadiliko, Waziri atafanya mabadiliko gani na fedha kidogo ya namna hii.  Hivi 
Waziri huyu atafanya miujiza gani? Afanye miujiza gani ambayo wenzangu tunataka kuiona.  Mimi 
na-declare interest ni mtu wa kilimo.  Nimevaa hili joho nalifahamu.  Hivi tunategemea kwamba 
kweli kutakuwa na mabadiliko ya kilimo wakati rasilimali zilizowekwa na Wizara hii zinakuwa ndogo 
na sisi tukifika hapa tunamwandama Waziri badala ya kuandama sisi tuongeze Bajeti. Zitafutwe 
fedha Wizara hii ipewe fedha za ziada nyingi, kwa sababu uti wa mgongo.  Hivi uti wa mgongo 
ukivunjika kuna mtu anaweza kutembea?  (Makofi)  
 
 Mheshimiwa Mwenyekiti, si tunasema huu ni uti wa mgongo wa nchi yetu, lakini uti wa 
mgongo ambao hauna kitu cha kushikilizia. Tunatakiwa fedha zitengwe, Wizara ipewe fedha za 
kutosha. Wataalam wa Ugani ndugu zanguni wanapata taabu. Wapo huko vijijini 
hatuwazungumzii sana.  Lakini wanafanya kazi katika mazingira magumu, tunategemea kwamba 
eti walete mabadiliko ya kilimo wakati wenyewe wana shida.  Wapo kwenye mazingira magumu 
hawapewi hata motisha ya kufanya kazi kwenye mazingira magumu.  Hivi unategemea kweli Afisa 
Kilimo wa Ugani atembee kwa mkulima mmoja mmoja mwenye shamba dogo awafikie kijiji kizima 
hivi tumewahi kufanya hesabu Afisa Kilimo au Afisa Ugani mmoja anawafikia wakulima wangapi? 
 
 Mheshimiwa Waziri hili nalo tunatakiwa tuliangalie kwa sababu kuna utaratibu ambao 
tumeuweka.  Tunaangalia kwamba wakulima hawa wanafikiwa kweli?  Kama tunataka kuwafikia 
ni lazima wawe kwenye vikundi vya ushirika ambako itakuwa rahisi kwa mtaalam wa kilimo kuweza 
kuwafikia.  Lakini kutegemea kwamba mtaalam wa kilimo atakwenda kumfuata mtu mmoja 
mmoja.  Nyenzo anazotumia duni, anakaa kwenye nyumba duni, mshahara kupata shida na 
anatembea umbali kufuata mshahara wake.  Mshahara huo huo halipwi posho ya kufuata 
mshahara ndiyo huo huo anaoutumia.  Hivi ana motisha kweli ya kufanya kazi?   
 

Kwa hiyo, mimi nilikuwa nataka kusema kwamba mazingira ya watendaji, wafanyakazi wa 
ugani yaboreshwe ili wawe na moyo wa kufanya kazi na tunavyofikiria wataalam wengine 
kupewa motisha ya kufanya kazi katika mazingira magumu na tuangalie pia na wataalam wa 
kilimo ambao wanafanya kazi kwenye mazingira magumu.   
 
 Mheshimiwa Mwenyekiti, Bodi ya Mazao Mchanganyiko.  Bodi hii ni mpya na kwa kweli 
inahitaji kupewa fedha ili iweze kununua mazao ya wakulima na kuweza kuhakikisha kwamba bei 
inapanda, wakulima wetu walime mazao. Serikali imefanya kazi nzuri. Sisi Mkoa wa Iringa imetoa 
pembejeo za kilimo. Mazao yameongezeka na wananchi wamelima, sasa hivi wanachotegemea 
ni mazao yao yaweze kununuliwa, tena kwa bei nzuri  ili waweze kupata faida lakini pia waweze 
kuondokana na umaskini. Kama tutakuwa tunawapa pembejeo wameshindwa kuuza tutakuwa 
hatukufanya kazi iliyostahili tufanye.  Kwa hiyo, ni lazima tuhakikishe kwamba wanapata masoko 
yao.  Kwa hiyo, Bodi hii ilitakiwa iongezewe ili iweze kupata nguvu ya kuweza kununua mazao ya 
wakulima.   
 



 Mheshimiwa Mwenyekiti, kuhusu mbegu za kilimo, asilimia kubwa kama Wizara ilivyosema, 
wanategemea mbegu kutoka nje. Mbegu nyingine hazilingani na mazingira ya kwetu. Kwa hiyo, 
zinaletwa nchini, nyingine hazioti.  Kwa hiyo, mimi nilikuwa nafikiri tuhamasishe vikundi mbalimbali 
vya wakulima vijijini waweze kulima mbegu ambazo zinahimili mazingira ya nchini kwetu na pia 
itakuwa imeongeza uchumi wa nchi yetu kwa sababu tunalima humu humu tunauza na wakulima 
wanaongeza kipato. (Makofi)    
 
 Mheshimiwa Mwenyekiti, suala la vyama vya ushirika, vyama vya kuweka na kukopa ni 
muhimu sana. Wenzangu wamezungumzia kuwa vipewe pia nafasi ya kuuza pembejeo. Labda 
tungepunguza malalamiko haya, hata kugawa hizo pembejeo za vocha, tungepunguza 
malalamiko kama tungeweza kutumia vyama hivi kwa sababu hata vyama vya kuweka na 
kukopa vinawajua wanachama wao ambao vinaweza kuwauzia.   
 
 Mheshimiwa Mwenyekiti, suala lingine ni suala la kilimo cha mihogo.  Kilimo cha mihogo 
kwa muda mrefu sana kimekumbana na matatizo na kuna maeneo mengine yanayolima mihogo.  
Sisi wengine mihogo ndiyo iliyotukuza tukafika mpaka hapa, lakini mihogo hii sasa hivi imekumbwa 
na tatizo kwa mfano Wilaya ya Musoma Vijijini hakuna chakula. Mihogo yote imeingiwa na 
ugonjwa, hakuna zao mbadala ambalo wamepewa pamoja na kwamba wanakaa kando kando 
ya Ziwa Victoria. Maji ya Ziwa Victoria yanatoka, yanapelekwa mpaka Mikoa ya Shinyanga, lakini 
wale wanaokaa nao pembeni pale hawajafaidika na maji haya.  
 

Mheshimiwa Mwenyekiti, kwa nini hatujawaanzishia umwagiliaji, kwa nini maji yatoke 
Suguti, yatoke Bugunda, yatoke Kome yaende mpaka sehemu mbalimbali huko lakini wale wote 
wanahangaika, hata maji ya kunywa tu huwa hawana?  Hivi kweli jamani ni sahihi?  Hata ule 
mradi wa umwagiliaji maji wanayaona hivi hivi wanayaoga, wanavua, lakini hawafaidiki, wanalala 
njaa. Kwa nini tusianzishe mradi wa umwagiliaji kwenye maeneo yote ya maziwa ambayo maji 
yako jirani pale ili na wenyewe tuondokane na njaa. Tunaangalia maji ya ziwani tunasema maji 
yaliyoko ardhini, wakati kuna watu wana maji yapo kando kando pale hawayatumii na njaa ipo 
kila siku.  Kwa nini hatuanzi na hayo maeneo?  (Makofi)  
 

Mheshimiwa Mwenyekiti, maeneo ya Bugwema kule, maeneo ya Mgango huko, kwa nini 
hatuanzi na hayo? Nina uhakika hata maziwa mengine, wananchi wangeweza kufaidika ikiwemo 
na mikoa yote ya Mwanza iliyopo kando kando kama mikoa ya Kagera, Rukwa wale walioko 
karibu na Ziwa Rukwa, Ziwa Nyasa, Ziwa Tanganyika, yale maeneo ambayo jirani.  Mimi nafikiri 
tukichukua hii hii ndiyo ingekuwa ya kwanza, sidhani kama tungekuwa tunalalamika watu wana 
njaa. Hivi tunasemaje watu wana njaa wakati wamezungukwa na Ziwa?  Mimi sijaelewa, naomba 
umwagiliaji utiliwe umuhimu na tuangalie kama kweli tunaweza kubadilisha.  Tutaleta mabadiliko 
ya kilimo kama tutatumia rasilimali ambazo Mungu ametupa ikiwa ni pamoja na maji ambayo 
yanatuzunguka. (Makofi)   
 

Mheshimiwa Mwenyekiti, suala lingine ni kilimo cha nazi.  Maeneo mengine nazi ni kitu 
muhimu sana na mimi niliwahi kuzungumza hapa Bungeni nikauliza kuna maeneo ambayo mimi 
nimeona ns nimezaliwa nimeona nazi zinakuwa, lakini hizi nazi nikaomba Waziri kwamba utafiti 
ufanyike.  Maeneo ya Ludewa kule kuna nazi kabisa wanavuna mpaka leo.  Kwa nini hatulimi zao 
la nazi kwenye maeneo ambapo tunaona kwamba nazi zinakuwa? Maeneo ya Bukima huko 
Magita huko, nazi zipo na wanavuna. Kwa nini hatuagalii hilo zao mbadala ambalo linaweza 
likatumika kwenye maeneo kama hayo?   
 

Mheshimiwa Mwenyekiti, suala lingine ambalo tunatakiwa tuliangalie ni suala la vijana.  
Mimi nakubaliana na wazo kwamba tuanzishe benki ambazo zinaweza kutoa mikopo, ikiwemo 
Benki ya Kilimo.  Kama tutatoa mikopo ina maana tutavutia vijana ili vijana waweze kubaki vijijini 
kwa sababu wanajua kwamba wanaweza kujiajiri.  Kama hatutafanya hivyo tutajikuta katika 
kilimo wamebaki wanawake peke yao na wazee, vijana wote wameondoka.  Sasa tutapataje 
kilimo ambacho wazee ambao wameishiwa nguvu akinamama wangu wanahangaika kutwa 
mzima na majukumu makubwa waliyonayo na wenyewe wamebaki wakulima vijana 
wanaondoka kwa sababu wanaona kilimo hakina tija.   

 



Tumeona mfano, tumeona vijana wanaweza kurudi vijijini, tumeona mfano wa Ismani 
huko Pawaga ambako wamelima mpunga, vijana wanatoka mjini kwenda kupata ajira Pawaga.  
Mheshimiwa Waziri naomba uende ukaangalie, Luganga kule vijana wanatoka mjini pale, 
wakienda kufuata ajira kule kwa sababu wanaona kina tija.  Hebu tuwafikirie vijana na tuwape 
mikopo. Vijana pia tuwape mikopo na pia tuwaweke katika makundi wakiwemo vijana wa kike. 
Kwa sababu vijana wa kike wanatoka kwa mfano mkoani kwangu, wanakwenda kutafuta ajira 
mbaya.  Hawaendi huko kwa sababu wanataka, wanaenda huko kwa sababu mazingira 
yanawapeleka.  Tuokoeni.  (Makofi)   
 

Mheshimiwa Mwenyekiti, Benki hiyo ya Wakulima kwa kweli hiyo ndiyo itakuwa ukombozi.  
Hayo maandalizi yaende haraka ili Benki hiyo ianze kazi. Nafikiri kwamba hiyo ndiyo itahakikisha 
kwamba mikopo inawafikia wakulima kwa sababu Benki ya Rasilimali kweli inatoa mikopo lakini 
haina matawi mikoani. Basi na hiyo benki pia iwe na matawi mikoani na sisi huko mikoani, tuliyoko 
mikoani tuweze kupata mikopo, kwa sababu la sivyo inabidi uende Dar es Salaam.  Hivi wale 
wakulima wa vijijini watatoka waende Dar es Salaam wakafuate tawi la TIB?    
 

MWENYEKITI:  Ahsante Mheshimiwa Lediana Mng’ong’o.   
 

MHE. LEDIANA M. MNG’ONG’O:  Mheshimiwa Mwenyekiti, naunga mkono hoja.  Ahsante 
sana.   (Makofi)   
 

MHE. DEUSDERIUS J. MIPATA: Mheshimiwa Mwenyekiti, nakushukuru sana kwa kunipa 
nafasi.  Namshukuru pia Mwenyezi Mungu na nawashukuru pia Wanankansi, hasa Wanankansi 
Kusini, kwa kunidhamini na kuniamini na mimi sitawaangusha.  (Makofi)   
 

Mheshimiwa Mwenyekiti, kilimo tunasema ni uti wa mgongo.  Hatuna ubishi na hilo na 
kwamba kilimo kinaajiri zaidi ya Watanzania asilimia 80. Kilimo kinatu-support kwa chakula kwa 
asilimia 95.  Kilimo kinachangia uchumi wa Taifa kwa asilimia 24.1; ni dhahiri kwamba kilimo 
kinahitaji kusaidiwa. Hapa hatuna ubishi napo. Kilimo hiki kimekuwa na changamoto nyingi. 
Changamoto mojawapo ni wataalam wachache, zana zinazotumika ni duni sana na 
nimeambiwa zana zinazotumika katika kilimo asilimia 70 ni majembe ya mkono. Hatuwezi kuleta 
mapinduzi katika suala hili.  Hatuna matrekta, hatuna miundombinu mbalimbali. Sasa mimi 
nitajielekeza katika miundombinu michache ambayo inatusumbua. Kabla hatujafika huko kwanza 
niipongeze Serikali kwa mpango wake wa ruzuku.  Hakika wametusaidia.  (Makofi)   
 

Mheshimiwa Mwenyekiti, Mkoa wa Rukwa tumepanda katika uvunaji na nitawaonyesha 
takwimu hapa.  Sasa kama tutaendelea na utaratibu huu mimi naomba basi wazalishaji wa 
mbolea Minjingu TFC wapewe ruzuku moja kwa moja.  Mbolea ije kwenye matumizi moja kwa 
moja, kuliko kufukuzana ilivyo sasa. Wazalishaji wa mbegu nao pia wapewe ruzuku moja kwa 
moja, mbegu ije ikiwa inatumika. Tutapunguza kufukuzana, ma-DC watafukuzwa sana 
tumemwonea yule DC peke yake tu, Mabwana Kilimo tutawafukuza sana.  Utaratibu huu ni 
mgumu sana kuudhibiti na unashawishi, mianya ni mingi.  Kwa hiyo, tutafunga na wote wataisha.   
 

Mheshimiwa Mwenyekiti, mwaka jana katika Wilaya yangu, aah!  Mwaka huu tunatarajia 
kupata mazao ya chakula ziada zaidi ya tani laki moja. Mahindi peke yake tani 80,000.  Mkoa wa 
Rukwa mwenzangu alisema jana na mimi nitasema, tuna ziada ya tani laki tano.  Hiyo hesabu 
ambayo NFRA wanataka kununua sisi kwetu hata mara mbili mtakuwa bado hamjamaliza. Ziada 
ambayo tunataka itoke. Sasa leo mtu anakusimamisha anasema usiuze mahindi unamwelewa?  
Hapo itakuwa ngumu kwa kweli.  Kwa hiyo, naomba wananchi wa Rukwa na wananchi wote 
wanaolima mazao ya mahindi, wanaolima kwa nguvu zao wenyewe waachwe wauze popote. 
Duniani watu wanatafuta masoko, siyo wanazuia masoko. (Makofi) 
 

Mheshimiwa Mwenyekiti, soko likipatikana ni la kupigania. Watu wanafunga safari kwenda 
kutafuta soko na sasa soko limejileta tunafunga mipaka, hapana tafuteni njia nyingine.  Siyo wajibu 
wa Wanarukwa siyo wajibu wa Mbeya wala Wanaruvuma au watu wa Kigoma kuwalisha 
Watanzania.  Ni wajibu wa Serikali yao.  Kwa msingi huo tuwaachieni tuuze mazao tena tuuze nje.  
Hivi kweli ingekuwa mwaka wa uchaguzi mngelifanya hili kweli? Lingefanyika kama mwaka jana 
lingefanyika hili?  Lisingefanyika, sasa hebu acheni na watu hawa ni maskini kuliko, mijini kote 



wamekataa kupiga kura, wanawapa vyama vya upinzani. Hawa waaminifu hawa 
wanaohangaika kwa kilimo cha mkono waachwe wanufaike.  Leo hii anataka mali yake unasema 
no, no, no usiuze.  Wapo kule vijijini, watendaji wamepewa maagizo, ma-DC wamepewa 
maagizo.  Hii habari ya wapi hii?  Mimi nadhani muiache, itatuletea shida, tafuteni mbinu nyingine.  
(Makofi)   
 

Mheshimiwa Mwenyekiti, halafu kama Rukwa sisi mmetuletea wapi chakula.  Katika umri 
huu mimi nimeona mara moja, sijui mwaka gani ule, mmetuletea chakula lini?  Tunajua namna ya 
kuweka, tuelimisheni namna ya kuweka chakula cha kutulinda sisi wenyewe basi.  Hii kazi 
mmeshafanya, kujua ni kiasi gani katika familia yangu nitaacha chakula cha kutosha. Tunaijua 
hiyo hatuna shida nayo.  Unapotubana mpaka tusiuze chakula ambacho tumelima wenyewe 
sasa hata kilimo kitakufa. Hawa wataalam mnawasomesha ni wa nini kama tukizalisha ziada tena 
isifanye kazi ya kumbadilisha mtu, ya nini sasa.  Tafuteni ufumbuzi mwingine siyo huo, huo 
hatujakubaliana kimsingi.  (Makofi)   
 

Mheshimiwa Mwenyekiti, ipo changamoto ya ununuzi wa mazao vilevile maeneo ambayo 
ni ya FNRA. Kuna migogoro, naomba vituo visogezwe. Yale mazao kidogo yanayotaka kununuliwa 
kule, vituo visogezwe kwa wananchi. Lakini vilevile pawepo ustaarabu katika kununua. 
Wafanyabiashara na walanguzi, hivi mmesimamisha hivi, walanguzi sasa wameingia wanalangua 
wananchi kwa bei ya chini. Ndiyo watakuwa wa kwanza kwenda kuweka misusuru pale na kuuza 
kwanza kabla ya mwananchi.  Mwananchi yule anayepata gunia tano, tatu hapewi nafasi ya 
kununua.  Utaratibu huu haufai na mimi nasema kwamba katika eneo langu nitaenda kufika na 
nitakuwa natembelea mara kwa mara.  Tutakosana, siyo utaratibu.  

 
Mimi nimechaguliwa na wakulima na sifa mojawapo nilisema mimi ni mkulima. Wakasema 

ngoja tumpeleke mwenzetu tuone akaseme. Ndugu zangu msikie nawaambia na nawasemea.  
Sikubaliani kabisa na Serikali kutufungia mpaka wa mahindi!  Hii haikubaliki, sikubaliani! Siyo 
utaratibu.  Tunataka watu wauze mahindi kule kokote kwenye soko. (Makofi)  
 

Mheshimiwa Mwenyekiti, jambo lingine ni ushauri. Naomba kushauri, sasa hivi ndugu zetu 
wa Rukwa kule wameanzisha viwanda. Kuna Energy Milling, Lake Milling na ile nyingine Fantashiru, 
yote hii ilikuwa ni kuhakikisha ndugu zao wanaozalisha mahindi pale, wanauza mahindi walau 
hata kwenye local market ya mkoani pale. Jambo hili limekuwa gumu kwa sababu masoko 
yanayotoa fursa ili mahindi yapungue yanazibwa! Na kama nchi haiwezi kulinda viwanda vya 
hawa wazawa, viwanda vya ndani maana yake sasa ni hatuwezi kupiga hatua katika kilimo na 
pia katika uchumi. Siri ya maendeleo yoyote katika nchi yoyote ni kulinda viwanda vyako vya 
ndani. (Makofi) 

 
Mheshimiwa Mwenyekiti, leo hii unatafuta ngano kutoka Marekani bila ushuru inaingia 

ndani humu! Utalima? Utalima hiyo ngano kwa gharama za kwetu sisi hapa? Huwezi kulima! Kilimo 
cha ngano unakiua hivyo! Mahindi kadhalika, ukishafungua mlango huo, yanaingia bila tarrif ya 
kutosha ili kubana na kuleta uwiano unaohitajika hapa. Unauwa uzalishaji wako wa ndani na sasa 
tutabaki ombaomba muda sio mrefu. Kwa hiyo, ninaomba tuhakikishe kwamba tunahakikisha 
kabisa tunalinda mafanikio tuliyoyapata katika maeneo haya. (Makofi) 

 
Mheshimiwa Mwenyekiti, leo hii tunaenda katika soko la pamoja la East Africa; tusipokuwa 

na utamaduni wa kulinda bidhaa zetu, viwanda vyetu, sisi tutakuwa loosers! Niipongeze Serikali 
kwa mpango wake wa SAGCOT. SAGCOT kama mlivyoiweka ni eneo ambalo litatusaidia 
kuimarisha kilimo katika maeneo ya Rukwa, Mbeya, tuseme kote huku Kusini. Maeneo haya, mimi 
nashauri kwamba yatatusaidia iwapo tutapunguza bei ya matrekta, zana za kilimo zipatikane 
katika maeneo hayo na zipingue bei! Leo hii zana zimerundikana hapa, sidhani kama inatusaidia 
sana! Pelekeni kule kwenye maeneo, halafu punguzeni bei na ikiwezekana mtukopeshe, 
itatusaidia sana. Lakini vilevile tuanzishe hata kijiji kimoja cha teknolojia; tafuteni vijana wa Chuo 
Kikuu waende pale, tunawapa ajira, tunaanzisha pale, iwe ni eneo la kujifunzia hata wanakijiji 
wengine kwamba watu wanasoma, ajira zinapatiakana, kilimo ni ajira. Mnawakopesha tena 
watarudisha kwa muda mfupi tu. (Makofi) 

 
 



Mheshimiwa Mwenyekiti, nije kwenye Jimbo langu. Katika Jimbo langu kuna Kituo cha 
Kate cha Makisai. Chuo hiki kilitumika zamani katika ku-train wakulima, kimetelekezwa! 
Kingesaidiwa hiki, kinaweza ku-brush wakulima katika teknolojia zinazozaliwa hapa na pale. Vilevile 
Chala FDC, vilevile Laela, kuna vituo vizuri vya wakulima ambavyo vingeweza kusaidia. Lakini zipo 
Research Centres kama Milundikwa, haina pesa za kutosha na sasa hivi ndio tunaianza kwa ajili ya 
utafiti wa mbegu na mazao mbalimbali; ningeweza kushauri kwamba viimarishwe. (Makofi) 

 
Mheshimiwa Mwenyekiti, kuhusu ushirika. Ushirika umetelekezwa, wala hauna utaalamu, 

hasa Idara yenyewe! SACCOS haziendi vizuri na niseme tu kwamba mifuko kama ya pembejeo na 
Benki ya Wakulima, vikiimarishwa hivi, vinaweza vikawasaidia sana wakulima na kilimo nchini 
hapa. (Makofi) 

 
Mheshimiwa Mwenyekiti, kwa hiyo mimi nirejee kwenye soko la mahindi kwamba kwa 

kweli hili hatuwezi kueleweka, sisi tutaenda kupigwa mawe! Mkoa wa Rukwa usipozungumzia suala 
la mahindi, ndio siasa na hata ninyi kuwaweka madarakani, kuiweka madarakani Serikali hii 
tulisema kwamba tutasimamia kilimo, tupate soko la mazao! Sasa tusipofanya hivyo, itakuwa 
ngumu. (Makofi)  

 
Mheshimiwa Mwenyekiti, naomba kabla sijasema naunga hoja mkono au namna gani, 

niseme tu kwamba naunga mkono hoja kwa nidhamu na tena kwa sababu ya heshima ya 
Chama cha Mapinduzi kwamba Serikali yake itakuwa makini na kelele zilizopigwa zitasikika tu. 
Rais, tusikie uliko! Mheshimiwa Waziri Mkuu, tusikie! Suala la mazao ya wakulima wa mahindi, 
yanatakiwa yaruhisiwe yauzwe mahali ambapo soko linamlipa mkulima, vinginevyo tunawakatisha 
tamaa wakulima wetu. (Makofi) 

 
Mheshimiwa Mwenyekiti, suala la matrekta ningeweza kushauri pia kwamba liangaliwe. 

Kilimo hiki ambacho tunakitumia sasa hivi ni lazima kiwe na mapinduzi ya kutosha na matrekta 
hayawezi kuwa maonesho hapa, ni lazima yaende kwenye vituo na sasa mabadiliko ya matumizi 
katika kilimo, tunaweza tukaleta mapinduzi makubwa sana kama tutatumia matrekta. 
Mechanisation katika kilimo bado hatujaifanya! Haiwezi kutusaidia sana kama tutakuwa 
tunahimiza kilimo katika zana zilezile duni na utafiti usiotosheleza! Watafiti wenyewe na wagani ni 
wachache! Miundombinu isiyotosheleza! Hatuwezi kuleta mapinduzi yanayotarajiwa katika kilimo. 
(Makofi) 

 
Mheshimiwa Mwenyekiti, baada ya kusema hayo, ninaunga mkono hoja kwa nidhamu ya 

Chama cha Mapinduzi kwa kweli. Ahsante sana. (Makofi) 
 
MHE. MOSHI S. KAKOSO: Mheshimiwa Mwenyekiti, awali ya yote nikushukuru wewe kwa 

kunipa nafasi hii. Lakini niwashukuru wapiga kura wangu wa Mpanda Vijijini kwa kuniwezesha 
kufika katika Bunge Tukufu. (Makofi) 

 
Mheshimiwa Mwenyekiti, nina mchango katika Wizara hii muhimu ambapo mimi 

mwenyewe ni mdau kwa sababu ni mkulima, ni mwanaushirika, kwa hiyo, ninaamini matatizo ya 
wakulima wenzangu na ya wanaushirika kwa ujumla ninayafahamu kwa kina. Nizungumzie suala 
ambalo na wenzangu nao wameligusia sana, juu ya masoko. (Makofi) 

 
Mheshimiwa Mwenyekiti, Mpanda tuna mazao makuu matatu, tunazalisha mahindi, 

tunazalisha mpunga na tuna zao la biashara la tumbaku. Haya ni mazao muhimu na muhimili wa 
wakulima wa Mpanda. Tatizo ambalo lipo na ambalo kila Mbunge atakayesimama kutoka Mikoa 
ya Rukwa, Mbeya, Ruvuma na Iringa, ni lazima atapiga kelele juu ya kusitishwa kuuza mazao yao 
katika masoko yanayopatikana, hasa soko la nje. Mimi nimuombe tu Mheshimiwa Waziri, 
atakapokuja kutoa hoja mbalimbali walizochangia Waheshimiwa Wabunge, ili tusiweze 
kugombana na Wabunge hawa, niombe tu atoe tamko rasmi kwamba ile kauli aliyoitoa hapa 
Bungeni, aifute. Mimi ninaamini itakuwa imekidhi mahitaji ya Wabunge, karibu wote. (Makofi) 

 
Mheshimiwa Mwenyekiti, mkulima anapozalisha mazao yake, anazalisha kwa juhudi 

binafsi  ya kwake. Soko la mkulima ni pale anaposikia neema kwa wengine imetokea janga la 



njaa, ndipo mkulima anapopata soko! Kwa nini wakulima hawa saa hizi tuwazibie riziki zao kwa 
kuziba mianya ya kupata nafasi wao waweze kujiendeleza kiuchumi?  

 
Mheshimiwa Mwenyekiti, naomba hili Mheshimiwa Waziri na timu yake ya wataalamu, 

waandae majibu mazuri ambayo yatakidhi haja kwa Waheshimiwa Wabunge wa maeneo yote 
hayo yanayozalisha chakula kwa wingi. Kuzalisha chakula katika maeneo ya mikoa ya Rukwa, 
Mbeya, Iringa na Ruvuma, sio dhambi ya kuwafanya hawa wakulima wawe watumwa! Serikali 
imeelekeza nguvu sana kwa walaji kuliko wanaozalisha! Mimi niiombe tu Wizara iangalie upya 
mtindo wa kusimamia mazao hasa ya chakula na itatokea wakulima wataacha kulima kwa 
sababu mkulima analima zao ambalo linampa nafasi ya kumuendeleza kiuchumi. (Makofi) 

 
Mheshimiwa Mwenyekiti, zao la biashara la tumbaku. Tumbaku ni zao linalotegemewa 

katika mikoa tisa na wilaya 20 za nchi hii zinalima zao la tumbaku. Mimi ni mdau katika zao hili, 
lakini kuna matatizo makubwa sana katika sekta hii! Serikali imewapa mgongo Bodi ya Tumbaku. 
Leo hii wakulima wanauza mazao yao ya zao la tumbaku kwa mwezi mara moja! Tatizo kubwa ni 
ukosefu wa kuajiri ma-classffier! Serikali ina upungufu wa ma-classffier wasiopungua 30 katika nchi 
hii ndio wanaoweza wakahimili uzalishaji wa zao la tumbaku lililopo katika nchi hii! Niiombe Serikali, 
ifanye juhudi za makusudi itafute kila linalowezekana kuweza kunusuru adha wanayoipata 
wakulima wa zao la tumbaku. Watafute njia mbadala za kuhakikisha wananunua mazao ya 
wakulima hawa ambao wameanza kulima toka mwezi wa tisa, wakaanza maandalizi, mpaka leo 
hii tumbaku zao zipo ndani! Niiombe Wizara ihakikishe inaandaa mazingira mazuri. (Makofi) 

 
Mheshimiwa Mwenyekiti, katika eneo hili nitazungumzia sana kwa sababu kuna matatizo 

ambayo yanalikabili zao hili. Lipo tatizo la Bodi ya Tumbaku kufuata matwakwa ya wanunuzi! Leo 
hii mpaka naongea hivi, wakulima wa zao la tumbaku wameuza wastani wa $1.55! Wastani wa bei 
za msingi, tulikubaliana kwamba wakulima watauza wastani wa $1.60, hiyo bei haijafikiwa! Maana 
yake ni wateuzi wamekubaliana kuegemea upande wa wanunuzi! Naomba Wizara iingilie kati ili 
kuweza kuwanusuru wakulima hao ambao sasa hivi bei zao wanazouza zao la tumbaku, ziko chini 
sana.  

 
Mheshimiwa Mwenyekiti, nafahamu soko la dunia limeporomoka, ni changamoto sasa 

kwa Serikali. Kwa muda mrefu zao hili limekuwa likiliingizia Taifa fedha nyingi; mwaka huu sasa 
tunaomba Serikali itenge fedha za kuweza kufidia mazao ambayo yameporomoka kwenye soko 
la dunia. Mazao hayo ni pamoja na tumbaku! Tunaomba sana hili mlishikie bango na muweze 
kuwasaidia wakulima hawa ambao ni wengi sana. Zipo wilaya 20 ambazo zinalima zao la 
tumbaku. Pamoja na mazao mengine kama pamba na korosho ambayo yamepata mtikisiko, 
naiomba Serikali ifikirie janga la wakulima hawa wa maeneo yote waweze kuangalia kwa kina 
zaidi ili waweze kufidiwa. (Makofi) 

 
Mheshimiwa Mwenyekiti, eneo lingine ni migogoro ya wakulima na wafugaji. Hapa 

tusipoangalia tutazalisha vita vya wakulima na wafugaji ambavyo vitakuwa vigumu sana 
kuvikabili. Tuna nafasi ya kuweza kuokoa jahazi hili ili lisiende mahali ambapo ni pabaya. Naiomba 
Serikali, itenge maeneo ya wakulima na maeneo ya wafugaji, tutenganishe! Vinginevyo tutakuwa 
na ugomvi usiokuwa na maana. Kuna matatizo makubwa sana katika wilaya ya Mpanda, tuna 
wafugaji wengi na tuna wakulima wengi. Mfugaji anathamini mifugo yake na mkulima anathamini 
kile anachokizalisha. mkulima hawezi kukubali mazao ambayo ameyazalisha yaweze kuharibiwa 
na mifugo! Naiomba Serikali hili iliangalie kwa makini sana. (Makofi) 

 
Mheshimiwa Mwenyekiti, ni juzi juzi tu katika jimbo langu kijiji ninachotoka mimi, kumetokea 

vurugu kubwa sana kati ya wakulima na wafugaji. Matokeo yake kilichotokea pale kilikuwa ni kitu 
kibaya sana na kama si nguvu ya Serikali kuingilia pale, tungekuwa tunazungumzia vifo vya 
wananchi ambavyo vinasababishwa na kutokuchukua hatua mapema.  

 
Mheshimiwa Mwenyekiti, nizungumzie juu ya Idara ya Ushirika. Idara ya Ushirika ni Idara 

muhimu sana katika kusimamia Vyama vya Ushirika nchini. Karibu wakulima wote 
tunaowazungumzia hapa wengi wao wapo kwenye Vyama vya Ushirika, lakini bahati mbaya 
Idara hii haithaminiwi na Serikali! Na inafikia mtumishi wa Idara ya Ushirika anapofika kwa 
watumishi wenzake, kujitaja tu au kujitambulisha kwamba mimi ninafanya kazi Idara ya Ushirika, 



anaona aibu! Naomba tabaka hili katika Wizara ya Kilimo, mliangalie kwa kina sana. Idara ya 
Ushirika hasa huko chini Wilayani, hawathaminiwi! Hata mawazo yao hayathaminiwi! (Makofi)  

 
Mheshimiwa Mwenyekiti, ukienda ofisini ukatafute ofisi anayofanya kazi Idara ya Ushirika, 

nyingi ya ofisi za Idara hii kule Wilayani, Wakurugenzi wanawapachika karibu na maeneo ya 
kwenda chooni! Ni ofisi nyingi sana za Idara ya Ushirika na wengine hawana kabisa ofisi! Naomba 
hili mliangalie na najua Mheshimiwa Waziri una kazi ngumu kwa sababu utekelezaji unafanyika 
kwenye TAMISEMI huko chini, naomba tuwafuatilie hawa wakurugenzi. (Makofi) 

 
Mheshimiwa mwenyekiti, mwaka huu kwa wilaya ya Mpanda kuna tatizo. Idara ya Ushirika 

wamefanya kazi nzuri ya kutengenisha shughuli na wamefanya kazi nzuri za kushawishi wana 
ushirika hasa katika eneo la mishamo. Ushirika umepenyeza kule ukapeleka nguvu yake na 
kukawa na kundi dogo linalopinga ushirika! Kuna hasara itakayojitokeza mwaka huu 
inayosababishwa na chombo kinachoitwa Bodi ya Tumbaku. Bodi ya Tumbaku haipo makini 
kutekeleza shughuli zake! Na Bodi hii ya Tumbaku inaegemea sana upande wa makampuni na 
nadiriki kuzungumza kwamba nina shaka kuna vishawishi vya rushwa kule! Naomba Mheshimiwa 
Waziri, ukaliangalie kwa kina na uone uovu unaofanywa na taasisi hii. (Makofi) 

 
Mheshimiwa Mwenyekiti, Bodi ya Tumbaku imeweka maeneo haya, kuna ushirika na ka-

association ambako kana wakulima 200. Haka kakundi kadogo kanakuwa na nguvu ya kuzidi 
watu 5,000! Mimi niiombe Serikali, iliangalie hili! Wilaya imetoa comment ikaelekeza kwamba 
mawazo ya ushirika, mawazo ya Mkoa, kwamba eneo hili li-deal na ushirika tu! Lakini cha ajabu 
hakuna kinachoelekezwa na Wizara wakakielewa! Naomba Mheshimiwa Waziri, unapokuwa 
unajibu hoja hii uiweke wazi. (Makofi) 

 
Mheshimiwa Mwenyekiti, lakini pamoja na matatizo madogo ambayo yapo katika Wizara 

hii, ni vema muungwana ukashukuru kwa kile ambacho kimefanyika. Mimi naishukuru sana Serikali 
hasa kwa kuweza kulipa madeni ya wakulima, kutoa pembejeo za ruzuku na kuanzishwa kwa 
Chuo cha Kilimo Mpanda ambacho kitajengwa. Kwa ujumla hivyo nawashukuru sana Serikali kwa 
jitihada ambazo imefanya lakini bado tuna changamoto juu ya pembejeo za ruzuku, naomba 
Serikali iangalie upya, iangalie mfumo mpya ambao utawafikia wakulima bila kuchakachuliwa, 
pembejeo nyingi haziwafikii wakulima na nyingi ya pembejeo zinazokuja pembezoni huku 
zinaenda kuwanufaisha wananchi wa Burundi, Rwanda na kwingineko kama vile Kongo. (Makofi) 

 
Mheshimiwa Mwenyekiti, Serikali lazima iangalie utaratibu mzuri wa kumfikia mkulima 

pembejeo hizi. Lakini nimalizie kwamba pembejeo zisilenge tu mazao ya chakula tuna wakulima 
wengi ambao wanatumia pembejeo katika kuzalisha mazao ya kibiashara, niiombe Serikali ifikirie 
wazo la kuwaneemesha na hawa wakulima ambao wanachangia Pato kubwa la Taifa kwa ajili ya 
kuwasaidia wakulima. (Makofi)  

 
Mheshimiwa Mwenyekiti, mimi endapo nitapata maelekezo ya Serikali nitaunga mkono 

hoja hii. (Makofi) 
 
MWENYEKITI: Ahsante Mheshimiwa Mwenyekiti, sasa nitamuita Zaynabu Vullu na baadaye 

atafutiwa na Josephat Kandege na baadaye Munde Abdallah ajiandae, Mheshimiwa Vullu 
karibu. 

 
MHE. ZAYNABU M. VULLU: Mheshimiwa Mwenyekiti, ahsante kwa kunipa nafasi hii na mimi 

leo niwe miongoni mwa wachangiaji wa hoja hii ya Wizara ya Kilimo. Awali ya yote kwanza 
napenda kumshukuru Mwenyezi Mungu mwingi wa rehema, aliyenijalia kusimama hapa na kwa 
kuwa tunazungumzia suala kilimo tukaweza wote humu ndani kupata chakula pamoja na 
matatizo ya Wizara iliyokuwa nayo. (Makofi) 

 
Mheshimiwa Mwenyekiti, nianze kwa kusema kwamba tunapozungumzia kwamba Wizara 

ya Kilimo au tunaposema kilimo ni uti wa mgongo, mimi nadhani hatuko serious kabisa kwamba 
tunataka Tanzania hii ikomboke na inufaishe wakulima wake kwa kilimo. Kwa nini nasema hivyo, 
tukiangalia Bajeti ya mwaka jana, zilitolewa zaidi ya shilingi bilioni 300, lakini cha kushangaza 
Serikali mwaka huu imetoa shhilingi bilioni 241 kama sikukosea. Sasa hivi ni kweli tunataka kuinua 



kilimo cha nchi hii, ni kweli tunataka kuwalenga wakulima wadogo wadogo, ni kweli tunataka 
kujivunia rasilimali ya nchi hii ya kilimo tulichokuwa nacho au tunataka kurudisha nyuma lengo la 
kwamba Kilimo Kwanza, uti wa mgongo, halafu haya maneno yawe kama maneno ya kejeli na 
kebehi. Tumetoka na misamiati chungu mzima ya kilimo, tumekwenda kufa na kupona, kilimo sijui 
kitu gani, leo hii Bajeti shilingi bilioni 200, tunakwenda wapi? (Makofi) 

 
Mheshimiwa Mwenyekiti, tukiangalia katika hotuba ya Mheshimiwa Waziri amegusia 

masuala ya umwagiliaji, pembejeo na kadhalika. Nchi hii ni nchi yenye neema kubwa sana, nchi 
hii tuna rasilimali nyingi sana, tena tuna vivutio vingi sana, nchi hii ina mabonde ya uhakika kwa ajili 
ya kilimo cha mpunga, hata mahindi yanaweza yakalimwa. Nchi hii ina mito, ina maziwa na 
mabwawa ambayo hayakauki kwa mwaka mzima, tunaitumiaje?  

 
Mimi nataka nitoe mfano wa wilaya moja tu katika mkoa wangu wa Pwani, tuna bonde 

ambalo lina zaidi hekta 2000, wilaya ya Bagamoyo nina hakika Serikali ikiwekeza pale imetupa 
pesa katika wilaya ile kwenye Bajeti shilingi bilioni 300 na hazitoshi mpaka sasa hivi hekta mia moja 
tu ndiyo zinazolimwa, haitoshi bado tunalia njaa hivi hatuoni aibu jamani? Kwa nini tulie njaa 
Tanzania hii wakati uwezo upo, nyezo tunazo?  

 
Mheshimiwa Mwenyekiti, kwa nini hatuwatumii wataalamu na hatutoi pesa za kutosha, 

tukiwa tuna mwagilia nina hakika zikilimwa hizo hekta 2000 tunalisha nchi nzima, kila mtu atapata 
chakula hatutokuwa na shida tena za njaa, tuwawezeshe wakulima wetu. Serikali haina uwezo 
basi chonde chonde tafuteni wawekezaji wenye kuweza, waingie ubia na wakulima, siyo waje na 
ma-briefcase yao na matrekta yao na sijui power tillers sijui kitu gani waachie ardhi, waingie ubia 
na wakulima waliokuwepo katika maeneo hayo. (Makofi) 

 
Mheshimiwa Mwenyekiti, tumechoka kupokonywa ardhi na kupewa watu wengine 

walime, faida wanaipata wao na baada ya hapo vibarua tunakuwa sisi, sisi kule Wazaramo 
tumezoe vibarua wetu ni Wasukuma na Wanyamwezi sisi wenyewe ndiyo matajiri na wale 
wamekuja niwape siri leo ndugu zangu, watani wangu wamekuja kutusaidia mnatusema sana 
Wazaramo wanalima na vijembe vidogo, ndiyo uwezo wetu, wewe nani anapenda shida nchini 
hapa, wale wamekuja na majembe yao nao hawajafua dafu, Serikali ishuke chini kwa wananchi 
wa vijijini, wakulima wakubwa ni akinamama na akinababa wanasaidia kidogo kidogo. Mama 
akishalima pale haondoki hivi hivi, ametumia jembe la mkono, amelima heka moja au robo heka 
kwa siku, akitoka pale mimba juu, mtoto mgongoni, kuni kichwani akitua kuni anamweka mtoto 
mgogoni, akilia anambeba anaenda kutafuta maji, huyu mnategemea atazalisha nini? Wekeni 
Bajeti ya kutosha ili iwafikie wakulima wa chini kule wa mkoa wa Pwani, wengi wao akinamama 
tunasubiri tupatiwe misaada ya kutosha, mikopo ya kutosha, tulime, tuwezeshe kuinua nchi hii 
kutokana na janga la njaa. Inapofika njaa unasikia yanapelekwa mahindi hayagaiwi bure watu 
wananunua kwa pesa kidogo, hela nyingine watatoa wapi? Hana kilimo, hauzi matunda, hauzi 
muhogo, soko halipo, bado mnampelekea mahindi anunue kwa pesa kidogo anaitoa wapi? 
(Makofi) 

 
Mimi naomba Serikali iangalie Bajeti yake kwa makini, Bajeti ya Wizara ya Kilimo ni Bajeti 

nyeti sana iongezwe pesa siyo inapunguzwe kila siku, tutakaa hapa tutapiga kelele, Mheshimiwa 
Waziri, tunamlaumu, tunamsema, lakini hatumtendei haki, inabidi Serikali iangalie hili suala na hili 
na wao watuone na sisi na hasa mimi nasema waangaliwe wakulima wadogo wadogo. Wakati 
ufike wakulima wadogo wadogo wawezeshwe ili waweze kulima na wao waweze kuongeza pato 
la nchi hii na hali kadhalika kujikwamua kiuchumi. (Makofi) 

 
Mheshimiwa Mwenyekiti, napenda pia nizungumzie suala la zao la korosho, mkoa wa 

Pwani, pamoja na mikoa mingine ya Kanda ya Pwani, kuanzia Tanga, Dar es Salaam, Pwani 
yenyewe Lindi na Mtwara ni wakulima wazuri sana wa zao la korosho na hili ni zao la kibiashara ni 
zao ambalo ukilichambua lina mambo mengi sana yanayotokana na korosho, cha ajabu mpaka 
leo hii hatujapata dawa ya sulphur, tunawaambia nini wakulima, sisi wengine tumesomeshwa, 
tumezaliwa vijijini, tumekulia vijijini, tumesomeshwa kwa korosho, tumesomeshwa kwa nazi, 
tumesomeshwa kwa mpunga na mazao mengine madogo madogo, lakini yote hayo yana tija 
kwa mkulima. (Makofi) 



Mheshimiwa Mwenyekiti, leo hii mtu anaweza akaichukia sheria kwa sababu ndogo sana, 
Serikali ilileta sheria mwaka 2009/2010 ikaifanyia marekebisho fungu namba 17 la sheria hiyo. Lakini 
sheria hiyo imembana mkulima wa korosho kiasi ambacho hawezi akapata faida yoyote na 
ukamkatisha tamaa akakataa kabisa kuendeleza zao la korosho. Sulphur mpaka leo haijaja kwa 
mkulima, wakulima wa korosho tumezoea kununua sulphur kwa shilingi 25,000 imezidi shilingi 30,000 
hiyo ndiyo bei halali. Lakini hadi hii leo sulphur haijaja kwa wananchi, kupitia Vyama vya Ushirika, 
kupitia kwenye maduka ya pembejeo, matokeo yake sulphur hiyo inauzwa pembeni, tena 
inauzwa kwa bei ambayo mkulima wa kawaida hawezi.  

 
Leo mkulima ana shamba la mikorosho iwe heka mia au chini ya mia au zaidi ya mia 

mfuko mmoja wa pembejeo hiyo ya sulphur ambayo ni dawa ya kupulizia maua wakati mkorosho 
unatoa maua ananunua kwa shilingi 50,000, jamani tunamwambia nini huyu mkulima, tunataka 
avune au avunwe pesa zake? Yeye ananunua pembejeo apulize ili apate mazao ya kuweza 
kumsaidia kuendesha maisha yake. (Makofi) 

 
Naiomba sana Serikali isikie kilio hiki, kila Mbunge aliyesimama hapa amezungumzia suala 

la sulphur katika kuboresha zao la mkorosho, naiomba Serikali na naomba inijibu, je, sulphur 
wakulima waitegemee lini itafika madukani ili tuweze kununua na kupulizia mazao yetu? Hilo ombi 
langu la kwanza. (Makofi) 

 
Mheshimiwa Mwenyekiti, nikirudia tena kwenye mkoa wa Pwani na mikoa ya Kanda ya 

Pwani na kuna mchangiaji mmoja hapa amesema mpaka Mikoa ya Bara sasa hivi wanalima zao 
la mnazi. Zao la mnazi ni zao kubwa sana, lakini kadri nilivyosoma hotuba ya Mheshimiwa Waziri 
sikupata picha halisi ya hili zao la mnazi. Kila nikifungua kitabu sioni, nikaenda kwenye ukurasa wa 
54, nikaangalia jedwali la mazao makuu ya asili ya biashara, nazi sikuiona nikasema labda macho 
yangu hayaoni vizuri, nikaenda ukurasa wa 59 jedwali la uzalishaji wa mazao ya mbegu nazi 
sikuiona, kitabu kizima zao la nazi sikuliona. (Makofi) 

 
Mheshimiwa Mwenyekiti, jamani niwape siri, mimi nimesomeshwa na nazi, wazee walikuwa 

wakipanda kwenye nazi, jangusho la minazi kumi wanakwenda kuuza zinapatikana pesa mimi 
napelekwa shule, baba yangu alikuwa mkulima, mama yangu mkulima, nazi ndizo zilikonifikisha 
hapa, nazi ni chakula na nazi ni biashara. (Makofi) 

 
Mheshimiwa Waziri naomba unifafanulie kama zao la nazi nchini hatulijui tena uniambie 

katika majibu yako. Kwa sababu sikuona kwenye kitabu cha hotuba yako. Mmeweka kituo cha 
utafiti wa minazi Mikocheni, tunashukuru sana, kile kituo kilifanya kazi kubwa sana, kilikuja mpaka 
na mbegu, wanaita mnazi wa kisasa ambao ulikuwa unazaa kwa muda mfupi, lakini sijui utafiti ule 
umekwenda wapi?  

 
Ukipita mkoa wa Pwani utakuta minazi mingi imeathirika, imepata ugonjwa ambao mpaka 

leo hii sijui ni ugonjwa gani, utafiti hawajatueleza. Katika hii hotuba hapa sikusikia ligusiwe hilo suala 
sana sana nimeona Kituo cha Utafiti cha Mikocheni kimepatiwa samani kwa maana furniture kwa 
ajili ya ofisi yao. Sasa furniture hizo wanakalia kwa ajili ya nini kama hawajatupa suluhisho la tatizo 
linaloikumba minazi ya watu wa Kanda ya Pwani na hususan kule ninakotoka mimi mkoa wa 
Pwani. (Makofi) 

 
Mheshimwia Mwenyekiti, katika mkoa wa Pwani, wilaya zote saba zinalima nazi na nazi 

inatoa makuti yanaezekewa, ule mnazi wenyewe unatoa furniture, nazi yenyewe yale makumbi 
yake unatengeneza samani, nazi yenyewe unapata mafuta, machicha unatengeneza kashata 
kwa kahawa, machicha yale yale yakikamuliwa unapata tui ambalo anapikia mama na mwezi 
huu...  
 

(Hapa kengele ililia kuashiria kumalizika muda wa Mzungumzaji) 
 

MHE. ZAYNABU M. VULLU: Kengele ya pili kwani Mwenyekiti? 
 
MWENYEKITI: Ya pili hiyo Mheshimiwa Vullu. 
 



MHE. ZAYNABU M. VULLU: Mheshimiwa Mwenyekiti, naunga mkono hoja. (Makofi) 
 
MWENYEKITI: Lakini suala la nazi tumelisikia vizuri, nazi inafaa kwa kila kitu, sasa namuita 

Mheshimiwa Josephat Kandege na baadaye atafuatiwa na Mheshimiwa Munde Abdallah na wa 
mwisho atakuwa Mheshimiwa Yusuph Nasir kwa asubuhi hii.   

 
MHE. JOSEPHAT S. KANDEGE: Mheshimiwa Mwenyekiti, nakushukuru sana kwa kunipatia 

nafasi hii ya leo na mimi niweze kuchangia katika hoja iliyoletwa kwetu na Wizara ya Chakula, 
Kilimo na Ushirika. Awali ya yote namshukuru Mwenyezi Mungu mwingi wa rehema, kwa kunijalia 
afya njema japo kidogo nina mafua, lakini nadhani sitashindwa kuongea. (Makofi) 

 
Mheshimiwa Mwenyekiti, mchango wangu mimi leo unaanzia kwenye vituo vya utafiti vya 

kilimo, nimejikita huko kwa sababu kwa tathimini na jinsi nilivyofuatilia kwa mkoa wetu wa Rukwa, 
zao la mahindi limeanzishwa miaka ya mwanzoni mwa 1970 na zao hili ndiyo limekuwa likitumika 
kama zao la chakula na zao la biashara. Ni matarajio yangu makubwa kwamba kwa kuwa vituo 
vya utafiti kwa leo hii ninavyoongea nilitarajia wawe wameshatuletea mazao mawili, matatu ya 
biashara mpaka leo miaka 50 na utafiti unafanyika mpaka leo hakuna zao la biashara lililoletwa. 
(Makofi) 

 
Mheshimiwa Mwenyekiti, siamini kwamba tafiti zinafanyika na kupelekwa kwa wananchi, 

ninaloliona mimi ni kwamba tafiti zinafanyika, zinaishia kwenye makabati, kwa sababu ingekuwa 
tafiti zimefanyika zikaletwa kwa wananchi sisi leo tusingekuwa tunalima zao la mahindi. Mimi 
nakumbuka wakati napata umri wa kupata akili nilikuta wazazi wangu wakilima zao la ngano, leo 
ngano hailimwi, ikilimwa inalimwa ile ngano ya kienyeji, hao watafiti wanatupeleka wapi na 
wanatafiti nini? Au utafiti wao unaishia Arusha na wakijitahidi sana wanafika Mbeya pale 
wanaishia kutafiti maharage tu. Naomba watujie na tiba ili tuwe na mazao ya biashara, 
tungependa tulime mahindi lakini pia tuwe na mazao ya biashara. (Makofi) 

 
Mheshimiwa Mwenyekiti, lakini pia napata taabu sana hata wakati wanaposambaza 

pembejeo, Mkoa wa Rukwa mkubwa ule lakini inasambazwa aina moja ya mbolea, kama vile 
acidity katika udongo wetu inafanana sehemu zote, jambo ambalo si sahihi. Ukienda Ziwa Rukwa, 
wale hawahitaji mbolea, kwao sababu mbolea iliyopo kwenye ardhi ni nyingi wanatafuta namna 
ya kuipunguza, lakini leo unampelekea mbolea akafanye nayo nini? (Makofi) 

 
Mheshimiwa Mwenyekiti, baada ya kuongelea suala utafiti natarajia Mheshimiwa Waziri 

atakapokuwa anajumuisha atatupa majibu ya uhakika na atupendekezee mazao gani ambayo 
wameshapata, sisi tunaanza kulima ngano, lakini bila kupata taarifa kutoka kwa watafiti kwa hiyo, 
kwa vyovyote tutalima ngano ya kienyeji ambayo tumezoea kidogo, kidogo. Naomba ajikite 
katika kuelekeza kwamba tupate mbegu bora ya ngano ambayo imefanyiwa utafiti na 
inaonyesha kwamba inastawi katika mikoa ya kwetu. Pia mbaazi naamini haiwezi kukosa kustawi 
kule maana sisi tuna uhakika wa mvua. Kwa hiyo, naomba si vibaya mkajielekeza sehemu 
ambayo mna uhakika kwamba mki-invest huko return yake ipo, mnaenda mnabahatisha sehemu 
ambayo kila mwaka mnapanda mazao yananyauka na mwakani mnapeleka huko huko na 
ruzuku unapeleka huko huko. Maana yake ni sawa na kwamba unachukua pembejeo unaenda 
kutupia kwenye bahari, unataka nini, samaki ndiyo unawanenepesha? 

 
Mheshimiwa Mwenyekiti, suala la pili linahusu usambazaji wa pembejeo, naendelea 

kuishangaa Wizara, sijui kwa nini kuna kigugumizi gani kinapatikana hawasomi alama za nyakati 
kwamba kipindi gani sisi Wanarukwa tunavuna na tukivuna tukiuza tuna pesa ndiyo kipindi 
mtuletee pembejeo tununue, lakini hawafanyi hivyo mpaka wanasubiri sisi tulishauza tumemaliza 
pesa kwa sababu tunachopata siyo kingi wanatuletea wakati hatuna pesa maana yake ni kama 
ni mtaji wao wanataka tukose kununua ili tudanganywe na hao wasambazaji. Naomba hiki kipindi 
ambacho tunauza mazao mtuletee na pembejeo ili tuweze kununua. (Makofi) 
 

Lakini pia naiomba Serikali kwa kupitia Wizara watizame namna iliyo bora kama ambavyo 
wanafanya kipindi cha njaa wanatenga makundi matatu ya wananchi, kundi la kwanza ni wale 
wananchi wenye uwezo wa kununua chakula kwa bei ya sokoni, kundi la pili ni wale ambao 
hawana uwezo mkubwa wanauziwa kwa shilingi 50 kwa kilo na kundi la tatu ni wale ambao 



hawana uwezo kabisa wanapewa chakula bure na Serikali, the other way round ya shilingi 
ukitizama upande wa pili na wakulima wapo hivyo hivyo. Kuna wale wenye uwezo wa kununua 
waachie wanunue kwa bei ya sokoni, wale ambao hawana uwezo ndiyo ambao mnawapa kwa 
ile seti kwa shilingi 75 na yeye yule ambaye hana chochote, mbona mnamwacha hivyo hivyo?  
 
 Mheshimiwa Mwenyekiti, mbona wengine ambao hawana chochote mnapowapelekea 
chakula mbona hamuwaachii wakafa? Mnataka sisi watoto wetu waendelee kuwa maskini 
mkitazama wakati tunapovuna hiki kinachopatikana hamjui kwamba na sisi tuna watu ambao 
hawana uwezo kabisa. Naomba Waziri atakapokuwa anajumuisha aje na majibu sahihi juu ya 
kutazama utaratibu huo. 
 

Mheshimiwa Mwenyekiti, katika hilo sisi Wanarukwa tulivyokuwa na RCC tulikuja na kauli 
kwamba pamoja na nia njema ya Serikali utaratibu mzima wa kuhusu pembejeo na usambazaji 
wake haufai, ufutwe na Serikali itafute utaratibu mzuri ambao utahakikisha kwamba mlengwa 
anafikiwa na kile ambacho Serikali ilikusudia.  

 
Mheshimiwa Mwenyekiti, kuna uwezekano wa kwenda kukopi na kuna sehemu nyingine 

ambazo watu walianza kama hivi, ukienda kwenye Serikali ya Malawi na Zambia na wao wana 
utaratibu kama wetu lakini wao wameboresha kwani wanakwenda mbali kiasi kwamba wananchi 
wanaambiwa wawe kwenye vikundi ili hata pale ambapo wanapelekewa pembejeo inakuwa ni 
rahisi kwa wao kufanya self monitoring siyo rahisi kwa mwanadamu katika kundi la watu labda 20, 
wenzangu wanajua sina shamba halafu nakwenda kuchukua pembejeo, lakini ukitaka mmoja 
mmoja ni rahisi atarubuniwa huyu. (Makofi) 

 
Mheshimiwa Mwenyekiti, eneo lingine ni kipindi cha ununuzi.  Wachangiaji wengi 

walivyoanza kuchangia wamelaani kweli kweli Serikali kufunga mipaka kwa ajili ya kuuza chakula, 
hiyo ni namna moja ya kulitazama, lakini mimi mtazamo wangu upo tofauti kidogo. Serikali ifunge 
mipaka lakini watupatie bei ya soko isije kuwa kwamba mimi nilikuwa naweza kuuza shilingi 
40,000/= kwa gunia moja  unaniambia nisipeleke nje  halafu unanipa bei ya shilingi 25,000/= au 
shilingi 30,000/=.  

 
Mheshimiwa Mwenyekiti, nategemea Mheshimiwa Waziri alipaswa mpaka leo awe 

ameshatutangazia wakulima wetu kwamba bei ya soko ambayo NFRA wataanza kununua ni 
shilingi ngapi maana yake tunapata taabu. Wewe unatuambia tusiuze na hutuambii wewe 
utanunua kwa shilingi ngapi. Ni vizuri Mheshimiwa Waziri ukatuambia mahindi kwa wananchi wetu 
utanunua kwa shilingi ngapi? Lakini bado nashangaa hata pesa ambayo umetengewa shilingi 
bilioni 17.6 unasema unanunua tani 200,000, ni tani 200,000 kwa bei ipi? Kwa sababu ndani yake 
kuna operation cost, unapaswa usafirishe mahindi upishe nafasi kwa ajili ya kununua msimu mpya. 
Lakini shilingi bilioni 17.6 na unasema unanunua tani 200,000 na hizo nyingine tunazipeleka wapi na 
wewe mipaka umeshafunga? (Makofi) 

 
Kwa hiyo, kwa namna nyingine ni kama una mpango wa kufungua mipaka hivi karibuni 

anzeni kununua mapema mshindwe halafu mruhusu sisi tukauze nje isije ikafika kipindi ambacho 
soko la nje limeanguka ndiyo mnaturuhusu, itakuwa hamtusaidii lolote. (Makofi) 

 
Mheshimiwa Mwenyekiti, lakini pia kipindi cha ununuzi tunapata taabu sana na NFRA kwa 

sababu sisi kwa Wanarukwa sehemu pekee ambayo tunategemea kuuza ni huko. Tarehe 19 
niliuliza swali hapa kwamba tunahitaji ifungwe mizani katika Kituo cha Sumbawanga ili kupunguza 
adha ya msongamano. Kwa bahati mbaya sana nikajibiwa na Waziri wa Ujenzi as if nilikuwa sijui 
swali langu nauliza nini kama vile nilikuwa naulizia mizani ya barabara. (Makofi/Kicheko)  

 
Kwa hiyo, nakuomba Mheshimiwa Waziri utupatie majibu ni lini mzani unafungwa 

Sumbawanga ili kuondoa msongamano, unapofunga mzani mkubwa ni kwamba mtu anakwenda 
na lori lake la tani 40 dakika 10 ameshamaliza kupima na amepisha nafasi ili na sisi wengine 
ambao tuna mahindi kidogo tuweze kutumia ile mizani midogo. (Makofi) 

 
Mheshimiwa Mwenyekiti, lakini pia kuna urasimu mkubwa sana ambao unakuwepo 

kwenye kitengo cha NFRA. Leo hii wataanza msimu wa kununua tarehe 1 Agosti, 2011 



wakishaanza kununua baada ya wiki mbili utaambiwa tumeishiwa pesa as if ni zimamoto yaani 
hawakuwa na mpango mkakati kwamba wanapaswa kufanya maandalizi kwa ajili ya kuanza 
msimu, hiyo pesa inaishaje? Baada ya siku mbili au tatu utaambiwa hatuna magunia na katika hiki 
kitengo naomba utazame sana Mheshimiwa Waziri kwani kuna urasimu mkubwa sana naomba 
kianzishwe kitengo mahususi cha manunuzi, kuna mambo mengi sana hayaendi vizuri pale. 
(Makofi) 

 
Mheshimiwa Mwenyekiti, kuhusiana na hicho hicho kipindi cha ununuzi ni kwamba najisikia 

vibaya sana kutamka kwamba Wizara yako imeanzisha kodi ya withholding tax 2% kwa wananchi 
wetu wakati wa kuuza mazao. Sina uhakika kama Mheshimiwa Waziri unalijua hilo lakini 
ninavyoongea sasa hivi ni kwamba barua imeshaandikwa kwamba kuanzia sasa hivi mkulima 
anapokwenda kuuza mazao yake atakatwa 2% withholding tax ambayo wakija ndugu zetu 
Wasukuma hatupati chochote kwanza tunawawekea mpaka hata mabunzi wanabeba lakini leo 
unasema tuuze NFRA halafu utukate 2% withholding tax. Hili halikubaliki! (Makofi) 

 
Mheshimiwa Mwenyekiti, nina sababu moja tu kwamba ninaunga mkono hoja kwa 

sababu ndiyo Bajeti ya kwanza ambayo anachangia Mheshimiwa Waziri katika Wizara yake, 
natarajia kwamba next time akija na Bajeti ambayo haieleweki siwezi kuunga mkono. Naamini 
hayo ambayo tunayaongea atayafanyia kazi na ni muungwana, tupate majibu na tuwapigie 
simu wananchi wetu kwamba bei atakayoanza kununua ni shilingi ngapi na iwe bei yenye tija. 
(Makofi) 

 
Mheshimiwa Mwenyekiti, pia Wizara ya Kilimo, Chakula na Ushirika, hili suala la ushirika 

linaonekana kama ni appendage, haijatoa taswira ile ambayo tunaitarajia kwa wananchi wetu ili 
wajue ushirika ndiyo namna pekee ya kuwakomboa. Tumebaki tunatazama sehemu ambazo 
vyama vya ushirika viko strong ndiyo hao ambao hata wakipata hasara tunawapa pesa, je, huko 
kwingine elimu ya ushirika imewafikia wananchi vya kutosha? Unakuta majibu si sahihi. (Makofi) 

 
Kwa hiyo,  naomba mjielekeze kuhakikisha kwamba elimu ya ushirika inawafikia wananchi 

ili mwananchi ajue faida na hasara za ushirika na ili awe informed kwamba sasa hapa naingia kwa 
sababu hizi, lakini unamnyima asijue ushirika unamsaidia nini halafu unasema kwamba sisi 
tuhamasishe SACCOS, tunahamasisha SACCOS hizo kwa elimu zipi za ushirika ambazo hatuna sisi? 
Waheshimiwa Wabunge tutafanya mangapi? (Makofi) 

 
Kuhusu Benki ya Wakulima. Benki ya Wakulima tunaisubiri kwa hamu sana lakini naona 

hata pesa yake hai-encourage, sijaona chochote kwenye Bajeti ambacho kinaonyesha kwamba 
sasa hivi tumeshaanza kutenga kiasi fulani kwa ajili ya Benki ya Wakulima. Kuna hilo dirisha dogo 
TIB nalo lipo based Dar es Salaam, sasa sisi tunaotoka Rukwa, Dar es Salaam tukafikie kwa nani? 
Sina uhakika kama tukifika benki siku ngapi tayari tutakuwa tumeshata huo mkopo. Masharti yake 
mpaka uende Dar es Salaam. (Makofi) 

 
Mheshimiwa Mwenyekiti, siku moja Mheshimiwa Waziri alikuwa anasema kwamba 

walikuwa na mpango wa kufungua benki hiyo Mbeya, harakisheni Mbeya na mtupe elimu ili tujue 
masharti kabla hatujaanza safari tujue tukifika tunatumia siku ngapi ili tuwe tumeshapata mikopo. 
(Makofi) 

 
Mheshimiwa Mwenyekiti, lakini sambamba na hilo kuna suala la ardhi ya kimila, nilikuwa 

napigiwa simu leo na mpiga kura wangu ndugu Vitus anasema kwamba amekwenda na hati… 
 

(Hapa kengele ililia kuashiria kumalizika muda wa Mzungumzaji) 
 
MHE. JOSEPHAT S. KANDEGE: Kengele ya kwanza hiyo? 
 
MWENYEKITI: Mheshimiwa Mbunge ya pili hiyo! (Makofi) 
 
MHE. JOSEPHAT S. KANDEGE: Mheshimiwa Mwenyekiti, nakushukuru sana na ninaunga 

mkono hoja. Ahsante sana. (Makofi) 



MWENYEKITI: Ahsante sana Mheshimiwa Kandege kwa mchango mzuri na sasa nimuite 
Mheshimiwa Munde Tambwe Abdallah atafuatiwa na Mheshimiwa Yusuph Nassir. (Makofi) 

 
MHE. MUNDE T. ABDALLAH: Mheshimiwa Mwenyekiti, ahsante sana kwa kunipa nafasi hii ili 

na mimi niweze kuchangia hotuba hii ya Wizara ya Kilimo. Kwanza kabisa napenda kuipongeza 
Wizara husika lakini pia niwapongeze sana kwa kuweza kuunda Tume hizo mbili walizoziunda na 
nina imani zitaleta manufaa makubwa katika utendaji. (Makofi) 

 
Mheshimiwa Mwenyekiti, kabla sijaanza kuongea niunge mkono Wabunge wote 

waliochangia kuhusu suala la kuwaachia wakulima wauze mazao yao. Naunga mkono hilo kwa 
sababu mkulima ni mfanyabishara. Mimi ninapochukua mkopo, nikalima, nikapata mazao yangu 
ili yaweze kunisaidia halafu mtu mwingine aje aniambie nisiuze, kwa kweli hamtendi haki. (Makofi) 

 
Mheshimiwa Mwenyekiti, kama Serikali haitaki wakulima wauze nje ya nchi basi kuanzia leo 

hii wanunue wao, kama hawajajipanga kununua basi wawaachie wananchi waweze kuuza wao 
wenyewe lakini kuwabana kwa kweli inakuwa hamuwatendei haki. Nianze kuongelea sasa 
kwenye Mkoa wangu wa Tabora. Mimi ni Mbunge wa Viti  Maalum Mkoa wa Tabora lakini natoka 
kwenye kwenye Wilaya ya Tabora Manispaa. Sisi watu ambao tunakaa kwenye Manispaa kwa 
kweli Serikali haitutendei haki, kwa nini nasema Serikali haitutendei haki?  

 
 
Mheshimiwa Mwenyekiti, kumekuwa na criteria za ajabu sana kuona kwamba Manispaa 

hakuna wakulima, Manispaa hawatakiwi kugaiwa fedha za mbolea wala za kilimo, hizi ni criteria 
tulizoiga nje ambazo si sahihi. Mfano Tabora Manispaa tuna kata 25 lakini tuna kata 12 za nje, Kata 
hizi ni vijiji kabisa, watu wanalima sana lakini hatupati mbolea ya ruzuku kabisa, hatupati fedha za 
DADPS kama inavyotakiwa, tunaonekana kama sisi ni Manispaa hatulimi, si kweli. Ukiangalia Mkoa 
wetu wa Tabora hatuna barabara ndiyo kwanza Serikali imejikita, tunaishukuru kuanza 
kututengenezea, hatuna viwanda, hatuna ajira wala hatuna mzunguko wa fedha. Kwa hiyo, 
mnapotunyima na fedha za kilimo au pembejeo kwa kweli Serikali haitutendei haki, tunaiomba 
Serikali ifanye research zake siyo tu kuona hapa ni Manispaa basi hatuwezi kabisa kuwagawia 
mbolea wala kuwapa fedha za kutosha za DADPS, huo ni uonevu mkubwa. (Makofi) 

 
Mheshimiwa Mwenyekiti, nikupe mfano kidogo tu kwamba Halmashauri ya Wilaya ya 

Tabora tuna vijiji 32, kuna Misha, Itetemia, Itonjanda, Ifucha, Kabila, Kakola, Ikomwa, Kalunde, 
Tumbi pamoja na Malolo. Ukiweka Kiserikali wanasema ni vijiji 32 lakini Kikata ni Kata 12. (Makofi) 

 
Mheshimiwa Mwenyekiti, angalau tunashukuru siku moja alikuja Mheshimiwa Waziri Mkuu 

mwaka 2009, akafanya ziara katika Manispaa ya Tabora, tukampeleka sehemu moja inaitwa 
Imanamihayo, Waziri Mkuu anakumbuka alikuwa na Naibu Waziri wa Kilimo Mheshimiwa 
Christopher Chiza, nakumbuka. Alivyokwenda kwenye ziara ile akaona kabisa tunavyolima, 
Mheshimiwa Waziri Mkuu akatuahidi kwamba mwaka 2010 tutapata mbolea. (Makofi) 

 
Mheshimiwa Mwenyekiti, ninavyojua mimi tamko la Waziri Mkuu ni agizo, Naibu Waziri 

alikuwepo alisikia, lakini mpaka leo hii mwaka 2011 hatujapata mbolea ya ruzuku. Ninaomba 
commitment ya Serikali katika majumuisho nisikie wanatuambia nini, walishuhudia wenyewe 
wakulima wakilima, Waziri Mkuu na Naibu Waziri walishuhudia wenyewe. Lakini juzi hapa Bungeni 
nimeuliza swali la mbolea Naibu Waziri akanijibu kwamba Serikali ina mbolea chache na inagawa 
kidogo kidogo, tuna miaka sita kwa nini na sisi tusigawiwe? Kwani sisi siyo Watanzania? Tunaiomba 
Serikali kama kitu ni kidogo tugawiwe wote kidogo kidogo lakini haiwezekani watu wengine 
wanagawiwa kila mwaka lakini watu wengine wana miaka sita hawajapata mbolea ya ruzuku, 
tukaombe wapi hiyo mbolea ya ruzuku? Kwa nini Serikali ilisema inatoa mbolea ya ruzuku? Serikali 
ilisema itatoa katika baadhi ya Manispaa na kwingine haitatoa, kwa kweli sitaunga mkono hoja 
mpaka Waziri atuambie ana mkakati gani wa kutupatia mbolea ya ruzuku katika Manispaa ya 
Tabora kwa sababu tunalima, tuna vijiji na tunajilisha wenyewe. (Makofi) 

 
Mheshimiwa Mwenyekiti, niongelee sasa kuhusu pesa za DADPs. Mwaka 2010/2011 

Manispaa ya Tabora tuliletewa shilingi milioni 190 lakini zilizofika ni shilingi milioni 70. Ni jambo la 
kusikitisha sana sisi Wilaya yetu ina Kata 12 zinakadiriwa kuwa na wakazi 140 lakini ukienda kwenye 



Wilaya kama ya Pangani inakadiriwa kuwa na wakazi 150 tu inapata pesa za DADPs shilingi milioni 
440, sisi Kata zetu 12 watu 140 hatupati hela tunapata shilingi milioni 190 kwa Wilaya yote, hii si 
sahihi na hatutakubaliana nayo tutaendelea kulalamika kila siku, wote ni Watanzania na wote 
tuna haki ya kupata hiyo keki ndogo inayopatikana kwa Watanzania. (Makofi) 

 
Mheshimiwa Mwenyekiti, ukienda Wilaya nyingine ni ndogo tu kwa mfano Wilaya ya 

Kibaha ina vijiji vinne lakini inapata shilingi milioni 500. Wilaya ya Mafia wanapata shilingi milioni 400 
na zaidi, hivi haki iko wapi na wanafanya hizi research wapi? Au wanaiga tu Ulaya kwa sababu 
Manispaa za Ulaya unakuta kweli Manispaa haina mkulima wanaiga tu, lakini siyo kwamba 
wamefanya research naomba Serikali  ifanye research upya, wasifuate tu Manispaa kwani 
Manispaa ni kwa sababu tu ya population kubwa ikaitwa Manispaa siyo kwamba hatulimi, tuna 
viwanda sisi Tabora, tuna barabara  pia kwa nini tusilime tutakula nini?  Naomba Serikali ituangalie 
katika hilo! Naomba sana Mheshimiwa Waziri anijibu kwa kweli hili suala la mbolea na suala la 
fedha za DADPs  kwenye Wilaya ya Tabora Manispaa kwa kweli hatutendewi haki. (Makofi) 

 
Mheshimiwa Mwenyekiti, sasa naomba niongelee suala la njaa. Nashukuru kwenye hotuba 

katika ukurasa wa 117 tumeainisha kwamba Mkoa wa Tabora kuna upungufu wa chakula, Nzega, 
Igunga, Uyui na Tabora Manispaa. Lakini kule Tabora Manispaa tulipata janga moja kubwa sana, 
tulipata mvua moja ya ajabu ikanyesha, vyakula vyote vikachanwachanwa, vikaharibika vyote 
pamoja na tumbaku yetu. Serikali inajua hilo ilituma wataalamu wake, tunaishukuru sana kupitia 
Wizara, wakaja wakafanya tathmini, walifanya tathmini na tathmini yao waliifanya tarehe 4 Machi 
wakasema kwamba kaya zilizoathirika ni kaya 274 kwa kilimo cha mahindi na kaya 62 kwa kilimo 
cha tumbaku. Lakini mahindi yaliyopotea ni ekari 436  wakasema haya mahindi ni sawa na tani 
114 wakafanya tathmini yao nzuri tunawashukuru wakishirikiana na watu wa hali ya hewa wakakiri 
kabisa kilichotokea ni kitu kikubwa na Serikali itafuatilia. Mpaka hapa ninavyoongea tathmini yao 
walituambia mwezi Mei watatupatia mahindi tani 114, lakini mpaka leo hatujaona mahindi, hali ni 
mbaya kwenye hicho kijiji, Serikali inatambua na hatujui cha kufanya. (Makofi) 

 
Mheshimiwa Mwenyekiti, mimi naumwa leo nina malaria tisa lakini mwananchi wa Tabora 

Wilaya ya Manispaa wamenituma nije niseme hili kwa kweli hali ni mbaya Serikali ilikuwa ikafanya 
tathmini ikaahidi kwenye report yao iliyopo kwa Mkuu wa Mkoa mwezi wa tano watatuletea 
chakula lakini mpaka leo hii hatujapata chakula na watu wana hali mbaya impact sasa ya ile 
mvua imeanza kuonekana kwani njaa ni kubwa, watu wanashindia mboga za majani (kisamvu) 
wanachemsha.  

 
Mheshimiwa Mwenyekiti, naiomba Serikali iwaangalie wananchi hawa kwani hawa ni 

wapiga kura, ni wananchi wetu lazima tuwahudumie hasa kunapotokea special case kama hizi. 
Naiomba Serikali iwe inaangalia sana hivi vitu angalau mikoa yetu iliyo pembezoni inasahaulika 
kwa mambo mengi. Lakini kuna vitu vingine jamani ni vya muhimu, tunaomba kabisa jamani 
mtuangalie sana na ninaomba Mheshimiwa Waziri wakati atakapokuwa anajibu anieleze vizuri 
kuhusu haya masuala ya Kata ya Ndembero kwa sababu naamini anayajua ni yeye alituma 
wataalamu na  ninaamini kabisa kama wataalamu wametoa taarifa mkoani na yeye ana nakala 
kwa hiyo, ana taarifa naomba Waziri anijibu wakati ana wind up. (Makofi) 

 
Mheshimiwa Mwenyekiti, naomba niongelee sasa kuhusu ucheleweshaji wa fedha. Serikali 

imekuwa ikijitahidi angalau kutupa hizo fedha kwa mfano sisi Manispaa DADPs tumepata 75% ya 
fedha za kilimo. Fedha zinakuja lakini si kwa wakati, wakati wa kulima unakua umekwisha ndipo 
tunapoletewa zile fedha ambapo zinashindwa kutusaidia. Naomba Serikali sasa hata kwa kutumia 
fedha zake za ndani kwenye mambo ya kilimo muda unapofika watu wapelekewe fedha. 
(Makofi) 

 
Mheshimiwa Mwenyekiti, naomba nifanye haraka haraka niongelee suala la TIB, najua 

Wabunge wengi wameongea lakini na mimi ni wajibu wangu kuongea.  Hili dirisha la TIB lipo Dar es 
Salaam, hivi mwananchi wangu wa kijijini  anapotoka mama yangu mama  Margaret Sitta kule 
Urambo Kapilula anataka kukopa pesa za tumbaku hivi anakwendaje Dar es Salaam? Hivi 
wanavijiji wote watamtafuta Mama Sitta awape nauli ataweza? (Makofi) 

 



Mheshimiwa Mwenyekiti, tunaomba hizi benki zifunguliwe kwenye mikoa au kwenye 
Kanda ili watu waweze kujisaidia kwani hali ya vijijini ni mbaya, mimi siamini kama Mawaziri hawajui 
kwa sababu na wao kwao kuna vijiji kwa nini wasifanye hizi benki zinagawanywa hata Kikanda 
angalau kwa kuanzia then zikapelekwa kwenye Mikoa na Wilaya ili watu wetu waweze ku-afford 
kufika pale wapate haki za msingi?  

 
Mheshimiwa Mwenyekiti, hizi fedha zinachukuliwa na wajuaji wanaopajua Dar es Salaam, 

wenye ma-god father ndiyo wanapata hizi fedha lakini yule mwenye stahili yake hapati kwa 
sababu hana hata mtu wa kufikia pale Dar es Salaam, hapajui Dar es Salaam, kwanza akisikia Dar 
es Salaam anaogopa. Hata mimi zamani nilikuwa  naogopa Dar es Salaam angalau siku hizi. 
Naomba Waziri pia atusaidie sana pia ili waweke hata kwenye Kanda tuanzie hapo angalau watu 
waweze kufaidika. (Makofi) 
 

Mheshimiwa Mwenyekiti, niongelee tena kidogo kuhusu suala la tumbaku, kwani 
nisipofanya hivyo nitakuwa sijawatendea haki wakazi wa Tabora. Sasa hivi kuna grades 69 za 
tumbaku. Ni nyingi mno! Tunaiomba Serikali itusaidie kuwapa semina wakulima wetu kuanzia leo. 
Hizi grades wakulima wanachakachuliwa kwa sababu hawazielewi zikoje; yaani mtu kalima 
tumbaku shamba moja, lakini grades ziko tofauti. Grades 69 ni nyingi sana. Inakuwaje kunakuwa 
na grades 69 jamani? Mheshimiwa Waziri tunaomba msaada wako hizi grades zipungue, lakini pia 
wakulima waelimishwe kuhusiana na hizi grades zinakuwaje. Haiwezekani shina moja likawa na 
grades 15!  

 
Mheshimiwa Mwenyekiti, hivi ni vitu ambavyo haviwezekani. Tunachakachuliwa! 

Tunamwomba Mheshimiwa Waziri atusaidie kwa hilo, tupate semina kwa wakulima wetu wa 
tumbaku ili waweze kufaidika na kilimo kigumu cha tumbaku. Lakini pia kilimo hiki tunaamini 
kinaiingizia Serikali hii pato kubwa. Kodi yanayolipa makampuni ni kubwa sana. Kwanini Serikali 
isijali hawa wakulima wake wa tumbaku? Namwomba Mheshimiwa Waziri atusaidie sana katika 
hilo. 
 

Mheshimiwa Mwenyekiti, kama nilivyosema mwanzo, leo naumwa, sina mengi ya 
kuongea. Naunga mkono hoja, lakini nitashika mshahara wa Waziri ili anipe majibu kwa maswali 
yangu ya Mkoa wa Tabora kuhusu mbolea na fedha za DADPS. Ahsante sana. (Makofi) 
 

MWENYEKITI: Ahsante sana Mheshimiwa Munde. Usiogope kwenda Dar es Salaam, lakini 
naamini hata hiyo Malaria itakuwa imepona sasa. Sasa nitamwita Mheshimiwa Yusuph Nassir, 
ndiye atakuwa msemaji wetu wa mwisho asubuhi hii. 
 

MHE. YUSUPH A. NASSIR: Mheshimiwa Mwenyekiti, ahsante sana. Awali ya yote, 
namshukuru Mwenyezi Mungu kwa kunipa afya njema leo na bahati nzuri nina miaka kama miwili 
sijaumwa Malaria. Kwa hiyo, nampe pole dada yangu Munde.  
 

Mheshimiwa Mwenyekiti, kwanza nampa pole Mheshiwa Waziri wa Kilimo, Chakula na 
Ushirika. Zimejitokeza hoja nyingi sana kutoka kwa Waheshimiwa Wabunge mbalimbali na nyingi 
zikiainisha upungufu mkubwa uliyomo kwenye bajeti hasa upande wa maendeleo. Sasa 
itakapotokea kwamba wengi wetu tumeikamata shilingi yake, basi mimi nataka niongeze 
kwamba nitamfungia njia pale Korogwe ili asiende Mwanga. Napata taabu ya kukubali bajeti ya 
Wizara ya Kilimo hasa nikijikita katika suala zima la maendeleo ya kilimo na hivyo nirejee tena 
kumpa pole Mheshimiwa Waziri na Naibu wake kwamba watendaji walionao ndani ya Wizara 
ndiyo wamewafikisha hapa.  
 

Mheshimiwa Mwenyekiti, naheshimu taaluma, PhD na Masters nyingi ambazo ziko pale 
wizarani, lakini inawezekana kabisa kuna suala la kutokuangalia nyakati. Kuna suala la mazoea, 
ndiyo lililotufikisha hapa kwa maana sasa tunamshauri hata Mheshimiwa Waziri ndivyo sivyo. Sijui 
nirejee tena! Naheshimu sana PhD zilizopo, masters degrees na hata degrees za kwanza.  
 

Mheshimiwa Mwenyekiti, kilimo katika nchi hii na sisi tumekuwa humo, tumeanza kuki-
practise katika Shule za Msingi, kuna ambao tumeanza kuki-practise majumbani, tukaanzisha hata 
na shule za mchepuo wa Kilimo kwa maana ya Sekondari zenye somo la agriculture, tukaanzisha 



na tukafanya na practicle kule, tukaanzisha na vyuo vya kilimo vingi, hatimaye pia tukaona 
kwamba ni vyema tuanzishe na Chuo Kikuu cha Kilimo tu. Sasa leo hii kuja kwa bajeti ambayo 
haina mashiko ya maendeleo, ndugu zangu hapa pana tatizo! Hapa pana tatizo na tunahitaji a 
major overhaul kwenye nchi hii. 
 

Mheshimiwa Mwenyekiti, labda tu nitoe angalizo wasije wakakuomba mwongozo wa 
kuchanganya lugha, nitaukataa. Nirejee tena, Kilimo uti wa Mgongo, Siasa ni Kilimo, Kilimo cha 
Kufa na Kupona, na sasa tuna kaulimbiu mpya, ‘Kilimo Kwanza’. Bajeti haina mashiko.  

 
Mheshimiwa Mwenyekiti, bajeti inaelekeza miradi mingi ya mafunzo, mafunzo ambayo 

vitendeakazi vyake vingi vimethibitisha udhaifu. Yamezungumzwa hapa yanayohusiana na power 
tillers na mimi niseme pamoja na ardhi ile aliyokuwanayo mkoloni ya mashamba ya Mkonge, 
nikitia power tiller pale ndugu zangu inadunda. Ni sawasawa na kumnyoa mtu na kisu ambacho ni 
butu. Huwezi kulima! (Makofi) 

 
Mheshimiwa Mwenyekiti, tuna mambo mengi ya kuangali. Lakini nina maswali kadhaa 

kwa sababu mimi nina asili ya Ruvu na tumelelewa kwa kufunga korona na tumekuwa kwenye 
korona, mashamba yale ya Mkonge tangu yakiwa yanameremeta na mpaka sasa hivi yamekuwa 
ni machaka. Kuna mambo ya msingi ya kuyaangalia na ningependa nimwulize Mheshimiwa Waziri 
na Watendaji wake kwamba, kuna kigugumizi gani kilichopo kuhusiana na ardhi iliyokuwa ya 
Mamlaka ya Mkonge ambayo walipewa Katani Ltd na hatimaye wakairejesha kwa kushindwa 
kuiendeleza? 

 
Mheshimiwa Mwenyekiti, nitaanzia kwenye suala la mafao. Namwomba tena Mheshimiwa 

Waziri anithibitishie kwa kutoa kauli yake au kauli ya Serikali, ni lini mafao ya Wafanyakazi 
waliokuwa mikongeni katika mashamba ya Ngombezi, Makunga, Hale, Magoma pamoja na 
Kwagunda yataweza kutoka? Ni kwanini wafanyakazi hawa wa iliyokuwa Mamlaka ya Mkonge 
wamenyanyasika kupita kiasi kwa kucheleweshewa mafao yao haya kwa takribani miaka 20?   

 
Mheshimiwa Mwenyekiti, kwenye jibu la msingi la swali nililouliza tarehe 14 Julai, 2011, 

Mheshimiwa Waziri alisema, maandalizi yamepelekwa Hazina kwa Msajiri. Je, ni kweli? Lakini siyo 
hivyo tu, viwango vilivyopelekwa ni vya miaka 20 iliyopita. Je, Serikali itawalipa riba wafanyakazi 
hao au itawalipa kwa viwango vya sasa? Je, ni lini Wizara ya Kilimo, Chakula na Ushirika na Wizara 
ya Ardhi, Nyumba na Maendeleo ya Makazi, pamoja na wale wakulima wadogo watakaa 
pamoja, kwanza, kufuta zile hati za zamani za kikoloni na hatimaye kwa wale waliopewa 
mashamba sasa waweze kupewa hatimiliki?  

 
Mheshimiwa Mwenyekiti, ni lini wakulima wadogo wataongezewa kwa sababu mgawo 

uliofanyika pale mwanzo uliwapa kiwango limit  japokuwa kwenye majibu ya msingi kabisa ya 
swali nililouliza tarehe 14 Julai, Mheshimiwa Waziri alisema wanao uwezo wa kupewa kati ya heka 
tano mpaka 200, lakini kuna viwango ambavyo ni tofauti na wanavyopewa wale wanaokwenda 
kuomba nafasi za kulima Mkonge? Aidha, kupitia mamlaka au hata kupitia kampuni ya Katani Ltd 
ambayo sasa ndiyo inaonekana kama ndiyo yenye mashamba yale. (Makofi)  

 
 Mheshimiwa Mwenyekiti, zaidi ya hayo, kuna pesa na kwa kutumia raslimali za Mkonge, 

mabilioni ya shilingi yaliombwa kutoka kwenye Mfuko wa Hifadhi ya Taifa. Tungependa Serikali 
itueleze, ilihakiki kiasi gani? Je, kuna raslimali zozote za Serikali ambazo zilitumiwa na kampuni ya 
Katani Ltd kwa ajili ya kuombea mkopo huu? Je, hatimaye ufanisi wa mkopo huu umelenga kuleta 
tija kwa wakulima wadogo? Umetuletea tija sisi wananchi tunaokaa kwenye maeneo yale ya 
Ngombezi, Magunga na Mnyuzi? (Makofi) 

 
Mheshimiwa Mwenyekiti, hivi ni kweli raslimali hizi zilizokuwa za Taifa na kwa Kampuni hii ya 

Katani Ltd kuweza kuzichukua au kutoa dhamana, Serikali haioni wakati umefika sasa kwa sababu 
Katani Ltd imeshindwa kulima Mkonge, tuchukue raslimali zile tuwakabidhi wakulima wadogo?  

 
MWENYEKITI: Samahani. Kuna Mheshimiwa Mbunge anagonga kwa nguvu hapo, 

anaharibu hiyo sauti inayotoka. 
 



MHE. YUSUPH A. NASSIR: Mheshimiwa Prof. Majimarefu, punguza... 
 
MWENYEKITI: Mheshimiwa Nassir, endelea. Mimi sijajua kama ni nani, lakini endelea! 

(Kicheko)  
 

MHE. YUSUPH A. NASSIR: Mheshimiwa Mwenyekiti, Mheshimiwa Waziri katika majibu ya 
swali langu la nyongeza alisema, tungeliweza kukaa kidogo. Nasema, katika kule kukaa ni bora 
tuweze kukaa kwa maana ya majibu ya jumla. Ni lini kikao hiki cha pamoja kitafanyika? Lakini pia 
Serikali haioni kwamba wakati umefika badala ya kuwapa wakulima hawa wadogo hati za kumiliki 
maeneo yale tuwape hata na nafasi ya kusimamia korona, maghala pamoja na majengo? 
(Makofi) 

 
Mheshimiwa Mwenyekiti, nyumba zilizokuwa kambi za Mamlaka ya Mkonge zimekuwa 

zikibomolewa na watendaji wa Katani Ltd, na wamekuwa wakichukua matofali yale kwa ajili ya 
kujengea nyumba binafsi kwenye mashamba yao: Je, hatuoni maeneo haya ya Ngombezi na 
mengineyo yataachwa katika unyonge mkubwa  kabisa? 

 
Mheshimiwa Mwenyekiti, nilitamka hapo awali kwamba tumepata ndugu kutoka Kigoma 

kwa mpango ule wa Sisal Labour Bureau, tukapata ndugu kutoka Uyao wakija kwa mpango huo 
huo, tukapata ndugu kutoka Ungoni na hatimaye tumepata na Mbunge Mngoni leo katika Jimbo 
la Korogwe Vijijini kwa mfumo huo huo. (Makofi/Kicheko) 

 
Mheshimiwa Mwenyekiti, leo hii tunawaacha kwa unyonge tu kwa sababu tunamlinda 

Katani Ltd. Nasema haya sio ya Waziri - Mheshimiwa Prof, Jumanne Maghembe, hii ni kofia mpya. 
Namheshimu sana na alinifundisha kushika chaki, lakini pana kigugumizi hapo Wizarani na kuna 
mfumo ambao siyo sawa. Katika majibu ya jumla na nilitoa angalizo hapa; pale ambapo wengine 
watamkamatia shilingi na mimi nitamfungia njia asivuke kwenda Mwanga. (Makofi) 

 
Mheshimiwa Mwenyekiti, baada ya maswali hayo, basi yatengeneze sehemu ya Hansard 

ya mchango wangu kwa Wizara hii na Wizara itupe majibu yaliyo sawa. Kabla sijamaliza, 
ningependa nitoe maagizo niliyopewa na Wanakorogwe Mjini. Pamoja na kwamba tunaitwa 
Korogwe Mjini, lakini sehemu kubwa ya eneo letu limezungukwa na mashamba ya Mkonge, ni vijiji 
na vitongoji vilivyokuwepo awali kama Kwamsisi, Kitifu, Mgambo, Kwamndolwa, Mahenge na 
maeneo ya Lwengera darajani pamoja na relini. Maeneo haya ni ya kilimo ambayo yameathirika 
sana kwa sababu ni sehemu ya vitongoji vidogo vilivyokuwa vikitoa huduma za msingi kwenye 
mashamba yale ya Mkonge.  

 
Katika miradi mingi iliyotamkwa hapa kwa maana ya ASDPs, na DADPs na mingineyo, 

fedha za mafunzo zinazotengwa kwa ajili ya kupelekwa kwenye maeneo yetu ni nyingi. Sasa kwa 
niaba ya wale wa Ruvu pamoja na Wasambaa wenzangu tulioteremka kwenye miaka ya 1960 na 
1970 tuombe pesa zile za mafunzo kwa mwaka huu tupewe tukanunue matrekta, tuyagawe 
kwenye kila Kata. Kama mkitupa shilingi milioni 200, mtupelekee kwenye Halmashauri yetu 
tutatumia namna yetu wenyewe kuagiza matrekta bora kutoka Iran, India na siyo kwa bei 
ambazo sasa zinashindana.  

 
Mheshimiwa Mwenyekiti, matrekta ya SUMA JKT kweli tunaweza tukasema ni ukombozi, 

lakini tunabeba na gharama nyingi zilizojificha. Kuna gharama nyingi zilizojificha. Trekta linalouzwa 
na SUMA JKT linaweza kupatikana kwa kiwango cha dola za Marekani 9,000 mpaka lifike hapa. 
Kwa nini leo tuuziwe shilingi milioni 38 mpaka 40? Haiwezekani! Haiwezekani! Sasa kwa kiwango 
hicho tutaweza kuagiza matrekta kutoka aidha, Iran au India, trekta mbili kwa bei ya trekta moja. 

 
Mheshimiwa Mwenyekiti, hayo ni mambo ya msingi ya kuyaangalia. Nashauri tu kwamba, 

pesa zote za miradi ambazo mmetutengea Korogwe Mjini kwa ajili ya mafunzo mbalimbali ya 
kilimo, tupeni wenyewe tukazinunulie matrekta ili mwakani tuache kuwalalamikia njaa, na pia ili 
mwakani tuweze kujipanga vizuri kwa ajili ya mafunzo tukiwa na vitendeakazi. Kwa kupewa fedha 
zile, sasa tunajiweka katika nafasi nzuri. Ni kama mjenzi kupewa tipa (tipper) huhitaji kwenda 
kununua mchanga kwa mtu. Utakwenda mwenyewe Ruvu, utakwenda mwenyewe kwenye kifusi, 
ukapakie kile unachokitaka. Kwa hiyo, sisi matrekta kwetu ni sehemu ya miundombinu na 



tutayatumia hayo katika kila Kata au kadri bajeti itakavyokubali ili tuweze kusaidia wananchi wetu 
na hatimaye waondokane na unyonge. (Makofi) 

 
Mheshimiwa Mwenyekiti, Tanzania ya sasa ya uhuru wa miaka 50 ni lazima tusimame 

kama Serikali na Wabunge, na kuwaambia wananchi unyonge sasa basi.  Baada ya kusema hayo 
machache, bila majibu yangu ya msingi pamoja na shilingi za kuzuia mishahara ambayo 
haitakuwa ni ya Waziri peke yake, bali pamoja na Watendaji wake na on top of that nitawaambia 
watu wa Korogwe Mjini tumfungie kamba Mheshimiwa Waziri wa Kilimo, Chakula na Ushirika 
asiende Mwanga. Ahsante sana. (Makofi) 

 
MWENYEKITI: Ahsante sana. Nimebakiwa na dakika kama sita tu na kwa hali ilivyo, 

uchangiaji utaishia asubuhi hii kwa sababu jioni sitatoa fursa zaidi kwa wachangiaji wengine. Sasa 
sijui Mheshimiwa Said Mtanda unaweza kuzitumia dakika hizi sita! Jitahidi. 

 
MHE. SAID M. MTANDA: Mheshimiwa Mwenyekiti, nakushukuru kwa kunipa nafasi hii ya 

reserve niweze kuchangia katika hoja hii ya Wizara ya Kilimo, Chakula na Ushirika. 
 
 Mheshimiwa Mwenyekiti, kwa sababu umenipa fursa ambayo ni adhimu, nisingeweza 

kuyasema yote yale ambayo nilikuwa nimejiandaa nayo. Kwanza naishukuru Serikali kupitia Wizara 
hii kwa kukubali katika ukurasa wa 127 wa kitabu cha hotuba, bonde lile la Kinyoko kuongezewa 
fedha ili liweze kuzalisha zaidi Mpunga na kunufaisha kaya zaidi ya 674 katika zile ekari 400. Kwa 
hiyo, ninaishukuru sana Serikali kwa hili. (Makofi) 

 
Mheshimiwa Mwenyekiti, ninayo mambo mawili au matatu ya kuzungumza katika hili. 

Kwanza kuhusu zana za kilimo, wenzangu wameisemea sana hii, lakini na mimi katika Jimbo langu, 
ipo haja ya kuangalia upya zana za kilimo kwa sababu sasa hivi wananchi walio wengi, maeneo 
yale na ukiangalia jiografia ya eneo letu lile tunachohitaji sasa ni matrekta ya kisasa na siyo power 
tillers kwa sababu ukienda Namkongo, Linyimilo, Mnyangala ni maeneo ambayo yana mawe 
mawe sana. Kwa hiyo, power tillers ambazo wamepewa wananchi wa maeneo hayo kwa 
kuchangia fedha kidogo haziwezi kuwasaidia kuweza kukabiliana na kilimo hiki ambacho 
tunakielekea sasa. Kilimo cha kisasa ambacho tunahitaji wananchi hao walime kwa tija na 
waweze kunufaika nacho. Kwa hiyo, ninaomba sana Wizara hii ifanye utaratibu sasa, badala ya 
power tillers, tuje na mpango mkubwa ambao unaweza kuwanufaisha wananchi hasa matrekta 
makubwa kwa sababu jiografia ya maeneo mengine power tillers hizi haziwezi kusaidia.  

 
Mheshimiwa Mwenyekiti, ninalo tatizo kubwa sana pale katika Jimbo langu hasa 

wanyama waharibifu, na mara kwa mara nimekuwa nikizungumza na Mheshimiwa Waziri kuhusu 
hili. Maeneo ya Kilangara na Kilolambwani yanakabiliwa sana na tatizo la Ndovu ambao 
wamekuwa wakivamia mashamba ya wananchi. Wananchi wamekuwa wakilalamika na kila 
tunapouliza game scout,  tunaambiwa yuko Kilwa. Game scout yuko wapi? Game scout mmoja 
ambaye tunaye katika Mkoa mmoja hawezi kukidhi haja.  

 
Kwa hiyo, tumekuwa tunapata matatizo makubwa sana. Naomba sana Wizara iangalie 

namna nzuri tunapopatwa na matatizo ya namna hii kuweza kutusaidia. Wakati mwingine 
unaambiwa game scout hana hata risasi. Sasa hili ni tatizo, tunaomba sana hili liangaliwe. 

 
Mheshimiwa Mwenyekiti, pia naiomba Wizara kuhusu suala la Wanyama waharibifu 

wapeleke wataalam kwenye kijiji cha Namtamba kwa sababu ukienda pale utaona popo wengi 
sana ambao sijawahi kuwaona toka nizaliwe. Wamekuwa wakishambulia sana minazi ya 
wananchi katika maeneo yale, kwa hiyo, hatuwezi kuzalisha tena nazi kama dada yangu Zainabu 
alivyosema hapa, kwa sababu ya wanyama hawa waharibifu, na hasa popo. Ninaomba sana 
Mheshimiwa Waziri alichukulie hili seriously kwa sababu ni jambo ambalo limekuwa likiwaumiza 
sana wananchi wetu. (Makofi) 

 
Mheshimiwa Mwenyekiti, suala lingine ni kuhusu pembejeo. Wenzangu wa Mkoa wa Lindi 

na Mtwara na wenzangu pia wa Mkoa wa Pwani, wamelizungumzia sana hili. Sasa hivi 
tunaendelea na kilimo kule, hatuna pembejeo, sulphur, halafu tunasema tuna nia ya kuongeza 
uzalishaji, siyo kweli. Tunaomba sana Serikali iangalie mikataba hii, hasa ya wale watu tuliowapa 



kazi ya kutuletea pembejeo, kwani kuna urasimu mkubwa katika hili. Mtu mmoja anapewa kazi hii, 
anashindwa ku–supply hizi pembejeo kwa wakati. Jambo hili ni tatizo kweli. Tunaiomba Serikali 
ichukue hatua ya kufuatilia na kuona nini kinaweza kufanyika ili kuwanusuru wakulima hawa 
ambao sasa pembejeo imekuwa ni kitendawili kwao. 

 
Mheshimiwa Mwenyekiti, muda unatutupa mkono, lakini nimalizie tu kwa kusema 

stakabadhi ghalani, wako wananchi ambao wameuza ufuta wao kwenye ghala, wanaambiwa 
malipo ya pili ni baada ya muda fulani. Ni vyema wananchi wakafahamu wanauza ufuta wao 
kwa kiasi gani, na baada ya hapo malipo yao ya awamu ya pili yatafanyika muda gani ili 
kuwahakikishia kwa sababu wanalima wakiamini kwamba wakivuna watafanya jambo la 
kimaendeleo. Sasa unaponunua na kutowahakikishia ni lini fedha yao wataipata, kwa kweli hili ni 
tatizo kubwa sana.  

 
Mheshimiwa Mwenyekiti, naunga mkono hoja. Nakushukuru sana. (Makofi)  
 
MWENYEKITI: Nakushukuru kwa kuonyesha utaalamu wa kutumia muda mchache, lakini 

hoja zako zimekwenda vizuri sana. 
 
Waheshimiwa Wabunge, kwa asubuhi hii hao ndio wachangiaji wetu ambao 

wamechangia na kwa kweli nawapongeza, wamechangia vizuri. 
 
Waheshimiwa Wabunge walioomba kuchangia kwenye Wizara hii ni wengi sana, na mimi 

naamini wananchi wetu wangependa kusikia michango ya Waheshimiwa Wabunge wao. Lakini 
kwa nia njema kabisa na kwa mamlaka niliyopewa, ningeshauri tu kwamba jioni tupunguze, tusiwe 
na wachangiaji ili tutumie fursa ya kushika mafungu ili muweze kupata ufafanuzi wa Serikali na kwa 
kupitia njia hiyo, basi wananchi wanaweza wakapata taarifa ya michango yenu kwa njia hiyo 
nyepesi zaidi. Lakini pia njia hiyo ina faida zaidi kwa sababu inatoa fursa kwa watu wengi zaidi. 
Dhamira hapa ni ile ile ya uwakilishi bora na uliotukuka kwa wananchi wetu. 

 
Waheshimiwa Wabunge, nawapongeza sana na kusema kwamba jioni tutakuwa na 

wachangiaji wawili tu ili kutoa nafasi kwa Mawaziri wajiandae, maana yake hatuwezi tukaingia tu 
hapa wakaanza ku-wind up. Basi watakaozungumza watakuwa ni Mheshimiwa Said Arfi na 
baadaye atazungumza Mheshimiwa Alphaxard Lugola, wawili tu basi, baadaye Mawaziri 
wataanza kufanya majumuisho.  

 
Tangazo nililonalo hapa ni kwamba Wabunge wote wa CCM mnahitajika kwenye kikao 

saa 7.00 mchana kwenye kikao cha Wabunge wote wa CCM katika Ukumbi wa Msekwa. Baada 
ya kusema hayo, naomba nichukue nafasi hii kusitisha Bunge hadi saa 11. 00 jioni. 

 
(Saa 7.00 Mchana Bunge lilifungwa mpaka Saa 11. 00 jioni) 

 
(Saa 11.00 jioni Bunge lilirudia) 

 
 MWENYEKITI: Waheshimiwa Wabunge, kama nilivyosema wakati tukisitisha shughuli 
asubuhi, kwamba ili Mawaziri wapate fursa ya kujiweka vizuri, nitamwita Mheshimiwa Said Arfi.   

 
MHE. SAID  A. ARFI: Mheshimiwa Mwenyekiti, nianze kwanza kwa kumshukuru Mungu kwa 

neema na fadhila zake nyingi. Nakushukuru na wewe Mheshimiwa Mwenyekiti kwa kunipa nafasi 
ya kuweza kuchangia hoja iliyopo mbele yetu. Aidha, kwa namna ya kipekee nachukua fursa hii 
kuwashukuru sana Wanampanda kwa ushirikiano wanaonipa na msaada ili niweze kutekeleza 
majukumu yangu kama mwakilishi wao. 

 
Mheshimiwa Mwenyekiti, leo Taifa letu limefikisha umri wa zaidi ya miaka 50, lakini inatia 

mashaka sana kama dhamira na nia ya kuwaondoa Watanzania kwenye umaskini inatekelezwa 
na inasimamiwa inavyotakiwa. Nimefadhaishwa sana baada ya kusikia kauli ya Mheshimiwa Waziri 
akiagiza ndani ya Bunge lako Tukufu kwamba Halmalshauri zetu sasa ziweze kutambua ni mazao 
gani yanayoweza kustawi katika maeneo na mamlaka zao ili iweze kutengenezwa mipango ya 
kuendeleza mazao hayo.  



 
Kwa kipindi cha miaka 50 bado hatuwezi kutambua ni mazao gani ambayo yanastawi 

katika nchi yetu.  Leo ndiyo tunaanza kuulizana! Hili linatia mashaka makubwa sana. Ni dhahiri 
kwamba hii ni kutokuwepo umakini ndani ya Serikali pamoja na jitihada zote zinazofanywa 
matokeo yake hayaleti tija kwa wananchi. Serikali kwa upande mmoja imejitahidi sana, imetoa 
ruzuku kwenye pembejeo kwa maana ya mbolea, mbegu na kadhalika, lakini kwa sababu ya 
kutokuwepo kwa umakini, pembejeo hizi, mbolea hizo ama zimepelekwa mahali pasipostahiki 
kupelekwa mbolea hizo na ama pembejeo hazikuwafikia walengwa. Ni lazima sasa Serikali 
ijitazame upya ni namna gani inaweza kusimamia hili na kuleta mabadiliko makubwa ndani ya 
kilimo.  

 Aidha, nashukuru sana jitihada zinazofanywa sasa za kuelekeza kwenye kilimo cha 
umwagiliaji maji. Nimeona katika mipango ya Serikali katika mwaka huu wa fedha 2011/2012 
kutakuwepo na mradi wa umwagiliaji katika Bonde la Kakese.  Nawashukuru sana kwa jitihada 
hizo. Lakini ni kwamba miradi hii inachukua muda mrefu kukamilika. Iko miradi kadhaa ambayo 
imeshaanza na mpaka sasa hivi haijakamilika na tunaibua miradi mingine mipya.  Tatizo 
nashindwa kufahamu ni nini? Lakini ili tuweze kuendelea kama alivyosema Hayati Baba wa Taifa 
Mwalimu Julius Kambarage Nyerere, naomba nimnukuu nukuu yake maarufu kwamba: “Ili 
tuendelee, tunahitaji vitu vinne, ardhi, watu, siasa safi na uongozi bora.”  Lakini nitazungumzia 
kipengele cha ardhi kwa leo.   

 
Mheshimiwa Mwenyekiti, jana tulikuwa na Maadhimisho ya Sherehe ya Mashujaa katika 

nchi yetu, imefanyika Kitaifa na tumekuwa tukifanya mwaka hadi mwaka. Lakini tunalo swali la 
msingi la kujiuliza, waliokufa kama Mashujaa leo tunawakumbuka walikufa kwa ajili ya nini? 
Walipigania nini? Mashujaa hawa ambao tunawakumbuka mwaka hadi mwaka ni wale ambao 
walikuwa tayari kwa nafsi zao kutetea na kulinda raslimali kubwa ya ardhi.  Vita zote duniani, 
migogoro yote mikubwa duniani inatokana na ardhi na wala leo hatuwezi kusahau historia 
inatukumbusha migogoro mikubwa iliyozuka huko nyuma na mingine bado inaendelea kwa 
mfano ya Waisrael na Wapalestina tatizo ni ardhi.  Vita ya Maumau,  Zimbabwe haya yote ni 
masomo kwetu sisi ili tuweze kuchukua tahadhari juu ya ardhi.  Idadi ya watu inaongezeka 
maradufu, lakini ardhi yetu inaendelea kubakia pale pale.  

 
Mheshimiwa Mwenyekiti, nilipata kusema tarehe 16 Julai, 2010 wakati nikichangia hoja ya 

Muswada wa Sheria ya PPP kwamba kusudio kubwa la sheria hii pamoja na nia njema inayoifunika 
lakini itatoa fursa kwa mujibu wa sheria hii kuinadi na kuuza ardhi yetu.  Jambo hili nilitahadharisha 
na nilisema wakati huo kwamba wakati tunapitisha sheria hii tayari makundi ya Watanzania 
yametoka yanakwenda kunadi ardhi yetu.  Nilizungumza hapa juu ya uwekezaji unaotarajia 
kuwekezwa kule Mpanda. Najua na wala sipashwi kukumbushwa kwamba eneo linalohusika liko 
katika majimbo ya Katavi na Mpanda Vijijini na wala halipo katika Jimbo la Mpanda Kati.  Hili 
nalifahamu fika, lakini Mpanda ni kwetu, nitaisemea Mpanda, nitaitetea Mpanda na si Mpanda tu, 
moja ya jukumu langu kama Mbunge ni kutetea raslimali za Watanzania ikiwemo ardhi.  (Makofi) 

 
Mheshimiwa Mwenyekiti, nia ya uwekezaji ni njema, wala sikatai, lakini pamoja na jambo 

linaweza likaonekana jema, lakini ndani yake kukawa na uovu. Haya ndiyo yanayotutia mashaka 
na tunasema kwamba uwekezaji huu hauna tija wala hauna faida pamoja na faida nyingi 
ambazo zinazoonekana.  

 
Moja, tunatawaliwa na sheria nchi hii kwa mujibu wa sheria, na sheria zinatamka bayana 

kabisa kwamba wageni hawawezi kumilikishwa ardhi na ardhi yote itakayotambuliwa, inayofaa 
kwa kuwekeza kwenye kilimo itakuwa chini ya TIC, hivyo ndivyo sheria inavyosema. Lakini watu 
hawa wanaotaka kuja kuwekeza Mpanda, walichokitazama ili waweze kumiliki hiyo ardhi, ni 
kuanzisha Kampuni chini ya mgongo na sura ya Watanzania ili waweze kumilikishwa kwa sababu 
kama ikiwa chini ya TIC hawawezi kupata mikopo. Watanzania hawa wenzetu wajanja wachache 
tena wengine waliokuwa viongozi ndani ya Serikali ya Awamu ya Tatu wako nyuma ya pazia ya 
uwekezaji huo, na hilo ambalo linasemwa kwamba uwekezaji huu pia utaongeza nafasi za ajira 
bado inanitia mashaka sana.  

 
Mheshimiwa Mwenyekiti, inanitia mashaka hasa pale nilipokuwa napita kwenye mtandao 

nikakuta paper moja imeandikwa: “Meet the Millionaires and Billionaires suddenly, buying tones of 



land in Africa.  Mamilionea na Mabilionea sasa hivi wanachokifanya ni kununua ardhi katika Afrika 
na moja ni hii ambayo wanataka kununua huko Mpanda na tunaambiwa italeta ajira kwa 
Watanzania. Lakini wanasema naomba ninukuu: “Agriphone claims that it is looking to higher 
Local Farm Project Managers to work on the project.  However Agriphone told the Auckland 
institute that they were bringing in White South African Farm Managers”. Wala sio Waafrika weusi 
wa Afrika ya Kusini watakaoletwa, wanaletwa White South Africans Farm Managers.  Vijana wetu 
waliomaliza sijui nafasi yao iko wapi?  Hapa tunaambiwa zitakuwepo ajira kwa Watanzania, hao 
mnaotaka kuwapa ardhi hawana mpango wa kuwaajiri Watanzania wana mpango wa kuajiri 
Makaburu. Tunakwenda wapi? 

 
Lakini hata hiyo memorandum yenyewe imekwenda mbali zaidi wakati katika nchi yetu 

hatuna sera, hatuna sheria, ina utawala (GMO). Lakini kwa Hati ya Makubaliano watu hawa 
wanataka kuja kuanzisha uzalishaji wa kutumia mbegu zinazotengenezwa Kimaabara.  Hatujui 
athari zake na hatujui tatizo lake.  Haya ndiyo yanayotufanya sisi tuwe na mashaka tuone jambo 
hili pamoja na uzuri wake, lakini kuna vitu vingi vimejificha nyuma ya pazia.  Kwa nini hatushirikishwi 
na kwa nini nyaraka hizi zimewekwa siri?  

 
Mheshimiwa Mwenyekiti, haya yote yanapelekea watu kuanza kujidadisi na kujiuliza. 

Kibaya zaidi katika mkataba huo wa Hati ya Makubaliano ni namna gani ambavyo ardhi hii 
itakavyokodishwa.  Ada ya ardhi ni Sh. 200/=, tozo la Halmashauri Sh. 700/=, half a dollar tunatoa 
ardhi yetu kwa nusu dola. Mikataba ile ile ya karne ya 17 ndiyo tunataka kuirudia tena, ya kuuza 
ardhi yetu kama walivyofanya kwa Carl Peters.  Haiwezekani, lakini ardhi hiyo hiyo kama tuna 
mipango madhubuti tukawatumia wakulima wetu wadogo wadogo Tanzania hatuna tatizo la 
chakula hata kidogo. Leo siku nzima Wabunge wamekuwa wakisema mlundikano wa mahindi 
kule Rukwa, nawaunga mkono Wabunge wenzangu wengi walioitaka Serikali kwanza iangalie 
suala la kuruhusu mahindi waweze kuuza nje ya nchi. 

 
Mheshimiwa Mwenyekiti, kama tunaweza kuwa na mipango madhubuti na mizuri, badala 

ya kusaidia haya Makampuni ya Kigeni kama mikataba inavyoionesha, wanataka waisukume 
Serikali itoe hata misamaha ya kodi kwenye mafuta. Kama tunaweza kuwapa wageni, kwa nini 
tunashindwa kutumia jitihada hizo hizo kuwasaidia Watanzania waweze kumiliki ardhi na wazalishe 
chakula? Zipo faida, sikatai, lakini sura ilivyo ya mkataba huu inatia mashaka makubwa sana. 
Nitataka Mheshimiwa Waziri atoe ufafanuzi juu ya suala hili na ni dhahiri kabisa kama sitaridhika na 
maelezo ambayo Mheshimiwa Waziri atayatoa, kama yataniridhisha, nakubali. Kama 
hayataniridhisha, hatua nitakayoichukua ni kuwasilisha hoja binafsi katika Bunge linalokuja.  
(Makofi) 

 
Mheshimiwa Mwenyekiti, namalizia tu kwa kuwapa pole sana wakazi wa Mji wa Mpanda, 

walikuwa katika msiba wa kuunguliwa na ghala la tumbaku. Ghala la tumbaku lenye zaidi ya ma-
bale 2,600 limeungua, tumbaku yenye uzito wa zaidi ya kilo 1,015 bahati nzuri tumbaku hiyo ilikuwa 
imeshanunuliwa. Ni matumaini yangu kwamba wakulima hawa watalipwa fedha zao bila 
usumbufu wowote.  Najua kwa udhaifu wetu, kwa umaskini wetu tunaingia mikataba na 
Makampuni, Makampuni hayana maghala, wananunua tumbaku, wanauza, wanaendelea 
kuiangalia tumbaku hiyo.  Sasa tusije tukasikia tumbaku hiyo italipwa na Chama cha Ushirika cha 
Mpanda Kati. 

 
Mheshimiwa Mwenyekiti, nakushukuru sana kwa kunipa fursa hii. (Makofi) 
 
MWENYEKITI:  Ahsante sana. Sasa namwita mchangiaji wa mwisho Mheshimiwa Alphaxard 

Lugola, ndiye atakayekuwa wa mwisho, baadaye tutaingia kwenye majumuisho. 
 
MHE. ENG. STELLA M. MANYANYA: Mwongozo. 
 
MWENYEKITI: Mwongozo baadaye nina tatizo la muda. Namwita Mheshimiwa Alphazard 

Luoga. 
 
MHE. ALPHAXARD K. N. LUGOLA: Mheshimiwa Mwenyekiti, ahsante kwa kunipa nafasi na 

mimi nichangie kwenye bajeti hii ya Wizara ya Kilimo, Chakula na Ushirika. Kwanza kabisa 



naishukuru Serikali kupitia Wizara hii kwa kukubali tena kuwapatia chakula Wanamwibara tani 
zipatazo 1,334. Wanamwibara wamenituma niipongeze Serikali na wamekubali kwamba kweli 
Serikali ya CCM imesimamia kauli yake ya kwamba hakuna Mtanzania atakayekufa kwa njaa. 

 
Mheshimiwa Mwenyekiti, nianze moja kwa moja kuzungumzia masuala mbalimbali na 

changamoto ambazo zipo katika Wizara hii ya Kilimo, Chakula na Ushirika. Tangu tulipomwondoa 
Mkoloni katika nchi hii, Watanzania tuliamini kabisa kwamba unyonyaji ulikuwa unafanywa na 
Mkoloni wa kuwanyonya wakulima, wakulima watakuwa wameondokana na unyonyaji huo.  
Lakini Bungeni humu kuanzia Bunge la kwanza mpaka leo Bunge la Kumi, Wabunge wamekuwa 
wakija hapa kutoka Kusini, Kaskazini, Mashariki, Magharibi na Kati wanaendelea kupiga kelele juu 
ya wakulima kuendelea kunyonywa katika nchi hii.   

 
Mheshimiwa Mwenyekiti, dalili hizi siyo nzuri, wakati tuko na Serikali yetu, tuko na Wizara 

ambayo imejipanga vizuri chini ya Mheshimiwa Waziri ili kupambana na wale wote wanaonyonya 
sekta hii ya wakulima. Tumenyonywa kiasi cha kutosha, tumepuuzwa kiasi cha kutosha, wakulima 
sasa hatutaki tena tunyonywe kwa mbinu hizi za bei, kwa mbinu hizi za ughali wa pembejeo, kwa 
mbinu hizi za kutumia mizani ambayo ni ya wizi, kwa mbinu hizi za kukopwa na sasa tumefika 
mahali wakulima tumekuwa tukionekana kama ni mawe yasiyoumia, yasiyosema; ni miti isiyoumia, 
isiyosema; ni wanyama wasioumia, wasiosema.  Nakumbuka Mwandishi mmoja Shaaban Robert 
katika kitabu chake cha Adili na Nduguze alipoona tabaka hili ambalo lilikuwa linatazamwa kana 
kwamba haliumii, halisemi, alisema maneno haya:  “Wakati sasa umefika mawe kusema, miti 
kujibu na wanyama kuwa watu”. 

 
Mheshimiwa Mwenyekiti, nawaomba wakulima popote walipo katika Tanzania kila mmoja 

ajiulize au katika vikundi vyao kama kuna mtu amemkosea Mungu na ndiye ametuletea balaa hili, 
basi atushirikishe twende tukatubu. Kwa nini nasema hivyo? Mtume Paulo alipowaambia 
Waebrania wakubali Injili ya Yesu, akaona wamekubali kabisa, lakini alivyorudi tena akakuta 
wamemgeukia shetani, Mtume Paulo alighadhibika sana akawaambia Waebrania: “Enyi 
Waibrania, ni nani aliyewaloga? Hizi Wizara ambazo kila kukicha wanakuja na kauli mbiu, sasa 
tuna Kilimo Kwanza, imefikia hatua wanaacha mipango mizuri ya Wizara ambayo ina ndoto kwa 
maana ya vision, sasa wanaanza kukimbiakimbia na vikauli mbiu hivi.  Huu ni ugonjwa mkubwa 
sana. Ni ugonjwa unaotutafuna katika Wizara hizi.  Sasa naiuliza Serikali, Wizara hii nani aliyeiloga? 
Kama kuna tatizo ndani ya Wizara hii, Wabunge wametoa michango yao mingi sana, sasa ni 
wakati Wizara hii isikie ili iweze kufanya mabadiliko makubwa ya kuwanusuru wakulima. 

 
Mheshimiwa Mwenyekiti, kama kanuni zako zinaruhusu Mbunge kulia humu ndani kwa ajili 

ya wakulima, nilikuwa naomba niruhusiwe nilie. 
 
MWENYEKITI: Aah!! huruhusiwi kulia bwana. Wewe ongea tu, wananchi watakusikia, wewe 

ongea tu, usilie. 
 
MHE. ALPHAXARD K. LUGOLA: Mheshimiwa Mwenyekiti, ahsante. Wakulima wa pamba 

katika nchi hii ukitazama kulia, kushoto, mbele na nyuma utaona Wabunge wamevaa pamba 
katika jengo hili. Huko Mitaani utakuta wananchi wamevaa pamba. Sasa najiuliza, kwanini 
wakulima wa pamba hawa hatuwathamini? Hivi siku wakigoma pamba isilimwe duniani hapa, si 
tutarudi kwenye enzi za ujima kujifunika na magome ya miti? Siamini kama kuna Mbunge 
aliyehudhuria kwenye Bunge hili ambaye hajavaa pamba kwenye mwili wake. Naomba 
tuwathamini wakulima hawa. (Makofi) 

 
Mheshimiwa Mwenyekiti, kilio hiki kwa wakulima kimekuwa ni maombolezo makubwa, 

hasa wakulima wa pamba, mahindi, korosho, kahawa, mpunga na mazao mengine. Ukiona 
wananchi sasa wanalia na msimu wa pamba umefungwa kutokana na kushuka kwa bei, lazima 
tukubali kwamba Serikali yetu kuna mahali imekosea. Ni Serikali gani ambayo haiwezi kukubali 
kurekebisha mahali ilipokosea? Tunaiomba Serikali yetu kupitia Bunge hili, Serikali sikivu ya CCM 
itoe kauli kwa wakulima wa pamba katika nchi hii, wawe na matumaini na Serikali yao kwamba 
msukosuko wa bei unaoendelea hivi sasa ambao umetokana na kikundi kidogo cha 
wafanyabiashara wakiwa wamekaa mezani wanakunywa soda na kushusha bei, Serikali yao iko 
makini na haitatetereka juu ya jambo hili. Waendelee kuwa na pamba yao, waendelee kuuza 



pamba yao, Serikali tunaamini itawasimamia na haitawaangusha na Serikali itatuambia hapa 
Bungeni juu ya mipango mizuri kuhakikisha kwamba sasa bei ya wakulima katika soko ambalo 
litakuwepo sasa haitakwenda chini tena kwa wakulima hawa wa pamba. (Makofi) 

 
Mheshimiwa Mwenyekiti, katika Biblia kulikuwa na Mfalme anaitwa Herode, Kulikuwa na 

Mamajusi ambao walikosea njia baada ya kuoteshwa kwamba amezaliwa Yesu Kristo, ndiye 
atakuwa Mfalme wa Wayahudi, wakakosea, wakamwuliza Herode mwenyewe ambaye ni 
Mfalme kwamba huyu Yesu yuko katika nyumba gani? Akawaambia, nendeni huko mwulizie ulizie, 
mkishamwona mumsujudie na mnilitee taarifa. Wale Mamajusi walipokwenda wakampata na 
kumsujudia. Mungu akawaambia, msirudi tena kwa Herode kwa sababu mwanzoni alijua 
mmefanya makosa, Yesu atauawa. Lakini kwa makosa haya Mfalme huyu aliamua watoto wote 
wa miaka miwili na chini ya hapo wote wachinjwe. Kulikuwa na kilio kikubwa sana pamoja na 
maombolezo.  

 
Mheshimiwa Mwenyekiti, naamini Serikali yetu imekosea njia, tunaishauri irudi upya, 

ijipange juu ya kunusuru matatizo ya wakulima katika nchi hii. Sio kwenye zao la pamba tu, wako 
Wabunge wengi hapa wamezungumzia mahindi, lakini kwa Mkoa wa Mara tumeathirika kwa kiasi 
kikubwa, imechukuliwa Mkoa wa Mara kama na yenyewe ni nje ya nchi. Waliweka barrier kwenye 
mpaka wa Mwanza na Mkoa wa Mara, chakula hakiruhusiwi kuingia Mkoa wa Mara. Mkoa wa 
Mara uko katika nchi gani? Naiomba Wizara ijipange vizuri ili iwatendee haki Watanzania wote. 
Haiwezekana masuala haya ya vizuizi ndani ya Tanzania badala ya kuwekwa kwenye mpaka wa 
Kenya na Tanzania, tunawekewa ndani ya Tanzania na kuzuia chakula kisiingie Mkoa wa Mara. 
(Makofi) 

 
Mheshimiwa Mwenyekiti, naomba Wizara pia ilichukulie kwa umuhimu suala hili ambalo ni 

muhimu sana. Kwenye zao la pamba, nashauri, mbona Mtwara kule Masasi, Newala na 
Tandahimba kulikuwa na Vyama vya Ushirika ambavyo Serikali ilivipatia pesa wakanunua korosho 
yote na baadaye ilipopanda bei waliweza kuiuza na wakulima wakapata bei nzuri. Naishauri 
Serikali yetu pia iweze kuiga na kuendeleza mtindo huu kwenye kilimo cha pamba, kwenye kilimo 
cha mahindi, korosho, ufuta pamoja na mazao mengine.  

 
Mheshimiwa Mwenyekiti, niende moja kwa moja Mwibara. Kwa wale ambao 

hawaifahamu ni Peninsula. Zaidi ya vijiji 40 vyote viko kandokando ya Ziwa Victoria. Lakini hapa 
tunapiga kelele sana juu ya kilimo cha umwagiliaji. Mipango mingi, tuna Ziwa, tuna mito, kwanini 
hatumwagilii? Ndiyo hoja ambazo Wabunge waliowengi wanazileta hapo Bungeni. Lakini tuna 
matatizo na mifumo na Sheria ndani ya nchi hii, Sheria ambazo tusipoziangalia vizuri, hata hiki 
kilimo cha umwagiliaji kwa wale mnaotuona tuna Ziwa na Mito hatutaweza kumwagilia ardhi nzuri 
ambayo iko kandokando ya Ziwa.  

 
Mheshimiwa Mwenyekiti, nitatoa mfano mmoja, kuna hii Sheria inayowazuia wakulima 

wasilime kandokando ya Ziwa ndani ya mita sitini, leo tunapozungumza kilimo cha umwagiliaji kwa 
Wanamwibara, watamwagilia maji nje ya mita 60 kwa ndoo kuanzia asubuhi mpaka jioni. Hivi 
kweli kilimo hiki nani anaweza akakifanya katika nchi hii? Ninaishauri Serikali kama tumepigwa 
marufuku kutumia ardhi ya mita sitini tuna mabonde mengi Mwibara, tuwekewe miundombinu ili 
tuweze kumwagilia ardhi ambayo iko nje ya mita sitini. Vinginevyo wananchi ambao wanaishi 
Musoma Mjini, Bukoba Mjini Mwanza Mjini ambao hawabugudhiwi ndani ya mita 60 kandokando 
ya Ziwa, tunaomba na sisi tuzibugudhiwe, wakulima vijijini tunaolima kandokando ya Ziwa. Niliwahi 
kuuliza swali hapa, nikaambiwa kwamba wale wa Mjini Sheria iliwakuta, wataangalia uwezekano. 
Lakini napenda kuiambia Serikali, hata wale tunaolima vijijini kandokando ya Ziwa, Sheria ilitukuta 
na mimi mwenyewe hiyo Sheria ilinikuta nimeshazaliwa. Kwanini na sisi Sheria imetukuta 
tunabughudhiwa? Napenda kupata ufafanuzi kutoka kwa Mheshimiwa Waziri.  

 
 Mheshimiwa Mwenyekiti, mwisho, Serikali ya Chama cha Mapinduzi ni Serikali sikivu kwa 
wananchi wake. Wapo watakaobeza, wapo watakaokejeli, lakini ninaamini kwamba watakubali 
kwamba yale yote ambayo Wabunge tumeyazungumza hapa ndani yatafanyiwa kazi, 
yatasikilizwa kwa sababu yataboresha maeneo muhimu kwa ajili ya Watanzania wote. (Makofi) 
 



 Mheshimiwa Mwenyekiti, pamoja na kwamba umenifanya kuwa wa mwisho, napenda 
kukushukuru sana, lakini wa mwisho ana faida kwa sababu yeye ndiye asipotangulia hawezi kuliwa 
na mamba mtoni. Anayetangulia mbele analiwa na mamba. Kwa hiyo, naamini mawazo yangu 
ya mwisho ni mawazo ambayo Wizara itayachakulia kwa umuhimu wake ili iweze kuboresha na 
Watanzania waweze kunufaika na Wizara hii ya Kilimo, Chakula na Ushirika. Baada ya kusema 
hayo, ahsante sana.  
 
 Mheshimiwa Mwenyekiti, nimepata taarifa sasa hivi kwamba kuna mwanafunzi mmoja 
Shule ya Sekondari Kisolya, amepigwa na radi na amefariki dunia. Basi Wanamwibara wote 
nawaomba kipindi hiki kigumu tushikamane, hayo ni mapenzi ya Mungu, hatuna la kufanya, 
nawapa pole wazazi wa mwanafunzi huyu pamoja na Mkuu wa Shule na kwamba siku siyo nyingi, 
nitaomba ruhusa kwa Mheshimiwa Spika ili niweze kuhudhuria tukio hili.  
 

Mheshimiwa Mwenyekiti, baada ya hayo. Ahsante sana. (Makofi) 
 

MWONGOZO WA SPIKA 
 

MHE. ENG. STELLA M. MANYANYA: Mheshimiwa Mwenyekiti, mwongozo wa Spika. 
 
MWENYEKITI: Mwongozo.  
 
MHE. ENG. STELLA M. MANYANYA: Mheshimiwa Mwenyekiti, ahsante sana. Kwa mujibu wa 

kifungu cha namba 68 (7), naomba mwongozo wako wa kutaka kufahamu kama taarifa yangu 
ya kimaandishi niliyoileta kwako kuomba kwamba Mheshimiwa Suleimani Bungara, jana wakati 
akichangia hoja hii alistahili ku-declare interest zake katika suala la ufuta ambalo alikuwa 
anachangia, lakini hakufanya hivyo na baada ya kufuatilia nikagundua kwamba mambo 
ambayo amekuwa akiyalalamikia yalikuwa na maslahi binafsi kwake. Kwa hiyo, nimekuomba ili 
Umchukulie hatua zinazostahili kwa mujibu wa Kanuni hii. Naomba kufahamu kama umeshapa 
taarifa yangu.  

 
MWENYEKITI: Waheshimiwa Wabunge, kwa kuwa bado tunashughuli kubwa mbele yetu, 

mwongozo huu nitautoa mwishoni. Tuendelee. Sasa nitamwita Mheshimiwa Naibu Waziri kwa 
mujibu wa Kanuni ya 99(9) kwa kuwa wamegawana muda na Naibu Waziri, nimwite Naibu Waziri 
kwanza na baadaYe atamalizia Mheshimiwa Waziri. Sasa namwita Mheshimiwa Naibu Waziri wa 
Kilimo, Chakula na Ushirika.  

 
MICHANGO KWA MAANDISHI 

 
MHE.  MARYAM S. MSABAHA:  Mheshimiwa Mwenyekiti, nami nachukua fursa hii kuchangia 

kwa maandishi Wizara ya Kilimo, Chakula na Ushirika. 
 
Mheshimiwa Mwenyekiti, napenda kuchangia kuhusu suala zima la ugawaji wa pembejeo 

za kilimo vijijini.  Wakulima wengi wamekuwa wakilalamika kuhusu suala la pembejeo kutowafikia 
kwa wakati muafaka na kudai kwamba pembejeo hizo zimekuwa zikichakachuliwa kwenye 
Halmashauri zao. Je, Serikali na Wizara haioni sasa ni wakati muafaka wa kuhakiki Halmashauri 
zote zinazohusika na ugawaji wa pembejeo? 

 
Mheshimiwa Mwenyekiti, suala hili limekuwa ni tatizo sugu kwa wakulima wengi, hivyo 

nilikuwa naiomba Serikali iangalie kwa makini suala hili la ugawaji wa pembejeo, na ikibainika 
wanaohusika na uchakachuaji wa pembejeo za kilimo katika Halmashauri wachukuliwe hatua za 
kisheria ili wakulima wengi wapate haki na ikibidi wafukuzwe kazi. 

 
Mheshimiwa Mwenyekiti, wakulima wengi wamekuwa wakilalamika hawapewi uhuru wa 

kutosha katika kuyauza mazao yao katika masoko nje. Wakulima hawa hatimaye wanaamua 
kutumia njia za panya ili kuuza mazao yao na wakibainika kuwa wanatumia njia hizi za panya 
wanakamatwa. Je, Serikali haioni kwamba kuwanyima wakulima hawa uhuru wa kutosha kuyauza 
mazao yao ni kuwanyanyasa? 

 



Mheshimiwa Mwenyekiti, kwa kuwa wanawake 75% vijijini ni wakulima na wafugaji 
wadogo wadogo: Je, Serikali haioni kuwa kuna umuhimu wa kuwapatia wanawake hawa semina 
endelevu na pembejeo za kisasa ili waondokane na kilimo cha mkono? Wanawake hawa 
wamekuwa ni wazalishaji wazuri wa mazao, lakini wamekuwa wakihangaika, hawana pembejeo 
za kutosha, mitaji yao ya uzalishaji ni midogo: Je, Serikali na Wizara ya Kilimo haioni kwamba kuna 
umuhimu wa kuanzisha Benki ya Kilimo kwa haraka zaidi ili wakulima waweze kufaidika na mikopo 
mikubwa yenye riba ndogo? Aidha, kwa kipindi hiki ambacho Benki haijaanza kufanya kazi: Je, 
Serikali haioni umuhimu wa kuweka dirisha dogo katika Benki zinazowafikia wakulima kwa urahisi 
wa vijijini na mijini? 

 
Mheshimiwa Mwenyekiti, kwa kuwa Zanzibar ni Jamhuri ya Muungano na kwa kuwa kilimo 

siyo suala la Muungano na Zanzibar ina mambo yake, ni vyema ikapewa kasima yake ili kuepusha 
kusahauliwa katika utekelezaji wa Kilimo Kwanza? 

 
Mheshimiwa Mwenyekiti, kuhusu suala la viwanda, Tanzania tumekuwa na neema ya kila 

aina ya matunda, tumeona wakati wa kipindi cha msimu wa matunda kama vile machungwa, 
maembe na kadhalika. Wakulima wa matunda haya kipindi cha msimu wa matunda wamekuwa 
wakipata hasara kubwa sana kama vile matunda kuozea mashambani na hatimaye matunda 
haya hayafiki sokoni kama yaliyotarajiwa. Je, Serikali haioni kwamba kuna umuhimu wa kufufua 
viwanda vya usindikaji na kujenga viwanda ili na vijana wengi wasiokuwa na ajira wapate 
kuajiriwa kwenye viwanda vya usindikaji? Endapo tutajijengea utamaduni huu wa kudhibiti 
matunda yetu hapa nchini, hatutaagiza juisi kutoka nje ya nchi.  Tutakunywa juisi zetu wenyewe na 
hii itachangia kuongeza pato la Taifa letu na vijana wengi nao watajipatia ajira. 

 
Mheshimiwa Mwenyekiti, wafugaji wengi tumeona wakihangaika sana na mifugo yao 

hasa kipindi cha kiangazi.  Tumeona mifugo mingi inakufa kutokana na ukame na wafugaji hawa 
hawana makazi maalum ya kufugia mifugo yao.  Wana makazi ya kuhamahama kama vile 
wamasai.  Serikali iwaangalie hawa wafugaji ili wapatiwe makazi yao ya kudumu ili kuepusha 
migogoro baina yao na wakulima.  Wafugaji hawa hawana elimu ya kutosha, hivyo inatakiwa 
wapatiwe semina endelevu juu ya mifugo yao.  Serikali ijenge machinjio ya kisasa, ifufue na 
viwanda vya usindikaji ili wafugaji hawa waweze kunufaika na ufugaji wao. 

 
Mheshimiwa Mwenyekiti, nitaunga mkono hoja endapo nitapatiwa majibu yote 

niliyoyachangia hapo juu na yatakapozingatiwa. 
 
MHE.  JITU V. SONI:  Mheshimiwa Mwenyekiti, naomba nichukue nafasi hii kumshukuru 

Mwenyezi Mungu kwa kunipa afya na uwezo wa kuwakilisha wananchi wa Jimbo la Babati Vijijini.  
Naomba nitangaze interest yangu katika Wizara hii, mimi ni mkulima na mwakilishi katika Baraza la 
Chuo Kikuu Sokoine (SUA) pamoja na Mjumbe wa Bodi ya ACT. 

 
Mheshimiwa Mwenyekiti, kwanza kabisa napenda kumpongeza Mheshimiwa Jakaya 

Mrisho Kikwete - Rais wa Jamhuri ya Muungano wa Tanzania pamoja na Mheshimiwa Mizengo K. 
Pinda - Waziri Mkuu wa Tanzania, viongozi wenye upendo na nia kubwa ya kuona Sekta ya Kilimo 
na wakulima wanapata maendeleo. Katika historia ni viongozi pekee waliothubutu kutekeleza 
mambo mbalimbali katika Sekta ya Kilimo, kwa mfano, kupeleka mbolea na mbegu kwa bei ya 
ruzuku. 

 
Mheshimiwa Mwenyekiti, napenda kutoa pole kwa Waziri wa Kilimo, Chakula na Ushirika 

pamoja na timu yote ya Wizara kwa kazi ngumu ya kuandaa Bajeti ya Wizara ambayo inatakiwa 
kutoa matumaini kwa Watanzania waliokuwa wengi, yaani wakulima na ukizingatia fedha 
inayoombwa haikidhi matarajio na mahitaji yaliyopo katika sekta hiyo. 

 
Mheshimiwa Mwenyekiti, napenda kuikumbusha Wizara kuwa, wana jukumu kubwa la 

kuendelea kutetea wakulima na wadau wote wanaohusika katika Sekta ya Kilimo pia kufanya kazi 
karibu na taasisi zinazowakilisha wadau wa kilimo.  Pia iwe mstari wa mbele kutetea na kuboresha 
sera ya kilimo na kuangalia namna bora ya kuendeleza sekta hiyo muhimu Tanzania. Naiomba 
Wizara ifanyr marekebisho katika hotuba ya Waziri katika ukurasa wa 62 – 114 (i) (ii) inayotangaza 
kufutwa kwa VAT katika vipuri vya kilimo ambayo inataja power tiller na vingine na kusahau trekta 



ambayo imeshafutiwa VAT katika finance bill.  Pia Wizara iwe mstari wa mbele kutetea vipuri vya 
umwagiliaji na tairi za trekta kwamba navyo pia vifutiwe kodi. Vile vile vifungashio vya mbegu, 
vifungashio vya maziwa vifutiwe kodi na ushuru ambayo ni kero na ambayo hufanya Sekta ya 
Kilimo kushindwa kuwa katika biashara ya ushindani wa Masoko kutoka nchi za jirani na kutoka 
masoko ya mbali. 

 
Mheshimiwa Mwenyekiti, naomba nichangie pia katika Sekta ya Umwagiliaji. Nchi yetu ina 

maeneo mengi yenye uwezo wa kuwa na miradi ya umwagiliaji ambayo italeta mageuzi ya kilimo 
cha kijani.  Naomba Wizara iangalie Bonde la Kiru lenye eneo la ukubwa takriban ekari laki moja 
kwa maji ya mtiririko la mito ya Erri, Kou, Kiongozi, Magera, Dagaa, na chemchem nyingi.  Ni eneo 
linalozalisha hizo mbegu kwa asilimia 80 kanda ya kaskazini, miwa, Ngwasa, mpunga, Alizeti, 
Mbaazi, matunda mbalimbali na hasa migomba kwa wingi. Tayari kuna miradi michache ya 
umwagiliaji, mfano Gichameda, Mawe Mairo/Matofa. Tunaiomba Wizara/Serikali kueleza katika 
eneo hili muhimu, iwekeze katika mabanio ya Masware, Shaurimoyo na Kisongaji  ambayo tayari 
imeshafanikiwa usanifu na upembuzi.   

 
Mheshimiwa Mwenyekiti, pia tungeingizwa katika mpango wa kitaifa wa umwagiliaji. Kuna 

visima 15 vya umwagiliaji ambavyo vimeshapimwa na bonde la kati.  Tungeomba hivyo visima 
vifanyiwe kasi ili kuongeza tija.  Eneo hilo la Bonde Kivu pia lingepatiwa miradi ya umwagiliaji 
kutumia drip. Ni eneo ambalo Wizara ikisaidia, tupate mkopo kupitia dirisha la kilimo TIB, pia 
ingeongeza tija na uzalishaji wa mbegu, nafaka na matunda. Tayari master plan ya bonde 
imeshaandaliwa na zonal irrigation office. Tungeomba ifanyiwe kazi. 

 
Mheshimiwa Mwenyekiti, pia tunaomba kupatiwa miche ya matunda ambayo naamini 

itatuondolea umaskini.  Ni mazao yenye tija kubwa na thamani kubwa mfano zabibu, maembe, 
pears, plums, peaches, machungwa, machenza na mengineyo. Pia kuna eneo la Bashnet, 
Madonga, Mbulu zinazoweza kuzalisha apple, matunda ambayo tunaagiza kutoka Afrika kusini. 

 
Mheshimiwa Mwenyekiti, nasisitiza kabisa uzalishaji wa miche isifanyike Dar es Salaam.  

Turudi Mikoani na Wilayani. 
 
Mheshimiwa Mwenyekiti, kuhusu uwezeshaji katika kilimo, nashauri Serikali pamoja na 

jitihada kubwa kupitia Dirisha la Kilimo, TIB, ingewekeza zaidi katika Benki hiyo, pia Benki ya Kilimo 
ingefanyiwa kazi haraka. TIB pia itoe hiyo kidogo inayopata kwa kila Kanda, Mkoa na kuwapa 
zaidi vikundi vya wakulima (SACCOS, VICOBA, AMCOS).  Pia Mfuko wa Pembejeo uongezewe 
bajeti, haikidhi mahitaji yaliyopo. Pia mfuko utoe mikopo, wakulima kutoka sehemu mbalimbali ya 
nchi na hasa Babati Vijijini ambako bado hatujanufaika na mfuko huo. 

 
Mheshimiwa Mwenyekiti, naipongeza Serikali kwa kutoa ruzuku ya mbegu bora na 

mbolea, lakini mfumo uliopo haumnufanishi kabisa mkulima.  Mawakala ambao siyo waaminifu na 
baadhi ya Watendaji wametajirika kwa jina la mkulima. 

 
Mheshimiwa Mwenyekiti, nashauri Serikali iangalie upya mfumo wa vocha za pembejeo. 

Mbolea ingetolewa na Serikali moja kwa moja au kutoa ruzuku kwa kiwanda kinachozalisha 
mbolea na isambaze hiyo mbolea kwa bei moja nchi nzima.  Suala la kutoa fedha lisiwepo, Serikali 
itoe subsidy ruzuku moja kwa moja kiwandani, bei iwe ndogo na kila mkulima anufaike.  Katika 
mbolea pia mkulima aruhusiwe kuchagua mbolea ya kukuzia anayohitaji kama nitro-spray na 
nyingine ya maji ambayo inatoa mazao mazuri zaidi.   

 
Mheshimiwa Mwenyekiti, upande wa mbegu pia Serikali itoe ruzuku moja kwa moja kwa 

wanaozalisha mbegu nchini.  Kodi na ushuru na tozo mbalimbali wanaolipa wazalishaji wa mbegu 
iondolewe ili bei ya mbegu iteremke na hakutakuwa na haja ya vocha.  Mfano, ushuru wa mazao 
ni 220 kwa kilo, VAT katika kifungashio ni 35 kwa kilo, tozo ya TOSC ni kubwa, ingebebwa na Serikali 
na mbegu kutoka ASA wangepatiwa kwa bei nafuu au bure ili mbegu iteremke bei kwa mkulima 
mdogo mdogo.  Pia mbegu hybrid ya kutoka Tanzania ingepelekwa sokoni na mbegu hybrid 
kutoka nje isinufaike na ruzuku iliyokuwa sasa. 

 



Mheshimiwa Mwenyekiti, naomba Serikali iweke soil testing centre katika kila Mkoa. Pia 
utafiti uliofanywa nchini, basi pawe na bajeti ya kuhakikisha kuwa matokeo ya utafiti uliofanyika 
uwafikie wakulima nchini kutokana na mazao yanayopandwa eneo husika.   

 
Mheshimiwa Mwenyekiti, napenda kuchangia suala la Chuo Kikuu pekee cha kilimo cha 

SUA.  Naomba Waziri na Wizara pamoja na Mawaziri na Wizara zote husika zenye manufaa na SUA 
tutembelee Chuo na kuangalia changamoto zilizopo ili kwa pamoja tuweze kutatua na 
tusiwaachie Wizara ya Elimu na Ufundi pekee.  Tungependa kuona nchi yetu ipate sifa ya kuwa na 
chuo cha mfano cha kilimo na wanafunzi kutoka nchi za nje waje kusoma na nafasi iwe ni ya 
kubembelezea. 

 
 
Pale SUA wana upungugu wa miundombinu, vifaa vya kufundishia na kujifunzia.  Bajeti 

inayopewa na Serikali basi wapewe fedha hizo kwa wakati. Katika upungufu kidogo niliogundua, 
ni ukosefu wa zana za kilimo, mfano – trekta, power tiller, implements ya hizo trekta na power tiller, 
vifaa vya umwagiliaji, (sprinker sets) overhead sprinkler sets, drip irrigation set ya aina mbalimbali, 
planters, threshers, harvester, rice planters, etc ili kitengo cha kufundishia mechanisation wanafunzi 
wapate elimu ya vitendo.  Pia vifaa hivyo vitumike katika mashamba ya SUA ili wazalishe. 

 
Mheshimiwa Mwenyekiti, pia katika Maabara, vifaa vilivyopo ni vichache na tunahitaji 

kuongeza ili wanafunzi wengi zaidi wapate kufanya majaribio (mazoezi) kwa vitendo.  Pia SUA 
iwezeshwe kukopa kutoka TIB, mfuko wa pembejeo ili kuongeza ufanisi na iweke katika mpango 
wa ASDP na DADPS, DIDF na NIIF.  Pia vituo vingine kama camaratec na nyinginezo washirikiane 
na SUA ili wanafunzi wa SUA wapate elimu zaidi. 

 
Mheshimiwa Mwenyekiti, pia napenda kuchangia suala la power tiller.  Ubora wa power 

tittler unalalamikiwa na wakulima wengi, pia bei ya hizo power tiller Serikali ingechunguza. 
 
Mheshimiwa Mwenyekiti, ni suala la Serikali kumhakikishia mkulima bei ya mazao, vipimo 

vya kilo vitumie na vilemba katika magunia ambayo yamepigwa marufuku kisheria, sheria hiyo 
itiliwe mkazo. 

 
Mheshimiwa Mwenyekiti, mwisho ni suala la wataalam wanaojazana katika Ofisi za Wilaya, 

na wakata bila kuleta mafaniko hata kidogo.  Nashauri walipwe kutokana na ufanisi na mafanikio 
ya kazi wapandishwe cheo baada ya tathmini ya ufanisi wa kazi. 

 
Mheshimiwa Mwenyekiti, nashukuru na kuongea hoja. 
 
MHE.  ALPHAXARD K. N. LUGOLA:  Mheshimiwa Mwenyekiti, kwanza naipongeza Serikali 

kwa kuwapatia chakula cha kukabiliana na baa la njaa, wananchi wa Mwibara.  Naomba Wizara 
ijikite katika kutafuta ufumbuzi wa changamoto ndani ya Wizara hii.  Zipo changamoto nyingi, 
lakini kwa leo nitapenda kuzungumzia chache kama ifuatavyo:- 

 
Mheshimiwa Mwenyekiti, kwanza Jimbo la Mwibara tuna tatizo la ugonjwa wa mhogo la 

muda mrefu, licha ya kwamba Wizara inalifahamu. Aidha, tunahitaji mbegu mbadala. Pili, 
tunaiomba Serikali itufanyie mpango mkakati wa kilimo cha mhogo kama zao la biashara kama 
ambavyo wanaolima zao la mahindi kibiashara.  Tatu, Jimbo la Mwibara ni Peninsula, kandokando 
ya Ziwa Victoria ambayo ina fursa nzuri, kwa maana ya ardhi nzuri na maji ya ziwa, ambapo Jimbo 
linastahili kuwa na angalu hata miradi miwili mikubwa ya kilimo cha umwagiliaji.  Maendeo mazuri 
ambayo yana fursa nzuri ni vijiji vya Buzimbwe, Bulamba, Mwiseni, Kasuguti, Kabainja, Mahyolo, 
Nyamitwebili, Kasahunga, Namibu, Nansimo, Mwitende, Kigaga, Bwanza, Nambufi, Igandu, 
Bubudabufwe, Mwiruruma, Sikiro, Muranda, Namhula, Chingurubila, Karukekere na Mchigondo.   

 
Nne, Jimbo la Mwibara, tuna tatizo la wanyama waharibifu wa mazao kama viboko Ziwa 

Victoria, nyani na tumbili na nungunungu katika milima ya Kata ya Iramba na Kasuguti.  Wananchi 
wemejitahidi lakini wameshindwa, kwani wanatumia silaha za jadi. Tunaomba Wizara kupitia 
Wizara ya Maliasili tupatiwe msaada.   

 



Tano, ni kushuka kwa bei ya pamba kutoka Sh.1,100/= hadi Sh. 800/= ambapo  wakulima 
wamekatishwa tamaa na bei hiyo. Bei hii ilitangazwa na Serikali huko Wilayani Kasulu mnamo 20 
Juni, 2011 wakati wa uzinduzi wa msimu wa pamba 2010/2011. Tunaiomba Serikali isijiweke 
pembeni mwa kauli yake, kwani wananchi hawajui kama bei hii ilipangwa na wafanyabiashara, 
wanachojua ni tangazo la bei ya Serikali yao. 

 
Sita, katika Jimbo la Mwibara, wakulima wa pamba waliuziwa dawa ya kuulia wadudu 

ambayo imepitwa na wakati iliyosambazwa na Kampuni ya Badugu. Matumizi ya dawa hii 
yamesababisha pamba ya wakulima kuungua hasa pamba ya Kata ya Namhula, Neruma, 
Chitengule, Kasuguti na Butimba.  Wakulima ambao pamba yao iliungua akiwemo ndugu Muso 
Alfayo Bwire wa Kijiji cha Namhula wanasumbuliwa kwa vitisho na waliouza dawa hiyo endapo 
watawachukulia hatua za kisheria. Katika hili, nini kauli ya Serikali juu ya Kampuni ya Badugu? 
Kwani wakulima wengi wamepata hasara kubwa sana.   

 
Mheshimiwa Mwenyekiti, baada ha kusema hayo, naomba kuwasilisha.  Ahsante. 
 
MHE.  KHALFAN HILALY AESHI:  Mheshimiwa Mwenyekiti, kwa niaba ya wananchi wa Jimbo 

la Sumbawanga Mjini wanayo masikitiko makubwa kwa Serikali yao, kwa kuwazuia wasiweze 
kuuza mazao yao ya ziada popote pale ambapo waliona wangefaa kuuza mazao yao. 

 
Mheshimiwa Mwenyekiti, suala hili la kufunga mipaka, namwomba awaruhusu wakulima 

hao waweze kuuza mahindi yao popote pale wanapoona panafaa wa ajili ya faida ya mazao 
yao waliyolima kwa nguvu zao wenyewe. 

 
Mheshimiwa Mwenyekiti, niliwahi kusema kuwa suala la vocha, kimsingi halifai, naiomba 

sasa Wizara itafute njia nyingine mbadala badala ya kuwanufaisha mawakala wachache na 
kuwaumiza wananchi. 

 
Mheshimiwa Mwenyekiti, namwomba Mheshimiwa Waziri sasa ifike wakati tufanye 

maamuzi ya kuwasaidia wakulima, tufunguwe mipaka ili wananchi hawa wafaidike na wakati huo 
utafutwe utaratibu mzuri au utakaofaa kwa kuchukuwa hicho katika Mkoa wa Rukwa, Mbeya, 
Iringa na Ruvuma na kupeleka katika Mikoa yenye upungufu wa chakula. 

 
Mheshimiwa Mwenyekiti, ushauri kuhusu uwekezaji wa shamba la Katumba, nimemsikia 

Waziri Kivuli akisema kuwa Serikali imewanyang’anya wananchi mashamba. Naomba kusema 
kuwa siyo kweli, yale mashamba yalikuwa ni Kambi ya Wakimbizi na Wakimbizi hao 
wamesharudishwa kwao Burundi, sasa kusema Serikali imewafukuza wananchi, siyo kweli. Ni 
upotoshaji mkubwa kwa wananchi.  Mimi nashauri Serikali kuendelea na mpango huo, kwani ni 
wakati sasa wa kutafuta wawekezaji katika kilimo. 

 
Mheshimiwa Mwenyekiti, naunga mkono hoja. 
 
MHE.  SAID A. ARFI:  Mheshimiwa Mwenyekiti, jana tulikuwa na maadhimisho ya sikukuu ya 

mashujaa, kwa nini tunawakumbuka, na walikufa wakipigania nini?  Ni ardhi ya nchi hii? 
 
Mheshimiwa Mwenyekiti, ardhi ni raslimali ya Watanzania wote bila kujali mipaka ya 

Majimbo au Wilaya zetu hata Mikoa. Nimekuwa nikisemea sana juu ya uwekezaji kule Mpanda 
nikijua fika kwamba eneo hilo lipo katika Majimbo ya Katavi na Mpanda Vijijini, lakini ninao wajibu 
wa kuwasemea watu ambao ardhi ndiyo raslimali pekee ambayo kama watamilikishwa kuwa ni 
dhamana ya ustawi wake na nchi yake. 

 
Mheshimiwa Mwenyekiti, hakuna nchi yoyote duniani ambayo huendelea kutegemea 

wageni Mataifa ya viwanda na zilizoendelea leo zilianza na kuendeleza kilimo jambo ambalo sisi 
tumeshindwa kwa miaka 50 leo. Waziri anataka leo Halmashauri zetu zitambue mazao 
yanayostawi katika maeneo yao, ni dhahiri hatuko makini, hatuna utashi na pengine kushindwa 
kwa Serikali kubadili hali hii. Kama Wizara haitambui mazao yanayostawi katika kila eneo la nchi 
hii, ndiyo maana tunaona mbolea inapelekwa hata mahali pasipostahili kwa sababu Wizara 
imekuwepo tu.  Hali hii ni hatari kwa Taifa. 



Mheshimiwa Mwenyekiti, Watanzania wanaweza kujitosheleza kwa chakula, tatizo ni soko 
la uhakika na wala hakuna umuhimu wa uwekezaji katika mazao ya chakula, ni kuwa na mipango 
sahihi, makini na inayotekelezeka. Watanzania hawa masikini wapo tayari wanahitaji nyenzo, 
zana, mbegu bora, mitaji na uhakika wa kumiliki ardhi yao. 

 
Mheshimiwa Mwenyekiti, mpango wa uwekezaji kule Mpanda umechukua kasi ya ajabu 

baada ya ujumbe kwenda Marekani tena kwa gharama na ufadhili wa Kampuni inayotaka 
kuwekeza, kulikoni?  Wamepata nini hadi sasa wanashauri mkataba usainiwe ndani ya wiki mbili ili 
kampuni ipate mkopo tena kwa kukodishiwa kwa miaka 99 kwa tozo la nusu dola (TSh. 700/=) eti 
uwekezaji huo hauwezi kulipika kwa miaka 20 ambayo Madiwani waliona inatosha kwa majaribio, 
wapatiwe miaka 99. Huu ni utapeli wa hali ya juu. Kama miaka 20 hawawezi kurudisha uwekazaji 
wao, basi wasifanye hiyo biashara. Vinginevyo waseme ni Kampuni ya msaada wanatupenda 
sana Watanzania ndio maana wamekuja kutusaidia. 

 
Mheshimiwa Mwenyekiti, niwakumbushe tu kwamba migogoro mingi duniani ilitokea na 

inatokea sababu ya ardhi katika nchi mbalimbali na hata kati ya familia na familia. 
 
Mheshimiwa Mwenyekiti, najua faida za uwekezaji pia, lakini uwekezaji unaotakiwa 

kufanywa Mpanda hauna tija kwa maslahi ya Taifa. Ni mkataba kama ule wa Chifu Mangunga 
wa karne ya 17 na haupishani na ule uwekezaji katika Sekta ya Madini unaopigiwa kelele kila 
kukicha. 

 
Mheshimiwa Mwenyekiti, kama kule North Mara wapo Polisi wanaolinda mgodi na kuua 

Watanzania, hivyo hivyo Serikali iwalete Agrisol Mpanda na Polisi wa kuwalinda wawekezaji hao 
maana huo ni utamaduni wa Serikali hii inayowabeba wawekezaji na kudharau watu wake. 

 
Mheshimiwa Mwenyekiti, nakushukuru sana. 
 
MHE.  EUSTACE O. KATAGIRA:  Mheshimiwa Mwenyekiti, nampongeza Waziri na Watendaji 

wote kwa kuandaa na kuwasilisha bajeti nzuri. 
 
Mheshimiwa Mwenyekiti, nawapongeza kwa kusimamia na kuendesha Wizara hii muhimu 

vizuri na kwa mafanikio. 
 
Mheshimiwa Mwenyekiti, nawapongeza kwa jitihada za Wizara kwa ufanisi wa kuliwezesha 

Taifa, tofauti na majirani wetu wengi, Northern Kenya, Somalia, Sudan na kadhalika, 
tunajitosheleza kwa chakula. 

 
Mheshimiwa Mwenyekiti, Wabunge wengi wameeleza kilio cha wananchi wao.  

Naungana nao kuitaka Serikali isiweke vikwazo kwa wakulima katika uuzaji wa mazao yao ya 
mahindi na maharage, mradi wafuate taratibu za kawaida za exportation.  Serikali iwatie moyo ili 
walime zaidi na hivyo kuuza nje zaidi. 

 
Mheshimiwa Mwenyekiti, pembejeo zipatikane kwa wakati, udhibiti uongezeke. 
 
Mheshimiwa Mwenyekiti, kuhusu mnyauko wa migomba, hii ni shida kubwa katika Mkoa 

wa Kagera.  Serikali iendelee kufuatilia suala hili. 
 
MHE.  MODESTUS D. KILUFI:  Mheshimiwa Mwenyekiti, napongeza mpango mzuri wa bajeti 

ya kilimo ambayo kama itatekelezwa vizuri, Taifa litapata manufaa makubwa. 
 
Mheshimiwa Mwenyekiti, nashukuru Wizara kwa kuona umuhimu wa miradi ya Kilimo cha 

Umwagiliaji kwa Wilaya ya Mbarali, kwani Wilaya ya Mbarali ni miongoni mwa Wilaya chache 
hapa nchini na Mkoani Mbeya ambazo zinatoa kwa wingi zao la mpunga.  Naomba skimu za 
Igomelo, Uturo, Madibira, Mbuyuni/Kimani, Ipatagwa na Mwendamtitu zipewe kipaumbele 
kifedha kwa uzalishaji wa zao la mpunga na shughuli za mazao ya bustani msimu wa kiangazi kwa 
skimu ya Igomelo. 

 



  Mheshimiwa Mwenyekiti, naishukuru Wizara kwa kuona muhimu wa kujenga mabwawa 
ya maji kwa ajili ya Kilimo cha umwagiliaji katika mpango huu Wilaya ya Mbarali. Tuna bwawa la 
Lwanyo lililopo Kata ya Igurusi.  Bwawa hili ujenzi unaendelea, lakini lipo tatizo la malipo ya fedha 
kwa mkandarasi anayeendelea na ujenzi. Kutokana na ucheleweshwaji wa malipo yake ndiyo 
kumechangia kuchelewa kwa kazi inayoendelea. Naomba apewe fedha kwa muda unaofaa ili 
kazi ile imalizike kama ilivyopangwa.  Katika mpango wa uchimbaji/ujenzi wa mabwawa ya kilimo 
cha umwagiliaji katika Wilaya ya Mbarali, sijaona bwawa linalotarajiwa kujengwa Kata ya 
Madibira. Taratibu za ujenzi wa bwawa hili zipo Halmashauri ya Wilaya ya Mbarali. Naomba 
ufafanuzi, ni vipi bwawa hili halionyeshwi kwenye mpango wa mwaka 2011 – 2012?  Bwawa hili ni 
muhimu sana katika umwagiliaji, kwani ilibainishwa kuwa kilimo katika eneo hili la Madibira huedna 
kikawa cha misimu miwili badala ya msimu mmoja kama ilivyo sasa.  Naomba ufafanuzi. 

 
Mheshimiwa Mwenyekiti, upanuzi wa shamba la Madibira Ha. 3000 ni miongoni mwa 

miradi ya kilimo ambayo pia ni ahadi ya Mheshimiwa Rais. Nashukuru sana kuona mradi huo 
haujasahaulika.  Naomba mpango huu utekelezwe haraka kadri itakayvowezekana ili kutoa ajira 
kwa Watanzania/vijana wengi wanaotegemea kujiajiri kwenye kilimo. 

 
Mheshimiwa Mwenyekiti, chonde chonde, naomba mradi huu upewe uzito unaostahili 

kama kweli Serikali yetu ya CCM imedhamiria kuondoa kero kwa wananchi wa Mbarali wa Kata 
za Rujewa, Ubaruku, Songwe, Imalilo na Kata ya Mapogoro.  Mradi huu ulikuwa ni ahadi ya Serikali 
kwa wananchi wa Mbarali baada ya ubinafsishaji wa mashamba ya NAFCO Mbarali, na NAFCO 
Kapunga.  Wananchi waliomba wapewe mashamba hayo, lakini Serikali iliahidi kuwa wananchi 
watajengewa intake nyingine ambayo itasaidia mwananchi kuendeleza Kilimo cha Umwagiliaji.  
Ahadi hiyo imechukua muda mrefu kutekelezwa na hivyo wananchi wameamua kutaka 
mashamba hayo yarudishwe kwa wananchi.  Kwa hiyo, naomba mradi huu ujenzi wake uanze 
mapema/upewe fedha mapema ili ukamilike mapema kuondoa ugomvi kati ya wananchi na 
mwekezaji wa shamba la Mbarali Highland Estate. 

 
Mheshimiwa Mwenyekiti, ipo migogoro kati ya wananchi na wawekezaji.  Mwekezaji wa 

shamba la Mbarali Highland Estate, Mkataba wake haujawa wazi kwa wananchi.  Kutokana na 
kudhani mkataba wake haufahamiki kwa wananchi, hufanya anavyotaka. Amekuwa akiwafungia 
maji wananchi ambao miundombinu hiyo iliwekwa na Wachina kwa agizo la Baba wa Taifa, leo 
yeye anapoifunga ina maana agizo la kutaka mashamba makubwa yasaidie wakulima wadogo 
wanaozunguka mashamba hayo imetoweka? Kwa hiyo, wawekezaji wapewe mashamba 
ambayo Serikali iliomba ardhi hiyo toka kwa wananchi hao hao waishie umaskini? Tafadhali 
haitakubalika kamwe kama itakuwa kuruhusu uwekezaji itamaanisha kuwaacha hoi wakulima 
wadogo, ugomvi huo hautakwisha.  Nashauri Serikali isiwaogope kuwaambia ukweli wawekezaji.  
Shamba la NAFCO Mbarali lilijengwa likakamilika na Wachina hakuna eneo lililobaki nje ambalo 
lilikuwa linaendelezwa. Leo mwekezaji kuwataka wananchi wanaolima nje kuambiwa na 
mwekezaji wananchi wanaolizunguka shamba walipe ushuru kwake ni unyonyaji na haikubaliki.  
Naomba Mheshimiwa Waziri/Serikali aambiwe mwekezaji aache mara moja, vinginevyo migogoro 
haitakwisha. Wapambe wote wanaomshauri vibaya mwekezaji ili aendelee kuwanyanyasa 
wananchi aache kabisa. 

 
Mheshimiwa Mwenyekiti, tatizo la Kapunga lipo wazi kabisa, lakini ufumbuzi haupatikani. 

Hivi ni kwanini? Mwekezaji alitenga hekta 5,000. Kwa bahati mbaya palitokea udhaifu wa 
kiutendaji badala ya kumpa mwekezaji Hekta 5,000 alipewa hekta zaidi ya 7,000, eneo hili 
likijumuishwa na eneo la kilimo cha Small Holder na makazi ya wananchi wa Kijiji cha Kapungu. Hivi 
ni kwanini? Naomba marekebisho haya ambayo yamechukua muda mrefu, licha ya jambo hili 
kuwa wazi, hii ni kwa sababu gani?  Naomba nijibiwe vinginevyo sitaunga mkono hoja pamoja na 
kuwa Mjumbe wa Kamati, kwani huu ni uonevu kwa wananchi.   

 
Mheshimiwa Mwenyekiti, naomba watumwe wataalam, nishirikishwe na mimi kumaliza 

mgogoro huu wenye majibu, lakini haushughulikiwi. Tafadhali twende kwa wananchi pamoja 
Serikali, ikaone adha wanazopata wananchi.  

 
N.B.  hivi Serikali ilipobinafisha mashamba haya, ilikuwa inawataka wakodishe au walime 

wao wenyewe?  Kama siyo, kwanini mashamba hayo wasipewe wananchi hawa wanaokodi? 



 
Mheshimiwa Mwenyekiti, wafugaji wapewe mazingira mazuri ya ufugaji, hasa kwa 

kuandaa na kutenga maeneo ya malisho.  Wafugaji wamekuwa wakihamahama kufuata maji na 
malisho. Waelimishwe kuvuna mifugo inapozidi. Lakini jibu la msingi ni kujenga viwanda vya 
nyama/mazao ya mifugo ili uvunaji uwe rahisi na uwekezaji wa viwanda hivyo uwe jirani na 
maeneo ya wafugaji. 

 
NB.  Wafugaji waliohamishwa Mbarali/Ihefu walilipa faini, kila mfugo Sh. 10,000/= bila 

sababu ya msingi na katika kufanya hivyo, mifugo mingi ilikufa. Nataka tamko la Serikali, ni lini 
itarudisha faini hizi kwa wananchi/wafugaji hawa? Serikali ilipe fidia kwa mifugo iliyokufa wakati wa 
zoezi. 
 

MHE.  AZZA H. HAMAD: Mheshimiwa Mwenyekiti, awali ya yote naipongeza Serikali kwa 
kuwa na mpango wa Kilimo Kwanza ambapo pia kumekuwa na ruzuku za pembejeo.   

 
Mheshimiwa Mwenyekiti, Kilimo Kwanza kitafanikiwa pale ambapo wananchi wetu 

wataachana na jembe la mkono na kuweza kutumia matrekta makubwa na madogo.  Naishauri 
Serikali iangalie utaratibu angalau kila Wilaya kuwapatiwa matrekta 20, kwani bei yake ni kubwa 
na wananchi walio wengi hawana uwezo wa kuyanunua. 

 
Mheshimiwa Mwenyekiti, wananchi wa Mkoa wa Shinyanga na Mikoa mingine inayolima 

pamba kwa sasa wako katika wakati mgumu sana. Kweli bei ni nzuri, lakini hakuna wanunuzi: Je, 
Serikali inajua ni kwanini wanunuzi hawanunui pamba hii?  Tatizo gani?  Kwa hakika nina imani 
kuna tatizo kubwa linalowakumba wanunuzi hawa wa pamba kwa sababu wameweka viwanda 
kwa ajili ya pamba ili waweze kufanya biashara na siyo kutazama majengo waliyojenga.  
Naishauri sana Serikali iliangalie suala hili kwa haraka na umakini, vinginevyo wakulima wanaumia 
na wanunuzi pia wanaumia kwa kutokununua pamba hii. 

 
Mheshimiwa Mwenyekiti, kilimo cha umwagiliaji katika Mkoa wa Shinyanga tumesahaulika 

kwa kiasi kikubwa, tuna mito ya kutosha ambayo ni ya msimu na hatuna mabwawa ya kuhifadhi 
maji haya yanayokuja na kupotea.  Hali ya hewa ya Mkoa wa Shinyanga inabadilika mwaka hadi 
mwaka na kusababisha kukosa mavuno kabisa.  

 
Naishauri Serikali ihakikishe inachimba mabwawa katika miradi yote ya umwagiliaji mfano 

Halmashauri ya Wilaya ya Shinyanga ina skimu za Masengwa, Nsalala – Butiminyida na Nduguti na 
skimu zote hizi zipo karibu na mto mkubwa sana maarufu mto Mananga, lakini hakuna mafanikio 
ya miradi hii, kwani maji yanakuja na kupotea.  Mchele wote mnaosema unatoka Shinyanga ni 
Wilaya mbili tu zinazolima mpunga huu, nazo ni Halmashauri ya Wilaya ya Shinyanga (Solwa) 
pamoja na Kahama, lakini Wilaya hizi hazina bwawa hata moja. Naishauri Serikali izitazame Wilaya 
hizi kwa macho mawili ili skimu zilizopo zote ziwe na mabwawa ya kuhifadhi maji. 

 
Mheshimiwa Mwenyekiti, suala la Ushirika limesahaulika kwa kiasi kikubwa. Kuna sababu 

gani ya kuwa na Maafisa Ushirika Wilayani wakati hawana hata fedha za kuwafikisha vijijini ili 
wawaelimishe hao wajasiriamali ambao tayari wameanzisha vikundi vya SACCOS? Kwa hakika 
ushirika umesahaulika kwa kiasi kikubwa sana.  Matokeo yake SACCOS zinaanzishwa na kufa kwa 
muda mfupi. 

 
Mheshimiwa Mwenyekiti, ni vyema Benki ya Wakulima ikaangaliwa upya. Haiwezekani 

wananchi wa nchi hii, Mikoa thelanini wote wakusanyike Dar es Salaam katika jengo moja kwa ajili 
ya mkopo.  Haiwezekani kabisa. Benki hii itakuwa kwa ajili ya watu wachache tu na siyo wakulima 
walioko huko vijijini.   

 
Mheshimiwa Mwenyekiti, naishauri Serikali ipeleke matawi ya benki hii kila Mkoa ili tuone 

matunda yake. 
 
Mheshimiwa Mwenyekiti, nitamwomba Waziri anipe majibu kuhusu mabwawa ya 

umwagiliaji katika Halmashauri ya Wilaya ya Shinyanga Vijijini (Solwa) vinginevyo nitashikilia 
mshahara wa waziri. 



 
Mheshimiwa Mwenyekiti, naunga mkono hoja. 
 
MHE.  RASHID ALI ABDALLAH: Mheshimiwa Mwenyekiti, kwanza namshuruku Mheshimiwa 

Waziri kwa hotuba yake ambayo imeonyesha kwa kiasi fulani mwelekeo. Mheshimiwa Waziri 
pamoja na hotuba yake nzuri, ninaomba mambo yafuatayo yazingatiwe kwa makini sana. 

 
Mheshimiwa Mwenyekiti, kufanya utafiti kwa wale wakulima ambao wameamua 

kujielekeza kwenye kilimo, na baada ya kufanya kazi hii wale wote wenye kuonyesha hamu kwa 
vitendo, wasaidiwe ili kulifikisha lengo la Serikali la Kilimo Kwanza. 

 
Mheshimiwa Mwenyekiti, naiomba Serikali kuwagawa wakulima kwa makundi yafuatayo:- 
 
(a) kundi la kwanza: Kuanzisha kilimo cha biashara kwa kuona kwamba Tanzania 

inaingiza mapato yake ya kigeni kupitia kilimo. 
 
(b) Kilimo cha Chakula cha Ndani: Kilimo cha chakula ni muhimu sana na bila 

chakula ndiyo hakuna maisha, na kwa maana hii basi chakula ni muhimu sana, kwa hiyo, vyakula 
vinavyopendwa na Watanzania ndiyo viimarishwe zaidi kwa maana niliyokusudia. 

 
Mheshimiwa Mwenyekiti, kilimo ndiyo kinachotoa ajira kubwa sana kwa vijana wetu. Ni 

vizuri kujenga mazingira mazuri ya kilimo ili kuvutia ajira kwa Watanzania. 
Mheshimiwa Mwenyekiti, mimi nafikiria sana vikosi vya JWT vianzishe sera ya uzalishaji wa 

chakula Tanzania ili kwa pamoja tuweze kuijenga Tanzania. 
   
Mheshimiwa Mwenyekiti, walimu pia wana nafasi kubwa ya kuanzisha miradi ya kilimo na 

kujengewa utaratibu mzuri wa kufanya kazi za uzalishaji. 
 
Mheshimiwa Mwenyekiti, ushauri wangu, ni vyema kupanga maeneo maalum ndani ya 

Tanzania ya uzalishaji mpunga na maeneo maalum ya uzalishaji wa mahindi, ngano, na jamii ya 
maharage. 

 
Mheshimiwa Mwenyekiti, jambo muhimu zaidi ni kutoa bei nzuri kwa wakulima, na kwa 

maana hiyo basi, Wizara ni lazima itafute soko au makampuni ya ununuzi wa mazao ya wakulima. 
 
Mheshimiwa Mwenyekiti, pamoja na Waziri kujiandaa vyema na hotuba yake, ufatifi wa 

maradhi kwa mazao ya wakulima ni muhimu ili wakulima kuwa salama katika mazao yao. 
 
Mheshimiwa Mwenyekiti, naomba niwasilishe mapendekezo yangu, na kukutakia 

kuangalia vyema maoni yote. 
 
MHE. MOSES J. MACHALI: Mheshimiwa Mwenyekiti, Mheshimiwa Waziri wa Kilimo na 

wafanyakazi wa Wizara kwa ujumla, napenda kuwafahamisha kuwa dhana ya kilimo kuwa uti wa 
mgongo wa uchumi wa Mtanzania inazidi kuwa ndoto ya kizungumkuti, yaani inazidi kutokuwa 
kweli kwa kutumia vigezo ifuatavyo:- 

 
Mheshimiwa Mwenyekiti, mosi, Serikali kupitia Wizara ya Kilimo, Chakula na Ushirika 

pamoja na ile ya Maliasili na Utalii zimekuwa na sera au mitazamo kinzani kuhusu wakulima wa 
nchi yetu.  Kwa mfano, wakati Serikali ya Awamu ya Nne kupitia mpango wake wa Kilimo Kwanza 
ikisisitiza wananchi walime sana katika ardhi yetu, Wizara ya Maliasili inawanyang’anya au 
inawafukuza wakulima katika maeneo wanayolima kwa muda mrefu zaidi ya miaka 20 iliyopita 
kwa madai kuwa ni hifadhi tangu enzi za mkoloni (miaka ya 1930’s). Case study ya hali hiyo ni 
mashamba ya “Kagera Nkanda” Wilayani Kasulu Mkoani Kigoma ambapo wananchi 
wanafukuzwa eti kwa madai kuwa eneo hilo ni hifadhi ya Taifa.  Swali:  Inawezekanaje kudai kuwa 
ni hifadhi ilhali wananchi hao wanalima katika eneo hilo kwa zaidi ya miaka 20? Wizara na Idara 
za Maliasili walikuwa wapi tangu enzi hizo?  Kama siyo kuwaonea wakulima, ni kitu gani? 

 



Mheshimiwa Mwenyekiti, zaidi ya hapo ni kuwa iwapo kweli eneo hilo lilitengwa kama 
hifadhi tangu enzi za ukoloni miaka ya 1930’s leo Serikali inapaswa kukumbuka kuwa kiuchumi 
ongezeko kubwa la uhitaji wa ardhi (demand for land) leo 2011 ni dhahiri kuwa idadi ya watu 
imeongezeka na kwa hiyo, kuwaondoa wakulima katika maeneo wanayolima bila ku-regard 
population growth, siyo sahihi hata kidogo.  Natoa wito kwa Serikali kupitia upya uamuzi wake wa 
kusudio la kuwaondoa wakulima wa Kagerankanda, Wilayani Kasulu na kubatilisha kutokana na 
ukweli kuwa hauna tija kwa Wanakasulu Kigoma na Taifa kwa ujumla. Haiwezekani kujali 
wawekezaji wa Kigeni (Kampuni ya TGTS LTD) ya mjini Arusha na kuwapuuza wakulima wazalendo 
kwa vijisenti kidogo kama vile shilingi milioni 200 kwa mwaka.   

 
Mheshimiwa Mwenyekiti, Serikali ikisimamia uamuzi wake huo itakuwa na nia ya 

kuchochea fujo wilayani Kasulu kwani eneo hilo ni muhimu sana kiuchumi, eneo hilo ndilo 
linalozalisha chakula kwa wingi Mkoani Kigoma na kuwawezesha Mikoa na nchi jirani kunufaika 
kwa chakula. Chonde chonde, Serikali iharakishe kubatilisha uamuzi wa kuondoa wakulima katika 
eneo hilo kwa maslahi ya Taifa hasa kwa kulinusuru Taifa kutoka katika nafasi ya kuingia katika 
machafuko kama ilivyo katika maeneo ya migodi ya madini. Tofauti na hilo, dhana ya Kilimo 
Kwanza ni ulaghai kwa wananchi wa Kasulu. 

 
Mheshimiwa Mwenyekiti, Issue ya pili ni matumizi ya power tillers.  Mkoani Kigoma zana 

hizo zime-prove failure kutumika Mkoani Kigoma na kwingineko hapa nchini, hivyo Serikali 
kuendelea kusisitiza wananchi kununua powertiller ni uhalifu wa Serikali, kwani hazifai.  Tunashauri 
msituletee power tillers na badala yake mtuletee matrekta tena kwa bei nafuu isiyokuwa sawa na 
ile ya SUMA JKT inayoonekana kugubikwa na utata wa bei.  Wananchi wa Kasulu wameniagiza 
niitaarifu Serikali isilete power tillers kwa madai kuwa hazifai. 

 
Mheshimiwa Mwenyekiti, ni vizuri mkasikia na kuheshimu ushauri huu iwapo hakuna 

agenda ya siri katika matumizi ya power tillers.  Power tillers hazifai, ni dhaifu kwa ardhi ya kigoma, 
hata Wabunge wengine wanaeleza hilo.  Tafadhali heshimuni mawazo ya wananchi katika hili. 

 
Mheshimiwa Mwenyekiti, Mfumo wa kuzisambaza vocha za mbolea ya ruzuku  siyo mzuri 

kwani wafanyabiashara wameweza kupenya na kuwarubuni wanaosimamia zoezi zima na hivyo 
wakulima kutopata mbolea, hata ile kidogo inayopatikana haitolewi kwa wakati.  Ushauri wangu  
ni kuwa Wizara itoe maelekezo mapya ambayo yatawataja Wabunge kuwa na rungu katika 
kusimamia zoezi la usambazaji wa mbolea na vocha za ruzuku. Hapa tutakuwa tumetimiza 
matakwa ya kikatiba kuwa jukumu kubwa la Bunge ni kuishauri na kusimamia Serikali.  Utaratibu 
wa sasa haupo wazi kutokana na ukweli kuwa umegubikwa na usiri mkubwa na haujatutaja 
Wabunge kuwa tunashiriki namna gani katika process yote?  Hali hiyo imesababisha wizi na au 
uhujumu wa mbolea kukithiri katika maeneo mbalimbali nchini. 

 
Mheshimiwa Mwenyekiti, hitimisho, mambo haya nimeyaoainisha, ni muhimu sana na 

hivyo yanastahili kuzingatiwa na kutolewa ufafanuzi wa kina kwa maslahi na ustawi wa Taifa letu.  
Kutozingatia hayo, Serikali ielewe wazi kuwa mimi na wananchi hatuielewi kabisa kwani huo ndiyo 
ukweli uliopo na siyo vinginevyo. 

 
Mheshimiwa Mwenyekiti, kwa hayo, machache, naomba kuwasilisha na nahitaji majibu. 
 
MHE.  SUBIRA K. MGALU:  Mheshimiwa Mwenyekiti, namshukuru mwenyezi Mungu kwa 

kunipa uhai na nguvu ya kuendelea kuchangia hotuba za Wizara mbalimbali zinazowasilishwa 
hapa Bungeni. 

 
Mheshimiwa Mwenyekiti, nianze kwa kuwapongeza Mheshimiwa Waziri, Naibu Waziri, 

Katibu Mkuu, na Watendaji wote wa Wizara kwa maandalizi mazuri ya hotuba hii. 
 
Mheshimiwa Mwenyekiti, kwanza kabisa, napenda kuipongeza Serikali ya Chama cha 

Mapinduzi kwa uamuzi wa dhati kabisa wa kuinua kilimo ili kichangie kwa kiasi kikubwa pato la 
Taifa kupitia kauli mbiu ya Kilimo Kwanza.  Kupitia hotuba ya Waziri wa Fedha na Uchumi dhamira 
ya dhati ya kuhamasishwa uwekezaji na kuboresha uzalishaji katika Sekta ya Kilimo imeonekana 
katika maeneo yafuatayo:- 



 
Mheshimiwa Mwenyekiti, kusamehe kodi ya ongezeko la thamani kwenye vipuri vya zana 

za kilimo kama vile fyekeo, mashine za kupandia mbegu, mashine za kukaushia na kukoboa 
mpunga (Rice Dryers and mills) na matrekta ya kukokota kwa mkono (power tillers); kusamehe kodi 
ya ongezeko la thamani kwenye vipuri vya mashine za kunyunyuza na kutifua undogo (Sprayers 
and Harrows) na mashine za kupanda nafaka ni imani yangu hatua hizi zitasaidia kuongeza 
uzalishaji katika kilimo. 

 
Mheshimiwa Mwenyekiti, kupitia hotuba ya Mheshimiwa Waziri wa Fedha imeeleza nia ya 

Serikali kufanya maboresho ya kilimo cha mazao. Hotuba hiyo imeeleza ni jinsi gani katika nchi 
yetu kuna mabonde mazuri yenye rutuba kwa kilimo cha mpunga katika Mikoa mbalimbali 
ukiwemo Mkoa wa Pwani.  Katika Mkoa wetu wa Pwani mabonde hayo ni kama bonde la Mto 
Rufiji, Moto Wami, Mto Ruvu na kadhalika. 

 
Hata hivyo, kupitia Bajeti ya Maendeleo ya Mkoa wa Pwani ukurasa 155 kifungu IV kiasi 

kilichotengwa kwa ajili ya kutekeleza programu ya kuendeleza Sekta ya Kilimo (ASDP) ni kidogo 
sana kulinganisha na mwaka wa fedha uliopita.  Kwa mwaka huu, Mkoa wa Pwani umetengewa 
kiasi cha Shilingi bilioni 1.294 ukilinganisha na kiasi cha Shilingi bilioni 2.377 pungufu zaidi ya Shilingi 
bilioni moja.  Hivi Serikali inautendea haki Mkoa wa Pwani?  Je, Serikali inaweza kutoa tamko kuwa 
kwa upande wa kilimo Mkoa wa Pwani umeendelea, ndio maana unapunguziwa bajeti hiyo ya 
ASDP. 

 
Mheshimiwa Mwenyekiti, Mkoa wa Pwani ni Mkoa ambao uko nyuma sana kimaendeleo 

hususan katika Sekta ya Kilimo. Utekelezaji wa dhana ya Kilimo Kwanza ulioanza mwaka 2010 
tulidhani ndiyo ukombozi, lakini kwa kipindi kifupi cha utekelezaji wake tunakumbana na tatizo la 
bajeti ndogo.  Hivi tutafika kweli? 

 
Mheshimiwa Mwenyekiti, bajeti ya mfuko huu kwa ajili ya kutoa mikopo ya kununulia na 

kusambaza pembejeo na zana za kilimo ni ndogo mno kukidhi haja ya kuleta mapinduzi ya Kijani.  
Ongezeko la bajeti ya mwaka 2011/2012 kufikia Shilingi bilioni 6.7 kutoka Shilingi bilioni 3.8 za 
mwaka 2010/2011 ni kiasi kidogo sana kulinganisha na mahitaji makubwa ya mikopo hiyo. 

 
Mheshimiwa Mwenyekiti, Mkoa wa Pwani ni miongoni mwa Mikoa inayolima sana Korosho 

hasa Wilaya ya Rufiji, Mkuranga, Kisarawe na Bagamoyo. Hata hivyo, naishangaa sana Wizara 
kuwa na matarajio ya kuongeza uzalishaji kutoka tani 121,070 za msimu wa mwaka 2010/2011 hadi 
tani 127,000 za korosho ghafi wakati haijaingilia kati tatizo la upatikanaji wa pembejeo hasa 
sulphur.  Mpaka sasa wakulima wa Mkoa wa Lindi, Pwani na Mtwara hawajapata pembejeo hizo 
zikiwemo dawa za kunyunyuzia (sulphur) wakati mikorosho ishaanza kutoa maua. Suala la 
kutopatikana kwa pembejeo linachangiwa sana na ukiritimba uliopo Bodi ya Korosho (CBT) na 
utaratibu wa kutopeleka export levy iliyokusanywa kutokana na mauzo ya korosho nje ya nchi.  
Hivi ni lini Serikali itaingilia kati upatikanaji wa pembejeo hizo na kutoa ukiritimba uliopo Bodi ya 
Korosho.  Ikumbukwe zao la Korosho linachangia sana pato la Taifa. 

 
Mheshimiwa Mwenyekiti, naipongeza sana Serikali kwa uamuzi wake wa kulipa madeni ya 

Vyama vya Ushirika na kuvifutia madeni vyama hivyo vya ushirika na hivyo kuviwezesha kufanya 
shughuli zilizopelekea kuundwa kwao.  Kwa mujibu wa hotuba ya Mheshimiwa Waziri Ukurasa 71 
kiasi cha shilingi milioni 745 zimetumika kulipa mafao ya watumishi na madeni ya Vyama vya NCU, 
ACU, MICU NA KYECY.  

 
Hata hivyo, hakuna maelezo yoyote juu ya malipo ya wafanyakazi waliopunguzwa au 

kuachishwa kazi kutoka Chama cha Ushirika Mkoa wa Pwani (CORECU).  Wafanyakazi hao 
wanadai mishahara kuanzia 1977 – 2004, baadhi ya wafanyakazi hao wamekufa bila kulipwa 
stahili zao. Je, Serikali haioni kuwa haiwatendei haki wafanyakazi/warithi hao kwa kuwa 
haiwatendei haki wafanyakazi/warithi hao kwa kuwa wamesubiri kulipwa haki zao bila mafaniko 
kwa kipindi cha miaka zaidi ya kumi wakati deni lenyewe ni Shilingi milioni 130 tu. 

 
Mheshimiwa Mwenyekiti, kwa mujibu wa hotuba ya Waziri ukurasa wa 68 wa Kitabu hicho, 

Wizara iliendelea na usuluhishi wa migogoro mbalimbali ya Vyama vya Ushirika vikiwemo chama 



cha mazao Ruaruke kilichopo Rufiji Mkoa wa Pwani.  Hata hivyo, kazi hiyo haijafanikiwa kwa vile 
mgogoro wa chama cha mazao Ruake unaendelea kusababisha Mkutano wa Uchaguzi wa 
viongozi wa Chama cha Ushrika Mkoa wa Pwani (CORECU)  kusimamishwa na Mahakama baada 
ya aliyekuwa anatetea nafasi ya Uenyekiti Ndugu Moreno Mjenga ambaye anadaiwa kukataliwa 
na Chama cha Mazao Ruaruke kuweka pingamizi. Je, Serikali haioni inazidi kuleta matatizo 
kwenye Vyama vyetu vya Ushirika? 

 
Mheshimiwa Mwenyekiti, baada ya kutoa maelezo hayo naunga mkono hoja. 
 
MHE.  CELINA O. KOMBANI:  Mheshimiwa Mwenyekiti, naomba nimpongeze Mheshimiwa 

Waziri kwa hotuba nzuri. Mimi kama mdau wa kilimo hasa cha umwagiliaji, nimesikitishwa sana 
kuona Wilaya ya Ulanga yenye mito mingi ya kutumiwa kwa kilimo cha umwagiliaji, lakini katika 
bajeti hii miradi ya umwagiliaji iko katika Wilaya nyingine zote za Mkoa wa Morogoro isipokuwa 
Ulanga. Wilaya ya Ulanga imepata mradi mmoja tu wa Itete wakati tuna mabonde mengi 
yanayoweza kulimwa mara mbili kwa mwaka. 

 
Mheshimiwa Mwenyekiti, Mheshimiwa Naibu waziri anaifahamu miradi yote ya umwagiliaji 

katika Wilaya ya Ulanga ambayo imeshafanyiwa upembuzi yakinifu na gharama zake 
zinaeleweka.  Mabonde/miradi hiyo ni pamoja na mradi wa Ruaha, Euga, Lupiro na Minepa.  Ni 
vyema na busara miradi hii kupangiwa fedha ili tuweze kulisha Mikoa yenye ukame. 

 
Mheshimiwa Mwenyekiti, baada ya kusema hayo, naomba kuunga mkono hoja. 
 
 
MHE.  YUSSUF HAJI KHAMIS:  Mheshimiwa Mwenyekiti, nachukua fursa hii kumshukuru 

Muumba wa vyote aliyetuwezesha kuwepo katika Ukumbi huu tukiwa hai na wazima. Mimi 
nachangia kuhusu kilimo. Kilimo ni uti wa mgongo wa nchi nyingi duniani ambazo zinashugulikia 
kilimo ipasavyo.   

 
Mheshimiwa Mwenyekiti, sisi Watanzania Mungu katujalia na ardhi kubwa ambayo ndani 

yake yamo maziwa, na mito ambayo inatiririka maji. Kwa hiyo, tunayo fursa  muhimu ya Kilimo.  
Kilimo tunacholima nchini Tanzania bado ni kilimo duni ambacho hakina tija.  Mpaka sasa asilimia 
60 ya Tanzania wanalima kwa kutumia majembe ya mkono. Hichi ni kilimo cha kubahatisha au 
cha kujisaidia. 

 
Vile vile bado tunalima kwa kutegemea mvua ambayo hainyeshi vizuri.  Kutokana na 

uharibifu wa mazingira mvua hazipatikani kwa wakati muafaka au hazipatikani kabisa.  Kwa hiyo, 
hatuwezi kufaulu kwa kilimo kama hiki. 

 
Mheshimiwa Mwenyekiti, lazima Taifa libadilike katika Sera ya Kilimo, tuingie katika kilimo 

cha kisasa. Tuandae wataalam watakaosimamia kilimo cha kitaalamu. Kilicho cha kumwagilia 
hakitegemei mvua, tutumie raslimali za mito na maziwa yetu. 

 
Mheshimiwa Mwenyekiti, ipo haja kuondokana na kilimo cha jembe la mkono.  Hivi 

wakulima wawezeshwe kwa kukopeshwa matrekta ili waondokane na kijembe cha mkono.  
Wapatiwe mbolea, mbegu nzuri zenye tija.  Halafu tuangalie nini maendeleo ya kilimo. 

 
Mheshimiwa Mwenyekiti, malalamiko kuhusu Mikoa yenye ukame katika nchi yetu 

imekuwa makubwa sana kwa sababu ya ukosefu wa chakula.  Mikoa hii inakuwa na upungufu wa 
chakula kwa ukosefu wa mvua.  Lakini ndani ya nchi hii ipo Mikoa ambayo inazalisha kwa wingi, 
wanavyo vyakula vya kuwatosha na ziada. Mimi nashauri Serikali kununua vyakula katika Mikoa 
ambayo inazalisha kwa wingi na kuuza Mikoa ambayo ina njaa.  Pia Serikali inunue vyakula na 
kuweka maghala kwa ajili ya chakula cha akiba ya Taifa. 

 
Mheshimiwa Mwenyekiti, kama Serikali ikishindwa kununua vyakula katika Mikoa yenye 

vyakula vya kutosha, basi Serikali iruhusu wakulima kuuza mazao yao popote wanapoona 
watapata faida.  Naomba Serikali isifunge mipaka. 

 



MHE.  SUSAN L. A. KIWANGA:  Mheshimiwa Mwenyekiti, ni kwa muda mrefu sasa yaani 
miaka mingi wakulima wa Wilaya za ulanga na Kilombero pamoja na raslimali ndogo na dhana 
duni za kilimo walizonazo wanajitahidi kulima zao la mpunga. Matokeo yake mpunga unapofikia 
hatua ya kukaribia kufunga mbegu hupatwa na ugonjwa wa kubadilika rangi na kudumaa 
(ugonjwa wa Kimagya).  Wizara inasemaje katika kuokoa wakulima hao kwa kuwapatia ufumbuzi 
wa kudumu katika kutokomeza ugonjwa huo wa kimyanga? 

 
MHE.  CHARLES J. P. MWIJAGE:  Mheshimiwa Mwenyekiti, natumia fursa hii kuchangia bajeti 

ya Wizara ambayo shughuli zake zinahusisha zaidi ya asilimia 70 ya Watanzania wote.  Awali ya 
yote, naipongeza Serikali kwa mpango makini wa miaka mitano katika kuboresha Sekta ya Kilimo 
na kuhakikisha Taifa linakuwa na chakula cha kutosha wakati wote. 

 
Mheshimiwa Mwenyekiti, nikirejea katika bajeti ya mwaka huu, naomba na kushauri 

Serikali iendelee kuajiri Maafisa ugani kwa kuhakikisha kila Kata ina mtaalamu wa aina hiyo.  
Nikieleza, kwa mfano Wilaya ya Muleba, baadhi ya Kata zake hazina wataalam wa aina hii 
ambao ni muhimu kwa ufanisi wa Sekta ya Kilimo. 

Mheshimiwa Mwenyekiti, katika dhama hiyo ya Maafisa Ugani ipo hoja ya utendaji wa 
ufanisi.  Serikali inapashwa kujipanga upya kwa kuhakikisha Maafisa hawa wanapewa malengo.  
Pamoja na malengo hayo, lazima mfumo wa usimamizi uboreshwe ili utendaji wao uwe wa tija.  
Tunategemea kuona mtaalamu wa ugani baada ya utumishi wa miezi sita anaonyesha 
mabadiliko katika jamii. 

 
Mheshimiwa Mwenyekiti, naomba nitumie nafasi hii kutoa kilio cha wananchi wa Mkoa wa 

Kagera juu ya ugonjwa wa migomba (mnyauko), ugonjwa huu unapukutisha migomba kwa kasi, 
hali inayosababisha upungufu wa chakula – njaa. Mnyauko ni moja ya sababu zilizopelekea 
Wilaya ya Muleba kukumbwa na baa la njaa. Suluhisho la ugonjwa huu lilitolewa na Chuo cha 
Kilimo Maruku, linaweza kuwa ni dawa iwapo mpango huo utatekelezwa kikamilifu.  Hoja hapa ni 
kwa Idara ya kilimo na Idara nyingine za Serikali wanashindwa au kuzembea kusimamia mpango 
huo. Kung’oa migomba iliyodhurika kuiteketeza na kudhibiti vifaa vinavyotumika katika 
mashamba, ni suala linalohitaji kanuni na mfumo makini wa kusimamia kanuni hizo.  Hili kwa 
Muleba halifanyiki kikamilifu. 

 
Mheshimiwa Mwenyekiti, naomba nizungumzie mikakati na mbinu za kuongeza uzalishaji 

katika kilimo.  Ukweli ulio wazi ni kuwa wakulima na wananchi kwa ujumla pindi wanapogundua 
kuwa zao fulani lina soko na katika soko hilo kuna bei yenye faida nono kwa wingi, shughuli 
hiyo/kilimo kitachangamkiwa. Kuanzia mwaka 1999 eneo la kusini mwa Jangwa la Sahara 
lilitabiriwa kukumbwa na uhaba wa chakula. Bahati nzuri Taifa letu limekuwa na maeneo yenye 
kuzalisha chakula kwa wingi kufidia maeneo yaliyokumbwa na upungufu. Tatizo letu ni kuwa 
Serikali imeshindwa kutumia fursa hii.  Binafsi sielewi kwa nini Serikali inashindwa kutuliza kilio cha 
wakulima wa maeneo yenye faida ya kuzalisha chakula kwa wingi. 

 
Mheshimiwa Mwenyekiti, suluhisho la uwepo wa mahindi kwa wingi ni kutambua masoko 

katika nchi za jirani ambako chakula kina bei nzuri. Kwa hesabu za kurudi nyuma, bei nzuri ya 
mkulima ijulikane baada ya kutenga mahitaji ya ndani, ziada isafirishwe nje na kuuzwa kwa faida 
kubwa kwa mkulima. Hili linahitaji mjadala, lakini kwa ufupi ni kuwa fursa hii ambayo inadumu kwa 
muda tu hakutumiki kikamilifu. 

 
Mheshimiwa Mwenyekiti, naomba nizungumzie mikakati na mbinu za kuongeza uzalishaji 

katika kilimo. Ukweli ulio wazi ni kuwa wakulima na wananchi wa ujumla pindi wanapogundua 
kuwa zao fulani lina soko na katika soko hilo kuna bei yenye faida nono kwa wingi, shughuli 
hiyo/kilimo kitakachangamkiwa. Kuanzia mwaka 1999 eneo la Kusini mwa Jangwa la Sahara 
lilitabiriwa kukumbwa na uhaba wa chakula.  Bahati nzuri Taifa letu limekuwa na maeneo yenye 
kuzalisha chakula kwa wingi kufidia maeneo yaliyokumbwa na upungufu.  Tatizo letu ni kuwa 
Serikali imeshindwa kutumia fursa hii.  Binafsi mimi sielewi kwa nini Serikali inashindwa kutuliza kilio 
cha wakulima wa maeneo yenye faida ya kuzalisha chakula kwa wingi. 

 
Mheshimiwa Mwenyekiti, suluhisho la uwepo wa mahindi kwa wingi ni kutambua masoko 

katika nchi za jirani ambako chakula kina bei nzuri. Kwa hesabu za kurudi nyuma, bei nzuri ya 



mkulima ijuliane na baada ya kutenga mahitaji ya nchini, ziada isafirishwe nje na kuuza kwa faida 
kubwa kwa wakulima. Hili linahitaji mjadala lakini kwa ufupi ni kuwa fursa hii ambayo inadumu kwa 
muda tu haikutumika kikamilifu. 

 
Mheshimiwa Mwenyekiti, nichangie kuhusu Sekta ya Ushirika na hasa Vyama Vikuu vya 

Ushirika.  Ushirika ni nguzo na nyenzo ya mnyonge katika mapambano.  Mbali ya wanyonge, faida 
ya ushirika imeonekana hata kwa vyombo au Mataifa yenye nguvu, iwe kwenye biashara au vita. 

 
Mheshimiwa Mwenyekiti, nashauri Katiba za Vyama vya Ushirika zipitiwe upya na Serikali 

na kuhakikisha zinalinda maslahi ya wadau. Ushirika una tatizo la kuajiri watu wasio na uwezo ikiwa 
ni pamoja na weledi. Lipo tatizo la ufinyu wa demokrasia na uwakilishi usio sawa.  Ni ushauri wangu 
kuwa pamoja na maeneo mengine, matatizo niliyoyataja hapo juu yaangaliwe katika kuimarisha 
ushirika. 

 
Mheshimiwa Mwenyekiti, eneo lingine litakalotusaidia kuimarisha ushirika ni kuimarisha ofisi 

ya Afisa Ushirika. Idara hii ngazi ya Wilaya na Mkoa inapashwa kuimarishwa ili mbali na ukaguzi, 
maeneo ya ushawishi, uhamasishaji yapewe msukumo zaidi. 

 
MHE. MARIAM S. MFAKI: Mheshimiwa Mwenyekiti, kwanza nawapongeza Mheshimiwa 

Waziri, Naibu Waziri, Katibu Mkuu na Watendaji wa Wizara kwa kuandaa hotuba hii ambayo 
imeonyesha mipango itakayotekelezwa kwa kipindi cha mwaka 2011/2012.  Vile vile naipongeza 
Serikali kwa kuweka mpango wa kuanzishwa mashamba ya umwagiliaji. Kinachotakiwa ni 
usimamizi wa kuweza kufanikiwa mpango.  Sasa naomba nichangie yafuatayo:- 

 
Mheshimiwa Mwenyekiti, kwa kuwa Mkoa wa Dodoma una mvua zisizo na uhakika, hivyo 

suala la kuchimba mabwawa ni muhimu ili walime kilimo cha umwagiliaji ili wapate chakula na 
kupunguza suala la chakula.  Ni lini Serikali itatenga fedha ili kufufua na kuboresha mabwawa ya 
Hombolo, Mto Bubu, Chimendili – Bahi na Matumbulu? 

 
Mheshimiwa Mwenyekiti, kwa kuwa kuna kero kubwa kati ya wafugaji na wakulima 

wanagombea ardhi ili kila mmoja afaidike na kazi yake anayofanya, ni lini Serikali itamaliza 
mgogoro huu kwa kupima ardhi ili kila mmoja atumie ardhi?  Hii itasaidia kuondoa mgogoro huu. 

 
Mheshimiwa Mwenyekiti, kwa kuwa Dodoma tunalo zao la zabibu ambalo ndiyo zao la 

biashara lenye uhakika na linadumu zaidi ya miaka 50.  Tunaomba Serikali ijue hilo na itununulie 
magari aina ya tiper ili yasaidie kuwasombea mbolea wakulima. 

 
MHE. DKT. HAMISI A. KIGWANGALLA:  Mheshimiwa Mwenyekiti, nampongeza Mheshimiwa 

Waziri kwa hotuba nzuri na jitihada wanazozifanya kuleta mapinduzi ya kijani kwenye sekta hii 
muhimu kwa uchumi wa nchi yetu. 

 
Mheshimiwa Mwenyekiti, naomba nitumie fursa hii kutoa maoni yangu kama ifuatavyo:-  

Kwanza kuna jambo la dharura linatokea kwenye sekta ya pamba na ninashauri zifanywe jitihada 
za haraka za kutafuta suluhu.  Benki hazitoi hela kwa Ginners kwa sababu bei zumeshuka kwenye 
commodity exchanges huko duniani. Angalia New York futures na pia tazama Cot look A index 
utaona kwamba hakuna dalili za nafuu kupatikana siku za karibuni. Madhara yake ni kwamba 
sekta inaweza kuanguka.  Cascade ya tatizo iko kama ifuatavyo:  Bei zinazidi kuanguka kila siku 
wakati floor price at the farm gate iko fixed – wanunuzi/ginners hawawezi kununua pamba na 
kupata faida na pia wao hawana mahali pa kuuza kwa kuwa traders/international merchants na 
mill users hawataki kununua na kwa hapa Tanzania, merchants wa lint yetu hawajaja kabisa 
mwaka huu, unlike miaka mingine, Benki hazitoi hela kwa ginners ili wakanunue pamba ya 
mkulima.  Ginners watapataje mikopo wasipofanya biashara mwaka huu? Wakulima watauza 
wapi pamba yao na kwa bei ipi?  

 
Mheshimiwa Mwenyekiti, wakulima wakiendelea kukosa mahali pa kuuza pamba yao na 

au bei ikishuka watakata tamaa na mwaka unaofuata wataacha kulima pamba.  Mapendekezo 
yangu ni kwamba ili sekta hii isianguke, na kwa kuzingatia umuhimu wa zao hili kwa maisha ya 
kiuchumi na kisiasa kule kanda ya ziwa, ni lazima Serikali iingilie kati kwa kununua marobota yote 



ya Tanzania  ili kuwahakikishia wafanyabiashara soko na kuliacha at farm gate liende kama lilivyo.  
Hatua hii ita-create a win-win situation. 

 
La pili, napendekeza Serikali itafute njia nzuri ya kuhakikisha usalama wa chakula nchini, 

lakini siyo kuzuia watu wasiuze mazao yao, maana ni yao binafsi  na ni fursa kwa uchumi wetu 
kuwa na wazalishaji na exporters wa chakula in the region.  Kwa nini tusitafute mbinu mbadala za 
kuongeza uzalishaji na kutengeneza miundombimu ya kuuza chakula nje ya nchi? 

 
Tatu, naomba Serikali itutengee bajeti ya mifereji kwenye mabwawa yote yaliyochimwa 

Jimboni Nzega na kukamilika mfano Bwawa la Budushi, Mwantundu, Lusu/Ifumba na kadhalika.  
Je, ni lini Serikali itatekeleza ahadi yake ya kuchimba bwawa katika Kata ya Lusu, Kijiji cha 
Mwasala? 

 
Mheshimiwa Mwenyekiti, pamoja na Serikali kuongeza jitihada kwenye kuwekeza zaidi 

kwenye pembejeo na mbegu kupitia vocha za ruzuku, iwekeze na kuhamasisha uwekezaji kwenye 
value additor ya mazao ya kilimo. Wawekezaji wahamisishwe kufanya forward linkage kwenye 
viwanda vya spinning ili kuleta soko la lint hapa hapa ndani.  Hivyo mikopo na facilities kwa 
guarantees za Serikali ziweke wazi zaidi kwa wawekezaji kwenye sekta zinazo-add value kwenye 
bidhaa zinazotokana na kilimo. Nafahamu jitihada zinafanyika, lakini hazitoshi, spidi iongezwe, 
urasimu upunguzwe sana ikiwezekana muweke a one stop centre ili ku-coordinate jitihada hizi. 

 
Mheshimiwa Mwenyekiti,  naomba ku-declare interest, kwamba mimi ni Mkurugenzi wa 

Kampuni ya MSK Solution Ltd inayojishughulisha na kuhamasisha kilimo cha pamba na alizeti, kilimo 
cha pamba, ununuzi na uchambuzi wa pamba na ukamuaji wa mafuta ya pamba na alizeti 
kupitia Kampuni dada ya MSK Refineries Ltd. 

 
Mheshimiwa Mwenyekiti, naunga mkono hoja. 
 
MHE. SARA M. ALLY: Mheshimiwa Mwenyekiti, naomba nichangie maeneo yafuatayo:- 
 
Mheshimiwa Mwenyekiti, pamoja na dhamira nzuri ya Serikali ya kuinua Sekta ya Kilimo 

ambayo inachukua asilimia kubwa ya Watanzania katika uzalishaji ambayo ni asilimia 75 ya 
population ya Watanzania wanaoishi vijijini na kutegemea kilimo. 

 
Mheshimiwa Mwenyekiti, Tanzania tumebahatika kulima mazao mengi yakiwemo ya 

chakula na mazao ya biashara. 
 
Mheshimiwa Mwenyekiti, nashauri Serikali iweke kipaumbele kwenye baadhi ya mazao 

kuhakikisha panapatikana pembejeo za kutosha, zana za kilimo, madawa na masoko, kutoa elimu 
ya kilimo ya kutosha ili waweze kulima kilimo cha kisasa na chenye tija. 

 
Mheshimiwa Mwenyekiti, mfano, mazao ya biashara kuweka mkazo kwenye pamba, 

tumbaku, kahawa na korosho na chai. Mazao ya chakula kuweka mkazo kwenye mahindi, 
mpunga, alizeti na mihogo. 

 
Mheshimiwa Mwenyekiti, naamini kabisa kupitia mpango huu wa kuchagua mazao 

machache itasaidia Serikali kukusanya nguvu zake zote na kuhakikisha tunamaliza kero zote katika 
mazao hayo, kisha kuhamia kwenye mazao mengine. 

 
Mheshimiwa Mwenyekiti, kupitia mpango huu maeneo yatakayoainishwa kulima mazao 

haya watalima kilimo cha kutosheleza mahitaji ya ndani ya nchi na kisha ziada kuuzwa nje ya nchi 
na kupata fedha za kigeni. 

 
Mheshimiwa Mwenyekiti, siungi mkono utaratibu huu, kwani mkulima kama mfanyakazi, 

mwanasiasa na mfanyabiashara, naye pia anategemea kuendesha maisha yake kwa kulima 
chakula cha kutosheleza familia yake na ziada kuuza ili aweze kuingiza kipato cha familia kwa ajili 
ya kulipia watoto ada za shule, kupata huduma za afya na kuchangia shughuli za maendeleo. 

 



Mheshimiwa Mwenyekiti, Serikali inazuia wakulima kuuza mazao yao kwa sababu ya 
kuogopa njaa nchini. Hii inamaanisha mkulima ndio amepewa jukumu la kulisha wafanyakazi, 
wanasiasa, viongozi wa nchi wasiofanya kazi zozote na kadhalika bila kujali hasara anayopata, 
mkulima kutokana na muda wa gharama za uzalishaji zilizotumika. 

 
Mheshimiwa Mwenyekiti, huu ni uonevu kabisa, mkulima anashindwa kuendesha maisha 

yake kwa kuzuiwa kufanya biashara na kupangiwa bei ya nafaka na Serikali ambayo haizingatii 
gharama za uzalishaji za kilimo.  

 
Mheshimiwa Mwenyekiti, nashauri Serikali iwaache huru wakulima kufanya biashara 

kwenye mazao waliyozalisha kwa ziada ili waweze kupata fedha za kuendesha maisha yao 
ambayo yanahitaji fedha. 

 
Mheshimiwa Mwenyekiti, Serikali iwajengee uwezo wakulima kulima kilimo cha kisasa, 

kutoa pembejeo za kutosha, kutanua dirisha la wakulima na kuwa na Benki ya Kilimo chenye 
masharti nafuu ili mkulima wa chini afikiwe na huduma hii na kuweza kuongeza mtaji wa mkulima 
aweze kununua zana za kilimo, pembejeo na kutafuta soko la uhakika. 

 
Mheshimiwa Mwenyekiti, baada ya kusema hayo, naunga mkono hoja. 
 
MHE. AUGUSTINO M. MASELE: Mheshimiwa Mwenyekiti, naunga mkono hoja kama 

ilivyowasilishwa na Mheshimiwa Waziri. 
 
Mheshimiwa Mwenyekiti, kilimo katika Taifa la Tanzania, kama ilivyo ulimwenguni kote kina 

mchango mkubwa katika Uchumi wa Taifa. Kilimo cha mazao ya chakula na yale ya biashara kina 
mchango wake katika kuinua maisha ya wananchi wa Taifa hili la Tanzania. Kilimo hiki 
kinatekelezwa kwa pamoja kati ya wakulima wadogo na wakubwa. 

 
Mheshimiwa Mwenyekiti, hata hivyo, kumekuwepo na mafanikio yasiyoridhisha katika 

uchangiaji katika pato la Taifa hasa ikizingatiwa kwamba nchi yetu ni nchi masikini ambayo 
haijafanikiwa katika mapinduzi ya Sayansi na Teknolojia kwenye viwanda vyenye kuweza kubuni 
mitambo ya kilimo, yaani matrekta na pembejeo nyingine ikiwemo mbolea na viua wadudu. 

 
Mheshimiwa Mwenyekiti, mazao ya kilimo ambayo ni ya biashara ambayo ni pamba, 

katani, korosho, kahawa, pareto, tumbaku, miwa yamekuwa yakilimwa kwa wingi sana hapa 
nchini na wakulima wetu. Hata hivyo, juhudi zao zina kwazo kwa kiwango kikubwa, ni kutokuwepo 
kwa bei za kuaminika zinazobadilika mwaka hadi mwaka.  Ni jukumu la Serikali kupitia Wizara hii 
kuhakikisha kwamba wakulima wetu wanalindwa kwa kuwawezesha kupata bei inayoridhisha. 

 
Mfano halisi ni kwa zao la pamba ambalo linastawi kwa wingi katika Jimbo la Mbogwe.  

Zao la Pamba limekuwa na mchango mzuri katika uchumi kwa wananchi wa Jimbo letu la Mkoa 
wa Shinyanga.  

 
Hata hivyo, kuna tatizo sugu la kuyumba kwa bei na wakati mwingine wananchi kukopwa 

mazao yao licha ya ukweli kwamba bei yenyewe inakuwa ndogo ikilinganishwa na gharama za 
uzalishaji wa zao la pamba ambazo ni pamoja na kuandaa shamba, kulima, kupanda, kupalilia, 
kunyunyizia viuadudu, kuvuna kisha kuchambua na kusafirisha kwenda kwenye gulio la kuuzia 
pamba, gharama zote hizi zinamkabili mkulima. Sasa nashauri Serikali iendelee kusimamia udhibiti 
wa bei za zao hili kwa kuweka mipango mizuri kuhakikisha kuwa wakulima wanapata manufaa 
kwa kupata bei nzuri. 

 
Mheshimiwa Mwenyekiti, suala la kuvutia wawekezaji wenye kuboresha ubora wa zao la 

pamba kwa kujenga viwanda vya nyuzi, viwanda vya nguo bila kusahau kuongezwa pia kwa vinu 
vya kuchambulia pamba ambamo tunapata mbegu, mafuta ya kupikia pia mashudu vyote hivi 
vinasaidia kuongeza pato kwa Taifa na kwa namna moja pato la mkulima litaongezeka. 

 
Mheshimiwa Mwenyekiti, suala la mapinduzi katika kilimo haliwezi kwenda mbele bila 

kuwepo mbolea na viuadudu kupatikana kwa wakati muafaka. Kwa hakika naishukuru Serikali 



kwa kuendelea na juhudi za kuwapatia wakulima pembejeo kwa ruzuku hasa ikizingatiwa 
kwamba wakulima wetu wengi ni masikini wa kipato. 

 
 Mheshimiwa Mwenyekiti, kwa upande wa mazao ya chakula ambayo ni Mpunga na 

Mahindi, uzalishaji umeweza kuongezeka kwa kiwango kikubwa mara baada ya Serikali kuanzisha 
utaratibu wa pembejeo kwa ruzuku ya Serikali.  Ingawa upo upungufu mkubwa wa ugawaji wa 
pembejeo kwa njia ya Vocha, Vocha zimetumika kuwaibia wakulima mbolea na fedha za Serikali.  
Pamoja na nia njema ya Serikali wakulima hawajanufaika. 

 
Mheshimiwa Mwenyekiti, naomba Serikali iondoe kizuizi cha wakulima kujiuzia mazao yao 

nje ya nchi ili kumnufaisha mkulima hasa kwenye mazao ya mpunga na mahindi. 
 
Mheshimiwa Mwenyekiti, katika Kanda ya Ziwa yaanzishwe masoko ya mazao ili wawepo 

wanunuzi wengi zaidi ambao watashindania mazao ya mkulima na matokeo yake bei ya mazao 
iwe juu ili kuboresha maisha ya mkulima. 

 
MHE. GODFREY W. ZAMBI:  Mheshimiwa Mwenyekiti, kufuatia Waziri wa Kilimo, Chakula na 

Ushirika kuwasilisha hotuba ya Wizara yake mbele ya Bunge lako Tukufu leo (25/07/2011) asubuhi, 
naomba nichangie katika maeneo machache kama ifuatavyo:- 
 

Mheshimiwa Mwenyekiti, lipo tatizo la msingi linalohusu ununuzi wa Kahawa ya Matunda  
(Red Cherry).  Tatizo hilo kwa maoni yangu linasababishwa na viongozi wa Bodi ya Kahawa hasa 
Mkurugenzi wake Mkuu na Mwenyekiti wa Bodi hiyo ambapo wote wanajihusisha na biashara 
hiyo.  Nasema hivyo kwa sababu ni kampuni chache sana zinazohusishwa na viongozi hao ndizo 
zimepewa vibali vya kununua Kahawa ya Matunda.  Katika hali hiyo hakuweza kuwa na ushindani 
wa kweli (fair play) kwenye biashara hiyo ya kahawa ya matunda. 
 

Mheshimiwa Mwenyekiti, aidha, lipo tatizo lingine kubwa la ununuzi wa kahawa ya 
matunda.  Tatizo hili ni bei ndogo zinazotolewa kwa wakulima wanaouza kahawa ya matunda.  
Taarifa nilizonazo ni kwamba bei ambazo zinatolewa kwa wakulima ni kati ya Sh. 300/= mpaka Sh. 
800/= kwa kilo.  Ukizingatia kwamba kilo tano za kahawa ya matunda ndizo hutoa kilo moja ya 
kahawa iliyokauka ambayo kwa bei ya sasa, Mnadani huuzwa kwa kati ya Sh. 7,000/= mpaka Sh. 
8,000/=. Ni dhahiri kabisa kwa bei ya kilo moja ya kahawa ya matunda anayolipwa, mkulima 
anaibiwa. 

 
Mheshimiwa Mwenyekiti, tatizo lingine ni kwamba ununuzi wa kahawa ya matunda 

haujawekewa utaratibu rasmi, badala yake wanunuzi huwafuata wakulima mashambani.  Katika 
hali kama hiyo ni vigumu sana kutunza kumbukumbu za wakulima waliouza kahawa yao.  Hivyo 
kupunguza kabisa uwezekano wa wakulima hao kulipwa pesa ya mabaki pale ambapo 
makampuni ya ununuzi wa kahawa yanapopata faida. 

 
Mheshimiwa Mwenyekiti, nashauri Wizara ihakikishe kwamba kuna nafasi sawa kwa 

makampuni yote yanayonunua kahawa ya matunda kwa wakulima. Pili, bei inayotolewa 
(inayolipwa) kwa wakulima isiwe chini ya Sh.1,000/= kilo ya kahawa ya matunda na Sh. 5,000/= 
kwa kilo ya kahawa iliyokauka.  Tatu, kuwe na vituo maalum vya kununulia kahawa ya matunda 
kama ilivyo kwa kahawa iliyokauka.  Nne, wakati umefika sasa wa kuivunja Bodi ya Kahawa na 
kuiunda upya kwani imeshindwa kusimamia vizuri suala hili. Aidha, Mkurugenzi Mkuu wa Bodi 
aondolewe katika nafasi hiyo kwa kuwa naye anajihusisha na biashara hiyo, hivyo kushindwa 
kusimamia vizuri biashara ya zao hilo. 

 
Mheshimiwa Mwenyekiti, inasikitisha kuona kwamba hadi leo Mawakala waliotoa mbolea 

na mbegu kwa ajili ya wakulima katika msimu wa kilimo wa mwaka 2010/2011 bado wana Vocha 
mkononi.  Katika hali ya kawaida, mwisho wa matumizi ya vocha hizo ilikuwa tarehe 28 Mei, 2011. 
 

Mheshimiwa Mwenyekiti, nataka ieleweke kwamba wengi wa Mawakala hao ambao 
wengi walifanya kazi nzuri, walikopa fedha Benki kwa ajili ya biashara hiyo kwa matumaini ya 
kulipwa fedha zao mara tu baada ya kutoa mbolea na mbegu kwa wakulima. Hivi sasa 
Mawakala waliokopa Benki sasa wameanza kutozwa riba ya mikopo hiyo kwa kushindwa kulipa 



mikopo yao kama ilivyotarajiwa. Tunajiuliza, nani atabeba mzigo huo wa riba hizo ambazo 
Mawakala hao wameanza kutozwa kwa makosa ambayo hayakusababishwa na wao? 

 
Mheshimiwa Mwenyekiti, inasikitisha pia kuona kwamba mpango mzima wa mbolea na 

mbegu za ruzuku ya Serikali ambao ulikuwa Shilingi bilioni 143, nusu ya fedha Shilingi bilioni 71.5 
zilikuwa za Wahisani na nusu nyingine ilikuwa itolewe na Serikali yetu.  Wahisani walishatoa fedha 
yote. Serikali yetu bado haijatoa kiasi chote. Serikali bado inadaiwa takribani Shilingi bilioni 23, 
inasikitisha sana hasa ukizingatia kwamba fedha hizo zilitengwa katika bajeti ya mwaka 2010/2011.  
Leo tunajadili bajeti nyingine fedha za mwaka wa nyuma bado hazijatolewa.  Nataka kujua ni lini 
sasa Mawakala hao watalipwa fedha zao? 
 

Mheshimiwa Mwenyekiti, imekuwa ni kawaida sasa kwa mbolea na mbegu za ruzuku ya 
Serikali kufika kwa wakulima mwezi Novemba na Desemba. Zinawafikia kwa kuchelewa sana.  
Naomba niishauri Serikali kupitia Wizara hii kwamba mbolea na mbegu za ruzuku ya Serikali zianze 
kuwafikia wakulima kuanzia mwezi Agosti, ili wakulima wazitumie kwa tija zaidi. 

 
Mheshimiwa Mwenyekiti, katika msimu wa mwaka 2009/2010 na kufuatia ziara ya 

Mheshimiwa Rais Wilayani Mbozi, wakulima wa zao la kahawa waliahidiwa kupewa mbolea ya 
ruzuku (CAN) kwa zao la kahawa. Kwa kuwa ahadi ya Mkuu wa nchi ni agizo kwa Wizara, naomba 
sasa ahadi hiyo itekelezwe ili wananchi (wakulima wa kahawa) waendelee kuwa na imani na Rais 
wao pamoja na Serikali yake. 
 

Mheshimiwa Mwenyekiti, Wilaya ya Mbozi imekuwa ikikumbwa na upotevu/wizi wa 
mbolea na mbegu za ruzuku karibu kila mwaka. Mathalani mwaka 2008/2009 zilipotea/kuibia 
vocha za thamani ya takribani Shilingi milioni 100 na mwaka 2009/2010 vocha za thamani ya 
Shilingi milioni 130 zilipotea/kuibiwa. Wapo Maafisa wa Idara ya Kilimo ambao wamekuwa 
wakituhumiwa karibu kila wakati.  Pamoja na kufikishwa Mahakamani, lakini bado wameachiwa, 
hata pale ambapo ushahidi wa mazingira upo wazi kabisa. 
 

Mheshimiwa Mwenyekiti, naishauri Idara ya Kilimo Mbozi ambayo imekuwa sugu kwa wizi 
wa vocha, wote waondolewe katika Wilaya.  wa kufanya hivyo, Wizara itakuwa imevunja 
mtandao wa wezi hao. 

 
 Mheshimiwa Mwenyekiti, hivi karibuni Serikali kupitia Wizara hii inapiga marufuku uuzaji 
mahindi nje ya nchi kwa kipindi cha miezi sita.  Hatua hiyo ya Serikali inatokana na hali halisi ya 
chakula nchini, wakati mimi naunga mkono hatua hiyo ya Serikali kupitia Wizara hii ambayo 
inalenga kuwakinga wananchi na njaa.   
 
 
 Mheshimiwa Mwenyekiti, hata hivyo, wakati naunga mkono hatua hiyo, Serikali bado kuna 
mambo ya kuhoji. Hivi unapowazuia wakulima kuuza mahindi yao ili wapate fedha za kujikimu kwa 
familia zao, na wakati Serikali haijawapa mbadala (alternative) ya namna ya kuuza mahindi yao,  
nataka kujua ni lini sasa Serikali kupitia Wizara itaanza kununua mahindi kutoka kwa wakulima?  
Aidha, nataka kujua Serikali itaanza kununua mahindi hayo kwa bei gani, hasa ukizingatia 
kwamba gharama za uzalishaji ni kubwa sana ukiangalia na bei ambayo mkulima hulipwa? 
 
 Mheshimiwa Mwenyekiti, mfuko wa pembejeo wa Taifa ni chombo muhimu sana katika 
uendelezaji wa kilimo nchini. Naupongeza sana mfuko huu kwa kutekeleza majukumu yake ya 
kuwakopesha wakulima zana za kilimo kama vile matrekta na mbolea. Hata hivyo, mfuko huu 
umekuwa ukikabiliwa na tatizo kubwa la upungufu wa fedha ukilinganisha na mahitaji halisi.  Kiasi 
cha takribani Shilingi bilioni tatu ambazo zimekuwa zinatolewa kwa madhumuni niliyoyataja ni 
kidogo sana.  Bahati mbaya sana wakati mwingine hata kiasi hicho kinachotengwa kwa ajili ya 
mfuko hakitolewi chote, tunajiuliza: Je, upo utashi wa dhati kwa Serikali kumkomboa mkulima? Je, 
dhana ya Kilimo Kwanza itatekelezwa kwa dhati au itakuwa sawa na matamko mengine kama 
vile siasa ni kilimo, kilimo ni uti wa mgongo wa Taifa? Nashauri mfuko huu utengewe pesa za 
kutosha na hizo zinazotengwa, basi zitolewe. 
 



 Mheshimiwa Mwenyekiti, shamba la Magamba - Mbozi ambalo lilikuwa chini ya NAFCO 
lenye ukubwa wa ekari 12,051 lilipewa kwa Kampuni ya kuzalisha mbegu nchini.  Nataka kujua: Je, 
kati ya ekari hizo, ni kiasi gani kinatumika kwa madhumuni yaliyotarajiwa? Je, ni kiasi gani cha 
mbegu kimeshazalishwa hadi sasa? Wakulima wangapi wamefaidika na mbegu zinazozalishwa 
katika shamba hilo? 
 

Mheshimiwa Mwenyekiti, nawasilisha. 
 
 MHE. ANNE K. MALECELA: Mheshimiwa Mwenyekiti, nampongeza Mheshimiwa Waziri kwa 
hotuba nzuri iliyojaa matumaini. 
 
 Mheshimiwa Mwenyekiti, ili kuwanufaisha Watanzania, wakulima ambao ni takribani 
asilimia 80, ni lazima Serikali isimamie yafuatayo:- 
 

Pembejeo bora, mbegu bora, mbolea bora, lakini muhimu Bei ya Mazao itakayompa 
mkulima faida na kumwondolea umasikini na la msingi ambalo ni muhimu kipindi hiki cha 
utandawazi ni kujenga mazingira ya kuongeza thamani ya mazao kwa kuyasindika. 
 
 Mheshimiwa Mwenyekiti, nisimamie hili la kusindika mazao yanayostahili kusindikwa. 
Wakulima Tanzania wanaolima mazao yanayofaa kusindikwa ni wengi sana. Mazao yote ambayo 
ni matunda, yanapouzwa kama matunda hayamsaidii mkulima na wala hayamwondolei umasikini 
kwani wanauza matunda kwa bei ndogo inayokatisha tamaa. Wafanyabiashara wanaonunua 
matunda yale na kuyasindika kama juice nakadhalika, wao ndio wanaonufaika mno na mazao 
haya na kumwacha mkulima akiwa masikini hohehahe. 
 
 Mheshimiwa Mwenyekiti, ni jukumu la Serikali kikatiba kuhakikisha wakulima 
wananufaika.Serikali kupitia SIDO iweke mkakati wa kujenga viwanda vidogo vidogo sehemu zote 
zile zinazolima mazao yanayosindikwa ili wananchi wasindike yale mazao wenyewe kupitia ushirika 
wa wakulima wa mazao hayo na ziada ndiyo wawauzie wafanyabiashara ili wanufaike na mazao 
yao. 
 
 Mheshimiwa Mwenyekiti, Halmashauri ya Wilaya ya Same baada ya kuona wananchi wa 
Same Mashariki Milimani wanajitahidi sana kwenye kilimo cha zao la Tangawizi walibuni kuongeza 
thamani zao la Tangawizi. Nampongeza kwa dhati aliyekuwa Mkurugenzi wa Wilaya ya Same - 
Ndugu Idd Juma ambaye alifanya kazi kubwa sana pamoja na wataalam katika kufanya utafiti 
wa ujenzi wa kiwanda kidogo cha kusindika Tangawizi. 
 
 Mheshimiwa Mwenyekiti, tulishirikiana na Halmashauri yangu na wananchi wangu wa 
Same Mashariki Milimani na tukajinyima sana na tukaweza kujenga Kiwanda cha Kusindika 
Tangawizi ambacho kimekamilika sasa. 
 
 Mheshimiwa Mwenyekiti, kiwanda hiki kimekamilika na tumekifanyia majaribio, kinasindika 
Tangawizi kwa kiwango cha kuuza kwenye masoko ya nje.  Sasa hivi tunajenga ghala la 
kuhifadhia Tangawizi iliyosindikwa ili tuanze rasmi kazi ya kusindika.   
 
 Mheshimiwa Mwenyekiti, tarehe 31 Januari, 2011 Naibu Waziri wa Kilimo -  Mheshimiwa 
sana Eng. Christopher Chiza alitembelea kiwanda hiki na kwa kauli yake alisema: “Sikutegemea 
kukuta kiwanda kama hiki huku Mamba.”  
 
 Mheshimiwa Mwenyekiti, wananchi wangu ambao ni wakulima ni masikini, lakini 
wamejinyima na kushirikiana na viongozi wote wakajenga kiwanda hiki cha kipekee ambacho 
kiliwekwa jiwe la msingi na Mheshimiwa Waziri Mkuu Mheshimiwa Mizengo Pinda. Tunategemea 
Mheshimiwa Rais afungue kiwanda hiki karibuni kwani ameshasema anangojea mwaliko rasmi. 
 

Mheshimiwa Mwenyekiti, katika Mkutano wa Pili Kikao cha Tano tarehe 14 Februari, 2011 
niliuliza swali kama ifuatavyo: “Wananchi wa Jimbo la Same Mashariki wamejitahidi kwa nguvu 
zao kujenga kiwanda cha Tangawizi, hatua hii ya kuongeza thamani ya Tangawizi kwa wakulima 
itachochea na kupanua kilimo cha Tangawizi ambacho huhitaji matumizi ya maji kwa wingi: Je, 



Serikali itachukua hatua gani madhubuti ili kupanua na kuboresha miundombinu ya mifereji ili 
kukidhi mahitaji yatokanayo na upanuzi wa kilimo hicho?” 
 
 
 Mheshimiwa Mwenyekiti, niliendelea kuuliza swali la nyongeza la kuisihi Serikali iboreshe 
vijibarabara vya kukusanyia Tangawizi kutoka mashambani kwenda kiwandani (Farm to Market). 
Naibu Waziri alijibu maswali yote vizuri sana na kuwatia matumaini wananchi wangu na 
kuwaonyesha ni kiasi gani Serikali imefurahishwa na hatua kubwa waliyopiga wananchi wa Same 
Mashariki na kujijengea kiwanda cha kusindika Tangawizi. 
 
 Mheshimiwa Mwenyekiti, Serikali inapojibu hapa Bungeni inawajibu wananchi inapotoa 
ahadi zinazowatia matumaini wananchi na ishindwe kutekeleza, inawaudhi na kuwakera sana 
wananchi na kuwafanya wasiwe na imani na Serikali iliyoko madarakani. 
 
 Mheshimiwa Mwenyekiti, Serikali iwaeleze wananchi wangu wa Same Mashariki kwamba 
ahadi zote walizowaahidi wananchi walime Tangawizi, walipojenga kiwanda kile wenyewe bila ya 
kutegemea Serikali ilikuwa ni nadharia tu au vipi? 
 
 Mheshimiwa Mwenyekiti, vijiji vingine wanaomba Serikali iwajengee viwanda vidogo, 
hawa wamejenga wenyewe, hivi Serikali haioni ni vyema ikawasaidia kuliko inavyoahidi ahadi bila 
ya kuzitekeleza? 
 
 Mheshimiwa Mwenyekiti, Serikali ijibu kupitia hapa bungeni kwamba ahadi zile 
zitatekelezwa lini? Kwani nimeongea na Mkurugenzi wa Wilaya ya Same amesema hajapewa 
chochote na Serikali. Naona uchungu mno kuona kwamba Serikali haiwaungi mkono wananchi 
wanaojitahidi. 
 
 Mheshimiwa Mwenyekiti, namalizia kwa kusema, nitaunga mkono tu pale nitakapopata 
majibu ya kuridhisha wananchi wangu kutokana na ahadi za Serikali. 
 
 MHE. TUNDU A. M. LISSU:  Mheshimiwa Mwenyekiti, Mheshimiwa Waziri wa Kilimo, Chakula 
na Ushirika amedai kwamba katika Mikoa yenye utoshelezi wa chakula ni pamoja na Mkoa wa 
Singida. Hata hivyo, kiambatisho Na. 2 kinachoonyesha Wilaya zenye upungufu wa chakula 
kimetaja Wilaya za Manyoni, Iramba na Singida kuwa zina upungufu wa chakula kwa mwaka 
2011/2012.  Kwa vile Wilaya hizi tatu ndizo zinazounda Mkoa wa Singida, hii ni kusema kwamba 
Mkoa wa Singida una upungufu wa chakula na hauna utoshelezi wa chakula kama inavyodaiwa 
katika hotuba ya Mheshimiwa Waziri.  Upungufu wa chakula katika Mkoa wa Singida haukutokana 
na mavuno haba ya msimu wa kilimo mwaka 2011/2012 peke yake. Kwa sababu ya hali ya ukame 
iliyoukumba Mkoa wa Singida katika msimu wa kilimo 2010/2011, kulikuwa na upungufu wa 
chakula uliotokana na mavuno haba katika msimu huo.  
 
 Hata hivyo, ni wilaya ya Manyoni tu ambayo iliweza kufanya tathmini ya hali ya chakula 
Wilayani humo na kuiwasilisha Serikalini.  Ndiyo maana katika Taarifa ya Hali ya chakula Nchini, 
iliyotolewa na Mheshimiwa Waziri katika Mkutano wa Pili wa Bunge Wilaya ya Manyoni ilitajwa 
kuwa ni Wilaya pekee iliyokuwa na upungufu wa chakula katika Mkoa wa Singida. 
 
 Mheshimiwa Mwenyekiti, kumekuwa na uzembe mkubwa katika kuandaa tathmini ya hali 
ya chakula katika Wilaya ya Singida vijijini na kuiwasilisha Serikalini.  Kwa mfano, mara baada ya 
Mheshimiwa Waziri kutoa tathmini ya Hali ya Chakula Nchini mwezi Februari mwaka huu, mimi 
mwenyewe niliijulisha Halmashauri ya Wilaya ya Singida juu ya hali hiyo.  Kwa sababu hiyo, katika 
kikao chake cha kawaida cha tarehe 8 Machi, 2011, Kamati ya Fedha na Uongozi ya Halmashauri 
ya Wilaya ya Singida ilielekeza kwamba Watendaji wa Halmashauri wakusanye takwimu za hali ya 
chakula katika maeneo yote ya Halmashauri na kuzituma Wizara ya Kilimo, Chakula na Ushirika 
kwa ajili ya kupatiwa msaada wa chakula. 
 
 Halmashauri ya Wilaya iliagiza takwimu za chakula zitumwe Wizarani tena katika vikao vya 
Kamati ya Fedha na Baraza la Madiwani vya mwezi Aprili, 2011. Maagizo hayo hayakufanyiwa kazi 
vilevile kwa maana ya kutekelezwa! Hivyo, hadi kufikia tarehe 15 Julai, 2011 wakati Baraza la 



Madiwani, lilipokaa tena, takwimu za hali ya chakula katika Halmashauri ya Wilaya ya Singida 
hazijatumwa Wizarani.  Ni baada tu ya mimi mwenyewe kupiga kelele katika kikao cha Baraza la 
Madiwani tarehe 15 Julai, 2011 ndiyo Halmashauri ilituma barua ya kusudio la kuondoa chakula 
cha msaada kutoka Serikalini.  Barua hii ililetwa Dodoma kwa Mheshimiwa Waziri wa Nchi, Ofisi ya 
Waziri Mkuu, Sera, Uratibu na Bunge siku ya tarehe 18 Julai, 2011. Haikuambatana na takwimu 
zozote za hali ya chakula katika Wilaya. 
 
 Mheshimiwa Mwenyekiti, ni baada ya Mheshimiwa Naibu Waziri wa Nchi, Ofisi ya Waziri 
Mkuu, TAMISEMI kupiga simu ya mkononi kwa Mkurugenzi Mtendaji wa Halmashauri ya Wilaya ya 
Singida ndiyo takwimu hizo zilitumwa kesho yake tarehe 20 Julai, 2011. Kuna shaka kubwa kama 
takwimu hizo zitakuwa sahihi kwa sababu hadi tarehe 15 Julai, Watendaji wa Halmashauri 
walikuwa hawajaandaa taarifa yoyote, kwa hoja kwamba mavuno yalikuwa hayakamilika.  Kwa 
sababu hizo, wananchi wa Halmashauri ya Wilaya ya Singida wanakabiliwa na upungufu mkubwa 
wa chakula na hawajapata chakula cha msaada, siyo kwa sababu chakula hicho hakipo, bali ni 
kwa sababu Serikali haina taarifa rasmi na za kuaminika juu ya upungufu huo. Wananchi 
wanataabika kwa njaa, siyo kwa sababu Serikali haiko tayari kuwasaidia, bali ni kwa sababu ya 
uzembe wa Watendaji wa Halmashauri ya Wilaya ya Singida kutopeleka taarifa Serikalini.   
 

Hivyo basi, napendekeza hatua zifuatazo zichukuliwe kama suala la dharura kubwa:- 
 
(i) Wizara ya Kilimo na Chakula itume kiasi cha kutosha cha chakula kama akiba ya 

dharura ili kukabiliana na njaa iliyopo sasa hasa katika Kata za Kikio, Misughaa, 
Ntumtu, Mang’onyi na Issima katika Halmashauri ya Wilaya ya Singida; 

 
(ii) Wizara itumie wataalamu wake Mkoani Singida ili kuhakikisha kwamba taarifa 

sahihi zaidi za hali ya chakula zinapatikana na kwa haraka zaidi; na 
 

(iii) Hatua za kinidhamu/kiutendaji zichukuliwe dhidi ya watendaji wote wa 
Halmashauri ambao wanasababisha taarifa za hali ya chakula katika Wilaya ya 
Singida kutoandaliwa na kufikishwa Wizarani mapema. 

 
 MHE. AGGREY D. J. MWANRI:  Mheshimiwa Mwenyekiti, kwa niaba ya wananchi wa Jimbo 
langu la Siha, naomba kuchukua fursa hii kumpongeza Mheshimiwa Prof. Jumanne Maghembe – 
Waziri wa Kilimo, Chakula na Ushirika kwa hotuba yake nzuri na yenye uchambuzi wa kina ambayo 
imetolewa asubuhi hii.  Nampongeza sana na ninaunga mkono hoja hii. 
 
 Mheshimiwa Mwenyekiti, nampongeza Mheshimiwa Naibu Waziri – Kilimo, Chakula na 
Ushirika – Eng. Christopher Chiza kwa msaada mkubwa anaoutoa kwa Mheshimiwa Waziri na kwa 
hiyo, kuleta ufanisi mkubwa katika Wizara.   
 
 Mheshimiwa Mwenyekiti, kipekee, naomba niipongeze Wizara kwa mkakati wa hali ya juu 
wa kuimarisha Kilimo cha Umwagiliaji jambo ambalo naamini litatuondolea tatizo la chakula 
nchini.  Sisi wananchi wa Wilaya ya Siha tunaahidi tutashirikiana na Serikali (Wizara) kuhakikisha 
tunafufua zao la Kahawa na migomba na mazao mengine ya chakula katika eneo letu.  
Tutawapanga pia vijana wetu waanzishe kilimo cha mboga mboga jambo ambalo nina hakika 
litatuondolea tatizo la ajira. 
 
 Mheshimiwa Mwenyekiti, mwisho, naomba kuishukuru sana TACRI chini ya Profesa Terry 
kwa kazi nzuri wanayoifanya ya utafiti na kutuletea miche bora ya kisasa kwa ajili ya kupambana 
na magonjwa ambayo yanaathiri uzalishaji. 
 
 Ni maoni yetu kuwa TACRI inahitaji msaada zaidi wa fedha ili iweze kufanya kazi yake kwa 
ufanisi zaidi na kuweza kukidhi mahitaji halisi ya miche ya Kahawa kwa ajili ya wakulima.  Najua ni 
wajibu wa Halmashauri, Vyama vya Ushirika vya Msingi, Mamlaka ya Kahawa na hata sekta binafsi 
kusaidia suala hili. Lakini TACRI ndiyo roho ya ufufuzi wa zao la Kahawa.  Hongera sana Profesa 
Terry na hongera sana TACRI.  Tunahitaji twende mbele zaidi.  Suala la Central Pulperies bado ni 
tatizo kubwa hasa katika kuleta ubora wa zao la Kahawa ili tupate bei nzuri zaidi. 
 



MHE. WILLIAM V. LUKUVI:  Mheshimiwa Mwenyekiti, naunga mkono hoja. 
 
Mheshimiwa Mwenyekiti, Jimbo la Ismani lina eneo kame sana la Tarafa ya Ismani ambalo 

kwa muda mrefu linapelekewa chakula cha msaada na Serikali. Ushauri kwa Tarafa ya Ismani. 
 

(i) Wizara ianze kwa kasi kuwekeza kwa kuchimba mabwawa na makingamaji kwa ajili 
ya umwagiliaji kila mwaka katika eneo la Ismani. 

(ii) Serikali (Wizara) ifanye utafiti wa mbegu zinazofaa kwa mazao ya chakula (Mahindi 
na Mtama) na yale ya biashara kama Alizeti, Pamba, Mbaazi na Mikunde na mbegu 
hizo zifike kwa wakati. 

 
Mheshimiwa Mwenyekiti, Tarafa ya Pawaga, naomba Wizara iwe na mkakati wa kubuni na 

kutengeneza na kukamilisha mifereji ya umwagiliaji ya Mlenge, Mkombozi na ile ya Luganga na 
Mkombilenge. 

 
 Mheshimiwa Mwenyekiti, napenda kujua ile ahadi ya kutengeneza mfereji wa Mlenge 
iliyotolewa Novemba 2010 na Serikali kwa kiwango cha shilingi 1.7 bilioni bado ipo? Je, ahadi 
aliyoitoa Mheshimiwa Keenja ya kutengeneza mfereji wa Mkombozi- Pawaga itatimia lini? Je, kwa 
mwaka huu 2011/2012, ni kazi zipi zitafanyika kwa uhakika katika mfereji wa Mlenge, Mkombilenge 
– Luganga na Mkombozi? Wizara ina mpango gani wa kuendeleza eneo la umwagiliaji katika 
eneo la Pawaga, Idodi na Ismani? Wizara ina mpango gani wa kukombesha njaa Ismani na 
kuendeleza umwagiliaji na mbegu bora? 
 

Mheshimiwa Mwenyekiti, ombi maalumu. Pamoja na mpango wa bajeti, naomba Wizara 
ifanye iwezalo ili ipate fedha za kutengeneza mfereji wa Mlenge na Mkombozi ili wananchi 
waendeleze kilimo cha umwagiliaji na kuwaondolea machungu  yanayosababishwa na ahadi 
mliyoitoa Novemba 2010.  Naomba majibu yangu niyapate kwa maandishi na siyo lazima kesho. 
Fanyeni taratibu ili nipate majibu ya uhakika. 
 

MHE. PAULINE P. GEKUL:  Mheshimiwa Mwenyekiti, napenda kuishauri Serikali ianzishe 
viwanda vidogovidogo kwa kila Wilaya ili waweze kusindika matunda yanayozalishwa katika 
Wilaya zao. Vijana wapatiwe vifaa au mashine hizo ili waweze kujiajiri kwa kuwa 80% ya vijana 
nchini hawana ajira.  Umuhimu wa suala hili utasaidia sana kuzuia matunda yetu mengi 
yanayoharibika mashambani, vilevile wakati wa kilimo kupungua katika masoko makubwa kama 
ya Kariakoo na Arusha, matunda yale yanayoharibika kwa kukosa soko yatapungua. 
 
 Mheshimiwa Mwenyekiti, inasikitisha kwa miaka 50 ya Uhuru wananchi wa Tanzania bado 
wanaonewa hasa katika maeneo yao ya kilimo. Wizara hii iwe mtetezi wa wakulima. Badala ya 
wakulima wadogowadogo kunyang’anywa maeneo yao baada ya wawekezaji kuja nchini, 
naishauri Serikali iwatetee wakulima kwa kuwapa ubia au kuwalazimisha wawekezaji kuwa na ubia 
na wakulima wadogowadogo badala ya kuwafukuza wakulima hao kutoka kwenye mashamba 
yao, Serikali iwawezeshe wakulima kuwa sehemu ya uwekezaji. Pili, wakulima waharakishiwe umiliki 
wa maeneo yao kwa kuwapatia hati miliki. Naishauri Wizara ya Kilimo ishirikiane na Wizara ya Ardhi 
ili wakulima waweze kumiliki maeneo yao. 
 
 Mheshimiwa Mwenyekiti, nasikitika kwamba Serikali inasema Kilimo Kwanza wakati kwenye 
bajeti wanatenga shilingi bilioni 3.8 tu kwa pembejeo za kilimo. Naomba Serikali iongeze fedha 
katika sekta hii ili wakulima waweze kununua pembejeo za kilimo kwa kuwa Power tiller moja 
kuuzwa kwa shilingi milioni tisa ni kumuonea mkulima. Hivi kweli kama tumenuia kuwatetea na 
kuwakomboa wakulima, kwa nini Serikali haioni kuwa bei za Power tiller zinawaonea wakulima? 
Kwa kuwa mkulima mmoja mmoja hawezi kununua Power tiller, Serikali ipunguze bei. 
 
 Mheshimiwa Mwenyekiti, hivi Serikali haioni kuwa ni aibu kuingiza 70% ya mbegu toka nje 
ya nchi, wakati Tanzania tunaongoza Duniani kwa kuwa na ardhi nzuri yenye rutuba? Tuna Vyuo 
vingi vya Utafiti wa Kilimo kama SUA, Tengeru na maeneo mengine, Serikali iwekeze katika Vyuo 
hivi ili mwakani tuondokane na aibu hii ya kuagiza mbegu toka nje ya nchi. Hivi Serikali ya CCM 
mnaweza kusema nini kama hata hili la mbegu mnaagiza mbegu toka nchi kame wakati kuna 
uwezekano mkubwa kabisa wa kuzalisha mbegu zetu wenyewe? Naomba Waziri anieleze wakati 



wa majibu yake kwa nini Serikali inafanya hivyo otherwise hii ni Wizara muhimu, hivyo Waziri kaza 
buti. 
 
 MHE. MICHAEL L. LAIZER:  Mheshimiwa Mwenyekiti, napenda kuanza mchango wangu kwa 
kuunga mkono hoja.  Kilimo kama kilivyopewa majina mengi, Kilimo ni Uti wa Mgongo, Kilimo 
Kwanza yote ni sahihi kabisa.  Wananchi wengi wanategemea kilimo kwa asilimia kubwa. 
Wananchi wanajitahidi kulima ili kujitosheleza kwa chakula na biashara lakini kutokana na jambo 
ambalo haliwezi kuzuilika la mabadiliko ya tabianchi kwa kukosa mvua mara kwa mara 
imesababisha kilimo kuathirika na kusababisha kukosekana chakula kwenye nchi za Afrika 
Mashariki. 
 
 Mheshimiwa Mwenyekiti, jambo la mabadiliko ya tabianchi isiwe tuhuma kwa Serikali na 
Wizara kwani ni jambo ambalo liko juu ya uwezo wa Serikali hata Chama chochote kikishika 
madaraka hawawezi kurekebisha hali hii na kulazimisha mvua kunyesha. Napenda kupongeza 
Serikali kujitolea kutoa fedha nyingi kwa ajili ya pembejeo, mbolea, mbegu, zana za kilimo hii ni 
jitihada kubwa ambayo inatolewa na Wizara. 
 
 Mheshimiwa Mwenyekiti, kutokana na juhudi kubwa ambayo inatekelezwa na Serikali, 
kuna matatizo ya wataalamu walioko kwenye Halmashauri zetu ambao wanafanya miradi ya 
kilimo kwa wizi mkubwa na kusababisha miradi kufanyika kwa kiwango cha chini kabisa.  
Wananchi wanaona Serikali inapata hasara.  Mfano fedha za DADPs ambazo zilipelekwa kila 
Wilaya. Miradi imefanyika chini ya kiwango jambo ambalo limepelekea wananchi kutokuwa na 
imani na Serikali huku fedha nyingi zimepelekwa kwenye Halmashauri. Serikali ifuatilie fedha hizi 
ambazo zinapotea kwa kiwango kikubwa hasa kwenye miradi ya mabwawa, vibanio, majosho, 
yote imefanyika chini ya kiwango. Naomba Wizara iangalie hali ya miradi ya DADPs Wilayani 
Longido kwani  inatisha. 
 

Mheshimiwa Mwenyekiti, upatikanaji wa mbolea uendane na wakati wa kuotesha ili 
waweze kutumia  kwa wakati muafaka pamoja na kutoa elimu kwa wakulima watumie mbolea ya 
Samadi ambayo haitumiki mara kwa mara.  Mbolea hii haina gharama kubwa, maeneo mengine 
wanaitumia mfano Kenya wanatumia sana mbolea ya Samadi.   

 
Mheshimiwa Mwenyekiti, jambo lingine ni Serikali kuangalia hali hii ya tabia ya hali ya nchi 

ili watoe ushauri kwa wakulima wafanye nini kuhusu mabadiliko haya kwani wakulima 
wanategemea ushauri wa wataalmau kuhusu hali hii.  Ni afadhali utafiti ufanyike kupata ufumbuzi.  
Serikali  itenge fedha kwa ajili ya utafiti ili wakulima washauriwe kitaalamu. 

 
Mheshimiwa Mwenyekiti, jambo lingine Serikali wafanye kila njia kufufua Vyama vya 

Ushirika ili kusaidia wakulima kwani ushirika unawezekana kama wataalamu wakirudia kuanzisha 
ushirika. 
 
 Mheshimiwa Mwenyekiti, mwisho, Mheshimiwa Waziri kuna Bwawa la Umwagiliaji moja tu 
Wilaya ya Longido, Wizara wamechimba lakini halikumalizika, kifusi cha udongo kimeachwa ndani 
ya Bwawa.  Naomba Wizara ilimalizie Bwawa hilo na wataalam wa Wizara wanalifahamu sana 
Bwawa hili. Bwawa hili pamoja na kwamba halijamalizika bado tunahitaji litumike kwa kilimo kama 
ilivyotegemewa. 
 
 MHE. JOSEPHINE T. CHAGULLA:  Mheshimiwa Mwenyekiti, naomba nimshukuru Mwenyezi 
Mungu kwa kunijalia afya njema na kupata wasaa huu wa kuchangia kwa maandishi hoja hii 
iliyopo mbele yetu. 
 
 Mheshimiwa Mwenyekiti, naomba nimpongeze Waziri kwa hotuba yake nzuri pia 
nipongeze Watendaji wote wa Wizara kwa kazi nzuri wanayoifanya. 
 
 Mheshimiwa Mwenyekiti, mimi nitajikita zaidi kwenye upungufu wa chakula katika nchi 
yetu. Ni jambo lisilofichika kwamba hali ya hewa mwaka huu haikuwa nzuri kabisa kwenye baadhi 
ya Mikoa hususani Mikoa ya Kanda ya Ziwa ambayo ni Mwanza, Shinyanga, Geita na kwingineko. 
Kusema kweli hali ni mbaya sana katika maeneo ya Mkoa mpya wa Geita na hasa katika Wilaya 



mpya ya Nyang’hwale.Mvua hazikunyesha kabisa, watu hawakulima na kilimo ndio tegemeo lao, 
hawakulima Mahindi, Mihogo, Mpunga, Viazi na pia hata mazao ya biashara kama Pamba nayo 
wamelima kwa kiasi kidogo sana. Aidha, cha kusikitisha zaidi nimeangalia kwenye orodha ya 
Mikoa ambayo inaonyesha upungufu wa chakula haijaorodheshwa kabisa, sasa sijui wamesahau 
au wameacha tu na kama wameacha jamani hawa watu wataishi vipi? Naomba Serikali ilione 
jambo hili ili wananchi hawa wa Mkoa mpya wa Geita waweze kupatiwa chakula cha kutosha 
kutokana na upungufu huo wa chakula ambao umesababishwa na hali ya hewa hapa nchini 
kwetu. 
 
 Mheshimiwa Mwenyekiti, baada ya kusema hivyo, naunga mkono hoja. 
 
 MHE. RUKIA KASSIM AHMED:  Mheshimiwa Mwenyekiti, kilimo ndio Uti wa Mgongo wa Taifa 
letu.  Hivyo basi Serikali inapaswa kuipa kipaumbele Wizara hii kwa kupangiwa bajeti ambayo 
itakidhi matakwa. 
 
 Mheshimiwa Mwenyekiti, kuna mazao mengi sana hapa nchini kwetu ambayo ni ya 
msimu kama vile Maembe, Machungwa, Nyanya n.k. Serikali inapaswa kuweka viwanda vya 
kusindikia mazao haya.  Kwa mfano mkulima wa Maembe pale msimu wake ukifika zinakuwa 
nyingi kiasi cha wakulima kukosa soko, kama Serikali itaweka viwanda vya kusindikia wakulima 
wetu wataondokana na umaskini na wataweza kujiletea maendeleo yao, kama vile kusomesha 
watoto wao na pia tutapunguza mzigo kwa Serikali.   
 

Mheshimiwa Mwenyekiti, pia nashauri barabara za Vijijini zitengenezwe ili wakulima 
waweze kusafirisha mazao yao kwa urahisi kupeleka kwenye masoko.  Aidha, elimu kwa wakulima 
wetu itolewe juu ya namna ya kuhifadhi chakula na mbegu ili kisiharibiwe na wadudu waharibifu 
wa mazao. Vilevile wakulima wetu wahamasihwe kulima kilimo cha kisasa, watumie mbolea, 
wafuate ushauri wa Mabwana Shamba, wamwagilie maji mashamba wasisubiri mvua. Wajifunze 
namna ya kuhifadhi maji kwa ajili ya kumwagilia mashamba pamoja mahitaji ya wanyama wao. 
 
 MHE. JOSEPH O. MBILINYI:  Mheshimiwa Mwenyekiti, kwanza kabisa napenda kufahamu 
kwa ufasaha Kilimo Kwanza ni nini? Ni azma, dhana, idea au ni programu? Serikali inabidi ifafanue 
kuhusu Kilimo Kwanza kwa maelezo yake na pia kwa vitendo, ikiwemo kurudisha Kiwanda cha 
Zana za Kilimo – Mbeya (ZZK), ili kiweze kutumika kuzalisha zana bora za kilimo kwa ajili ya 
wakulima wetu.  Kwani bila zana zilizo bora na zinazopatikana kwa urahisi kwa wakulima, basi 
kilimo bora kitabakia kwenye kauli, hasa za viongozi huku wakulima wakibaki maskini. 
 
 Mheshimiwa Mwenyekiti, suala la mbegu bora pia ni muhimu sana.  Serikali iwe na kauli 
moja kuhusu ni mbegu gani zinafaa kwa kilimo bora. Kwani mara nyingi kumekuwa na kauli 
zinazotofautiana kuhusiana na suala la mbegu gani wakulima watumie, mfano wa mkanganyiko 
huu upo sana kwa wakulima wa Mkoani Mbeya. 
 
 Mheshimiwa Mwenyekiti, pia masoko kwa mazao ya wakulima bado ni tatizo kubwa.  
Maeneo ya Rungwe hali ya wakulima wa chai inasikitisha sana, hawana soko la uhakika na bado 
Local Governments haziwaruhusu kubadilisha kilimo na kulima hata Mahindi ambayo angalau 
wangekuwa na uhakika wa soko lake.  Wakulima hawa wanalima chai kwa bidii na kuistawisha 
vema lakini wanapovuna chai hiyo magari yanayotakiwa kwenda kuchukua chai ile hayaendi 
kwa wakati na mara nyingi hayaendi kabisa na chai ile iliyovunwa tayari inalala shambani na 
inapolala basi inakuwa declared isiyofaa, inatupwa! Sasa katika hali kama hii maisha ya mkulima 
hapa yataboreka vipi? Mkulima ataendelea kuwa maskini wa kutupwa. 
 
 Mheshimiwa Mwenyekiti, katika suala la masoko kwa wakulima wetu, pia kuna kilio 
kikubwa cha wakulima wa zao adimu la Kakao wa Wilayani Kyela.  Pamoja na kuwa zao hili 
linapatikana sehemu chache sana duniani, lakini bado tumeshindwa kutafuta masoko yenye 
faida kwa wakulima wa Kyela. Matokeo yake ni kuwa wakulima wanaendelea kunyonywa na 
makampuni ya kilanguzi yanayowapa wakulima wetu bei kandamizi. Katika hili, kwa kuwa kwenye 
hotuba ya Waziri na pia hotuba ya Mwenyekiti wa Kamati husika wamesisitiza suala la uboreshaji 
wa Bodi za Mazao, basi nataka kujua kwa niaba ya wakulima wa Kakao Wilayani Kyela, ni lini 
wataundiwa chombo kitakachosimamia maslahi yao? 



 
 Mheshimiwa Mwenyekiti, mwisho lakini kwa umuhimu, kwa kuwa sasa Uwanja wa Ndege 
wa Kimataifa wa Songwe – Mbeya karibu unakamilika na kuanza kazi, naishauri Serikali kuanza 
programu za kuanzisha kilimo cha maua Mkoani Mbeya.  Kilimo cha maua kimeleta mafanikio 
Mkoani Arusha, hivyo basi kwa vile hali ya hewa ya Mbeya inaruhusu, ni wakati wa Mbeya nayo 
kufaidika na kilimo cha maua ambacho kime-prove kuwa very lucrative!  
 

Mheshimiwa Mwenyekiti, naomba kuwasilisha. 
 

 MHE. AMINA M. MWIDAU:  Mheshimiwa Mwenyekiti, nianze kwa kumpongeza Waziri husika 
kwa uwasilishaji wa hotuba yake.  Vilevile nimpongeze Waziri Kivuli kwa mchango wake mzuri. 
 
 Mheshimiwa Mwenyekiti, naomba kutoa mchango wangu kwenye Wizara hii inayogusa 
sana maisha ya Watanzania walio wengi kwani asilimia 80% ya Watanzania wanaishi Vijijini na ndio 
wanategemea kilimo. Kilimo chetu Tanzania kimeendelea kuwa duni kwa sababu zisizokuwa na 
msingi.  Kwa sababu tuna ardhi ya kutosha, Mito na Maziwa makubwa, tena kuna ardhi nyingine 
haijawahi kuguswa (virgin land).  
 

Mheshimiwa Mwenyekiti, jiografia ya Tanzania inafanya nchi yetu iwe na Majimbo yenye 
hali ya hewa tofauti.  Mazao mbalimbali ya chakula na biashara yanastawi katika ardhi ya 
Tanzania, nchi yetu ina uwezo mkubwa wa kuzalisha mazao ya chakula na biashara lakini cha 
kushangaza miaka 50 baada ya Uhuru, Tanzania haijitoshelezi kwa chakula.  Kusema kweli ni aibu 
kwa Tanzania kugaiwa chakula kwa njaa, ni matusi makubwa, lakini ni mipango mibovu ya Serikali 
ndio inayotufikisha hapa.  Wananchi Vijijini wanakula ‘Madaka’ na Mizizipori katika kila baadhi ya 
miezi kwa mwaka, kwa kutegemea kilimo cha mvua.  Kwa mfano kule kwetu Tanga, Kijiji cha 
Pande, mwaka jana mwezi wa Ramadhani wananchi walifunga na jioni wakafuturu (wakala) uji 
kwa Tende ina maana wanashindwa hata na mlo mmoja kwa siku, hii ni hali mbaya sana. 
 
 Mheshimiwa Mwenyekiti, Serikali ya CCM imeshindwa kutumia jiografia nzuri ya nchi yetu 
kuinua uchumi wa nchi na kuliongezea Taifa mapato?  Kilimo ambacho kimsingi ndio sekta 
tegemeo kwa Watanzania walio wengi hakijasimamiwa ipasavyo na badala yake kumekuwa na 
kauli mbiu za kisiasa zaidi kuliko uhalisia kwa wakulima wenyewe.  Juhudi za kuboresha sekta ya 
kilimo kwa kauli mbiu ya Kilimo Kwanza bado haijitoshelezi kwani sekta hii inatozwa kodi nyingi na 
haitengewi fedha za kutosha.  Wastani wa uzalishaji hapa nchini kwa eka moja ni mdogo kuliko 
nchi nyingine zote za Kiafrika. 
 
 Mheshimiwa Mwenyekiti, Serikali yetu haina watendaji ambao ni wabunifu.  Hakuna 
ubunifu wa kuangalia ni mazao gani mapya ya kibiashara yanaweza yakakuzwa ikiwa ni pamoja 
na Michikichi, Mawese, Muarobaini na kadhalika, nchi yetu imekuwa tegemezi wa bidhaa hizo 
kutoka nchi za nje.  Mazao ya nishati mbadala ya Fueli ya Mimea (Petroli na Diesel) kama vile 
Miwa na Jatropha inastawi maeneo mengi.  Mazao hayo yana soko kubwa duniani na hasa 
Ulaya. Kuna fursa ya kuitumia vyema jiografia nzuri ya nchi yetu kukuza kilimo.  Wakulima 
wamekuwa wakilazimishwa kulima mazao yasiyokuwa na tija na hivyo kudidimizwa zaidi kwenye 
umaskini uliokithiri. Tanzania imekosa Sera sahihi ya kukuza kilimo na kuinua hali ya maisha ya 
Watanzania, zana za kilimo na pembejeo haziwafikii wakulima na hata zinapowafikia huwa 
zimechelewa na kufika nje ya wakati. 
 
 Mheshimiwa Mwenyekiti, katika miaka mitano ya Serikali ya Awamu ya Nne, matumizi ya 
mbolea yamekuwa ndoto na yamepungua mwaka hadi mwaka, ilielezwa kuwa sababu kubwa ni 
kupanda kwa bei yake na kutoweka mikopo kwa wakulima.  Hata mikopo ya kununulia mazao 
imekauka kabisa na kusababisha kuanguka kwa bei wanayolipwa wakulima na tena kwa 
utaratibu wa mkopo na kwa Mikoa ya Kusini maarufu kama ‘Stakabadhi Ghalani’  
 
 Mheshimiwa Mwenyekiti, pamoja kudaiwa kuwa kilimo kuwa ni Uti wa Mgongo wa Taifa 
letu, tangu tupate uhuru wa Taifa letu bajeti ya Kilimo ya kila mwaka haijawahi kuzidi asilimia nane 
(8%) ya bajeti yote ya Serikali.  Nchi yetu haina huduma bora kwa ajili ya kukuza kilimo cha kisasa.  

 



Mheshimiwa Mwenyekiti, napendekeza kwanza, Serikali ihakikishe taaluma ya 
Ubwana/Ubibi Shamba inarejeshewa hadhi yake.  Hii ina maana kuwa idadi ya wanafunzi 
wanaosomea taaluma hii iongezwe kwa kiasi kikubwa na wahitimu wote wa taaluma hii (wa 
zamani na wapya) wapewe umuhimu mkubwa.  Kila Bwana/Bibi Shamba na Maafisa Ugani, 
wapatiwe kila aina ya msaada ili waweze kuifanya kazi yao katika kiwango kinachotakiwa. 

 
 
 Mheshimiwa Mwenyekiti, pili, Serikali ianzishe Mfuko Rasmi wa Kulea na Kukuza Uzalishaji 
kwa Wakulima (Agricultural Incubator Fund), kwa ajili ya kilimo cha kibiashara.  Mfuko huo ambao 
utakuwa ni wa kudumu utalenga katika kuwasaidia wakulima nchini kote kuanzisha kilimo cha 
kibiashara kwa kuwapa uwezo wa kununulia matrekta, vifaa kwa ajili ya kilimo cha umwagiliaji, 
ujenzi wa maghala, pembejeo na kadhalika. 
 
 Mheshimiwa Mwenyekiti, tatu, vilevile Serikali ni muhimu sana kuboresha ushindani wa soko 
la mazao ya wakulima.  Ili kufanikisha hili, Serikali iwasaidie wakulima kuanzisha makampuni yao ya 
mauzo ya bidhaa zao nje ya nchi kwa kuwapatia utaalamu na ushauri wakati wote 
utakapohitajika.  Makampuni hayo yatawasaidia wakulima kuondokana na adha ya kulazimika 
kuuza bidhaa zao kwa Makampuni/Vyama vya Ushirika visivyojali maslahi ya wakulima. 
 
 Mheshimiwa Mwenyekiti, nne, Serikali isimamie kuhakikisha kuwa wakulima wote 
waliokopwa mazao yao na mpaka sasa hawajalipwa, wahusika hao wasimamiwe na Serikali 
kulipa madeni hayo haraka iwezekanavyo na atakayeshindwa kufanya hivyo kwa muda 
utakaowekwa wafikishwe Mahakamani na kutaifishwa mali zao ziwafidie wakulima hao. 
 
 Mheshimiwa Mwenyekiti, tano, Serikali ianzishe ruzuku maalum ili kulinda bei za mazao 
makubwa ya biashara kama vile Pamba, Kahawa, Tumbaku na Korosho yanayolimwa na 
wakulima wadogowadogo ili kuwakinga wakulima hao na hasara ya kuanguka kwa bei katika 
masoko ya nje.   
 
 Mheshimiwa Mwenyekiti, sita, Wizara hii imetengewa pesa ndogo sana hailingani kabisa 
na majukumu yake. Kama kweli tunataka maendeleo katika nchi hii hasa kwa kuinua sekta hii, ni 
lazima kuiongezea pesa za kutosha Wizara hii. 
 
 Mheshimiwa Mwenyekiti, katika hotuba ya Waziri, Waziri alisema kuwa Wizara kwa 
kushirikiana na Halmashauri za Wilaya za Mtwara Vijijini, Kibaha, Mbarali na Singida, itaanzisha na 
kuendeleza viwanda vinne vidogo vyenye uwezo wa kusindika tani 10 za Muhogo kwa siku, 
namwomba Mheshimiwa Waziri aongeze na Halmashauri ya Jiji la Tanga katika Mpango huo wa 
kuanzisha viwanda vidogo vya kusindika Muhogo, badala ya vinne viwe vitano kwa sababu 
zifuatazo:- 
 
 (1) Wilaya ya Tanga, Mkinga na Pangani ziko kandokando ya Bahari ya Hindi, 
ukiacha uvuvi ambao sasa hivi wananchi wanashindwa kabisa kuvua kwa masharti yaliyowekwa 
baharini, kitu pekee mbadala ni kilimo cha Muhogo. 
 
 (2) Wakazi wa maeneo haya wengi wao ni Kabila la Wadigo na zao lao kuu ni 
Muhogo, hivyo hulimwa kwa wingi sana kwenye Kata zote za Vijijini, Kata ya Kirare, Pongwe, 
Marungu, Pande, Mabokweni, Gombero, hivyo uanzishwaji wa kiwanda cha aina hiyo itakuwa ni 
faraja kubwa na mkombozi namba moja kwa wakazi wa maeneo hayo na jirani zao.  Kiwanda 
hicho kitaongeza sana kipato cha wakulima hao na wakazi wa Tanga kwa ujumla wake.  
 

Mheshimiwa Mwenyekiti, namwomba sana Mheshimiwa Waziri alizingatie hilo na kama 
litashindikana kwa bajeti hii, tafadhali Mheshimiwa Waziri kukitokea chance yoyote ile katika hili 
Tanga ipewe kipaumbele la si hivyo bajeti ijayo iwe mojawapo kati ya Halmashauri mtakazozipa 
kipaumbele.  Naomba Mheshimiwa katika majumuisho unipe kauli ya Serikali katika hili. 

 
Mheshimiwa Mwenyekiti, ahsante. 

 



 MHE. ALLY KESSY MOHAMED:  Mheshimiwa Mwenyekiti, tarehe 05/07/2011 Wizara ilipiga 
marufuku uuzaji wa mazao nchi jirani haswa Mahindi, wakati huohuo Wizara haijaanza kununua 
Mahindi haswa Wilaya ya Nkasi na wakulima hawana uwezo wa kuhifadhi maana hakuna 
mkulima mwenye store angalau ya kuhifadhi magunia 50 -100 na wakulima wa Jimbo langu kila 
siku wananipigia simu kuulizia lini Wizara itaanza kununua mazao? Pia vituo havitoshi kwa mfano 
toka Kata ya Mkwamba mpaka kituo cha karibu cha Namanyele ni Km.90 je, mkulima anaweza 
kupeleka Mahindi yake? Vituo viwekwe kila Makao Makuu ya Kata, sehemu zenye wakulima wa 
Mahindi ili mkulima anufaike na jasho lake. 
 

Mheshimiwa Mwenyekiti, kuna tabia mbaya za wafanyakazi wanaonunua Mahindi 
kwenye vituo katika Wilaya ya Nkasi. Mimi nimeshuhudia baadhi ya wafanyakazi kuanza kuuza 
Mahindi yao na huku Mkulima anasubiri mpaka siku saba bila kupima mahindi yake. Pia mizani 
hazitoshi na siyo nzuri, zinapunja wakulima wetu. Nashauri Wizara ilipe fidia kama itashindwa 
kununua Mahindi yao. 

 
Mheshimiwa Mwenyekiti, hivi Wizara haijui ifikapo Januari yaani miezi sita toka ipige 

marufuku, ni mwezi ambao tayari barabara za Vijijini hazipitiki na wakulima wanaanza kulima 
tangu mwezi wa Oktoba? Je, huyo mkulima atalimaje mazao wakati mazao ya msimu uliopita 
hajui wapi atayapeleka? Tangu mpaka ufungwe mahindi yameporomoka bei na kumdhalilisha 
mkulima, je, vijana wa Nkasi waje Dar es Salaam waanze kuuza maji au Jojo maana kilimo sasa 
imekuwa adhabu sana? Wizara badala ya kusaidia wakulima inawanyanyasa, sasa hiyo ni maisha 
bora kwa kila Mtanzania? Wananchi wa Nkasi asilimia kubwa ni wakulima na wengi ni wakulima 
wa Mahindi badala ya kuwatafutia masoko ya bei nzuri inakuwa kinyume kwa mfano Vocha 
imekuwa taabu na haisaidii wakulima bali imeneemesha baadhi ya Mawakala na baadhi ya 
wafanyakazi tu.  
 
  Mheshimiwa Mwenyekiti, pia Power tiller hazifanyi kazi, ni kama kuja kuchukua pesa zetu 
za kigeni, hazifanyi kazi yoyote, hazina ubora kabisa. 
 

Mheshimiwa Mwenyekiti, kuhusu Bonde la Mpunga la Kirando, Wizara haiko karibu sana 
kuwasaidia wakulima wa Mpunga katika Bonde hilo ambapo wananchi wa vijiji vya Mpata, 
Masoro, Katongoro, Kipili, Mandakerenge, Mtakuja, Itete na Kamwanda wanasumbuka kila 
mwaka, kuhusu kuziba Mto Lwafi lakini Wizara hailioni hilo.  Nimejaribu kumwandikia Naibu Waziri 
kuhusu wakulima hao maana maji ya Mto Lwafi ni muhimu sana kwa ajili ya kilimo cha Mpunga, 
hawana tegemeo lingine la kilimo cha Mpunga, kwa hiyo, Wizara ifikirie sana wakulima hao na 
itume wataalamu huko Kirando maana nimejaribu kupiga simu kwenye Kitengo cha Umwagiliaji 
Mbeya bila majibu ya kuridhisha.  Tafadhali sana hao ni wakulima wapatao elfu nne, waangalie 
kwa moyo wa huruma wako hoi kabisa. 
 
 MHE. MOSHI S. KAKOSO:  Mheshimiwa Mwenyekiti, naomba nichukue nafasi hii niweze 
kuchangia katika bajeti ya Wizara ya Kilimo, Chakula na Ushirika. 
 
 Mheshimiwa Mwenyekiti, awali, niipongeze Wizara kwa kuweza kusimamia vyema shughuli 
za Kilimo Kwanza. Niendelee kuipongeza Wizara kwa kuweza kudhamini Vyama vya Ushirika nchini 
ili viweze kukopesheka kwa vyombo vya fedha. 
 
 Mheshimiwa Mwenyekiti, nijikite katika suala la masoko, Serikali bado haijatafuta masoko 
ya kutosha kwani kuna mazao ambayo hayana soko kwa kukosa wanunuzi wa kutosha.  Mfano 
halisi ni kwa zao la Tumbaku ambalo kwa sasa soko lake sio zuri na kutishia kutokununuliwa kwa 
zao la Tumbaku.  Naiomba Serikali iongeze jitihada kubwa za kutafuta soko la zao la Tumbaku 
ambalo linategemewa sana katika Mikoa ipatayo tisa na Wilaya kumi na tisa (19).  Soko hili 
lisipopatikana Watanzania wapatao 100,000 ambao wanategemea zao hili watapoteza kazi 
zinazotegemewa na familia hiyo. 
 
 Mheshimiwa Mwenyekiti, mazao ya chakula, katika eneo hili kuna matatizo makubwa 
sana hasa kwa wakulima wanaozalisha mazao ya chakula kama Mahindi na Mpunga. Serikali 
haijaweka mpango mzuri wa kumsaidia mkulima huyo, wakulima wanazalisha kwa gharama 
kubwa sana lakini mazao hayo yanauzwa kwa bei ya chini sana ukilinganisha na gharama za 



uzalishaji.  Naiomba Serikali ifute amri ya kutouza mazao nje ya Tanzania kwani amri hii ikifutwa 
itawapa fursa wakulima wawe na soko zuri ambalo litawapa faida kubwa sana na kuwapa 
motisha kwa kuzalisha kwa kiwango kikubwa sana. 
 
 Mheshimiwa Mwenyekiti, suala la ruzuku ya pembejeo. Serikali iliandaa mpango mzuri 
sana wa kuwasaidia wakulima kwa nia njema sana, lakini sivyo ilivyo kwani huko ndiko kuna 
ubadhirifu mkubwa sana katika eneo hili.  Maafisa Kilimo na Mawakala wanashirikiana na Maafisa 
Watendaji wa Vijiji kuchakachua pembejeo ambazo zimetolewa kwa nia njema za kuwasaidia 
wakulima na badala yake pembejeo hizo zimekuwa zikiuzwa nje ya nchi hasa nchi jirani za Burundi 
na Rwanda. Naishauri Serikali itafute utaratibu mwingine utakaowasaidia wakulima ili waweze 
kupata pembejeo za ruzuku. 
 
 Mheshimiwa Mwenyekiti, kilimo cha matunda, Wilaya ya Mpanda ina matunda aina ya 
Maembe, mengi sana ambayo hayawanufaishi wakulima wa eneo hili, kwani matunda haya 
bado yanaoza bure bila kumnufaisha mkulima kwa sababu hayana soko.  Naiomba Serikali 
iangalie eneo hili ili liweze kuwasaidia wakulima. 
 Mheshimiwa Mwenyekiti, kilimo cha umwagiliaji. Eneo hili ni muhimu sana katika kilimo. Bila 
kilimo cha umwagiliaji hatutakuwa na mpango sahihi wa kuwasaidia wakulima katika nchi hii, 
kwani mabadiliko ya tabianchi yanatulazimu kuangalia eneo hili.  Naomba sana Serikali itekeleze 
mpango huu hasa katika Jimbo langu la Mpanda Vijijini kwa kuelekeza nguvu katika mabonde ya 
Mto Katuma, Bonde la Fume katika Kata ya Kapalamsenga na Bonde la Mto Mnyamasi katika 
Kata ya Mpandandogo. 
 
 Mheshimiwa Mwenyekiti, mwisho, niiombe Bodi ya Tumbaku iajiri Watumishi wa Kuteua 
Tumbaku kwani nchi hii ina upungufu wa wateuzi wapatao thelathini (30) ambao wanahitajika 
hivyo nasisitiza Wizara itoe tamko juu ya ajira ya hawa Wateuzi. 
 
 Mheshimiwa Mwenyekiti, nitaunga mkono hoja hii iwapo nitapata maelezo ya ziada ya 
mambo niliyoweza kuchangia. 
  
 MHE. AMINA N. MAKILLAGI:  Mheshimiwa Mwenyekiti, nakushukuru kwa kunipa nafasi ili 
niweze kutoa mchango wangu kuhusiana na hoja hii ya makadirio ya Mapato na Matumizi ya 
mwaka 2011/2012 kwa Wizara ya Kilimo, Chakula na Ushirika. 
 
 Mheshimiwa Mwenyekiti, nampongeza Waziri, Mheshimiwa Jumanne Maghembe, Naibu 
Waziri, Mheshimiwa Christopher Chiza, Katibu Mkuu, Naibu Katibu Mkuu na wale wote walioshiriki 
kutayarisha hoja hii iliyo mbele yetu. 
 
 Mheshimiwa Mwenyekiti, naunga mkono hoja hii kwa asilimia mia moja kwa sababu mimi 
ni Mjumbe wa Kamati ya Kilimo, Chakula na Ushirika.  Kwa hiyo, ni miongoni mwa wasimamizi wa 
Wizara hii. 
 
 Mheshimiwa Mwenyekiti, nianze kwa kuipongeza Serikali kwa dhamira yake ya dhati ya 
kutaka kilimo chetu kiwe chenye tija na kuandaa mpango maalum wa miaka mitano (5) 2011-
2015 utakaoimarisha kilimo ili kiwe chenye manufaa. 
 

Mheshimiwa Mwenyekiti, kwanza, ufinyu wa bajeti na mgawanyo wa bajeti. Kama kweli 
tumedhamiria kuimarisha kilimo ili kilete tija, naishauri Serikali ijitahidi kuongeza fedha katika sekta 
hii ya kilimo kwa sababu taarifa inaonyesha Bajeti ya Wizara ya Kilimo imekuwa ikiongezeka 
kidogokidogo sana tangu 2000 -2009 na 2011/2012. 

 
Mheshimiwa Mwenyekiti, Mikoa ambayo kuna tatizo la chakula kutokana na mazao 

kushambuliwa na wadudu, ndiyo pia iliyotengewa fedha kidogo Mikoa hiyo ni Mara, Kagera, 
Mwanza, Shinyanga na Pwani. Nashauri, Mkoa hii iongezewe fedha ili waweze kulima mazao ya 
chakula kwa kumwagilia kwa kutumia vyanzo vya maji.  Mfano Mara – Mto Ngono, Kagera – Mto 
Simiu na Rufiji – Rubada na Ziwa Victoria. 
 



Mheshimiwa Mwenyekiti, pili, kuhamasisha wananchi kushiriki katika kilimo. Pamoja na 
jitihada za Serikali za kutumia zana za kisasa za kilimo.  Bado kilimo chetu hakijawa kilimo cha 
kuwavutia vijana na wanawake. Naomba niishauri Serikali kama ifuatavyo:- 
 

(1) Serikali katika ngazi za Vijiji ziharakishe utaratibu wa kutenga maeneo kwa ajili ya 
vikundi vya vijana na wanawake. 

 
(2) Serikali iwawezeshe vikundi vya wanawake na vijana zana za kufanyia kazi. 
 
(3) Kila Serikali ya Kijiji itunge Sheria ndogondogo itakayowabana kila Kata kuwa na heka 

mbili za mazao ya chakula na heka mbili za mazao ya biashara. 
 

 Mheshimiwa Mwenyekiti, tatu, mbegu bora. Serikali iandae utaratibu wa kuwa na 
viwanda vya kuzalisha mbegu bora na mbolea hapa nchini na kuisambaza kwa wakulima 
mapema. 
 

Mheshimiwa Mwenyekiti, nne, mazao yanayoshambuliwa na wadadu. Mazao mengi 
yamekuwa yanashambuliwa na wadudu. Lilianza na zao la Muhogo hadi leo halijapata tiba kuna 
baadhi ya maeneo wameachana na zao hilo, zao la Minazi na sasa zao la Migomba. 

 
Mheshimiwa Mwenyekiti, hapa nitapenda kupata maelezo ya kina hivi wataalam wetu 

wako wapi? Wanafanya nini?  Hivi hii milipuko ya magonjwa haya ya mazao ni kwa sababu ya 
kuagiza mbegu kutoka nje au ni nini?  Nitamwomba Waziri wakati anahitimisha anipatie majibu ni 
hatua gani zinachukuliwa za kudhibiti mazao ya Mahindi na Mpunga yasipate magonjwa haya. 

 
Mheshimiwa Mwenyekiti, tano, kilimo cha Mibono Kabori kama zao la biashara. Katika 

baadhi ya maeneo hapa nchini, yenye mabonde na rutuba nzuri yaliyokuwa yanalima mazao ya 
chakula sasa yanalimwa Mibono Kabori. Naishauri Serikali ifanye utafiti wa kujua faida na hasara 
ya kilimo cha zao hilo katika maeneo yenye rutuba kama itaonekana lipo tatizo, zao hili lilimwe 
kwenye maeneo yenye ukame. 

 
Mheshimiwa Mwenyekiti, sita, Maafisa Ugani, naomba niipongeze Serikali kutenga fedha 

zitakazowezesha kuajiri Maafisa ugani. Nashauri Maafisa Ugani hawa wapelekwe hadi kwenye 
ngazi za Vijiji. Vilevile wananchi waelimishwe umuhimu wa Maafisa hao na kazi zao zieleweke 
bayana kwa wakulima ili wawatumie kikamilifu. 
 

Mheshimiwa Mwenyekiti, saba, kilimo cha umwagiliaji, naipongeza Serikali kwa kutambua 
kwamba mapinduzi ya kijani hayawezi kufikiwa kama kilimo chetu kitakuwa cha kutegemea 
mvua.  Naipongeza Serikali kwa kuandaa mpango wa miaka mitano ulioonyesha kuwa kilimo cha 
umwagiliaji kitakuwa ndio kipaumbele na kuongeza eneo la kilimo cha umwagiliaji hekta milioni 
moja na kujitosheleza kwa chakula asilimia 120%. Naishauri Serikali iongeze maeneo ya kilimo cha 
umwagiliaji katika maeneo yote yanayozungukwa na Mito na Maziwa. 
 

Mheshimiwa Mwenyekiti, nane, Watendaji na viongozi kuwajibika kusimamia kilimo. Kilimo 
chetu kimekuwa kikilegalega kutokana na usimamizi hafifu wa baadhi ya Viongozi wetu na 
Watendaji katika ngazi mbalimbali. Kilimo kimekuwa cha maneno zaidi kuliko kutenda kama Kilimo 
cha Kufa na Kupona, Siasa ni Kilimo, Nguvu Kazi.  Badala ya Viongozi, Watendaji wa Serikali 
kwenda Vijijini na kutoa mfano katika kilimo, muda mwingi unatumika kwa vikao na semina 
ambavyo vinafanyika katika Makao Makuu ya Wilaya au Mkoani. Naishauri Serikali iweke utaratibu 
mzuri wa kuwabana Watendaji na Viongozi wake ili wawajibike kikamilifu, ikiwa ni pamoja na 
kuwachukulia hatua wale wote wanaohujumu mpango wa kufikisha pembejeo kwa wananchi. 

 
Mheshimiwa Mwenyekiti, tisa, migogoro ya wakulima na wafugaji. Serikali ijitahidi kumaliza 

migogoro hii ya wakulima na wafugaji kwa kutenga ardhi ya kulishia mifugo na kilimo.  Vilevile 
wananchi wakulima wapate elimu ya ufugaji na waelekezwe kufuga na wafugaji wapewe elimu 
ya kilimo na waelekezwe kulima itasaidia kila kundi kutambua umuhimu wa kulima na kufuga na 
kuleta tija. Aidha, itungwe Sheria itakayombana mfugaji kuwa na mifugo anayoweza kuimudu bila 
kuhamahama. 



 
Mheshimiwa Mwenyekiti, kumi, utumiaji bora wa ardhi. Kumekuwepo na wimbi la wageni 

kuja nchini na kuchukua maeneo makubwa kwa ajili ya kilimo cha biashara. Badala ya kuuza 
ardhi au kukodisha kwa mkataba ni vyema kijiji husika kikaingia ubia na mwekezaji. 
 
 Mheshimiwa Mwenyekiti, naunga mkono hoja. 
 
 
 MHE. MUHAMMAD IBRAHIM SANYA:  Mheshimiwa Mwenyekiti, kuna wakati Serikali 
hupokea msaada wa chakula toka Japani na inasemekana mwaka huu wa 2011, Serikali yetu 
imepokea tani 17,000 za mchele kutoka Japan.  Mchele huo hugawiwa na kupewa Serikali ya 
Zanzibar jumla ya asilimia 10 (10%). Hivyo kuifanya Serikali ya Zanzibar kupata tani 1700, je, mgao 
huo tayari umeshapelekwa Zanzibar? Kama umepelekwa umekabidhiwa lini na umeuzwa kwa 
kampuni gani?  Naomba Waziri alitaarifu Bunge hili kuhusu kadhia hii. 
  
 Mheshimiwa Mwenyekiti, Serikali yetu inayo mikakati gani ya kutafuta mbegu nzuri za 
matunda isiyoharibika haraka ili yaweze kutafutiwa soko na kusafirishwa nje ya nchi? Kama kweli 
tunataka kutafuta na kuongeza thamani ya matunda yetu ambayo huharibika mapema yaani 
perishable, je, Wizara imejiandaaje kwa kutoa elimu katika maeneo ya wakulima wa matunda ili 
waweze kujiandaa kwa kushirikiana na SIDO katika suala zima la kuwa na viwanda vidogovidogo 
vya kuchuja na kutengeneza juice? 
 
 Mheshimiwa Mwenyekiti, je, Serikali itapeleka lini wataalamu wake kwenda kujifunza 
katika nchi za wenzetu namna ya kuyatunza matunda na kusafirishwa nje ya nchi kama vile 
wafanyavyo watu wa Indonesia, Phillipines, Iran, India na hata Pakistan ambao wanasafirisha nchi 
za Mashariki ya Kati ambao huhitaji mbogamboga na matunda kwa vile ardhi yao ni jangwa, 
lakini uwezo wa manunuzi ni mkubwa kutokana na utajiri wao unaotokana na mafuta.  
 

Mheshimiwa Mwenyekiti, kwa nini tusianzishe ukulima wa Vanilla ambalo kwa kiasi fulani 
linaweza kusaidia wakulima wa maeneo kama Bukoba hasa ukizingatia kuwa upande wa pili wa 
Bukoba yaani Uganda wapo baadhi ya wakulima wanaofaidika vyema na zao hili.  Vilevile 
Malagasi nao huzalisha zao hili ila tu hukumbwa na majanga ya kimaumbile kama vile vimbunga 
na mafuriko. 
 
 MHE. DKT. ABDALLAH O. KIGODA:  Mheshimiwa Mwenyekiti, naunga mkono hoja. 
 
 Mheshimiwa Mwenyekiti, ipo dhana inayojengeka hivi sasa katika anga za uchumi hapa 
nchini kuwa mchango mdogo wa kilimo katika pato la Taifa, ikilinganishwa na Sekta ya Huduma 
(Services); inatafsiriwa kuwa ni path ya uchumi kukua na kuendelea.  Hoja ni kuwa as the 
economy grows or develops, sekta ya kilimo uchangiaji wake unapitwa na sekta ya huduma.  Hili 
ni kweli lakini si kwa Tanzania hivi sasa.  Kilimo kilichoendelea (approximately) optimally ni lazima 
kujibu yafuatayo:- 
 

(i) Utoshelezaji wa mahitaji yote ya chakula nchini, food self sufficiency, bado kilimo 
chetu hakijafikia lengo hili. 

 
(ii) Kilimo kitoe malighafi kwa sekta ya viwanda. Hili nalo bado kwani hata eneo la “value 

addition” bado hatujalifikia kikamilifu. A lot needs to be done. 
 
(iii) Suala zima la maingiliano baina ya kilimo na sekta nyingine za kiuchumi, economic 

linkages. 
 

Mheshimiwa Mwenyekiti, angalizo hili ni muhimu ili kuondoa hisia zozote za “relaxation” 
kwamba kuendelea kwa sekta nyingine dhidi ya kilimo nchini kwetu hivi sasa “is a sign of 
development” hapana! Tuendelee kukiendeleza kilimo kitosheleze maeneo tajwa hapo juu. Tatizo 
la urasimu, kutokutoa maamuzi yanaweza kukwaza sekta ya uchumi hasa wa kilimo. Ipo haja ya 
kuweka “purposeful incentives” za kukuza uwekezaji katika sekta ya kilimo pamoja na kuendeleza 
“related infrastructural support” katika sekta ya kilimo. 



 
 
Mheshimiwa Mwenyekiti, naunga mkono hoja. 
 
MHE. ANASTAZIA J. WAMBURA:  Mheshimiwa Mwenyekiti, naipongeza Serikali kwa nguvu 

zote, kwa juhudi zake katika kuendeleza kilimo kwa programu mbalimbali pia kupitia Kilimo 
Kwanza. 

 
Mheshimiwa Mwenyekiti, kubwa nililonalo ni kuiomba Serikali ijikite katika kuwawezesha 

wakulima kuendesha kilimo chenye tija ndipo tutakapoweza kuinua uchumi na kuwa na 
maendeleo endelevu.  Mfano mzuri ni mafanikio ya Stakabadhi Ghalani kwa upande wa zao la 
Korosho. 

 
Mheshimiwa Mwenyekiti, napenda kuchukua nafasi hii kuipongeza Serikali ya Mkoa wa 

Mtwara kwa ubunifu wa kuwachangisha wananchi fedha kwa kila kilo ya Korosho na kupata kiasi 
cha shilingi bilioni tano.  Kati ya fedha hizo, kiasi cha zaidi ya shilingi laki sita zimetengeneza 
madawati 12,000 na kupunguza uhaba wa madawati 40,000 na sasa uhaba ni 28,000 kwa Mkoa 
mzima.  Zaidi ya shilingi bilioni nne zinakwenda kujenga maghala madogo na makubwa ili 
kupunguza gharama za kulipia ushuru wa maghala kwa watu binafsi.  Maghala haya pia 
yatatumika kuhifadhi mazao mengine, lakini hata hivyo hali ya bei ya Korosho ikiendelea kuwa 
nzuri kwa baadaye fedha hizi zinazochangwa zitaendelea kuboresha huduma nyingine za jamii na 
hivyo kukuza uchumi na kuleta maendeleo zaidi. 

 
Mheshimiwa Mwenyekiti, kwa sasa kuna kilio kikubwa juu ya upatikanaji wa dawa ya 

kupulizia korosho Mkoani Mtwara aina ya Sulphur na hata ikipatikana gharama ni kubwa sana kwa 
sababu Wakala ni mmoja tu. Zipo zile za maji lakini kuna tatizo la maji Vijijini hivyo wakulima 
hawaipendi.  Serikali iliangalie suala hili kwa makini mwaka huu na miaka ijayo ili uzalishaji Korosho 
usipungue.  

 
Mheshimiwa Mwenyekiti, naunga mkono hoja. 
 
MHE. PEREIRA AME SILIMA:  Mheshimiwa Mwenyekiti, naomba nikushukuru kwa kunipa 

nafasi hii ya kuchangia bajeti hii ya Kilimo na Ushirika.  Aidha, napenda kuwapongeza Waziri na 
Wasaidizi wake kwa kuandaa hotuba hii nzuri. 

 
Mheshimiwa Mwenyekiti, pamoja na pongezi hizo, naomba nitoe msisitizo kwenye 

maeneo yafuatayo:- 
 

Mheshimiwa Mwenyekiti, kwanza, matumizi ya maji katika kilimo. Kumekuwa na dalili na 
ushahidi wa kutosha kwamba kilimo cha kutegemea mvua kimefikia kikomo cha kutusaidia tena.  
Aidha, kwa sababu asilimia kubwa (74%) ya Watanzania ni wakulima ni dhahiri kwamba juhudi 
zetu za kutumia kilimo kuondoa umaskini zitapata changamoto zaidi. 

 
 Mheshimiwa Mwenyekiti, ukweli huo unatulazimisha kutumia njia mbadala katika kunusuru 

uzalishaji wa chakula na mazao ya biashara.  Wazo la kutumia maji (irrigation), naomba lipewe 
kipaumbele na utekelezaji wake uwe wa vitendo na hivi sasa.  Matumizi ya Drip Irrigation hasa 
kwenye maeneo yenye mvua chache yatasaidia. 

 
 Mheshimiwa Mwenyekiti, pili, value addition. Mafanikio ya Kilimo Kwanza utaleta tija tu 

kwa jamii ya Watanzania na Taifa iwapo hamasa ya wakulima ya kuzidisha uzalishaji itaungwa 
mkono na miundombinu ya uongezaji wa thamani.  Nasema hivi nikijua kwamba kama hili 
halitofanyika, wakulima watavunjika moyo baada ya kuzalisha zaidi na mazao hayo kukosa soko, 
kununuliwa kwa bei ndogo na hata kutonunuliwa kabisa.  Nashauri na kutanabaisha kwamba 
uongezaji wa thamani ni lazima upewe nafasi sambamba na huduza za ugani, pembejeo na 
matumizi ya maji. 

 
 Mheshimiwa Mwenyekiti, tatu, migogoro ya kilimo na ufugaji. Tanzania imekabiliwa na 

migogoro isiyo na tija kati ya wakulima na wafugaji.  Jambo hili linasababisha vifo vya wananchi 



na kuleta uhusiano usiokubalika. Nashauri kwamba jitihada zizidishwe ili kulimaliza tatizo hili ili kurudi 
kwenye asili ya mategemeano kati ya pande hizi mbili ambazo zikielewana ni tija ya kilimo na 
mifugo (win- win). Mbinu za kitaalam na kisiasa ndio nyenzo kuu ya kupata ufumbuzi wa tatizo hili. 

 
 Mheshimiwa Mwenyekiti, nne, maradhi ya mimea, katika siku za hivi karibuni, kilimo cha 

Tanzania kimekumbwa na tatizo la maradhi/wadudu ambao wanashusha uzalishaji wa mazao 
kadhaa ya kilimo cha biashara na chakula.  Hivi sasa karibu mazao yote ikiwemo Mpunga, 
Mahindi, Migomba, Mihogo n.k. yamekumbwa na changamoto za maradhi na wadudu.  Athari ya 
tatizo hili ni kubwa ingawa ukubwa wake umesababishwa pamoja na mambo mengine na 
kutosimamia vizuri Sheria za Karantini za Mimea. Nashauri kufanywe utafiti wa haraka ili kupata 
ufumbuzi wa changamoto hizi ili kilimo kiwe na tija ya kutosha.  Pamoja na hilo, nashauri 
kuongezwa maradufu kwa jitihada za ukaguzi wa mimea mipakani na kuachwa kwa ruhusa holela 
za ‘planting stock’ au udongo kutoka nje. 

 
 Mheshimiwa Mwenyekiti, tatizo la maradhi pia linaikumba sekta ya mifugo, naomba nalo 

lifuatiliwe kwa makini. 
 
 MHE. GAUDENCE C. KAYOMBO:  Mheshimiwa Mwenyekiti, napenda kuzungumzia kwanza, 

malipo ya wakulima wanaokidai Chama cha Ushirika – MBICU, ya Shs.400,000,000/=.  Hii ni ahadi 
ya Serikali ya Awamu ya Tatu, Waziri Mkuu Mheshimiwa Pinda na ahadi ya Mheshimiwa Rais wakati 
wa kampeni Mbinga mwaka 2010, ni kwa nini kuna kigugumizi? 

 
 Mheshimiwa Mwenyekiti, pili, uanzishwaji wa Ushirika wa MBIFACU. Aliyekuwa Waziri wa 

Kilimo, Chakula na Ushirika Mheshimiwa Wasira aliahidi Madiwani wa Mbinga kwenye kikao rasmi 
kwamba MBIFACU itafufuliwa na atapeleka wataalamu toka Wizarani kama GM na mtu wa fedha 
ili kusimamia, mpaka sasa suala hili halijafanyika.  Ni kwa nini mpaka sasa Ushirika huu 
haujafufuliwa kama Waziri alivyoahidi na kama Ilani ya CCM inavyosema? 

 
 Mheshimiwa Mwenyekiti, tatu, kupimwa mashamba ya Kahawa na kuandikisha wakulima 

hao.  Hii ni kutokana na Sheria ya Kahawa ya mwaka 2002 pamoja na kulisemea jambo hili kwa 
miaka mitano bado sijaona dalili yoyote ya kutekelezwa ambalo lingesaidia wakulima maana 
wangekopesheka. 

 
 Mheshimiwa Mwenyekiti, nne, ugonjwa wa Kahawa. Ugonjwa huu umedumu kwa muda 

mrefu sasa Mbinga. Si vyema ikaachiwa Halmashauri peke yake. Naomba litangazwe ni janga la 
Mkoa na wataalamu wapige kambi kuhakikisha madawa yatatumika ipasavyo. 

 
 Mheshimiwa Mwenyekiti, tano, pembejeo, naomba kwanza pembejeo zipelekwe sasa 

(mapema) lakini pia wakulima wa Kahawa wapewe ruzuku ya mbolea na madawa.  Mfuko wa 
Pembejeo ni chombo kizuri sana lakini sasa unakabiliwa na tatizo la fedha.  Mfuko huu upewe 
fedha nyingi zaidi ili usaidie wakulima. 

 
 Mheshimiwa Mwenyekiti, sita, TIB, masharti ya TIB bado ni ya kibiashara sana na hivyo 

hawana tofauti na Benki za Biashara ukiacha riba ambayo ni kweli ndogo na safi. Ni vyema TIB 
ikawa tofauti ili wakopaji wawe wengi zaidi. 

 
 Mheshimiwa Mwenyekiti, saba, watumishi, katika Halmashauri ya Mbinga, Afisa Kilimo wa 

Wilaya ndiyo huyohuyo wa Mifugo na Vijijini ni hivyohivyo.  Utaratibu huu hauna tija sana maana 
kifedha kila Wizara ina miradi yake na fedha zake lakini katika Kata inachanganywa na hivyo 
kuleta shida sana. 

 
 Mheshimiwa Mwenyekiti, nawasilisha. 

 
MHE. NYAMBARI C. M. NYANGWINE:  Mheshimiwa Mwenyekiti, pongezi za dhati kwa 

Mheshimiwa Profesa Jumanne Abdallah Maghembe (Mb), Waziri wa Kilimo, Chakula na Ushirika 
pamoja na Naibu Waziri wake, Mheshimiwa Eng. Christopher Kajoro Chiza (Mb), kwa kuwasilisha 
bajeti ya Wizara husika kwa makini.  Pia shukrani za dhati ziwaendee Watendaji Wakuu wa Wizara 
akiwepo Katibu Mkuu kwa kuandaa bajeti vizuri. 



 
Mheshimiwa Mwenyekiti, binafsi mchango wangu utajikita katika vipengele vifuatavyo:- 
 
Mheshimiwa Mwenyekiti, kwanza ni Sera ya Kilimo Kwanza. Suala hili halina budi kutiliwa 

mkazo ili kuweza kuinua kilimo hapa nchini Tanzania.  Wakulima wawezeshwe kupata mikopo ya 
masharti nafuu ili waweze kulima mazao ya chakula na biashara kwa lengo la kupiga vita njaa na 
vilevile kujipatia kipato kutokana na jasho lao.  Sera hii yahitaji uangalizi na usimamizi wa karibu 
sana.  Serikali itafanikisha hilo ikiwa itaajiri Mabwana Shamba wa kutosha ngazi ya Kijiji, Kata, 
Tarafa hadi Wilaya na hao Mabwana/Mabibi Shamba wawajibike ipasavyo kwa kutoa ushauri 
pale panapohitajika. 

 
Mheshimiwa Mwenyekiti, pili ni wizi wa vocha. Ni dhahiri kuwa Serikali ilikuwa na nia njema 

ya kugawa vocha kwa wakulima kupitia kwa Watendaji wa Vijiji lakini suala hili limegeuka kuwa 
usaliti na uhuni kwa baadhi ya maeneo.  Mathalani katika Wilaya yangu ya Tarime baadhi ya 
Watendaji wa Vijiji walijihusisha sana na wizi wa vocha hizo. Hali hii ilisababisha wakulima wa 
Tarime kuambulia patupu kutokana na zoezi hili.  Naishauri Serikali ifuatilie suala hili kwa makini ili 
iweze kuwachukuliai hatua kali wale wote waliohusika kwa wizi wa vocha hizo. 

 
Mheshimiwa Mwenyekiti, tatu ni njaa Tarime. Inasikitisha sana Waziri alipotoa Kauli ya 

Serikali juu ya hali ya chakula nchini mbele ya Bunge lako Tukufu na kuacha kuitaja Wilaya ya 
Tarime miongoni mwa Wilaya zilizoathiriwa na suala la njaa hapa nchini Tanzania.  Namshauri 
Waziri afanye utafiti wa kina na apeleke chakula cha msaada Tarime haraka iwezekanavyo.  Ikiwa 
Mkuu wa Wilaya pamoja na Mkurugenzi walitoa taarifa ya uongo kuhusu suala la njaa Tarime, 
naomba Mheshimiwa Waziri afanye utafiti mwenyewe atagundua kuwa karibu Vijiji vyote Wilayani 
Tarime vimeathiriwa sana na balaa la njaa. Hakuna mjadala, tunahitaji haraka chakula cha 
msaada. 

 
Mheshimiwa Mwenyekiti, nne ni suala la Kilimo cha Umwagiliaji Wilayani Tarime. Wilaya ya 

Tarime ni miongoni mwa Wilaya zenye rutuba nzuri hapa nchini. Tatizo kubwa linaloikabili Wilaya hii 
ni ukosefu wa mvua ya kutosha. Tatizo hili limeathiri kwa kisasi kikubwa ustawi wa kilimo Wilayani 
Tarime.  Hivyo naishauri Serikali ihakikishe kuwa inasaidia kuchimba Malambo na Mabwawa kwa 
ajili ya kumwagilia baadhi ya mazao kama vile Migomba pale ukame unapoikabili Wilaya hii ya 
Tarime.  Malambo na Mabwawa hayo yatasaidia sana wananchi wa Tarime hasa wale 
wanaolima na kuzalisha mazao ya Migomba na kadhalika. Pia naishauri Serikali iangalie namna ya 
kulishughulikia suala hilo kwa baadhi ya maeneo ambayo yanazungukwa na Mito, Maziwa na 
hata Bahari. 

 
Mheshimiwa Mwenyekiti, tano ni suala la Ushirika Wilayani Tarime. Ili kupunguza wizi wa 

mazao ya wakulima, naishauri Serikali ihakikishe kuwa inarejesha Vyama vya Ushirika katika ngazi 
ya Wilaya.  Hali hii itasaidia sana kumpatia mkulima kipato cha kuridhisha kinachotokana na 
nguvu za jasho lake.  Kwa mantiki hiyo, naishauri Serikali ifanye kila linalowezekana ili irejeshe 
Vyama vya Ushirika kwa malengo ya kumtetea mkulima.  Zoezi hili liende sambamba na 
uanzishwaji wa Chama cha Ushirika Wilayani Tarime ili kupunguza adha wanayoipata wakulima 
pindi wanapotaka kuuza mazao yao. Tukiamua tunaweza, sasa Tuamue! 

 
Mheshimiwa Mwenyekiti, sita ni tatizo la mazao ya chakula Wilayani Tarime. Kutokana na 

tatizo la ukame pamoja na magonjwa ya baadhi ya mimea, Wilaya ya Tarime mara kwa mara 
imekuwa ikikabiliwa na tatizo la mazao ya chakula kunyauka.  Pia baadhi ya mazao huweza 
kushambuliwa na magonjwa au wadudu.  Suluhisho la tatizo hili, naishauri Serikali ihakikishe kuwa 
inatuletea wataalamu wengi wa sekta ya kilimo katika Wilaya yetu ya Tarime. Naomba 
Mheshimiwa Waziri alizingatie suala hili ili kuondoa tatizo la njaa katika Wilaya yetu ya Tarime. Pia 
wataalam hao watasaidia kuokoa nguvu za wakulima zisipotee bure kwani kulima, kutayarisha 
mashamba, kupanda, kupalilia na hatimaye mazao yananyauka na mkulima asiambulie 
chochote inakera na kuvunja moyo wakulima. 

 
Mheshimiwa Mwenyekiti, saba ni kilimo cha mazao ya biashara Wilayani Tarime. Kilimo 

cha mazao ya biashara katika Wilaya ya Tarime kitakuwa ni mkombozi halisi kwa mkazi wa Tarime. 
Mazao yanayostawi katika eneo hili ni pamoja na Kahawa, Tumbaku, Mawese pamoja na Chai. 



Mazao haya yakitiliwa mkazo, kwa kiasi kikubwa yatasaidia sana kukuza kipato cha mkulima. 
Hivyo naishauri Serikali isaidie sana kuanzisha kilimo cha mazao ya biashara yaliyotajwa hapo juu 
Wilayani Tarime kwa lengo la kuwasaidia wakulima. 

 
Mheshimiwa Mwenyekiti, nane, uanzishwaji wa viwanda vya mazao Wilayani Tarime. 

Naiomba Serikali yetu ya Chama cha Mapinduzi ihakikishe kuwa inaisaidia sana Wilaya ya Tarime 
kuanzisha baadhi ya viwanda kwa ajili ya mazao wanayoyalima.  Kwa mfano kutokana na 
kupatikana kwa wingi zao la Ndizi, tunaweza kuanzisha Kiwanda cha Mvinyo pale Nyamwigura. 
Kutokana na kulimwa kwa wingi sana zao la Kahawa, tunaweza kuanzisha Kiwanda cha Kahawa 
kule Muriba.  Hali kadhalika tunaweza kuanzisha Kiwanda cha Chai kule Kebweye, Kiwanda cha 
Kusindika Tumbaku kule Nyabisaga na kadhalika. Hali hii itasaidia sana kukuza kipato kwa 
wananchi wa Tarime. 

 
Mheshimiwa Mwenyekiti, nasisitiza suala la njaa Wilayani Tarime si la kupuuza. 
 
Mheshimiwa Mwenyekiti, naunga mkono hoja. 

 
MHE. HAMADA ALI HAMAD:  Mheshimiwa Mwenyekiti, Wizara hii kama ikiwajibika 

sawasawa, basi nchi yetu inaweza ikajiona imepiga hatua kubwa ya kimaendeleo. Ni Wizara 
ambayo inaajiri watu wengi, wasomi na wasio wasomi lakini pia, Wizara ina mambo ya msingi 
ambayo lazima wawe kila wakati wanajiuliza. 

 
Mheshimiwa Mwenyekiti, tunapofikiria kumhamasisha mkulima kufanya jitihada ya 

kuzalisha zaidi, tusiwe tunaishia hapo tu lakini pia Wizara ijiulize, ni vipi itaweza kuwatafutia soko 
wakulima wetu ili waweze kufaidika na kazi yao ya kilimo.  Tumeona pia katika maeneo 
mbalimbali kwamba wakulima wetu wana hali duni sana ilhali wanazalisha mazao mengi ya 
chakula, jambo ambalo linasababishwa na ama ukosefu wa soko au mkulima baada ya mavuno 
kukosa uwezo wa kulifikia soko, Hivyo basi ni vyema sana baada ya kazi kubwa ya kulima na 
kuvuna soko likasogezwa aliko mkulima, hii itampa moyo sana mkulima wetu. 

 
Mheshimiwa Mwenyekiti, katika kilimo cha matunda, Tanzania tunazalisha matunda mengi 

na ya namna mbalimbali, hivyo basi ni vyema sana Wizara ifanye jitihada ya makusudi kuona 
kwamba matunda haya yanayolimwa nchini kwetu yaweze kusaidia (kuliwa na Watanzania) kwa 
kipindi chote cha mwaka na isiwe kama ilivyo hivi sasa kwamba msimu wa matunda husika mfano 
(Maembe) unapoisha tu juu ya Miembe na tunda hilo nalo linakuwa limeshatoweka na tusubiri 
mwakani. Tunapoteza matunda mengi ambayo yangeweza kumsaidia hata mlaji katika kipindi 
chote cha mwaka kama Wizara ingeanzisha utaratibu wa kuanzisha viwanda vya kusindika 
matunda, kwani matunda mengi yanaoza mashambani na kwenye masoko kutokana na 
mrundikano na kukosa soko. 

 
 
Mheshimiwa Mwenyekiti, hivi sasa nchi yetu imekumbwa na janga la “Funza wa 

Matunda”. Jambo hili linadhoofisha sana jitihada za wakulima. Naiomba Serikali, pamoja na 
kwamba wameanzisha utaratibu wa kutokomeza Funza hawa wanaoharibu matunda, lakini 
jitihada zaidi inahitajika kwani bado tatizo la Funza hawa linaendelea kuathiri matunda 
mbalimbali, tukifanikiwa kutokomeza Funza huyu, basi uwezekano wa kusafirisha matunda yetu nje 
ni mkubwa sana. 

 
Mheshimiwa Mwenyekiti, naomba kuwasilisha, ahsante. 
 
MHE. DKT. WILLIAM A. MGIMWA:  Mheshimiwa Mwenyekiti, kwanza, nachukua fursa hii 

kukupongeza wewe binafsi na Naibu Waziri kwa kazi yenu nzuri mnayofanya katika Wizara.  
Naomba kuchangia kama ifuatavyo:- 

 
Mheshimiwa Mwenyekiti, kwanza, kilimo cha umwagiliaji. Ni kweli kwamba sasa lazima 

kupanua na kuboresha upatikanaji wa mazao ya chakula na biashara kwa kutumia Skimu za 
Umwagiliaji.  Hata hivyo, nashauri mambo yafuatayo kwanza yafanyiwe kazi kikamilifu. 

 



(a) Utafiti wa vyanzo vya maji ya kutosheleza shughuli za Skimu za Umwagiliaji 
vibainishwe katika Mkoa, Wilaya na Kata. 

 
(b) Baada ya kubainisha vyanzo vya kuaminika tathmini zifanyike za systems (mifumo) 

bora ya umwagiliaji kwa kila chanzo kilichobainika. 
 
(c) Serikali iandae list ya vifaa au nyenzo (equipments) za aina zote za kilimo cha 

umwagiliaji na kuombea msamaha wa Import Duty ili kuhamasisha uzalishaji nchini. 
 
(d) Mikopo ya kilimo. Napendekeza kuwe na Special Scheme (Mipango Maalum) kati 

ya Serikali na mabenki ambao utapunguza Corporate Tax kwa Benki itakayohiari kukopesha kilimo 
Vijijini. 
 

Mheshimiwa Mwenyekiti, pili ni mbolea ya ruzuku. Kumetokea malalamiko mengi nchini 
kuhusiana na utaratibu wa mbolea na mbegu za ruzuku. Sehemu nyingi imebainika kwamba 
Watendaji wa Vijiji pamoja na Wajumbe wa Kamati ya pembejeo walihujumu utaratibu na 
kusababisha malalamiko mengi sehemu nyingi nchini. Pembejeo zililenga watu wachache 
kinyume na uwingi wa kaya zilizopo kijijini, bei ilikuwa juu mno na Mawakala sehemu nyingine 
waliorodhesha majina fake na hivyo kuzidi kupunguza idadi ya wanufaika wa pembejeo hizo.  
Pembejeo zilizobaki kutokana na majina fake ziliuzwa kwa wafanyabiashara ambao haifahamiki 
vizuri waliuza wapi. Serikali iboreshe mfumo huu ili wananchi wanufaike. 
 

MHE. FATUMA A. MIKIDADI:  Mheshimiwa Mwenyekiti, naunga mkono hoja kwa 100/100. 
 
Mheshimiwa Mwenyekiti, Mkoa wa Lindi na Mtwara tunaomba pembejeo za Korosho aina 

ya Sulphur zifike kwa wakati mwezi Mei. Kila mwaka huwa zinachelewa hivyo hazifanyi kazi 
iliyokusudiwa vilevile huwa hazitoshi kwa wananchi wote.  Tajiri anayeleta pembejeo hizo 
hulalamika kuwa hapewi fedha zake hivyo kuchelewesha kuleta Sulphur na kitendo cha kutoleta 
pembejeo kwa wakati na pungufu, imewafanya wakulima wa Korosho mwaka huu kutozalisha za 
kutosha. Serikali ieleze kwa nini pembejeo haikutosha na haikuja kwa wakati katika Mikoa ya Lindi 
na Mtwara. 

 
Mheshimiwa Mwenyekiti, tunataka Mradi wa SACGOT Lindi na Mtwara upelekwe, kwani 

umebeba jina zito la Southern (Kusini) wakati Kusini tumeachwa.  Lindi na Mtwara tuna Mabonde 
makubwa ya kutosha umwagiliaji.  Tusaidiwe tafadhali, hatuna viwanda, tegemeo letu ni kilimo tu.  
Tusaidieni tafadhali.   

 
Mheshimiwa Mwenyekiti, mwisho naunga mkono hoja. 
MHE. CAPT. JOHN D. KOMBA:  Mheshimiwa Mwenyekiti, pongezi kwa Waziri na Naibu Waziri 

kwa kazi njema wanayoifanya. 
 
Mheshimiwa Mwenyekiti, Chama cha Ushirika MBICU kiko chini ya Mufilisi.  Wakulima 

wanadai shilingi milioni 400.  Rais aliahidi watalipwa, hadi leo hii hawajalipwa, ni kero kubwa. 
 
Mheshimiwa Mwenyekiti, kilimo cha umwagiliaji maji hadi leo mambo hayaendi.  Sehemu 

zingine kuna vibanio tu ambavyo vingine kwa kukosa matunzo vimeharibika. 
 
Mheshimiwa Mwenyekiti, Serikali imezuia wakulima wasiuze Mahindi nje lakini Serikali 

inanunua Mahindi na kuuza nje, je, huu si unyanyasaji kwa wakulima ambao nao kama wangeuza 
nje wangepata tija zaidi? 

 
Mheshimiwa Mwenyekiti, naunga mkono hoja. 
 
MHE. MCH. LUCKSON N. MWANJALE:  Mheshimiwa Mwenyekiti, naomba kwanza nianze 

kwa kumshukuru Mwenyezi Mungu, Mwingi wa Rehema kwa kunipa uzima na kuniwezesha 
kuwepo katika Bunge hili. 

 



Mheshimiwa Mwenyekiti, nikushukuru wewe binafsi kwa kunipatia nafasi hii ya kuchangia 
hoja ya Wizara ya Kilimo na Chakula.  Aidha naunga mkono hoja kwa asilimia mia moja. 

 
Mheshimiwa Mwenyekiti, naomba pia nimpongeze Waziri wa Kilimo na Chakula, 

Mheshimiwa Profesa Maghembe, Naibu wake, Mheshimiwa Engineer Chiza, Katibu Mkuu na 
Wataalam wa Wizara ya Kilimo na Chakula.  Kazi yao nzuri imejidhihirisha katika Taifa kujizalishia 
chakula kwa wingi hususani Mikoa ya Nyanda za Juu Kusini na kwingineko. 

 
Mheshimiwa Mwenyekiti, suala kubwa ambalo limenivuta ili niweze kuchangia hoja hii ya 

Wizara ya Kilimo na Chakula ni kuhusu ujazo wa mazao unaoitwa Lumbesa unaofanywa na 
wafanyabiashara wasiokuwa na huruma. Mwaka juzi na mwaka jana Serikali ilijaribu kutoa 
maagizo yake kuhusu kudhibiti ujazo huo lakini agizo hilo halikuwa na nguvu na kazi ya kuweka 
Lumbesa iliendela kwa mazao aina mbalimbali.  Wakulima wengi wameendelea kulalamika. 
Nimeandika barua kwa niaba ya wananchi wa Mbeya Vijijini kwa Waziri wa Kilimo na Chakula 
nikitegemea huu ndio utakuwa wakati muafaka na kutoa tamko la kudhibiti ujazo wa Lumbesa 
katika maeneo yote nchini. Naomba Waziri atoe tamko kuhusu ujazo huu wa Lumbesa. 

 
Mheshimiwa Mwenyekiti, baada ya kusema hayo, naunga mkono hoja. 
 
MHE. VICTOR K. MWAMBALASWA:  Mheshimiwa Mwenyekiti, suala la kwanza, vyombo vya 

habari vimetoa taarifa kuwa Waziri wa Kilimo ameruhusu nchi jirani kuja Tanzania kununua 
chakula.  Naiomba sana Serikali kama kweli imeruhusu basi wakulima ndio wauze chakula kwa 
wafanyabiashara wa nchi jirani ili kama kuna faida basi wapate wakulima, siyo Serikali. 

 
Mheshimiwa Mwenyekiti, pili, ruzuku ya pembejeo, naipongeza sana Serikali kwa kutoa 

ruzuku ya pembejeo kwa mazao ya chakula.  Jambo hili ni zuri sana lakini utaratibu wa kutoa hizo 
vocha za pembejeo bado ni tatizo.  Msimu huu Serikali imetumia Mawakala na Watendaji wa Kata 
na Vijiji.  Yapo maeneo ambayo Mawakala wamekula njama na Watendaji na kuuza vocha hizi.  
Naiomba Wizara iandae utaratibu ambao utaziba mianya yote ya upotevu wa vocha hizi kabla 
hazijawafikia wakulima.  Pia kuna wakulima ambao wanauza vocha kwa bei nusu. Hawa wapewe 
elimu ya kuwa vocha ni kwa faida yao. 

 
Mheshimiwa Mwenyekiti, Serikali imetoa ruzuku kwa mazao ya chakula na pia imetoa 

ruzuku ya pembejeo kwenye zao la Pamba.  Serikali haioni kuwa sasa ni wakati mzuri kutoa ruzuku 
kwa zao la Tumbaku maana hili ni zao linaloingiza fedha za kigeni nyingi sana. 

 
Mheshimiwa Mwenyekiti, naunga mkono hoja. 
 
MHE. SYLVESTER M. KASULUMBAYI:  Mheshimiwa Mwenyekiti, katika kuendelea kuutekeleza 

Mpango Kabambe wa Taifa wa Umwagiliaji (National Irrigation Master Plan) wa mwaka 2002, 
Wilaya ya Maswa iliweza kuwahamasisha wakazi wa Wilaya hiyo waanzishe Kilimo cha Umwagiliaji 
katika mwaka 2008/2009, kutokana na wakazi hao kuvutwa na mpango huo. Wakazi wa Kata ya 
Ipililo walianzisha kazi kabambe ya kuchimba Mtaro kutoka Mto Simiyu wenye urefu wa Km.16.5 
uliosambazwa katika mashamba mbalimbali ya wakazi hao, kazi hiyo ilikuwa ngumu sana ya 
kuchimba mbuga na aina zingine za udongo katika eneo hilo. Sambamba na kazi hiyo ya 
kuchimba mtaro, wakazi hao pia walikusanya mawe ya kuujengea mtaro huo zaidi ya tripu 600 za 
mawe.  Hata hivyo pamoja na kazi nzuri hiyo kufanywa na wakazi hao, Serikali pamoja na 
kuwaahidi kuwaunga mkono, Serikali iliamua kukaa kimya kama hapakuwa na kazi muhimu 
iliyofanywa na wakazi hapo Kata ya Ipililo. 

 
Mheshimiwa Mwenyekiti, hali hiyo ya Serikali kushindwa kuwaunga mkono, mtaro huo 

uliochimbwa kwa nguvu za wananchi ulibomoka kutokana na mvua zilizonyesha mwaka 
2008/2009 hali iliyowaumiza sana wakazi hao kutokana na nguvu zao kupotea bure. Je, kwa sasa 
Serikali inatoa kauli ipi kuhusu kuwaunga mkono wakulima hao walioamua kuiunga mkono Serikali 
yao kuhusu mpango wake kabambe wa Taifa wa Umwagiliaji? Naomba kupitia kikao hiki cha 
Bajeti Serikali inipatie maelezo juu ya kauli zake. 

 
Mheshimiwa Mwenyekiti, naomba kuwasilisha. 



 
 
MHE. DKT. MARY M. NAGU:  Mheshimiwa Mwenyekiti, nampongeza Waziri na Naibu Waziri, 

Katibu Mkuu pamoja na Watendaji wote wa Wizara ya Kilimo na Chakula. 
 
Mheshimiwa Mwenyekiti, kwa miaka mitatu mfululizo, nimekuwa nakumbushia Wilaya ya 

Hanang kuwa ni chanzo cha chakula kwa Mikoa ya Manyara, Arusha, Kilimanjaro, Singida na 
Shinyanga.  Hata hivyo, Wilaya inakabiliwa na upungufu wa mvua, ila vyanzo vya maji kama 
hatua zitachukuliwa, viko vya kutosha.  Hii ni kutokana na mvua inayonyesha kwa muda mfupi 
kuleta maji mengi kutoka Mlima Hanang. Mabwawa mengi yangeweza kujengwa na kuhakikisha 
kunakuwa na kilimo kitakacholeta chakula na mazao mengine. 

 
Mheshimiwa Mwenyekiti, kwa muda mrefu nimeomba ukarabati wa Bwawa/Lambo la 

Gidahababieg kwa kujengwa upya. Tumetayarisha mpaka andiko kuhusu Bwawa au Lambo hilo 
la Gidahababieg. Naomba Mheshimiwa Waziri na Naibu Waziri waone namna ya kuliingiza 
Bwawa/Lambo hili katika bajeti ya mwaka huu kuwafariji wananchi wa Hanang ambao 
wamesubiri kwa muda wa miaka mitatu na zaidi.   

 
Mheshimiwa Mwenyekiti, natanguliza shukrani zangu za dhati kwa uongozi mzima wa 

Wizara bila ya kumsahau Kaka yangu Katibu Mkuu Mr. Muya. 
 
MHE. VINCENT J. NYERERE:  Mheshimiwa Mwenyekiti, napenda kutoa shukrani zangu kwa 

Mwenyezi Mungu Muumba Mbingu na Nchi.  Pia napenda kukushukuru wewe binafsi kwa kazi 
ngumu ambayo unaifanya katika kipindi hiki ambacho wengi wetu ni wageni. 

 
Mheshimiwa Mwenyekiti, natambua kuwa nchi yetu inategemea sana kilimo.  Katika kilimo 

cha biashara na chakula kwa ajili ya wananchi wake. Hakika kilimo bado ni uti wa mgongo wa 
Taifa hili. 

 
Mheshimiwa Mwenyekiti, hali ya kilimo nchini bado inasikitisha sana, yaani kwa ufupi ni 

kama imekuwa ya kisiasa zaidi kuliko uhalisia wenyewe. Kilimo cha Tanzania hufanyika Vijijini na 
hufanywa na vijana.  Zipo dalili zote za kuzorota kwa kilimo hapa nchini kwani sasa vijana wengi 
wanaondoka Vijijini ambapo ndipo kilimo hutekelezeka na wanahamia Mijini na maeneo ya 
migodi ambayo kilimo hakitekelezwi. Hii inatokana na kukatishwa tamaa kwa hali duni ya maisha 
Vijijini na upatikanaji wa huduma za kijamii katika Tanzania hasa maeneo ya vijijini. 

 
Mheshimiwa Mwenyekiti, kosa si la vijana kuhamia Mijini pia hali ya masoko na bei ya 

mazao imekuwa ikipangiwa na wadau wakubwa hasa wenye viwanda na wanaouza mazao nje 
ya nchi kwa kuwapa wakulima bei ndogo isiyozingatia nguvu iliyowekezwa na mkulima ikiwemo 
muda. Bado hapa nchini hakuna viwanda vya kutosha vya kusindika na kuongeza thamani ya 
mazao. Bado pia nguvu na juhudi za Serikali katika kumpa mkulima kipaumbele hasa katika 
kupandisha thamani ya ardhi na kutoa hati kwa ajili ya kukopa Benki au Taasisi nyingine za fedha 
kwa ajili ya kuendeleza kilimo ni ndogo. 

 
Mheshimiwa Mwenyekiti, ni kazi ya Serikali sasa kupokea ushauri na kuufanyia kazi kama 

ifuatavyo:- 
 
(1) Ni muda muafaka sasa kuhakikisha thamani ya ardhi inapandishwa na hati za 

mashamba zinatolewa na kuwaelimisha wakulima thamani ya kuwa na hati miliki. 
 

(2) Pia kuweka sheria itakayohakikisha ardhi isiyoendelezwa kwa kilimo kwa muda fulani 
hati au umiliki wa ardhi utasitishwa. 

(3) Uongezwaji wa uwekezaji wa viwanda vikubwa na vidogo vya kusindika na 
kuongeza thamani ya mazao unafanyika kwa kiwango cha kumfanya mkulima 
asipate wasiwasi juu ya masoko. 

 
(4) Hali duni ya huduma za kijamii Vijijini iondoshwe kwa Serikali kuwekeza katika Vijiji 

hasa vinavyotekeleza shughuli za kilimo. 



 
(5) Kupunguza kodi kwa kuweka utaratibu maalum kwa bidhaa muhimu kama vile 

Sukari, Mafuta ya Taa, Diesel, Sabuni na bidhaa nyingine muhimu katika Vijiji 
vinavyotekeleza kilimo, ili vijana wengi sana waweze kurudi Vijijini na kufanya shughuli 
za kilimo. 

 
(6) Serikali itoe mafunzo ya kilimo cha umwagiliaji sambamba na mabadiliko ya 

tabianchi ili ratiba za kilimo ziendane na hali halisi. 
 
(7) Kufufua Vyama vya Ushirika kwa ajili ya wakulima wa Tanzania. 

 
Mheshimiwa Mwenyekiti, bado kilimo cha umwagiliaji kimekuwa hadithi hapa Tanzania, 

kilimo kimekuwa tu cha kutegemea mvua na hali ya ardhi. 
 
Mheshimiwa Mwenyekiti, bado mafunzo na mashamba darasa katika maeneo ambayo 

kilimo kinatekelezwa ni ndogo. Ni muda muafaka pia kuongeza mafunzo juu ya usindikaji wa 
mazao sambamba na kuwakopesha wakulima mashine za usindikaji na upandaji wa mazao yao. 

 
Mheshimiwa Mwenyekiti, bado kasi ya Serikali katika kununua chakula cha akiba kwa 

wakulima pia ni ndogo na utaratibu si mzuri.  Mfano mkubwa ni kipindi hiki cha njaa ambapo 
wakulima katika baadhi ya Mikoa wana ziada kubwa na huku Serikali imeshindwa kununua na 
kupeleka katika Mikoa yenye upungufu mkubwa wa chakula. 

 
Mheshimiwa Mwenyekiti, hali ya miundombinu kutoka katika mashamba kuelekea katika 

masoko, bado kuna haja ya Wizara zote kushirikiana maana Wizara nyingi zinahusiana na Kilimo, 
Chakula na Ushirika. 

 
Mheshimiwa Mwenyekiti, nashukuru sana kama yote yatazingatiwa na kufanyiwa kazi. 
 
MHE. NAOMI M. KAIHULA:  Mheshimiwa Mwenyekiti, namshukuru Mwenyezi Mungu kwa 

kuniwezesha kupata wasaa huu wa kuchangia kwa maandishi. 
 
Mheshimiwa Mwenyekiti, ni jambo la kusikitisha sana sisi Watanzania tunavyochezea nafasi 

hizi nzuri Mwenyezi Mungu alizotupa.  Sisi kazi yetu ni kuboronga tu. Tukirudi nyuma enzi za 
mpendwa wetu Mwalimu Julius Kambarage Nyerere, Baba wa Taifa alitufundisha kuwa ili nchi 
iendelee inahitaji vitu vinne kwanza ni Ardhi, pili ni Watu, tatu ni Siasa Safi na nne ni Uongozi bora. 
Ukweli ni huo lakini katika miaka hii 50 ya Uhuru wetu tumeona jinsi gani ambavyo hatukuweza 
kutumia mambo haya kwa ufanisi, tatizo kubwa ni ukosefu wa uongozi bora. 

 
Mheshimiwa Mwenyekiti, ni ukweli usiopingika kwamba ardhi tunayo kubwa lakini uongozi 

mbaya unaitumia ardhi hii kwa kuirudisha kulekule kwa Mkoloni tulikoikomboa.  Si hilo tu, watu pia 
tunao lakini uongozi huu wa Chama cha Mapinduzi (CCM) imewageuza hawa watu Manamba 
wa kuwarudisha tena kwa Wakoloni mambo leo, kwa kuwanyang’anya ardhi yao na kuipeleka 
kwa wageni na hivi kuwafanya Watanzania wakimbizi katika nchi yao.  

 
Mheshimiwa Mwenyekiti, Serikali ya CCM haijaishia hapo imeendelea kuwadanganya 

wananchi kuwa nchi hii inafuata Siasa ya Ujamaa na Kujitegemea wakati si kweli kwani ujamaa 
uliuawa zamani za Azimio la Zanzibar. Hakuna suala la kujitegemea Tanzania kwani ukweli mfumo 
uliopo ni Mfumo wa Ubepari, misingi ileile ya ubinafsi, chukua chako mapema, mwenye nguvu 
mpishe, wizi, utapeli, kukatishana tamaa, matabaka ya walionacho wachache (mafisadi wa 
CCM) ambao wana nguvu za kiuchumi na kisiasa na kuzitumia kulinda mali zilizochumwa kwa 
kutumia vyeo ambavyo waliapa  kuwa hawatavitumia vibaya kwani ni dhamana. 

 
Mheshimiwa Mwenyekiti, ni suala la kuhuzunisha sana pale Watanzania 

wanapodanganywa na kufanywa kulala usingizi mzito wa pono.  Uongozi wa CCM na Serikali 
yake unaimba wimbo wa Ujamaa na Kujitegemea wakati kiuhalisia inacheza ngoma ya kibepari? 
Eeh Mola tusaidie sisi Watanzania. Hakuna nia yoyote ya kujitegemea hapa.   



Mheshimiwa Mwenyekiti, uongozi huu umejikita kulindana na kukwapua ardhi ya 
wananchi, inawaondolea wananchi uwezo wa kujitegemea.  CCM na Serikali yake wameshindwa 
kabisa kuwaondoa Watanzania katika lindi la umaskini, maradhi na ujinga kama nilivyoeleza hapo 
juu kwa kuwa ardhi inatumiwa vibaya, watu tunao hadi tunasisitiza uzazi wa mpango, lakini 
tumeshindwa kuwawezesha na kuwaongoza vizuri, tumetumia elimu na dola tuliyokabidhiwa 
kuwadhibiti na kuwakandamiza wasifurukute “Looh cry the beloved Country!!” Yote haya ni 
matokeo ya ukosefu wa uongozi bora ulioharibu siasa safi tuliyokuwa nayo. 

 
Mheshimiwa Mwenyekiti, Serikali ya CCM ni legelege, dhaifu sana, imeshindwa kazi, kiasi 

cha kwamba hata tuipatie bajeti kubwa namna gani, itashindwa tu kwa vile ni mbovu, kiziwi, 
imefunikwa na ubinafsi na ufisadi.  Kwa nini nasema hivi? Tukiangalia suala hili la Kilimo Kwanza, ni 
wimbo tu uleule, kwani imekuwa na tabia ya kuwarubuni wananchi kwa kubadilisha kauli mbiu, 
ilianza na Kilimo ni Uti wa Mgongo wa Uchumi tukafundisha wee lakini hakuna lililotokea angalau 
msingi uliwekwa. Ikaja Siasa ni Kilimo, nacho ni vilevile lakini Mheshimiwa Baba wa Taifa alijitahidi 
kufanya kitu wakafundishwa watu na hata elimu ya Watu Wazima ilitayarisha vitabu vya kujifunzia 
kusoma, walijitahidi kusoma “Kilimo bora cha Buni’, uvuvi bora wa Samaki, “Ufugaji bora wa 
Ngo’mbe, Kuku” na kadhalika. Hapa palionyesha angalau mwelekeo.  Kauli mbiu nyingine ni 
‘Kilimo cha Kufa na Kupona’ hadi sasa ni Kilimo Kwanza. Inasikitisha, inahuzunisha, inatia simanzi 
kuwa Serikali hii ya CCM imeendelea kugeuza kauli mbiu tu bila kufanya inavyotakiwa.  Matokeo 
ya ujanjaujanja wa Serikali hii umeiweka Tanzania mahali pabaya kabisa, uti wa mgongo sasa 
umevunjika badala yake watu wako mahtuti wanasubiri kuzikwa tu. 

 
Mheshimiwa Mwenyekiti, uongozi wa CCM hauna nia yaani “They are not Serious” kwani 

wanalichonganisha Bunge lako Tukufu na wananchi kwani hivi kuna ugumu gani kwa Rais wa nchi 
tuliyempa madaraka yote, anashindwa kuonyesha mfano wa kuwaondoa Mawaziri, Makatibu 
Wakuu, Wakurugenzi wa Wizara kama mbili hivi ili kuonyesha mfano kwa wengine?  Tunamtaka 
Rais atimize kiapo chake cha kuwatumikia Watanzania kuwaondolea kazia hii.  Aibu hii tutaibeba 
hadi lini? 

 
Mheshimiwa Mwenyekiti, kuna matatizo makubwa yanayolitafuna Taifa, inakuwaje kilimo 

cha umwagiliaji kimekuwa ni propaganda tu. Porojo hizi hadi lini? Tunafikiri kuwa kama kungekuwa 
na nia kweli, kilimo cha umwagiliaji kingepewa kipaumbele katika Kilimo Kwanza. Uongozi kwa nini 
unakuwa na kigugumizi cha kuwaadhibu Watendaji wote tuliowakabidhi miradi wakashindwa, 
lazima watathiminiwe na kufilisiwa iwapo wameua miradi ya kilimo, kama mashamba ya NAFCO 
nani aliua? Mbona lilikuwa linafanya kazi vizuri nini likitokea, tupate jibu la kueleweka. 

 
Mheshimiwa Mwenyekiti, ushirika (cooperatives) ya wakati wa TANU, ilikuwa ikifanya vizuri 

sana na ukweli ziliwasaidia sana wananchi wa hali ya chini na cooperative  zilikuwa  kweli ni mali 
ya wananchi. Nani aliharibu kazi nzuri ya KNCU, BALIMI, Lake Cooperative, MBEDECO na 
kadhalika. Hawa waliozifilisi ni akina nani? Wana mali kiasi gani? Wamehamia wapi kuharibu zaidi? 
Wasiachwe, tupatiwe tafiti hizi na tuelezwe hatua gani zimechukuliwa dhidi yao?   

 
Mheshimiwa Mwenyekiti, mwisho lakini si haba, hivi kwa nini hatuwahamasishi vijana wetu 

kulima mazao ya chakula kwa biashara?  Kwani kilimo hiki kinafaa sana kuinua kipato cha vijana 
kwani hayachukui muda mrefu kuzalisha kipato na pia hayahitaji pembejeo aghali kama mazao 
ya kudumu.  Ushauri CCM ikishindwa kazi iachie ngazi, wapinzani wachukue. 

 
MHE. ENG. ATHUMANI R. MFUTAKAMBA:  Mheshimiwa Mwenyekiti, pembejeo zifike kwa 

wakati ili mbolea ya kupandia na kukuzia zitoe tija kubwa Jimboni Igalula. 
 
Mheshimiwa Mwenyekiti, ninaafiki pembejeo ya kwanza kwenye kilimo ni umwagiliaji. Kata 

ya Goweko inasubiri Bwawa la kumwagilia na miundombinu ya kunyweshea mifugo.  Ukulima wa 
Mpunga na Mahindi utaongeza pato la wananchi, Taifa na Usalama wa chakula Jimboni, 
Wilayani na Mkoa hadi Taifa na kuuza ziada nje ya nchi. 

 
Mheshimiwa Mwenyekiti, utafiti ufanyike ili kuwa na manunuzi ya Tumbaku japo mara tatu 

kwa mwezi badala ya mara moja kwa mwezi.  Uzito wa Tumbaku unapungua tangu inapovunwa 
na kukaushwa na kusubiri soko kwa muda mrefu hivyo kupunguza pato la mkulima. 



 
Mheshimiwa Mwenyekiti, pamoja na kuwepo SACCOS baadhi ya Kata Jimboni, bado uko 

umuhimu wa kuwa na Dirisha la TIB kukopesha wakulima wadogo ili waweze kununua pembejeo 
kama mbolea, dawa za kuua wadudu/magugu, trekta na Power tillers kwenye Vijiji ili uzalishaji uwe 
wenye tija kwa ubora na wingi pamoja na kuboresha masoko. 

 
Mheshimiwa Mwenyekiti, Mrajisi wa Ushirika Tabora pamoja na kumwomba asajili ushirika, 

Primary Society ya Vumilia, Kata ya Igalula ili wauze kilo 90,000 za Tumbaku bado anataka Kijiji cha 
Vumilia wauze Manispaa ya Tabora na kukosesha pato (Cess) kwa Jimbo la Igalula na Wilaya ya 
Uyui. Vumilia wasajiliwe ushirika ili wafaidike. 

 
Mheshimiwa Mwenyekiti, ulimaji wa mbegu bora za Maembe unaweza kuongeza pato la 

Taifa kwa kusafirisha nje.  Jimbo la Igalula lina hali nzuri ya hewa kustawisha Maembe.  SUA tafiti 
zake zije Jimboni Igalula na kutoa elimu nzuri kupitia Maafisa Ugani ili kuwe na uzalishaji wa tija na 
ubora wa zao la Maembe.  Viwanda vidogovidogo vya SIDO vipatikane ili kuongeza thamani na 
pato kwa mkulima. 

 
Mheshimiwa Mwenyekiti, kiwanda cha Sigara Tabora kikijengwa kitatoa ajira na kitasaidia 

mchango wa maendeleo kwa wananchi (Corporate Social Responsibility) kama maji, Zahanati, 
elimu na kadhalika. 

 
MHE. SULEIMAN NASSIB OMAR:  Mheshimiwa Mwenyekiti, Benki hii ya Wakulima ni muhimu 

sana katika kuwanyanyua na kuleta mapinduzi ya kilimo. 
 
Mheshimiwa Mwenyekiti, nchi kama Italy inayo Benki ya Kilimo, kule inajulikana kama 

“Bank Agricole.” Imesaidia sana kutoa mikopo yenye riba nafuu.  Hivyo kilimo kimeweza kusonga 
mbele na wakulima kushajiika kulima maeneo makubwa. Benki ipewe mtaji mkubwa zaidi ili iweze 
kutoa mikopo kwa wakulima katika nchi nzima. 

 
Mheshimiwa Mwenyekiti, kilimo hiki ni muhimu sana kwa nchi yetu.  Pia unapata faida 

nyingi zikiwemo za mazingira na rutuba ya ardhi. Kadhalika masoko na bei nzuri zinapatikana nje 
ya nchi, hivyo kilimo hiki kipewe kipaumbele na wananchi wapewe elimu ya kutosha kuhusu kilimo 
hiki. 

 
Mheshimiwa Mwenyekiti, Inzi waharibifu wameendelea kuongezeka na matunda mengi 

yanapotea. Elimu lazima itolewe kwa wakulima kuwafundisha namna ya kuwapunguza na 
hatimaye kuwaangamiza Inzi hawa. 

 
MHE. MARTHA M. MLATA:  Mheshimiwa Mwenyekiti, nami nashukuru sana kwa kupata 

nafasi ya kuchangia hoja hii kwa njia ya maandishi. Hivyo naomba niwapongeze sana 
Mheshimiwa Waziri, Naibu Waziri, Katibu Mkuu, Naibu Katibu Mkuu na Wakurugenzi wote, 
Watendaji na watumishi wote wa Wizara hii, kwa utekelezaji na taarifa yote ambayo wametupa 
kwenye hotuba ya Waziri. Nimeona mambo mengi ambayo yalikusudiwa kufanyika 
yametekelezeka kutokana na fedha walizopata, japo mengine hayakuwezekana kwa sababu ya 
kutopata fedha kwa wakati na ama zote. Bado naitaka Serikali kutoa fedha kwa wakati na watoe 
zote ambazo Wizara inakuwa imeomba ili kusaidia kutimiza malengo. Pamoja na pongezi hizo, 
naomba nitoe maoni yangu kama ifuatavyo:- 

 
Mheshimiwa Mwenyekiti, kwa kuwa suala la kilimo limeonekana  kutokufanikiwa vizuri 

kama ambavyo ilitarajiwa  na inavyoonyeshwa kwenye maandishi kwani ukiangalia mafanikio 
hasa kwa upande wa kuwasaidia wakulima wadogo ni madogo sana, nadhani huenda 
imetokana na tatizo la Idara hii kuhamahama kutoka Wizara moja kwenda nyingine. Mimi naona 
ni sababu kubwa iliyorudisha nyuma ukuaji au ongezeko la mafanikio. Kwa kuwa sasa Mheshimiwa 
Rais ameligundua hilo na tunamshukuru sana, kwani ametoa maelekezo ya kuundwa kwa Tume 
ya Taifa ya Umwagiliaji, sasa naomba sana tusidhoofishe nia yake njema, mchakato usichukue 
muda mrefu ili tufikie malengo haraka.  Pia Sera ya Umwagiliaji, naomba sana itafsiriwe kwa lugha 
ya Kiswahili.  Mambo haya yote yatasaidia sana kuinua sekta ya kilimo. 

 



Mheshimiwa Mwenyekiti, kwa kuwa Ilani ya CCM ya mwaka 2010 ni ifikapo 2015 uzalishaji 
wa chakula chote, asilimia 25% itokane na kilimo cha umwagiliaji na kwamba tuwe na hekta 
1,000,000 (Milioni moja) za umwagiliaji.  Mheshimiwa Mwenyekiti, haya mambo yote yatafanikiwa 
tu pale:-  

 
(a) Sheria ya umwagiliaji itakapoharakishwa. 
 
(b) Marekebisho katika mfumo wa utoaji wa mbolea ya Ruzuku ili kuondoa kasoro 

zilizojitokeza. 
 
(c) Ajira za wataalam wa Ugani zifanywe/ziongezwe ili kupata wataalamu wa kilimo na 

Wahandisi wa Umwagiliaji wa kutosha kwani natambua kuwa wataalamu wanaohitajika/kidhi 
haja ni 350 na waliopo ni 140 na kuna upungufu wa wataalamu 210.  Tafadhali kama 
tunamaanisha “Kilimo Kwanza” tuongeze wataalamu. 
 
 Mheshimiwa Mwenyekiti, nimeshangazwa sana katika hotuba ya Waziri jinsi ambavyo 
hakuonyesha kujali katika kutoa kipaumbele au umuhimu katika Mikoa ya Kati ikiwemo Singida 
kwani ni Mikoa ambayo haina mvua za kutosha. Badala ya kuelekeza nguvu ya kuinua uzalishaji 
wa wakulima wa Mikoa yenye ukata wa mvua, anaelekeza kule kuliko na neema ya mvua.  Kweli 
nimeshangaa sana, hali hii inanipelekea kwenye kutokuunga mkono hoja.   
 

 Mheshimiwa Mwenyekiti, hivi kulikoni kwenye Jedwali la 7b, mabwawa 
yatakayojengwa/kukarabatiwa mwaka 2011/2012 ipo Mang’ongi tu na Jedwali Na.8, 
yatakazoendelezwa ni Kisasida tu. Jamani nakosa amani, kwani katika Jedwali Na.2 Wilaya zenye 
upungufu wa chakula mwaka 2011/2012, Singida imo na Wilaya zake zote, lakini kwenye 
kuwezesha hapana! Nauliza kwa nini Iramba haimo?   

 
 Mheshimiwa Mwenyekiti, kuna skimu ya Kata ya Msingi (Iramba) ambayo ilikuwa ijengwe 

eneo la Ndala lakini mpaka sasa haijafanyiwa chochote na ni miaka mitano sasa.  Pia Kata ya 
Mwanga (Iramba) kuliandaliwa kujengwa skimu pia, lakini vyote hivi sielewi ni changa la macho 
ama vipi.  Kuna Bwawa la Urughu (Iramba) sidhani kama hata mna habari kama lipo na linahitaji 
kuendelezwa, sasa mimi naomba nishauri yafuatayo ama ombi. 

 
 (i) Mikoa yote yenye ukame hasa ya Kati ipewe umuhimu ama itiliwe mkazo/special 

zone kwa kujengewa Mabwawa na pia zoezi la kuwezeshwa kuvuna maji lianze Oktoba 2011 ili 
kuondoa tatizo la uhaba wa chakula na kuongeza kipato cha wananchi wa Mikoa ya Kati ya 
Singida, Shinyanga, Tabora na Dodoma. 

 
 (ii) Naomba Wizara ishirikiane na Vyuo vya Kilimo kuandaa Mitaala ya Wataalamu 

wa Kilimo na Umwagiliaji ili tupate wataalamu tunaowahitaji. Pia naomba mitaala iingizwe katika 
Shule za Sekondari na pia wachukuliwe wanafunzi wanaofanya vizuri katika mitihani ya Kidato cha 
Nne na hawakupata kuendelea Kidato cha Tano, kama wanavyofanya Walimu na Wauguzi ili 
kupata wasaidizi katika maeneo ya Vijiji yaani kila Kata kuwa na msaidizi atakayesaidia Afisa Ugani 
anapokuwa eneo lingine kurahisisha shughuli hizi za utoaji elimu ya kilimo. 
 

 Mheshimiwa Mwenyekiti, mwisho, naomba kujua hatma ya Skimu za Wilaya ya Iramba za 
Msingi, Mwanga na pia Bwawa la Urughu na maeneo mengine. 

 
 Mheshimiwa Mwenyekiti, siungi mkono hoja. 
 

MHE. JUMA S. NKAMIA:  Mheshimiwa Mwenyekiti, naomba nami kuchangia katika bajeti hii 
ya Wizara ya Kilimo na Chakula kwa mwaka huu 2011/2012 kama ilivyowasilishwa na Waziri 
mhusika. 

 
Mheshimiwa Mwenyekiti, kwanza naiomba Serikali inipe maelezo ya kina, kwa nini 

wakulima 72 wa Vijiji vya Itolwa na Mlongia Wilayani Kondoa ambao wamenyang’anywa 
mashamba yao eti kwa sababu tu wanalima Wilayani Kiteto hawajarudishiwa mashamba hayo 
hadi hii leo? Mheshimiwa Rais alipokuwa ziara ya kampeni mwaka jana aliahidi kuwa wakulima 



hao warejeshewe mashamba hayo kitu ambacho hakijafanyika hadi leo. Si dhambi kwa 
Mtanzania yeyote kulima popote ili mradi tu havunji Sheria na upo ushahidi wa kutosha kuwa 
wapo watu wanakaa Dar es Salaam wanalima Mkoa wa Pwani, mbona hawanyang’anywi 
mashamba yao? 

 
Mheshimiwa Mwenyekiti, wakulima wa Pamba, Kahawa na Pareto kwa mfano bei ya 

mazao hayo inaposhuka Serikali huwa inawafidia wakulima tofauti na wakulima wa Mahindi. 
Serikali hivi karibuni ilipiga marufuku wafanyabiashara kusafirisha Mahindi nje ya nchi wakati Serikali 
haijawasaidia chochote wakati wa kulima, mbona hatujasikia wakulima wa Kahawa wakizuiwa 
kusafirisha Kahawa yao nje? Naiomba Serikali kama imeamua kuzuia Mahindi yasiuzwe nje inunue 
Mahindi ya mkulima kwa bei nzuri ili mkulima wa Mahindi naye anufaike na jasho lake. Ahsante. 
 
 

MHE. SELEMANI J. ZEDI:  Mheshimiwa Mwenyekiti, naomba niseme mapema kuwa 
nitaunga mkono hoja hii iwapo nitapata maelezo ya kutosha kuhusu bwawa la Kahama Nhalanga 
ambalo limetajwa katika hotuba ya bajeti ya Waziri wa Kilimo, Chakula na Ushirika ukurasa wa 22. 

 
Mheshimiwa Mwenyekiti, bwawa hili la Kahama Nhalanga limetajwa kuwa ujenzi wake 

umekamilika.  Lakini ieleweke kuwa bwawa hili la Kahama Nhalanga halitaweza kutumika kwa 
umwagiliaji mpaka hapo mifereji ya kupeleka maji mashambani itakapojengwa. 

 
Mheshimiwa Mwenyekiti, kwa hiyo, hizo ekari 500 zinazotegemewa kumwagiliwa na 

Bwawa la Kahama Nhalanga hazitaweza kumwagiliwa mpaka mifereji ya kupeleka maji 
mashambani itakapojengwa.  Ninachohoji ni kwamba katika bajeti hii sijaona fedha yoyote 
imetengwa kujenga hiyo mifereji ya kutoa maji bwawani kupeleka mashambani. 

 
Mheshimiwa Mwenyekiti, mifereji hii katika bwawa la Kahama Nhalanga isipojengwa, 

maana yake ni kwamba pesa iliyotumika kujenga bwawa haitakuwa na manufaa kwa walengwa, 
halafu tatizo lingine ni kwamba kwa kuwa  tuta kubwa limejengwa kukinga maji ili bwawa lijae, 
maana yake yale mashamba ambayo kabla ya tuta kujengwa yalikuwa yanapata maji ya mvua, 
sasa hayatapata maji kutokana na tuta la bwawa. 

 
Mheshimiwa Mwenyekiti, naomba maelezo kuwa Wizara ina mpango gani kuhakikisha 

miundombinu ya mifereji ya kupeleka maji mashambani katika bwawa la Kahama Nhalanga 
inajengwa.  Bwawa hili halitaweza kutumika kwa umwagiliaji bila mifereji hii kujengwa katika 
bwawa hili la Kahama Nhalanga. 

 
Mheshimiwa Mwenyekiti, sitaunga mkono hoja, naomba Waziri wakati anatoa majumuisho 

ya hoja za Wabunge anipe mpango wa uhakika wa kujenga mifereji hii katika bwawa la Kahama 
Nhalanga, lilitajwa katika ukurasa wa 22 wa hotuba ya Waziri wa Kilimo. 

 
Mheshimiwa Mwenyekiti, naomba kuwasilisha. 
 
MHE. SYLVESTER MASSELE MABUMBA:  Mheshimiwa Mwenyekiti, awali ya yote napenda 

kumpongeza sana Mheshimiwa Waziri, Naibu Waziri pia Watendaji wote wa Wizara hii kwa 
kuandaa hotuba nzuri na kuiwasilisha kwa umahiri mkubwa. 

 
Mheshimiwa Mwenyekiti, kwa kuwa sekta ya kilimo ndiyo mchangiaji mkubwa katika ukuaji 

wa uchumi na kwamba Serikali imekiri kuwa Sekta hii inatoa ajira kwa zaidi ya asilimia sabini (70%) 
ya Watanzania.  Je, Serikali ina mpango gani mahsusi kuhakikisha sekta hii inaboreshwa hasa kwa 
kuanzishwa viwanda vya kusindika mazao ya kilimo (Agro- processing Industries)? Viwanda hivi 
vitaongeza thamani ya mazao yatakayouzwa nje ya nchi.   

 
Mheshimiwa Mwenyekiti, sehemu kubwa ya nchi yetu kwa muda mrefu imekumbwa na 

ukame, naishauri Serikali yetu ya CCM iwekeze zaidi katika miradi ya umwagiliaji.  Ili miradi hiyo ya 
umwagiliaji ipate kufanikiwa, naishauri Serikali iwekeze katika programu za utafiti.  Shughuli za 
utafiti zilenge katika kudhibiti maradhi yanayoathiri ustawi wa sekta ya kilimo.  Vile vile, utafiti 
uelekezwe zaidi katika kuvumbua aina ya mifumo ya umwagiliaji (types of irrigation Schemes such 



as Sprinkle irrigation, Pressure irrigation, Drip- irrigation et cetera) ili kusaidia wakulima kuchagua 
aina ya mfumo wa umwagiliaji. 

 
Mheshimiwa Mwenyekiti, nchi ambazo zimefanikiwa katika kilimo zimewekeza katika 

utafiti.  Fedha nyingi hutengwa na nchi hizo kila mwaka kusaidia au kuendeleza utafiti.  Pia 
zimewekeza katika kusomesha wataalam wa kilimo katika nyanja zote muhimu (including 
production to Marketing of Agricultural produces) za kilimo. 

 
Mheshimiwa Mwenyekiti, sekta hii haiwezi kufanikiwa kama Serikali haiwekezi vya kutosha 

kwenye sekta hii ya kilimo ili kufikia mapinduzi ya kijani.  Naishauri Serikali iwatafutie wakulima 
masoko ya uhakika kwa ajili ya mazao wanayozalisha. 

 
Mheshimiwa Mwenyekiti, nashauri maeneo yote yenye uzalishaji mkubwa wa mazao 

yawekewe au yajengewe miundombinu yote inayohitajika ambayo itawezesha wakulima 
kunufaika na kilimo.  Wakulima wetu ni  wazalendo kwelikweli  hivyo Serikali lazima iwape moyo 
kwa kuhakikisha kwamba wanapewa pembejeo zote wanazohitaji kwa wakati, wamekuwa na 
uhakika wa maji, wanadhaminiwa kwenye mabenki, wapewe mikopo kwa masharti  nafuu, 
wanatafutiwa masoko na ikitokea hawajapata mvua na hivyo mazao yao kuathirika, Serikali 
iwafidie kama ilivyofanya wakati wa mdororo wa kiuchumi. 

 
Mheshimiwa Mwenyekiti, namwomba Mheshimiwa Waziri atakapokuwa anafanya 

majumuisho ya hotuba yake aniambie mkakati mahsusi wa Serikali utakaohakikisha kwamba 
hakuna Mtanzania atakayepoteza maisha kutokana na njaa ambayo imesababishwa na 
mabadiliko ya tabia nchi na mfumo mbaya wa miundombinu ya barabara ambayo haiwezeshi 
wafanyabiashara kununua na kusafirisha mazao ya chakula kutoka mikoa yenye neema ya 
chakula. 

 
Mheshimiwa Mwenyekiti, naomba nizungumze kidogo kuhusu Vyama vya Ushirika.  

Naipongeza Serikali kwa kuunda Wizara inayoshughulikia Vyama vya Ushirika.  Naomba Serikali 
iwadhibiti watendaji wakorofi wanaodhoofisha Vyama vya Ushirika hapa nchini.  Naomba Serikali 
ifuatilie kwa karibu sana Vyama vya Ushirika kwani vinginevyo wakulima hawataunga mkono 
Vyama vya Ushirika ambavyo havisaidii ustawi wa maisha yao. 

 
Mheshimiwa Mwenyekiti, naomba Serikali iniambie pia iwapo imejipanga vipi kuhakikisha 

utajiri wa nchi hii (madini) vinatumika ku-modernize kilimo.  Naomba Waziri aniambie ina programu 
zipi juu ya kuhakikisha kwamba sehemu zenye ukame zinakuwa na maji ili kusaidia umwagiliaji. 
Ahsante.  

 
MHE. FAITH M. MITAMBO:  Mheshimiwa Mwenyekiti, naipongeza Wizara ya Kilimo, Chakula 

na Ushirika kwa mikakati mizuri ya kutimiza azma ya kilimo kwanza na tumeona ni jinsi gani sekta ya 
kilimo inavyotoa mchango mkubwa katika ukuzaji wa uchumi mpana kwa kutoa ajira kwa asilimia 
77.5 ya Watanzania wote. 

 
Mheshimiwa Mwenyekiti, pamoja na jitihada zote zinazoendelea, Serikali imekumbana  na 

changamoto na mapungufu mbalimbali katika utekelezaji wa miradi yake ya kuhakikisha kwamba 
wananchi wanafikiria na huduma mbalimbali zinazotolewa na Wizara hii, kama vile mapungufu ya 
mfumo wa utoaji wa pembejeo na kadhalika.  Nitatoa mchango wangu kwa machache 
niliyoyaona ambayo naona ni kikwazo kwa wakulima ili waweze kuendana na utekelezaji mzuri wa 
Sera hii ya kilimo kwanza. 

 
Mheshimiwa Mwenyekiti, Serikali imekiri kushindwa kukidhi mahitaji ya ruzuku ya pembejeo 

ambayo ni makubwa kuliko uwezo wa Serikali.  Serikali pia imekiri kuwa na usimamizi hafifu wa 
ruzuku ya pembejeo katika baadhi ya Wilaya, Kata na Vijiji, Serikali imekiri pia, kukumbana na 
changamoto ya kuteua Mawakala wa pembejeo wasiokuwa na sifa na kadhalika.  Hali hii 
inakatisha tamaa wakulima, ambao tayari wanakuwa wameshajipanga vizuri, wamelima vizuri, 
wamesafisha mashamba yao vizuri.  Pembejeo ya kuua wadudu tu katika mazao yao ndio 
wanaikosa na kuharibu mpango mzima wa jitihada za wakulima hawa za kuzalisha mazao ya 
kutosha. 



 
Mheshimiwa Mwenyekiti, nitaongelea specifically zao la korosho, ambalo eneo ninalotaka 

linazalishwa kwa wingi na ni kati ya zao ambalo linawapatia wakulima hawa faida na Serikali 
vilevile inanufaika kutokana na zao hili la korosho. 

 
Mheshimiwa Mwenyekiti, ukurasa wa 58 wa kitabu cha hotuba ya Mheshimiwa Waziri wa 

Kilimo na Chakula, kimeonyesha jinsi ambavyo  uzalishaji wa zao  la Korosho ulivyoongezeka 
kutoka tani 74,169 mwaka 2009/2010 hadi tani 121,070 mwaka 2010/2011 ikiwa ni ongezeko la 
asilimia 63.2 na sababu zimetolewa pale kwamba, uzalishaji huo uliongezeka kutokana na sababu 
mbili. Ongezeko lililotokana na bei nzuri waliyoipata wakulima kupitia mfumo wa stakabadhi 
ghalani na sababu ya pili ni uzalishaji wa zao hili uliongezeka kutokana na hali nzuri ya hewa na 
utoaji wa ruzuku ya pembejeo kwa wakulima na hususan madawa ya kuua wadudu yaani sulphur.  
 
 Mheshimiwa Mwenyekiti, nafikiri utoaji wa ruzuku ya pembejeo hii ya Sulphur kwa 
wakulima hawa kwa mwaka huo wa 2010/2011 ilitolewa ya kutosheleza wakulima hawa na vilevile 
ilitolewa na wakati muafaka. 
 

Mheshimiwa Mwenyekiti, matumaini na matarajio ya wakulima wengi wa korosho hasa 
Wilayani Liwale yanaweza yakawa tofauti mwaka huu ukilinganisha na mwaka jana kwa sababu 
kuu moja, wakulima hawa wamekosa pembejeo hii ya Sulphur ya kutosheleza wakulima wote na 
kwa wakati muafaka. 
 

Mheshimiwa Mwenyekiti, msimu huu wa matayarisho ya mashamba ya korosho, wananchi 
wa Wilaya ya Liwale wamepata shida sana na usumbufu mkubwa kupata pembejeo hii ya Sulphur 
na mpaka sasa wananchi hawa wanaendelea kuhangaika huko na huko kutafuta Sulphur ili 
waweze kupulizia mashamba yao na kwa kufanya hivyo sasa wanalazimika kununua Sulphur hiyo 
kwa wafanyabiashara wasio waaminifu kwa Sh. 30,000/= badala ya bei ya Sh. 26,000/= 
iliyopangwa na Serikali. 
 
 Mheshimiwa Mwenyekiti, kama Serikali haitaingilia kati, kufanya juhudi za makusudi za 
kuwapelekea wananchi wa Wilaya ya Liwale sulphur kwa haraka, tujue kabisa kwamba wananchi 
hawa kwa mwaka huu, mazao yao yatapungua na kwa kweli tutakuwa hatujawasaidia na 
tutakuwa tumewasababishia hasara ambazo sio wao waliozisababisha. 
 

Mheshimiwa Mwenyekiti,Suala hili limenipa shida sana na nimelazimika kufuatilia ni kwanini 
Wakala wa Sulphur kule Mtwara bwana Abbas Exporters ameshindwa kuwapelekea wakulima 
hawa wa Wilaya hii ya Liwale pembejeo hii muhimu ya Sulphur kulingana na mahitaji yao, 
nikapata jibu kwamba, Wakala huyu ameshindwa kusambaza Sulphur hiyo kwa sababu Wizara ya 
Kilimo na Chakula kupitia Bodi ya Korosho Tanzania haijamlipa Wakala huyu jumla ya Sh. bilioni 1.5 
hadi sasa, hivyo hana mtaji tena wa kuagiza sulphur kutoka nje. 
 
 Mheshimiwa Mwenyekiti,Mheshimiwa Waziri wa kilimo atakubaliana na mimi kwamba 
malalamiko ya ABBAS EXPORTERS ya kushindwa kulipwa na Serikali, nimemkabidhi na nategemea 
kwamba katika majumuisho ya mjadala huu wa wizara hii ya kilimo, Mheshimiwa Waziri anipe jibu 
la uhakika ni lini wakulima hawa wa Korosho wilayani Liwale watapata Sulphur hiyo kabla 
hawajaharibikiwa. 
 
 Mheshimiwa Mwenyekiti, naomba kuwasilisha na siungi mkono hoja mpaka nipate jibu la 
hoja hii. 
 

Mheshimiwa Mwenyekiti, kuhusu suala la SAGCOT.  Mimi ni mmoja wa Wabunge 
wanaotoka Mikoa ya Kusini, Mtwara na Lindi ambayo imetengwa kwenye mradi huu wa Kilimo wa 
SAGCOT, ombi langu ni kwamba na sisi tunastahili kuingizwa kwenye mradi huo ni kwa nini 
tumetengwa? 

 
MHE. MARIAM N. KISANGI:  Mheshimiwa Mwenyekiti, kwanza napenda kuwapongeza 

Waheshimiwa Mawaziri wa Wizara ya Kilimo, Chakula na Ushirika, Wenyeviti wa Kamati, Makatibu 



Wakuu wa Wizara, wadau wote wa Wizara, wahisani na wakulima wote nchini Tanzania.  Naunga 
mkono hoja. 

 
Mheshimiwa Mwenyekiti, pamoja na Wizara kutuandalia hotuba nzuri iliyoandaliwa kwa 

utaalam mkubwa lakini tunazo changamoto mbalimbali ambazo tunatakiwa tuzifanyie kazi katika 
kuboresha mkakati wa upatikanaji wa chakula na uzalishaji wa mazao ya biashara kuleta 
maendeleo ya uchumi nchini Tanzania. 

 
Mheshimiwa Mwenyekiti, katika mchango wangu nataka nichangie katika Mkoa wangu 

wa Dar es Salaam. 
 
Mheshimiwa Mwenyekiti, Mkoa wa Dar es Salaam ni miongoni mwa Mikoa ambayo 

imekuwa ikikabiliwa na upungufu wa chakula mara kwa mara.  Hali hii imetokana na idadi kubwa 
ya watu wanaoishi Dar es Salaam pia utegemezi wa chakula katika mikoa mingine ya jirani kwa 
kuwa mkoa wetu hatuna mashamba makubwa ya mazao ya chakula. 

 
Mheshimiwa Mwenyekiti, pamoja na kutokuwa na maeneo makubwa ya kilimo katika 

Mkoa wa Dar es Salaam lakini kuna baadhi ya Kata hizo ni Bunju, Mbezi, Kibamba, Chanika, Mvuti, 
Kitunda, Pembamnazi Kimbiji, Somangira, Kisarawe II, Chamazi, Yombo, Keko, Segerea na Ubungo 
Maramba Mawili. 

 
Mheshimiwa Mwenyekiti, pamoja na kushiriki katika kilimo cha mbogamboga na matunda 

pamoja na nazi. Ni ukweli usiofichika kuwa idadi kubwa ya wananchi wa Mkoa wa Dar es Salaam 
mboga zao ni mboga za majani na maharage kulingana na hali halisi ya uchumi na kipato cha 
walio wengi.  Wananchi wa Dar es Salaam walio wengi kipato chao ni cha chini, hawana uwezo 
wa kununua nyama kwa Sh. 4,000/= kwa kila kilo.  Kwa kuwa mboga nyingi wanazokula wakazi wa 
Dar es Salaam zinatoka katika maeneo ambayo nimeshayataja hapo juu ni vema sasa Serikali 
ikawasaidia wakazi wa Dar es Salaam kuwapatia unafuu wa pembejeo angalau huo mchicha na 
matembele usipande bei kwa haraka. 

 
Mheshimiwa Mwenyekiti, naomba Serikali iibue program ya vitendo kuwasaidia wakulima 

wa mbogamboga wa Mkoa wa Dar es Salaam na mikoa mingine.  Changamoto ambazo 
zinawakabili wakulima wa mboga mboga na matunda ni pamoja na:- 

 
 - Mbegu kupanda bei; 
 
 - Gharama kubwa ya mbolea; 
 
 - Ukosefu wa zana za kisasa za kilimo; 
 
 - Ukosefu wa utaalam (mafunzo) ya kilimo bora; 
 
 - Ukosefu wa masoko ya ndani na nje; na 
 
 - Ukosefu   wa   maeneo  ya   uhakika   ya   kilimo (maeneo    mengi  ni   ya   

kuvamia  kama   vile mchicha   TAZARA.   Eneo  la  TAZARA  wakulima 
wamevamia lakini wanatusaidia sana kwa kuwa mchicha unapatikana kwa wingi 
sana). 

 
Mheshimiwa Mwenyekiti, pamoja na changamoto zote hizo lakini bado tunahitaji mpango 

mkakati wa kuwasaidia wananchi wa Mkoa wa Dar es Salaam waweze kuuza bidhaa katika Super 
Markets kubwa kama vile Mlimani City na nyinginezo. 

 
Mheshimiwa Mwenyekiti, naomba Wizara isaidie wanawake wa Bunju, Chanika, Kitunda, 

Kimbiji, Pembamnazi, Somangira, Yombo na Keko wauze mboga zao katika masoko hayo. 
 
Mheshimiwa Mwenyekiti, Serikali isimamie kwa makusudi maduka makubwa wasiagize 

mboga mboga kutoka nje ya nchi.  Wawekewe masharti magumu ili na sisi Watanzania tufaidike 



na wawekezaji hao.  Naomba sasa Serikali yetu ya Chama cha Mapinduzi ni sikivu iangalie kilio 
chetu wakazi wa Mkoa wa Dar es Salaam. 

 
Mheshimiwa Mwenyekiti, kwa kweli ni masikitiko na huruma maendeleo yote ya Dar es 

Salaam lakini hata bamia zetu mara nyingine hazitakiwi katika maduka makubwa.  Kitengo hiki 
kiboreshwe ndani ya Wizara na washuke kwa wakulima. 

 
Mheshimiwa Mwenyekiti, kwa heshima na taadhima, naunga mkono hoja kwa asilimia mia 

moja lakini ushauri wangu uzingatiwe. Ahsante sana. 
  

MHE. HAROUB M. SHAMIS:  Mheshimiwa Mwenyekiti, kabla sijatoa mchango wangu 
ambao ukizingatiwa utasaidia kuboresha na kuinua maisha ya wakulima wetu, napenda sana 
nimshukuru Mwenyezi Mungu  Subhanah Wataala kwa neema na rehema zake nyingi anazonijalia 
ikiwa ni pamoja na afya njema na ufahamu wa akili na ndio maana naandika mchango wangu 
uli usaidie Taifa letu. 

 
Mheshimiwa Mwenyekiti, kilimo ni uti wa mgongo wa Taifa letu na kilimo ni muhimu kwa 

kila mmoja wetu. Mwanafalsafa mmoja alisema: “Asiyelima asile...!!” 
Mheshimiwa Mwenyekiti, katika nchi yetu kilimo kinahodhi karibu asilimia 80% ya 

wananchi.  Pamoja na umuhimu huo wa kilimo kwa kila mtu na kwa jumla katika Taifa letu, Serikali 
bado haijajizatiti kuinua kilimo katika mikakati na motisha endelevu kwa wakulima wetu kwani 
wakulima wetu bado wanakabiliwa na changamoto zifuatazo:- 

 
Kwanza, tatizo la ukosefu wa miundombinu iliyo bora ya kuunganisha Vijiji, Wilaya na Miji 

inanyong’onyeza ari ya wakulima kwani inakuwa tabu kuyafikisha sokoni kwa wakati hasa kwa 
mazao ya matunda na mboga mboga (Perishable staffs). 

 
Pili, tatizo la masoko ya uhakika ikiwa ni pamoja na bei zisizozingatia gharama za uzalishaji.  
 
Tatu, tatizo la kukosekana viwanda vya kuongeza thamani mazao ya Kilimo (Agro based 

Industries) kunakosababisha mazao mengi kuharibika na mengine kuuzwa kwa bei duni sana. 
 
Nne, ni kukosekana wataalam wa kilimo wa kutosha na wanajituma kwa dhati. 
 
Mheshimiwa Mwenyekiti, mazao ya korosho na asali ni chakula bora na adhimu kwa afya 

za walaji.  Korosho zikibaguliwa na kufungwa vizuri na Serikali kupitia Balozi zetu zikatafuta masoko 
nje ya nchi hasa Middle East na Asia, wakulima wa korosho watainuka kiuchumi na Serikali 
itaingiza fedha nyingi za kigeni kwani zina bei nzuri sana na soko kubwa huko.  Warinaji asali pia 
wapewe elimu ya Urinaji na uhifadhi usioharibu nature yake na Serikali kupitia Balozi zetu ziitangaze 
asali yetu na ubora wake, wakulima na Serikali watanufaika sana kwani asali ni mali na ina soko 
kubwa dunia nzima.  Hayo yafanyike sambamba na kuwawezesha wakulima kuinua kilimo kwa 
kupatiwa zana za kilimo kwa wakati, pembejeo na mikopo vikienda sanjari na kupatiwa wataalam 
wa kuwafundisha kulima kisasa. 

 
Mheshimiwa Mwenyekiti, katika dunia ya leo Cash Crops pia ni Export Crop, Serikali itilie 

maanani ulimaji wa kisasa wa chakula ili uwe wa kibiashara pia. Mchele, mahindi, ndizi, muhogo, 
matunda na mbogamboga vilimwe kisasa, vifungashwe kisasa, viuzwe kama Export Crops.  
Inawezekana! Ahsante. 

 
MHE. SELEMAN S. BUNGARA:  Mheshimiwa Mwenyekiti, kwanza naomba kutoa utangulizi 

kama ifuatavyo:-  
 
Mheshimiwa Mwenyekiti, Serikali iliamua kuunda mifuko ya mazao makuu hapa nchini na 

sababu kubwa ni kuyawezesha mazao husika kuendelezwa na wafanyabiashara wanaofaidika na 
uuzaji wa mazao hayo baada ya Serikali kujitoa kufanya biashara ya mazao hayo moja kwa moja.  
Mazao hayo ni korosho, pamba, kahawa na tumbaku. 

 



Mheshimiwa Mwenyekiti, wazo hili Serikali ililiona baada ya kuelewa sera ya soko huru, 
iliyoacha mazao haya bila ya vyanzo vya uhakika vya fedha za kugharamia huduma muhimu za 
kuyaendeleza katika fani ya uzalishaji, usindikaji na uuzaji. 

 
Mheshimiwa Mwenyekiti, upungufu huu wa kutokuwepo kwa chanzo cha mapato kutoka 

Serikalini ya kuyahudumia mazao haya ndio uliopelekea Serikali kuagiza kuwa sekta binafsi 
inayofaidika na biashara ya mazao hayo, haina budi kuchangia huduma hizo.  Baada ya hapo 
ndipo lilipozaliwa wazo la kuanzisha Mifuko hiyo. 

 
Mheshimiwa Mwenyekiti, Wizara ya Kilimo ilipendekeza katika waraka wake kuundwa kwa 

Mfuko wa Zao la Korosho mwaka 1995.  Katika mapendekezo ya waraka huo ni pamoja na 
yafuatayo:- 

 
(a) Fedha za kuunda Mfuko huo zitokane na ushuru utakaotozwa kutokana na zao 

lenyewe la korosho; 
 
(b) Kwamba mfuko utasimamiwa na Bodi ya Wadhamini; na 
 
(c) Muundo wa Bodi ya Wadhamini pia ulipendekezwa na Wizara na kukubaliwa na 

wadau. 
 

Mheshimiwa Mwenyekiti, baada ya Wizara ya Kilimo, Bodi ya Korosho (CBT) na Chama 
cha Wafanyabiashara wa Zao la Korosho Tanzania (CAT) Cashewnut Association of Tanzania, 
kumaliza mchakato katika vikao vya pamoja kati yao, hatimaye uamuzi wa kuanzisha Mfuko wa 
Kuendeleza Zao la Korosho yaani Cashewnut Industry Development Fund (CIDEF) ulifikiwa. 

 
Mheshimiwa Mwenyekiti, makubaliano ya kupata fedha za kuendesha Mfuko ni kwa 

kutoza ushuru wa asilimia tatu katika bei ya kuuza korosho nje (FOB) na kati ya hizo asilimia mbili 
ziende katika Mfuko na asilimia moja iende kwa Bodi ya zao husika kwa matumizi ya kiofisi. 

Mheshimiwa Mwenyekiti, hatimaye Mfuko wa Korosho ulizinduliwa rasmi Mei, 1996 na 
Mheshimiwa Naibu Waziri wa Kilimo na Ushirika wakati huo Njelu Kasaka, Dar es Salaam. 

 
Mheshimiwa Mwenyekiti, katika msimu wa kwanza toka kuzinduliwa kwa Mfuko mwaka 

1995/1996 makisio ya mapato yalikuwa Mfuko upate Sh. 500,000,000/=. Bahati nzuri fedha 
zilizokusanywa zilikuwa Sh. 630,000,000/=. Bahati mbaya Bodi ilipelekea katika Mfuko 
Sh.100,000,000/= tu, tena baada ya wadau kuja Bungeni kufuatilia hizo fedha za mfuko na Sh. 
500,000,000/= hazijapelekwa hadi leo.  Fedha hizi zilitumiwa na Bodi kinyume na utaratibu. 

 
Mheshimiwa Mwenyekiti, Mfuko ulipata gawio lake kama kawaida msimu wa 1996/97 na 

1997/98, lakini kuanzia msimu wa 1998/99 hadi leo Bodi imezuia fedha zote ilizokata za ushuru, 
mpaka leo Mheshimiwa Waziri anapowasilisha bajeti yake Bungeni.  Sababu zilizopelekea kuzuia 
fedha hizo sisi tunaotoka katika Mikoa inayolimwa zao la korosho hatuzijui rasmi, hivyo, naomba 
Mheshimiwa Waziri aliweke suala hili wazi. 

 
Lakini Mheshimiwa Mwenyekiti, kwa masikitiko Bodi ya Korosho bado inaendelea kukata 

ushuru huu hadi sasa wakati Wizara ipo kimya bila kutoa maelezo yoyote nini kinaendelea katika 
mfuko wa CIDEF mpaka Mfuko usifanye kazi yake kama ilivyo makubaliano ambayo Serikali kupitia 
Wizara ya Kilimo walikubaliana. 

 
Mheshimiwa Mwenyekiti, baada ya mimi binafsi kufuatilia matatizo ya upatikanaji wa 

dawa ya kupulizia mikorosho yaani Sulphur ndipo nilipopata taarifa kutoka kwa wadau wa zao la 
korosho kuwa kuna kesi ya kugombania umiliki wa Mfuko wa CIDEF kati ya Bodi ya Korosho na Bodi 
ya Wadhamini wa CIDEF. 

 
Mheshimiwa Mwenyekiti, mgogoro huu unawaumiza na kuwadhulumu sana wakulima wa 

korosho Tanzania kwa sababu wanakatwa hela zao zinazotokana na korosho wakati hawafaidiki 
nazo na chochote kwani tangu Bodi ya Korosho kuzuia fedha za CIDEF haijawahi kuagiza hata 
Mfuko mmoja wa Sulphur kupeleka kwa wakulima na inasemekana pia hata Kituo cha Utafiti cha 



Naliendele Mkoani Mtwara nacho hakipati fedha toka CBT kama hapo nyuma walivyokuwa 
wanafanya CIDEF huko nyuma. 

 
Mheshimiwa Mwenyekiti, nakumbuka CIDEF waliwahi kuagiza Sulphur mwaka 1997/1998 

na wakauza kwa Sh. 6,000/= tu wakati watu binafsi walikuwa wanauza Sh.15,000/= – 20,000/= kwa 
mfuko wa kilogram 25. 

 
Mheshimiwa Mwenyekiti, mwishowe baada ya kusema haya yote, namwomba 

Mheshimiwa Waziri wa Kilimo atakapokuwa anafanya majumuisho ya hotuba yake ya bajeti kwa 
mwaka huu wa fedha anieleze au atolee ufafanuzi katika mambo yafuatayo:- 

 
Kwanza, je, Wizara imeridhia kuifuta CIDEF hata baada ya kushiriki kikamilifu kuundwa 

kwake na nini sababu za msingi zilizopelekea uamuzi huo? 
 
 
Pili, makato ya asilimia tatu ya ushuru ili kuendeleza zao la korosho bado yanaendelea 

japo Mfuko haupati fedha hizo toka msimu wa 1998/1999.  Hivyo, naomba aeleze mpaka sasa ni 
shilingi ngapi zimekusanywa, zipo wapi na zinafanya nini kuendeleza zao la Korosho na mkulima 
kwa ujumla hasa wakati huu, sio wakati ujao? 

 
Tatu, Wizara yako ilitoa tamko kwamba Mfuko huu wa Korosho si mali ya Serikali au 

chombo chochote cha Serikali (haya yalisemwa wakati wa uzinduzi wake) bali ni mali ya sekta 
nzima ya korosho.  Sasa Bodi yako CBT imeuhodhi Mfuko huu wa bidhaa ya Wizara yako? Kama 
kuna matatizo yaliyojitokeza kwenye uendeshaji wake kwa nini Mheshimiwa Waziri usiitishe 
mkutano wa wadau wa korosho ili kupata ufumbuzi wa tatizo hilo. 

 
Nne, Mheshimiwa Waziri, anieleze Mifuko mingine ya mazao iliyoundwa sambamba na 

CIDEF yaani Mfuko wa Pamba, Kahawa na kadhalika nayo Bodi ya Mazao imechukua hatua 
kama hii ya kuifuta kwa ridhaa ya Wizara yako?  Kama sivyo kwa nini Wizara iamue kuzuia Mfuko 
wa kuendeleza korosho pekee kufanya kazi zake na si Mifuko yote wakati mfumo wa kuianzisha 
kwake ni sawa? 

 
Tano, Mheshimiwa Waziri nitaomba anieleze katika maelezo yake yale madeni ambayo 

Mfuko ulikopesha wakulima, Wabanguzi (kwa maana ya mashine za kubangua) na wasambazaji 
wa Sulphur walioteuliwa na Mfuko, ni kiasi gani na kama hayajakusanywa Wizara yako ina 
mpango gani wa kukusanya fedha hizo za wakulima ili fedha hizo angalau zitumike kununulia 
dawa ya Sulphur? 

 
Sita, Mheshimiwa Waziri naomba anieleze iko wapi ripoti ya ukaguzi wa hesabu za CBT na 

za CIDEF ambayo Mheshimiwa Rais wa awamu ya tatu Benjamin W. Mkapa aliamuru ufanyike 
baada ya kupelekewa mtafaruku huu wa CBT na CIDEF ili tuione. 

 
Saba na mwisho, Mheshimiwa Mwenyekiti, katika Jimbo langu na hata Majimbo mengine 

yanayolima korosho, hali ya upatikanaji wa dawa ya Sulphur ni mbaya sana kwani inapatikana 
kwa taabu, hakuna uhakika wa kuipata na mbaya zaidi bei yake ipo juu sana.  Inafikia sasa bei ni 
Sh. 50,000/= kwa mfuko wa kilogram 25.  

 
Kwa hali hii mimi na wapiga kura wa Jimbo langu tunaiomba Serikali kupitia Wizara yako 

kuurudisha Mfuko wa zao la korosho yaani CIDEF mara moja kwani sababu za kuusimamisha 
zinaonekana ni za kimaslahi binafsi zaidi kuliko kumwangalia mkulima mwenyewe wa korosho.  Sisi 
watu wa Kusini tunaona Serikali inawadharau watu wa Kusini kwa kuiacha Mifuko ya Kahawa na 
Pamba iendelee na kuua Mfuko wa Korosho, wakati Mifuko yote imezaliwa na baba mmoja na 
mama mmoja. 
 

MHE. SUZAN L. KIWANGA:  Mheshimiwa Mwenyekiti, naomba kunukuu msemo wa Hayati 
Baba wa Taifa Mwalimu Nyerere kuwa: “Ili nchi iendelee inahitaji vitu vinne; Watu, Ardhi, Siasa safi 
na Uongozi bora”. 

 



Mheshimiwa Mwenyekiti, kwa muono wangu kilichokosekana ni Siasa safi na Uongozi bora. 
 
Mheshimiwa Mwenyekiti, katika Wilaya ya Kilombero Halmashauri imetunga Sheria Ndogo 

ambayo haijasainiwa na Waziri Mkuu au imeshasainiwa na Waziri Mkuu kwa kuwa haijaanza 
kutumika rasmi. Sheria inamlazimisha mkulima kutokuwa na mazao ghalani mwake au kuuza 
mazao hayo ya mpunga, mahindi na kadhalika kwa mnunuzi yakiwa ghalani kwa mkulima 
isipokuwa kwenye mnada soko maalum la Halmashauri. 

 
Mheshimiwa Mwenyekiti, sheria hii imetungwa kwa hoja ya Halmashauri kudhibiti mapato 

toka kwa wanunuzi. 
 
Mheshimiwa Mwenyekiti, sheria hii inavunja Katiba na ni kinyume cha utawala bora kwa 

kuwa wananchi hawakushirikishwa kikamilifu.  Naomba Waziri atoe tamko. 
 
Mheshimiwa Mwenyekiti, kilimo ni uti wa mgongo.  Nashauri Serikali ifikirie upya kuhusu 

Vyama vya Ushirika katika ngazi ya vijiji ambapo kupitia ushirika huo wananchi watapata mahitaji 
ya mbolea, pembejeo na kukopesha vyama hivyo matrekta ili wakulima walime kwa mikopo 
kupitia ushirika wao la msingi kupeleka wataalam ili kutoa elimu na hapo tutapata matokeo ya 
Kilimo Kwanza yaliyo bora.  Ni vema Serikali ikaanza sasa kwa kuboresha ushirika. 

 
Mheshimiwa Mwenyekiti, kwa kuwa kilimo ni uti wa mgongo, tunataka kusikia mkakati wa 

kupata wataalam wa kilimo kila Kata na wanawezeshwa kwa kupewa vitendea kazi. 
 
Mheshimiwa Mwenyekiti, unapozungumzia kuboresha kilimo huwezi kutenganisha kilimo, 

miundombinu, upatikanaji wa umeme, uvunaji wa maji ya mvua kwa umwagiliaji.  Pia utatuzi wa 
migogoro ya ardhi.  Hivi vyote vikiboreshwa nchi yetu itakuza uchumi kwa haraka. 

 
Mheshimiwa Mwenyekiti, lazima kuwepo na mkakati endelevu wa kuzalisha mbolea ya 

mboji, marejea na kadhalika ili kuepuka mbolea za viwandani ambapo baada ya kutumika kwa 
muda mrefu ardhini, ardhi yetu itaungua na kushindwa kuotesha mazao tena. 

 
Mheshimiwa Mwenyekiti, kilimo kwanza kiendane na kuanzishwa viwanda vya usindikaji 

mazao ya nafaka na matunda ili kuongeza ajira na fedha za kigeni.  Ni muhimu mkachagua 
Wilaya maalum ziwe mfano na hilo lifanyike awamu kwa awamu na kupima matokeo na si kama 
ilivyo sasa kusambaza huduma na kushindwa kupima matokeo. 

 
Mheshimiwa Mwenyekiti, Bonde la Kilombero na Rufiji na maeneo kadhaa yanaweza 

kuondoa kabisa tatizo la njaa nchini. 
 
Mheshimiwa Mwenyekiti, katika Wilaya ya Kilombero kipo Kilimo kikubwa cha ndizi za aina 

zote zinazopatikana Tanzania, lakini kutokana na ukosefu wa soko la uhakika, bei ya Mkungu 
mmoja wa ndizi hivi sasa ni mpaka Sh.300/=. Pia barabara ni mbovu sana. 

 
Mheshimiwa Mwenyekiti, Serikali iliwaahidi wananchi wa Kata ya Mbinga kwa ufadhili 

kujengewa soko la Kimataifa la Ndizi, lakini hadi leo wananchi hawana taarifa zozote kuhusu ujenzi 
huo wa soko na hawajui wamwendee nani? Hivyo, wanaomba taarifa kuhusu ujenzi wa soko hilo. 

 
Mheshimiwa Mwenyekiti, nawasilisha. 
 
MHE. SAID MUSSA ZUBEIR:  Mheshimiwa Mwenyekiti, nampongeza Waziri kwa hotuba nzuri 

yenye matumaini kwa wananchi hususan wakulima wadogo wadogo. 
 
Mheshimiwa Mwenyekiti, naiomba Wizara ifikirie uwezekano wa kuwafikishia na 

kuwakopesha matrekta kwa wakulima wadogo wadogo kwa masharti nafuu na kuwajengea 
uwezo wa kilimo bora na cha kisasa. 

 
Mheshimiwa Mwenyekiti, Wizara ijielekeze kwenye kilimo cha umwagiliaji maji ili tuepukane 

na utegemezi wa mvua. 



 
Mheshimiwa Mwenyekiti, Wizara iwe na utaratibu wa kuwahakikishia masoko ya kuuzia 

mazao yao na kuwe na utaratibu wa kujua gharama halisi za mazao tangu kulitayarisha shamba, 
pembejeo, mbolea na gharama nyinginezo zote hadi wakati wa kuvuna na baadaye kupanga 
bei yenye maslahi na wakulima. 

 
Mheshimiwa Mwenyekiti, naunga mkono hoja. 
 
MHE. ROSE K. SUKUNI:  Mheshimiwa Mwenyekiti, natoa ushauri wa kubadilisha mfumo wa 

utoaji pembejeo kwa kuwafikia wakulima kwa urahisi, uhakika kwa muda muafaka. 
 
Mheshimiwa Mwenyekiti, DC (Mkuu wa Wilaya) kuwa Mwenyekiti wa ugawaji wa 

pembejeo hizo ubadilishwe. Kwa kuwa usimamizi na ufuatiliaji ni mdogo au haupo kabisa, ndio 
maana kumetokea mwanya wa ubadhirifu na wizi wa kutopeleka mbegu kwa wahusika. 

 
Mheshimiwa Mwenyekiti, utaratibu wa Halmashauri za Wilaya kupokea na kugawa 

utumike ili Madiwani wawe na uwezo wa kusimamia na Mdhibiti Mkuu wa Hesabu za Serikali 
afanye kazi yake kwa urahisi.  Mfano, Wilaya ya Hanang pembejeo zilizofika huko, hufika kwa 
kuchelewa mbegu kufika mwezi Februari badala ya Novemba ambapo ni kipindi cha masika.  
Mbegu hizo na mbolea zilizochelewa husainisha watu ambao si wakulima waliopendekezwa au 
hao hao kwa kuambiwa wewe saini tu.  Fedha huteketea ovyo kwa kuweka mpango mbaya. 

 
Mheshimiwa Mwenyekiti, kuhusu zana za kilimo.  Pamoja na kuongezeka matumizi ya zana 

bora za kilimo, matrekta ya kukokotwa na mikono ni bei ghali sana kwa yale yanayopitishwa 
kwenye Halmashauri zetu kufikia kiwango cha Sh. 8,000,000/= hadi 14,000,000/=.  Ni vema 
utaratibu wa kukopa fedha za pembejeo zana za kilimo zipelekwe benki (NMB) ili kila mkulima 
mkopaji akanunue mwenyewe kwa kupata huo mkopo. 

 
Mheshimiwa Mwenyekiti, Vyama vya ushirika vipewe mikopo mikubwa ili wawe 

wasambazaji wa mbolea, mbegu na, zana za kilimo.  Kwa kuwa wao watakuwa katika maeneo 
hayo na wanajua muda na rahisi kuwasimamia wawe Wakala katika Halmashauri zote. 

 
Mheshimiwa Mwenyekiti, kuhusu kilimo cha umwagiliaji.  Pamoja na kutolewa fedha za 

umwagiliaji lakini fedha hizo ni kidogo mno. Ni vema kuelekeza fedha nyingi kwenye umwagiliaji ili 
kupunguza tatizo sugu la uhaba wa chakula. Lakini jambo la muhimu ni kusimamia fedha hizo na 
ufuatiliaji kwa kuwa watendaji wetu katika Halmashauri wana matumizi mabovu ya fedha zetu za 
kodi na za wahisani.  Mfano, Wilaya ya Hanang, fedha za umwagiliaji za Kijiji cha Gocho, 
Endasiwold, Mara hazitumiki ipasavyo mpaka leo hakuna mradi uliokamilika.  Je, hamwoni sasa 
Wizara ya Kilimo kutuma wataalam na mwenyewe Waziri kufika katika kila Wilaya kujionea kuliko 
taarifa tena mnayapokea kwa maandishi tu. 

 
Mheshimiwa Mwenyekiti, suala la wawekezaji wa Hanang waliochukua mashamba ya 

NAFCO awali. Mwekezaji anayeitwa (RAI Group) NGANO Limited anayelima mashamba matatu. 
 
(a) Shamba la Gidagamowd lina ekari zaidi ya 12,000 amelima ekari 3,000; 
 
(b) Shamba la Setchet lina ekari 13,000 na zaidi amelima ekari 3,000; na 
 
(c) Shamba la Murjanda lina zaidi ya ekari 11,000 amelima ekari 3,000. Je, huyu 

mwekezaji anawatania Watanzania au ni kitu gani? 
 

Mheshimiwa Mwenyekiti, ni vema Serikali sasa ikubali kubadilisha mikataba ya Ngano 
Limited na kupewa Watanzania wenye uchungu mkubwa na nchi yao.  Je, kama mashamba 
hayo yangelimwa siyo pato la Watanzania? Kulikuwa na sababu ya kuagiza ngano nje kama 
tungelima?   

 



Mheshimiwa Mwenyekiti, kuhusu malipo ya watumishi wa awali waliokuwa NAFCO.  
Watumishi hawa hawakukamilishiwa malipo yao.  Je, ni lini sasa watafikiriwa na kupata haki zao za 
msingi? 

 
MHE. HEZEKIAH N. CHIBULUNJE:  Mheshimiwa Mwenyekiti, nilipochangia kwa kuzungumza 

niligusia suala la kuvunjwa kwa Sheria ya Ushirika kwenye Vyama vya Ushirika vya CHABUMA – 
AMCOS na FUNE- SACCOS vilivyopo kwenye shamba la Zabibu Chinangali II. Wanachama 
wamelalamika sana kuwa kutaka kujua taarifa za fedha walizolipa kwa ajili ya hisa na viingilio 
pamoja na mkopo waliokopeshwa na CRDB 250,000,000/= kupitia ushirika wao. 

 
Mheshimiwa Mwenyekiti, hakuna uchaguzi uliokwishafanyika toka vyama hivyo 

viandikishwe.  Wanachama hawana fursa ya kuendesha ushirika wao kwa vile wako watu wawili 
tu wanaoendesha shughuli zote za shamba.  Kwa bahati mbaya sana vijana hao hawana elimu 
ya kuweza kuendesha shughuli za ushirika, wanaendesha kwa jinsi wanavyotaka.  Ukaguzi 
haujafanyika pia pamoja na maazimio kadhaa yaliyotolewa na vikao vya Baraza la Madiwani 
kuelekeza uchaguzi ufanyike, hakuna hatua zozote ambazo zilikwishachukuliwa. 

 
Mheshimiwa Mwenyekiti, naomba Wizara iingilie kati kwa kutuletea wakaguzi kwa ajhili ya 

“Special Audit” na hatimaye kutoa taarifa kwenye mkutano mkuu na kuelekeza uchaguzi ufanyike 
mapema iwezekanavyo. 

 
Mheshimiwa Mwenyekiti, naomba nikumbushe kuwa katika miradi ya umwagiliaji 

iliyoorodheshwa kwenye majedwali mbalimbali kwenye kitabu cha hotuba mradi wa umwagiliaji 
wa Bwawa la Buigiri umeachwa.  Mradi huu uligharamiwa na fedha za Food Aid Counterpart Fund 
za Japan. Wakulima wanaoendesha mradi huu wanayo ari kubwa ya kutaka mradi huu 
uendelezwe. Naomba mradi wa umwagiliaji wa Bwawa la Buigiri uingizwe kwenye orodha ya 
miradi itakayoendelea kukarabatiwa kwa msaada wa Serikali. 

 
Mheshimiwa Mwenyekiti, narudia kuwatakia kheri na naunga mkono hoja. 
 
MHE. GOODLUCK J. OLE-MEDEYE:  Mheshimiwa Mwenyekiti, nampongeza Mheshimiwa 

Profesa Jumanne Maghembe Waziri; Mheshimiwa Eng. Christopher Chiza, Naibu Waziri; Bwana 
Mohamed Muya, Katibu Mkuu; Eng. Mbogo Futakamba, Naibu Katibu; Wakurugenzi, Wakuu wa 
Taasisi na watumishi wote wa sekta kwa mchango mkubwa waliotoa katika ubunifu na utekelezaji 
wa mipango na mikakati mbalimbali inayochochea ukuaji wa Sekta ya Kilimo. 

 
Mheshimiwa Mwenyekiti, nasikitika kwamba eneo la Halmashauri ya Wilaya Arusha 

limeharibika sana kwa sababu ya matumizi mabaya ya ardhi.  Nahisi kuwa Wilaya hiyo haina 
Maafisa Ugani.  Kama wapo pengine wanatia saini kitabu cha mahudhurio na kuendelea na 
ujasiriamali kwa manufaa ya familia zao.  Kila sehemu ukipita ni mmomonyoko usio na kifani.  
Matokeo yake udongo umepoteza rutuba yote na mifereji ya maji ya mvua imeenea. Ili kuepusha 
hatari ya Wilaya hiyo kugeuka jangwa, naomba Wizara iimarishe ukaguzi ili kuhakikisha kuwa pale 
ambapo pana Afisa Ugani anatimiza wajibu wao. Aidha, Serikali iongeze idadi ya Maafisa Ugani 
na kuwapa nyenzo ili watoe huduma kwa wakulima. 

 
Mheshimiwa Mwenyekiti, mwaka huu baada tu ya kugawiwa kwa vocha za pembejeo 

nilipokea malalamiko mengi sana kuhusiana na taratibu za ugawaji wa pembejeo za kilimo.  
Malalamiko hayo yalinishinda kujibu kwa sababu ya kukosa taarifa muhimu hususani vigezo 
vinavyotumika kuteua wakulima watakaopata vocha au ruzuku.  Nashauri kuwa Serikali iweke wazi 
na kutangaza vigezo hivyo ili wananchi wote wavijue.  Pia kiasi cha fedha za ruzuku ziongezwe na 
utaratibu wa kugawa utazamwe upya.  Vocha zigawanye kwenye mkutano mkuu wa kijiji ili 
kuweka uwazi na kuepusha dhuluma. 

 
Mheshimiwa Mwenyekiti, napongeza sana kazi za idara ya umwagiliaji.  Nimekuwa 

nikiwaona Maafisa wa kanda wakipita Wilayani na Vijijini pale ambapo kuna miradi ya umwagiliaji.  
Upungufu ninaouona na kutokuwepo kwa Wahandisi umwagiliaji kwenye ngazi ya Wilaya.  Serikali 
ihakikishe kuwa kila Wilaya ina Mhandisi Umwagiliaji angalu mmoja na Mafundi Mchundo 
umwagiliaji kwenye ngazi ya Kata. 



 
Mheshimiwa Mwenyekiti, Wilaya yangu ilikuwa mashuhuri sana kwa kilimo cha umwagiliaji 

miaka ya 1950 – 1970.  Hivi sasa mifereji mingi iliyokuwa inatumika hasa maeneo ya miinuko 
imepotea na kilimo hicho kimebaki sehemu ndogo sana. Kwa maoni yangu, sababu mojawapo ni 
Serikali kutoweka Maafisa Ugani wa kufuatilia, kuelimisha na kuhimiza wananchi kuendeleza Kilimo 
hicho.Naomba Serikali isaidie wakulima wa Kata za sambasha, Ilkidong’a, Olturoto, Moivo, 
Kimnyak, Oloirien, Olmotonyi, Bangata, Sokou, Mlangarini, Nduruma, Bwawani na Olturument 
kufufua na kuboresha mifereji ili kuendeleza kilimo cha umwagiliaji na kuongeza uzalishaji wa 
chakula. 

 
Mheshimiwa Mwenyekiti, usalama wa chakula nchini hauwezi kutenganishwa na usalama 

wa Taifa.  Kwa kuzingatia mabadiliko ya tabia nchi ambayo yamekuwa yakiathiri uzalishaji wa 
chakula ni vizuri Serikali ikaweka mpango mkakati wa usalama wa chakula. Zitengwe fedha za 
kutosha ili kuhakikisha kuwa ziada ya chakula kwenye mikoa ambayo bado inapata mvua ya 
kutosha kinanunuliwa chote na Wakala wa Taifa wa Hifadhi ya Chakula (NFRA).  NFRA ipewe 
kipaumbele kama ile inayopewa Jeshi.  Wanafanya kazi nzuri hivyo tuwatambue. 

 
Mheshimiwa Mwenyekiti, Kata za Kimnyak na Kiranyi katika Wilaya Arusha (Arusha DC) 

kuna wakulima wengi sana wa miwa.  Hata hivyo, miwa hiyo huishia kutafunwa Arusha Mjini 
kwavile hakuna Kiwanda cha Kusindika hata kuwa Sukari guru. 

 
Naomba Wizara isaidie wakulima:- 
 
(a) Kuboresha kilimo kwa kuwapa ushauri wa kitaalam na pembejeo; 
 
(b) Isaidie kupatikana na mwekezaji atakayeingia ubia na wakulima hao kuanzisha 

Kiwanda cha Kusindika Miwa hiyo; na 
 
(c) Kituo cha Utafiti wa Mbegu Selian ifanye utafiti juu ya miche bora ya miwa ili 

kuongeza mavuno. 
 

Mheshimiwa Mwenyekiti, sehemu kubwa ya Vinu vya lililokuwa Shirika la Usagishaji la Taifa 
(NMC) vimebinafsishwa.  Hata hivyo, kinu cha Arusha ambacho kimekodiwa na Mtanzania mzawa 
bado hakijabinafsishwa.  Kwa kuzingatia kiasi cha fedha zilizowekezwa ili kufufua kinu hicho ni vizuri 
Serikali sasa ifanye uamuzi wa kumuuzia mwekezaji huyo ili akiendeleze kwa manufaa ya Taifa letu. 

 
Mheshimiwa Mwenyekiti, naunga mkono hoja. 
 
MHE.   UMMY A. MWALIMU: Mheshimiwa Mwenyekiti, nianze kwa kutoa pongezi kwa 

Mheshimiwa Waziri, Naibu Waziri na Watendaji wa Wizara kwa hotuba nzuri ya Bajeti. Hata hivyo, 
ningependa kutoa maoni kwenye maeneo mawili yafuatayo:- 

 
Mheshimiwa Mwenyekiti, kuwekeza katika mfumo wa kilimo utakaowezesha ushiriki wa 

wanawake kwenye kilimo chenye tija. Nimesikitika kutoona mipango au mikakati yoyote 
inayokusudia kuchochea ushiriki mzuri wa wanawake katika kilimo. Inakadiriwa kuwa wanawake 
hasa wa vijijini wanatoa asilimia 80 ya nguvukazi katika kilimo vijijini na kwamba asilimia 60 ya 
wanawake ndio wazalishaji wakuu wa chakula.  

 
Inasikitisha kuona kuwa wafanya maamuzi (decision makers) bado wanaamini kuwa 

wanawake wana mchango mdogo sana katika kilimo na mbaya zaidi wanawake pia wanabeba 
majukumu makubwa ya kutunza familia na kulea ambayo nayo yanawapunguzia muda wao wa 
kushiriki kwenye kilimo. Je, Wizara ina mpango gani mahsusi wa kuchochea ushiriki wa wanawake 
kwenye kilimo chenye tija kitakachowawezesha kiuchumi na kijamii. 

 
Mheshimiwa Mwenyekiti, wakati umefika kwa Wizara kuwa na mipango mahsusi ya 

kuwekeza kwenye kilimo kwa wanawake. Kuwekeza kwenye kilimo kwa wanawake kutaleta 
mabadiliko makubwa katika jitihada za nchi za kupunguza umaskini. Ni vyema wanawake nao 
wakawezeshwa katika matumizi bora ya teknolojia za kilimo, upatikanaji wa mikopo, masoko, 



ardhi, pembejeo na zana za kilimo na bila kusahau mashine za usindikaji mazao ya kilimo 
kibiashara. 

 
Mheshimiwa Mwenyekiti, hoja ya pili, ni juhudi gani zimefanywa na zitafanywa na Wizara 

katika kuchochea usindikaji wa mazao ya matunda kibiashara hasa katika Wilaya za Muheza, 
Korogwe na Handeni Mkoani Tanga? Inasikitisha kuona machungwa, maembe yakiozeana kwa 
wingi katika Vijiji vya Muheza, Korogwe na Handeni kwa sababu ya kukosa soko/hakuna pa 
kuyapeleka. Je, Wizara haioni umuhimu wa kutafuta Mwekezaji au Wawekezaji watakaowezesha 
usindikaji wa matunda (hasa machungwa na maembe) katika Wilaya hizi za Mkoani Tanga? 
Naomba kupatiwa majibu. 

 
Mheshimiwa Mwenyekiti, naunga mkono hoja. 
 
MHE.   DKT. LUCY S. NKYA: Mheshimiwa Mwenyekiti, nampongeza Mheshimiwa Waziri, 

Naibu Waziri wa Kilimo, Chakula na Ushirika pamoja na Watendaji wao wote kwa Hotuba nzuri. 
Baada ya pongezi naomba nichangie yafuatayo:- 

 
Mheshimiwa Mwenyekiti, kilimo cha viungo na matunda katika maeneo ya milimani katika 

Wilaya ya Morogoro Vijijini. Naomba tutafutiwe soko la uhakika kwa ajili ya machungwa, 
mananasi, maparachichi, embe na ma-passion. Matunda haya yananunuliwa na walanguzi 
kutoka Dar es Salaam na Kenya. Wakenya wanafikia kununua matunda kabla hayajakomaa kwa 
bei kidogo sana, ikiwezekana Wizara isaidie vikundi vya wanawake na vijana ili waweze kusindika 
matunda kwa kukausha. Wanahitaji na utaalam pamoja na Solar Dryers. Naomba wakopeshwe 
hivi vitendea kazi. 

 
Mheshimiwa Mwenyekiti, kuhusu viungo vipo vingi kama karafuu, mdalasini, vanilla, hiliki, 

tangawizi na pilipili mtama, Soko la viungo hivi halipo. Wanakuja walanguzi kutoka Kenya kwa bei 
zao, hivyo wakulima wamekata tamaa. Naomba Wizara iliangalie hili kwa jicho la upendo kwani 
Wakenya wanawanyonya wapiga kura wangu. 

 
Mheshimiwa Mwenyekiti, kuhusu Matrekta ya aina ya Power Tiller, hayawezi kuhimili aina 

ya udongo katika maeneo yetu. Mengi ya haya matrekta yamekufa kabisa. Naomba wananchi 
wangu wapewe fursa ya kukopa matrekta makubwa kwani maeneo ya kilimo yapo makubwa na 
uwezo wa kuzalisha tunao ndiyo sababu Mheshimiwa Rais alitangaza Morogoro kwamba ni ghala 
la chakula. Ili kufanikisha hili agizo la Mheshimiwa Rais ni lazima wananchi wawezeshwe 
kubadilisha kilimo cha jembe kuwa kilimo cha kisasa kwa kutumia Matrekta makubwa. 

 
Mheshimiwa Mwenyekiti, naomba Wizara hii ituongezee miradi ya kilimo cha umwagiliaji 

hususan katika maeneo ya Usungura, Kongwa pamoja na kuanzisha au kuboresha kilimo cha 
mbogamboga kwa kutumia mifereji ya asili katika maeneo ya milimani. Kilimo cha umwagiliaji kwa 
kutumia mifereji ya asili kwa utaalam itasaidia kutunza mazingira pamoja na kuinua kipato cha 
wakazi wa milimani. Naomba tuletewe wataalam wa kutoa mafunzo kwa wakulima. Jambo hili ni 
muhimu kwa uchumi wetu Morogoro Vijijini. 

 
Mheshimiwa Mwenyekiti, mwisho, ni suala la ushiriki. Naomba Wizara iwaitishe wadau wote 

ili tuone namna ya kuunda upya ushirika ili tuweze kuongeza fursa kwa wananchi na kuweza 
kuboresha soko la mazao hususan pamba, mahindi, matunda na viungo. 

 
Mheshimiwa Mwenyekiti, naunga mkono hoja na nawatakia wahusika wote utekelezaji wa 

Bajeti hii kwa mafanikio ya Mtanzania.   
 
MHE.   HERBERT J. MNTANGI: Mheshimiwa Mwenyekiti, natoa pongezi za dhati kwa 

Mheshimiwa Waziri, Mheshimiwa Naibu Waziri, Katibu Mkuu na Watendaji wote wa Wizara hii kwa 
Hotuba nzuri ya upeo wa hali ya juu iliyogusa sekta husika kwa undani.  

 
Mheshimiwa Mwenyekiti, kubwa ni kuitaka Wizara na Watendaji wake kusimamia kwa 

dhati na kwa vitendo yaliyomo katika Bajeti hii na maelezo yake yote. Hata hivyo, naomba kupata 
maelezo na pia kutoa ushauri katika maeneo yafuatayo:- 



 
Mheshimiwa Mwenyekiti, kuhusu uendelezaji wa kilimo cha mkonge. Sehemu kubwa ya 

ardhi ya Wilaya ya Muheza imetolewa na Wakoloni kwa Wakulima wa Mkonge na kupewa hati za 
kumiliki ardhi. Wawekezaji halisi wenye hati wametelekeza mashamba hayo kwa zaidi ya miaka 40 
sasa na hivyo kupoteza sifa ya kuwa waendelezaji wa mashamba na ardhi hiyo. Matokeo ndani 
ya muda huo wananchi na wafanyakazi waliokuwa ndani ya mashamba hayo walitorokwa na 
wawekezaji waliokuwa na hati ya walitumia ardhi hiyo kujiwezesha na kupanda mazao ya 
kudumu. 

 
Mheshimiwa Mwenyekiti, kauli ya Wizara ya Kilimo, Chakula na Ushirika ya kutamka 

kwamba hakuna haja ya kufuta Hati za Mashamba hayo yaliyoachwa kuendelezwa na badala 
yake kuwapa wakulima 100 wadogo wadogo waanze kuendeleza tena mkonge na kuwatolea 
nje wananchi Watanzania waliotelekezwa na wenye Hati linapingana na kauli ya Mheshimiwa Rais 
aliyotoa Muheza Mjini katika Mkutano wa Kampeni 2010. Kuwa amepokea maombi ya 
Halmashauri ya Wilaya ya Muheza ya kufuta Hati za mashamba ya Mkonge ili pia kuwezesha 
wakulima 1,024 walioondolewa katika Hifadhi ya Misitu ya Amani kupewa ardhi kama 
walivyoahidiwa na Serikali na nitaanza kwa kufuta Hati ya Shamba la Kibaranga. Pia inapingana 
na kauli ya Serikali kutaka Halmashauri kufuata utaratibu na kuomba kufutwa Hati kwa Mashamba 
yasiyoendelezwa ambapo Muheza imetekeleza na Waziri wa Ardhi 2008/2010 (Capt. John 
Chiligati) akafanya ziara rasmi kuona maeneo haya ya Mashamba na pia kuahidi kwa niaba ya 
Serikali kuwasaidia wananchi. 

 
Mheshimiwa Mwenyekiti, jibu la swali langu Bungeni tarehe 13-14/07/2010 limetolewa na 

watendaji ambao ni miongoni mwa waliojigawia maeneo ya shamba la Kibaranga. Kati ya hao 
100 zaidi ya asilimia 90% hawajaendeleza hata nusu eka, tangu wapewe ardhi hiyo mwaka 2004. 
Baya zaidi wananchi majirani wasiokuwa na ardhi wameachwa nje na waliopewa wengi ni kutoka 
nje ya Muheza. Nashauri Wizara ya Kilimo, Chakula na Ushirika itafakari haya machache 
niliyoeleza hapa kwa maandishi badala ya kuzungumza kwa uwazi zaidi Bungeni na 
kumfahamisha rasmi Mheshimiwa Rais yanayotokea. 

 
Mheshimiwa Mwenyekiti, kuhusu National Irrigation Master Plan, Wilaya ya Muheza iliingiza 

wastani wa miradi mitano ikiwemo mradi wa Misozwe ambao umeanza kujengwa tangu 
2006/2011. Kwa kuwa sasa Wizara imeweka dhamira nzuri ya kutenga fedha kutekeleza mradi huo, 
naomba sasa usanifu ufanyike katika miradi mingine iliyopo kwenye mpango huo ikiwemo Potwe 
Irrigation Schem,Mashewa na Mindu au Mkuzi Irrigation Scheme. Miradi hii haikuingizwa katika 
mpango wa 2011/2012 wa upembuzi yakinifu. 
 
 Mheshimiwa Mwenyekiti, kuhusu elimu chini ya miradi ya DASIP, mikoa mitano na wilaya 28 
zimehusishwa.  Hata hivyo, baadhi ya Wilaya ambazo skimu za umwagiliaji zinajengwa hazijapata 
fursa hizo muhimu. Nashauri Chama cha Wamwagiliaji wa Skimu za Umwagiliaji Misozwe wapewe 
fursa ya maandalizi ili wapte elimu juu ya matumizi ya mifereji, ujenzi wa maghala, maandalizi na 
ujenzi wa masoko, ufugaji wa samaki katika Bwawa la Skimu, mabirika ya kunyunyizia maji na 
pampu za umwagiliaji. 
 
 Mheshimiwa Mwenyekiti, Tanzania Japan Technical Corporation Protect (TCP) isaidie 
katika kutoa elimu hiyo ya awali. 
 
 Mheshimiwa Mwenyekiti, kuhusu umaliziaji wa Bwawa la Skimu ya Umwagiliaji Mradi wa 
Misozwe. Mheshimiwa Naibu Waziri alipotembela mradi wa Bwawa la Misozwe alifanya kazi nzuri 
ya kuwezesha kuendelea kwa ujenzi wa Bwawa hilo kwa kubadilisha matumizi ya fedha, zaidi ya 
shilingi milioni 150 zilizokuwa katika Halmashauri ya Wilaya ya Muheza kutumika kuendeleza kazi, 
nampongeza sana. Kwa kuwa sikuona katika orodha kiambatanisho 7(a) na 7(b) kwa fedha za 
NIDF wala DIDF kuelekezwa kukamilisha ujenzi wa hilo Bwawa 2011/2012 ila katika kiambatanisho 
Na. 8 DIDF kwa ujenzi wa Skimu. Je, kwa sasa tumetenga fedha kiasi gani ili Mkandarasi aliyepo 
eneo la mradi aweze kukamilisha kazi za Bwawa mwaka huu 2010/2011. Naishauri Serikali ikamilishe 
kuwekeza fedha mapema kwani sasa Juni 2011 – Septemba 2011 ni kipindi cha jua na ni muafaka 
kwa kazi za ujenzi lakini Mkandarasi bado hajaripoti eneo la kazi Misozwe, Muheza. 
 



 Mheshimiwa Mwenyekiti, kuhusu ufuatiliaji wa fedha za DDPS (kilimo) Wilayani. Baadhi ya 
Halmashauri hazina wataalam wenye uzoefu katika sekta za umwagiliaji na hivyo kupewa fedha 
na kushindwa kuzisimamia ipasavyo. Wilaya ya Muheza imepata fedha kama hizo kwa mradi wa 
Umwagiliaji Mashewa. Fedha zimepelekwa kwenye akaunti za Serikali za vijiji ambako hakuna 
mtaalam wa umwagiliaji na matokeo yake miradi haitekelezwi na fedha kupotea bure. Licha ya 
Halmashauri kuonekana ndiyo inayowajibika baada ya kupewa fedha kutoka katika miradi ya 
kilimo, bado Wizara ya Kilimo, Chakula na Ushirika inapaswa kuwajibika kwa kufuatilia matumizi 
sahihi ya fedha za miradi na kutoa elimu kwa watendaji ili kuboresha usimamizi. 
 
 Mheshimiwa Mwenyekiti, matumizi ya mbolea katika mashamba ya michungwa, Muheza. 
Wilaya ya Muheza imekuwa inazalisha machungwa kwa wingi na kusafirisha nje ya nchi hasa 
Kenya. Mfumo wa soko la nje na dunia kwa jumla ni kuepuka mazao au matunda yanayozalishwa 
kwa kutumia mbolea. Kwa msingi huo na hasa katika lengo la Mkoa wa Tanga kujenga soko la 
Kimataifa la matunda pale Segera. Naomba watendaji wa Wizara ya Kilimo, Chakula na Ushirika 
waache kuwashawishi viongozi wa kilimo na wananchi, Wilayani kutumia mbolea katika kilimo cha 
machungwa kwa mfumo wa ruzuku katika mbolea unaoendelea. Ushauri ulenge mwelekeo wa 
mahitaji ya soko la dunia kwa hapo baadaye. 
 
 Mheshimiwa Mwenyekiti, naunga mkono hoja. 
  
 MHE.   CHIKU A. ABWAO: Mheshimiwa Mwenyekiti, kwanza naomba kutoa pongezi kwa 
Mheshimiwa Waziri, Naibu Waziri na Watendaji wote kwa Hotuba nzuri. Nampa pole kwa kazi 
ngumu ya Wizara yake kwani inamgusa kila mtu. Hakuna binadamu yeyote Mtanzania ambaye 
atasema hahusiki na kilimo hata kama si mkulima. 
 
 Mheshimiwa Mwenyekiti, sasa nijielekeze kuchangia. Mchango wangu nauelekeza kwa 
mkulima. Mkulima kama binadamu yeyote anayetegemea kazi anayofanya ndiyo iwe msingi wa 
maisha yake. Naipongeza Serikali kwa kuamua kwa makusudi kilimo kiwe ni kipaumbele kwa 
maana ya kilimo kwanza. Hii inatia moyo kwa mkulima yeyote akiisikia inamtia moyo na kumpa 
nguvu ya kulima kwa bidii na kuhakikisha anapata mazao ya kutosha. Taabu inakuja pale 
anapopewa masharti ya kuuza mazao yake. 
  

Mheshimiwa Mwenyekiti, pamoja na dhamira nzuri ya Serikali ya kulinda chakula kisije 
kikauzwa chote nchi za nje, ni vizuri pia Serikali ikaamua kwa makusudi kununua mahindi kwa wingi 
kwa ajili ya akiba ya chakula na kuwaachia wakulima maeneo ambayo Serikali haikuweza kufika 
na kununua basi wananchi wapewe uhuru wa kuuza sehemu yoyote watakayopata soko hata 
kama ni nchi za nje na kwa bei yoyote itakayoona inafaa. Tusiwape wakulima mipaka ya biashara 
ya mazao yao wanayolima. 

 
 Mheshimiwa Mwenyekiti, wakulima wakiwa humu kuuza mazao yao watapenda kazi yao 
ya kilimo, vijana hawatakimbilia mijini, kilimo kitakuwa ajira, wasichana hawatakimbilia mijini 
kufanya ukahaba watalima kwa bidii na watapata kipato na wataishi kistaarabu. Soko huru ndiyo 
mafanikio ya kilimo kwanza.  
 

Mheshimiwa Mwenyekiti, naomba kuwasilisha.  
 
MHE.   MAGDALENA H. SAKAYA: Mheshimiwa Mwenyekiti, natoa pongezi kwa Waziri, Naibu 

Waziri na Watendaji kwa kuandaa Hotuba hii na kuleta hapa Bungeni.  
 
Mheshimiwa Mwenyekiti, kilimo pekee ambapo kinawaajiri zaidi ya asilimia sabini ya 

Watanzania kitaweza kuwainua Watanzania walio wengi. Kilimo chetu hapa Tanzania bado 
hakijaweza kuinua wakulima wetu. Wakulima wamekuwa wao ni wa kuzalisha lakini maisha yao 
miaka yote imebaki pale pale. Serikali inawasaidiaje wakulima wanufaike na kilimo chao? Ziko 
wapi miundombinu vijijini ya kusafirisha mazao kwenda masokoni. Yako wapi masoko ya uhakika? 
Yako wapi madawa ya kuhifadhi mazao yasiharibiwe na wadudu? 

 
Mheshimiwa Mwenyekiti, wanaonufaika na mazao ya wakulima ni wafanyabisahra 

wakubwa kutoka mijini. Debe la karanga vijijini kule Urambo wakati wa wakuvunwa linauzwa 



Sh.1,000/= hadi 1,500/=, kilo moja ya karanga sokoni leo ni Sh. 2,000/=, kule Mbeya Rungwe 
mkungu ndizi unazwa Sh. 5,000/=  hadi 1,500/= , hapa Dodoma mkungu huo huo ni Sh.9,000/= hadi 
12,000/=, debe la mahindi shilingi 2,000/= hadi 2,500/=, hapa Dodoma  sokoni debe la mahindi ni 
Sh. 7,000/= hadi 8,000/=, ndoo kubwa ya viazi Rungwe ni Sh. 1,000/= hadi 1,500/= ikifika sokoni ni 
Sh. 6,000/= hadi 8,000/=. 

 
Mheshimiwa Mwenyekiti, Serikali inashindwa nini kuweka viwanda vya kusindika matunda 

kwenye maeneo yote yenye matunda? Kwa nini tunakubali kuwa masoko ya kuuza juice kutoka 
Kenya, Zanzibar, Zimbabwe, Malawi na kadhalika wakati matunda yetu yanaoza? Haya 
yatazungumzwa mpaka lini? Viwanda vile ni vidogo vidogo, gharama zake ni ndogo Serikali 
inashindwa nini wakati fedha nyingi zinatumika kwenye mambo yasiyokuwa na tija na kulipa 
mishahara hewa? 

 
Mheshimiwa Mwenyekiti, miaka yote nazungumza hapa Bungeni Maofisa Ugavi waliopo ni 

wachache sana, hawana vitendea kazi kama usafiri na wengi wao wanakaa mijini. Hakuna 
mashamba darasa huko vijijini, wakulima waone mifano hai kuhusu kilimo cha kisasa. Maafisa 
ugavi wawepo wa kutosha, wapewe vyombo vya usafiri watembelee wakulima na kuanzisha 
mashamba darasa katika maeneo mbalimbali. 

 
Mheshimiwa Mwenyekiti, kuna udhaifu mkubwa sana katika usimamiaji wa usambazaji wa 

pembejeo za kilimo, kama mbolea, mbegu na kadhalika:- 
 

- Watendaji waliopewa dhamana ya kuangalia pembejeo wamekuwa wanajinufaisha zaidi 
wao na wakulima hawanufaiki. 

 
- Hakuna follow up kutoka Wizarani kuona idadi ya vocha za pembejeo zilizotolewa 

zimefika palipotakiwa. 
 

- Pembejeo zinafika wakati msimu umekwisha, mbolea za kupandia zinaletwa wakati wa 
palizi. 

 
- Wasambazaji/Mawakala wa mbolea hawalipwi kwa wakati. Leo hii wasambazaji wana 

miezi sita hawajalipwa fedha zao za pembejeo, tunaingia kwenye msimu mwingine 
watasambazaje pembejeo wakati hawajalipwa? 

 
Mheshimiwa Mwenyekiti, tunaomba Serikali iwaeleze wakulima wa tumbaku wa Mkoa wa 

Tabora na mikoa mingine nini hatima ya Tumbaku yao inayoozea ndani wakati wakiwa hawana 
namna yoyote ya kuendesha maisha yao? Ili kusaidia wakulima hawa Serikali haina sababu sasa 
ya kununua Tumbaku hiyo na kuweka kwenye maghala yake huku mkitafuta soko la uhakika huko 
nje, lakini Watanzania wanaotegemea kilimo hiki kuweza kuishi na watoto wao? 

 
Mheshimiwa Mwenyekiti, kilimo cha umwagiliaji bado kasi yake ni ndogo sana. Serikali 

imekuwa inatamka tu suala la Irrigation lakini hakuna uwekezaji wa Irrigation ambao umefanyika. 
Kwa bajeti inayopangwa kila mwaka kwa Wizara hii ni ndoto kuweza kuwa na mipango 
inayotekelezeka ya kilimo. Pamoja na kuwa na nia ya kuleta mapinduzi ya kijani ya kilimo bila 
kuwekeza kikamilifu haiwezekani kuwa na tija. Ule utaratibu wa kutegemea mvua kwa kilimo 
umepitwa na wakati, kuna suala la Climate Change halieleweki? 

 
Mheshimiwa Mwenyekiti, Serikali imekuwa na mawazo finyu kwamba wawekezaji 

wakubwa wapewe maeneo ya wakulima ili wazalishe kwa wingi na kuinua uchumi wa Taifa letu. 
Hili sio kweli, kitendo cha kuhamisha wakulima wadogo wadogo na kuwapa wawekezaji 
wasiokuwa na uwezo na maeneo hayo ni kunyume na utaratibu, pia ni kuua nguvukazi ya vijana 
wanaojishughulisha na kilimo, zaidi ni kuleta migogoro katika jamii. Serikali ijifunze kule Mbarali, 
ijifunze kule Kiru na kadhalika. Nguvukazi tunayo ya kutosha tatizo ni uwekezaji wa mitaji, 
miundombinu, masoko na pembejeo kwa wakati. 

 
MHE.   HUSSEIN N. AMAR: Mheshimiwa Mwenyekiti, kwa kuwa Serikali ina mpango wa kilimo 

kwanza kwa kuwakopesha wakulima zana za kilimo pamoja na mbolea naipongeza sana Serikali. 



Mimi kama Mbunge wa Jimbo la Nyang’hwale nina masikitiko makubwa sana katika kitabu cha 
bajeti sikuona mpango au mikakati na fungu la pesa kwa kumsaidia mkulima wa Jimbo la 
Nyang’hwale hasa mpango wa kilimo cha umwagiliaji maji.  

 
Mheshimiwa Mwenyekiti, pamoja na sifa kubwa ya Nyang’hwale kukumbwa na njaa kila 

mara kutokana na upatikanaji wa mvua kidogo. Naiomba Wizara husika kutembelea Jimboni na 
kuangalia hali halisi ya ukame mkubwa uliopo Jimboni Nyang’hwale. Bila maji ya kutosha basi 
hakuna faida ya kuwakopesha wakulima pembejeo ili kuwapunguzia kero wakulima ya kudaiwa 
pasipo sababu. Maji ni uhai, bila maji hakuna uhai. Jimbo la Nyang’hwale lina ardhi nzuri na 
mabonde ya mipunga mazuri sana na yana rutuba nzuri, tatizo kubwa mvua hazinyeshi za 
kutosha.  

 
Mheshimiwa Mwenyekiti, ushauri wangu, ufumbuzi wa hili ni kuchimba visima virefu. 

Kukinga mabwawa na kuvuta maji toka Ziwa Victoria ili kilimo kiwe cha umwagiliaji na 
kuondokana na njaa na kuzalisha mazao ya biashara na kumkomboa mkulima na njaa na 
umaskini. 

 
Mheshimiwa Mwenyekiti, naunga mkono hoja. 
 
MHE.   MUSTAPHA B. AKUNAAY: Mheshimiwa Mwenyekiti, naomba nitoe mchango ufuatao 

kuhusu Bajeti ya Wizara ya Kilimo, Chakula na Ushirika. Kwa kuwa mchango wa sekta ya kilimo 
katika pato la Serikali umeendelea kushuka kwa kasi katika miaka ya hapa karibuni, nashauri 
yafuatayo:- 

 
Mheshimiwa Mwenyekiti, ardhi maalum itengwe kwa ajili ya wawekezaji wenye mitaji 

mikubwa ili kuongeza uzalishaji wa mazao ya biashara na chakula. Naomba ieleweke kuwa, kuwa 
na wakulima wengi siyo tija bali uzalishaji kwa wingi. 

 
Mheshimiwa Mwenyekiti, kuhusu pembejeo za kilimo.  Kwa kuwa mtindo wa vocha 

umeleta kero kubwa, nashauri badala ya vocha ya pembejeo Serikali ianzishe Direct Subsidy bei 
ya mbolea, mbegu na pembejeo zingine zipungue. Maafisa Ugavi kwa kuwa wataalam katika 
sekta hii wamepungua, nashauri Maafisa Ugavi wapelekwe katika kila Kata, umuhimu wake ni 
wazi. 

 
Mheshimiwa Mwenyekiti, kuhusu masoko.  Jambo lingine muhimu ni Serikali kuwahakikishia 

wakulima masoko ya uhakika ya mazao yao ndani na nje ya nchi kwa wakati na bei inayostahili. 
 
Mheshimiwa Mwenyekiti, mwisho, nashauri Soko la Kimataifa la vitunguu swaumu 

lianzishwe katika Wilaya ya Mbulu sehemu ya Bashay na eneo la Mangola katika Wilaya ya Karatu. 
 
MHE.   AMINA ANDREW CLEMENT: Mheshimiwa Mwenyekiti, napenda kwanza kumpongeza 

Mheshimiwa Waziri kwa Hotuba yake nzuri iliyojaa hamasa. Baada ya pongezi napenda 
kuchangia na kusisitiza kilimo cha umwagiliaji pamoja na upatikanaji wa mbegu bora hasa kwa 
wakulima wadogo wadogo.  

 
Mheshimiwa Mwenyekiti, naiomba Wizara kwa kutumia Maofisa wa Kilimo wa Kata 

kuwaorodhesha wakulima wote baada ya mavuno kumalizika, ili kuwapatia mbegu bora kwa ajili 
ya msimu unaokuja, mbegu hizi wapewe kwa njia ya mkopo nafuu na baada ya mavuno tu 
walipe ule mkopo pia waorodheshwe tena kwa baadaye.  Hii itawajengea imani ya kujaliwa 
wakulima wadogo pia kupata mavuno ya uhakika. 

 
Mheshimiwa Mwenyekiti, suala la kilimo cha umwagiliaji ni muhimu sana pia ni kilimo 

tegemezi hasa kwa hivi sasa tabia nchi ilivyobadilika na miongo ya mvua haina uhakika.  
Naiomba Wizara iangalie suala la umwagiliaji kwa kina pia ifanye utafiti ili sehemu zenye mabonde 
yenye maji yafuatwe na baadaye watafiti wapange mkakati endelevu ili kilimo cha umwagiliaji 
kiendelee na tupate mavuno mengi na suala la njaa liishe kabisa katika mikoa ya nchi yetu. 

 



Mheshimiwa Mwenyekiti, naiomba Serikali iongeze bajeti ya Wizara hii kwani ni Wizara 
muhimu sana bila ya chakula, uhai hakuna na kama hakuna uhai nchi yetu itateketea kwa njaa 
pia na maendeleo. Bajeti iko finyu iongezwe ili kilimo kiwe kweli kilimo kwanza. 

 
Mheshimiwa Mwenyekiti, naunga mkono hoja. Ahsante. 
 
MHE. HAJI JUMA SEREWEJI: Mheshimiwa Mwenyekiti, nakushukuru kwa kuniruhusu 

kuchangia hoja hii ya kilimo. Kwa niaba yangu na kwa niaba ya wananchi wangu wa Jimbo langu 
la Mwanakwerekwe. Naunga mkono hoja hii kwa asilimia mia moja. Nampongeza Mheshimiwa 
Waziri kwa Hotuba safi na yenye malengo mazuri kama yatatekelezwa.  

 
Mheshimiwa Mwenyekiti, nchi yetu hasa mikoani wananchi wote wanategemea kilimo 

kuwaletea mapato ya kuishi kabisa, bila kilimo wananchi watakuwa katika hali duni ya kimaisha. 
Kwa kuwa ni wajibu wa Serikali kuchukua hatua ya kufaa kwa wananchi ili kuwawezesha kwa 
mambo kuyapata mapema sana kama vile mbolea, mbegu husika na kadhalika. Mara nyingi 
kutokea ukame au mvua kutokuja kwa wakati au katika mara moja na wakulima kukosa mazao. 
Kwa hiyo, hivi sasa Serikali ijipange kwa kilimo cha umwagiliaji hasa zile sehemu zenye mabonde 
na mito. Mpango huu utawasaidia wakulima kuweza kujipatia mazao ya uhakika hata bila mvua 
ya kutosha. 

 
Mheshimiwa Mwenyekiti, hivi sasa umefika wakati wa kuwawezesha wakulima kulima 

kilimo cha kisasa.  Kwa hiyo, wataalam wawe karibu na wakulima kuwaelimisha hao. Sasa wakati 
umefika wakulima kuachana na kilimo cha jembe la mkono, kwa Serikali ijipange kuwawezesha 
wakulima kwa kuwapatia matrekta ili waondokane na kulima na jembe la mkono. 

 
Mheshimiwa Mwenyekiti, mwisho kabisa, nazidi kuunga mkono hoja hii mia kwa mia. 

Ahsante. 
 
MHE. ABDULSALAAM S. AMER: Mheshimiwa Mwenyekiti, naanza kwa kuunga mkono hoja. 

Suala la Power Tiller kwa kweli natoa pongezi kwa Serikali na hasa Wizara hii kwa kuweza 
kufanikisha huo mpango wa Power Tiller. Kwenye Jimbo langu limekuwa mkombozi hasa katika 
maeneo ya unyevunyevu. 

 
Mheshimiwa Mwenyekiti, mimi ni mjumbe wa Kamati ya Wizara hii, cha muhimu ni Wizara 

kutoa elimu na namna ya matumizi ya Power Tiller hizo. Naomba Wizara yako ifuatilie sana 
wataalam katika Halmashauri zetu kwani wao ndio sera kamili ya utendaji wa Wizara. 

 
Mheshimiwa Mwenyekiti, kuhusu suala la usambazaji wa mbegu, ni Wizara kuhamasisha 

wakulima wa kati kuweza kulima mbegu katika mikoa husika, umuhimu wa kufanya hivyo ni katika 
kuendeleza aina ya mbegu asili na zinazokubali hali ya hewa na ardhi ya maeneo husika na 
kuwapa ahueni wananchi kwa kutumia mbegu walizozoea na zenye ubora wa hali ya maeneo 
husika. 

 
Mheshimiwa Mwenyekiti, kuhusu suala la voucher kwa kweli kuna sehemu zimekidhi 

mahitaji na sehemu zingine ni matatizo tupu. Voucher huuzwa kwa shilingi 2,000/= ni kama mradi 
wa watu wachache. katika Halmashauri zetu nyingi. Ningependekeza hizi pembejeo ziweze 
kusambazwa kupitia Vyama vya Ushirika au SACCOS zenye uwezo na nguvu ya kununua na 
kuuziwa wananchi. Naomba kama kuna uwezekano naamini SACCOS ya Kata au Mji Mdogo wa 
Mikumi unayo uwezo wa kufanya kazi hiyo. 

 
Mheshimiwa Mwenyekiti, kuhusu matrekta, mpango ni mzuri lakini bado Serikali iangalie 

upya kuhusu bei ya matrekta na majembe yake. 
 
Mheshimiwa Mwenyekiti, naunga mkono hoja. 
 
MHE. DUNSTAN L. KITANDULA: Mheshimiwa Mwenyekiti, naanza kwa kuiunga mkono Bajeti 

ya Wizara ya Kilimo, Chakula na Ushirika. Sekta ya Ushirika bado inakabiliwa na changamoto 
nyingi ambazo zinachangia kwa kiasi kikubwa Ushirika kutokuwa na mchango mkubwa katika 



kumwondolea mwananchi wa vijijini umaskini. Wakati ambapo tunashangilia ongezeko kubwa la 
usajili wa Vyama vya Ushirika, bado ongezeko hili haliendani na wingi wa wanachama 
wanaojiunga na vyama hivyo. Idadi tuliyonayo ya wanachama 2,244,727 ni ndogo mno kulingana 
na mahitaji ya huduma za Ushirika kama vile huduma za kifedha ambazo tafiti zinaonesha takriban 
asilimia 54 ya Watanzania hawapati huduma za kifedha. Hii inaonesha ni kwa kiasi gani SACCOS 
zetu zina kazi kubwa.  

 
Mheshimiwa Mwenyekiti, changamoto nyingine ni usimamizi na ukaguzi wa Vyama vya 

Ushirika. Kuna upungufu mkubwa katika hili, vyama vyetu vingi havifanyiwi ukaguzi kwa wakati, hii 
ni hatari kwa uhai wa vyama na akiba za wanachama. Idara ya Ushirika ndani ya Halmashauri 
zetu inafanya kazi katika mazingira magumu sana, lazima tubadili jinsi ambavyo tunasimamia 
mfumo wa uendeshaji wa ushirika nchini, tukishindwa kufanya hili, Serikali itajikuta inalazimika 
kulipa madeni ya Vyama vya Ushirika miaka nenda, miaka rudi. 

 
Mheshimiwa Mwenyekiti, eneo lingine linahusiana na shamba la uzalishaji wa mbegu 

lililopo katika Wilaya ya Mbinga (Mwele Sead Farm).  Shamba hili limetelekezwa kwa miaka mingi 
na limekuwa pori. Naomba Waziri anipe maelezo, Wizara ina mpango gani na shamba hili? Kama 
shamba hili litafufuliwa kwa haraka ili liweze kufanya shughuli iliyotarajiwa, nashauri Serikali 
iwashirikishe wananchi wa Maramba ili waweze kuzalisha mbegu katika shamba hili na kuiuzia 
TANSEAD.  Wananchi wa Maramba wanakabiliwa na uhaba mkubwa wa ardhi kutokana na 
kuzungukwa na mashamba makubwa ya mkonge ya Lugongo, Kauzeni, Kambi ya JKT na Mwele 
Sead Farm. Kwa nini kama Serikali imeshindwa kuendeleza shamba la Mwele, ardhi hii 
isigawanywe kwa wananchi wa Maramba na vijiji vinavyozungukwa shamba la Mwele ili waweze 
kuondokana na umaskini? Naomba kauli ya Wizara wakati Mheshimiwa Waziri atakapokuwa 
akijibu hoja. 

 
Mheshimiwa Mwenyekiti, eneo lingine ni tatizo la zao la nazi katika Mkoa wa Tanga 

hususan katika Wilaya za Mkinga, Tanga, Muheza, Pangani na Korogwe. Minazi katika Mkoa wa 
Tanga inakufa kutokana na ugonjwa wa kunyauka, ugonjwa ambao Wizara imeshindwa kutupatia 
ufumbuzi, ugonjwa huu unawaletea umaskini wananchi wa Tanga. Naomba kauli ya Serikali 
kuhusu tatizo hili. Serikali ina mpango gani wa haraka wa kuwaondolea wananchi tatizo hili? Nini 
faida ya kuwa na Kituo cha Utafiti wa Minazi pale Mikocheni wakati utafiti wao hautoi majibu. Kwa 
matatizo ya wanachi wa Tanga na Mikoa jirani ya Pwani na Dar es Salaam? 

 
Mheshimiwa Mwenyekiti, uzalishaji wa zao la korosho katika Wilaya ya Mkinga unaathirika 

kutokana na bei ndogo ya korosho wanayopata wakulima toka kwa wanunuzi binafsi. Serikali 
iwadhibiti wanunuzi binafsi na tunaiomba Serikali iharakishe usajili wa Vyama vya Ushirika, Wilayani 
Mkinga. 

 
MHE. DKT. SHUKURU J. KAWAMBWA: Mheshimiwa Mwenyekiti, nampongeza Mheshimiwa 

Waziri kwa Hotuba nzuri na uwasilishaji makini, nawapongeza pia Naibu Waziri, Katibu Mkuu, Naibu 
Katibu Mkuu na Watumishi wote wa Wizara kwa maandalizi mazuri ya bajeti. 

 
Mheshimiwa Mwenyekiti, naipongeza Wizara kwa kusimamia zoezi la ugawaji wa 

pembejeo za kilimo, jambo ambalo limeleta mafanikio makubwa katika kukuza kilimo Jimboni 
kwangu na kwa nchi nzima. Serikali na Wizara iongeze kasma ya pembejeo ili wakulima wengi 
zaidi wapate pembejeo hizo ili kilimo chetu kikue kwa kasi zaidi. 

 
Mheshimiwa Mwenyekiti, kuhusu kilimo cha umwagiliaji, ukombozi wa kujitosheleza 

chakula kwa wananchi wetu inategemea sana mafanikio ya kilimo cha umwagiliaji. Naiomba 
Wizara iongeze uwezeshaji wake kwa miradi ya umwagiliaji nchini. Jimbo la Bagamoyo tuna miradi 
ya umwagiliaji ambayo inahitaji uwezeshaji zaidi. Miradi hiyo ni pamoja na ushirika CHAURU na 
BIDP. Mradi wa Chauru una upungufu wa miundombinu ya umwagiliaji na hasa mifereji ya maji. 
Kuna hekta zaidi ya 720 ambazo zingezalisha mpunga kama ingejengewa miundombinu. Vijana 
wa Kijiji cha Visezi na wengine katika Kata ya Vigwaza wanalilia kupewa nafasi ya kulima katika 
mradi huo, lakini inashindikana kwa ukosefu wa miundombinu. Tunaomba tutengewe fedha zaidi 
kwa ajili ya ujenzi wa miundombinu ya umwagiliaji katika miradi ya CHAURU, BIDP na Kidogozero. 



Pia Serikali iongeze ruzuku ya pembejeo katika miradi hii muhimu ya kilimo cha mpunga cha 
umwagiliaji katika Jimbo na Wilaya ya Bagamoyo. 

 
Mheshimiwa Mwenyekiti, nawasilisha. 
 
MHE. ALI KHAMIS SEIF: Mheshimiwa Mwenyekiti, kuna upungufu mkubwa wa chakula hapa 

Afrika ya Mashariki, nadhani nchi yetu kama tunajipanga vizuri hapo baadaye tunaweza kuwa 
wazalishaji wakubwa wa chakula. Chakula ambacho tunaweza tukajitosheleza wenyewe na 
kuuza nchi za jirani. Hali hiyo ya kuzalisha chakula itafanya hata wakulima wetu waweze kuuza 
soko la nje ili wafaidike zaidi na bei za nchi za jirani. 

 
Mheshimiwa Mwenyekiti, tokea kutangazwa kauli mbiu ya kilimo kwanza, hivi sasa 

inakaribia miaka miwili. Je, mpaka sasa tumefikia hatua gani inayoashiria kuwa tutaleta mapinduzi 
ya kijani kwa kupitia kilimo kwanza. Bajeti ya kilimo haijafikia asilimia kumi ya pato la Taifa kama 
ambavyo nchi za SADC zilivyokubaliana. Kwa hali hiyo, inaashiria kuwa bado hatujawa makini 
(serious) na kilimo kwanza. Nina hofu kauli mbiu itakuwa sawasawa na kilimo ni uti mgongo wa 
Taifa letu au siasa ni kilimo. 

 
Mheshimiwa Mwenyekiti, kutokana na mabadiliko ya tabia nchi kilimo chetu hakiwezi 

kutegemea mvua, kwani kuna uhaba mkubwa wa mvua. Kilimo pekee kitakachotuwezesha ni 
kilimo cha umwagiliaji. Juu ya umuhimu wa kilimo cha umwagiliaji ukuaji wake na idadi ya hekta 
mwaka hadi mwaka ni mdogo. Mfano hai, ni ukuaji wa hekta za umwagiliaji kwa mwaka 
2009/2010 ilikuwa ni ekari 331,490 na mwaka 2010/2011 ni hekta 345,690. Ongezeko la idadi ya 
hekta kwa mwaka mzima ni 14,200. Kwa kazi hiyo, ni dhahiri ukuaji huo na idadi ya hekta 
haulingani. 

 
Mheshimiwa Mwenyekiti, Serikali inahimiza uwekezaji wa wakulima wakubwa hapa nchini. 

Tatizo lilipo hapa nchini hakuna benki ya ardhi ambapo kila mwekezaji itabidi apatiwe ardhi. Kwa 
ukosefu wa kuwa na ardhi ambayo haijapimwa matokeo yake anapotokea mwekezaji wa kilimo 
ardhi inayochukuliwa ni ya kijiji ambayo ndiyo tegemeo kwa wakulima wadogo wadogo. Kwa 
hiyo, ipo haja katika uwekezaji wa wakulima wakubwa wasiathiri wakulima wadogo wadogo. 

 
Mheshimiwa Mwenyekiti, kuna mgogoro mkubwa baina ya wakulima na wafugaji katika 

kugombea ardhi. Sehemu nyingi nchini tayari mapigano yametokea. Tatizo ni kuwa bado sheria 
ya mifugo haijaanza kazi, kwa vile Serikali ni moja na Wizara zina maingiliano, hili suala la wakulima 
na wafugaji kupigana litatatuliwa lini? 

 
Mheshimiwa Mwenyekiti, Serikali bado haijajipanga ipasavyo kwa kilimo kwa kukosa Benki 

ya Kilimo na huko TIB fedha au mtaji wa kilimo bado ni mdogo. 
 
MHE. KOMBO KHAMIS KOMBO: Mheshimiwa Mwenyekiti, awali ya yote nimshukuru Mungu 

kwa kuniwezesha kutoa mchango wangu katika Wizara hii ya Kilimo, Chakula na Ushirika kama 
ambavyo iliwasilishwa na Waziri wa Kilimo, Chakula na Ushirika. 

 
Mheshimiwa Mwenyekiti, Wizara ya Kilimo, Chakula na Ushirika ni miongoni mwa Wizara 

muhimu sana hasa ikitiliwa maanani kwamba ni Wizara inayotegemewa na takriban asilimia 80 ya 
Watanzania kutokana na kwamba Watanzania walio wengi wanategemea kukidhi kupata 
chakula kusaidia familia zao pamoja na biashara kwa ajili ya mavazi na mahitaji mengine. 

 
Mheshimiwa Mwenyekiti, pamoja na Serikali kutoa tamko la kwamba kilimo ndio uti wa 

mgongo wa Mtanzania na kwa sasa kutolewa tamko la kilimo kwanza, bado Serikali haijawa 
makini katika kusimamia kauli zake hizi. Hali hii inatokana na sababu zifuatazo:- 

 
(1) Kauli ya kilimo kwanza haiendani na asilimia 80 ya Watanzania kuendelea 

kuendesha kilimo kwa kutumia jembe la mkono. 
 
(2) Imeonekana kwamba Power Tiller zilizoletwa kwa ajili ya kuwasaidia wakulima 

hazifai na kinyume chake Serikali imepoteza fedha nyingi za kodi ya Watanzania. Kwa ajili ya 



kuchukua zana hizo za kilimo zisizofaa na hatimaye kuliingiza Taifa hili katika hasara kubwa. Ni 
matumaini yangu kwamba, wale waliohusika kuliingiza Taifa katika hasara hiyo watachukuliwa 
hatua kisheria. 

 
(3) Serikali haipeleki pembejeo za kilimo kwa wakulima kwa wakati unaofaa, lakini 

hata kwa vile vilimo ambavyo vimezaliwa au vimeoteshwa, Serikali haipeleki mbolea na dawa 
kwa ajili ya ulinzi wa vilimo hivyo. 

 
(4) Baadhi ya mazao yanashambuliwa na wadudu, wadudu ambao laiti Serikali 

ingeweza kutuma madawa hayo kwa wakati unaofaa basi wananchi wangekuwa wakizalisha 
mazao ya kutosha. 

 
Mheshimiwa Mwenyekiti, pamoja na ukame tulionao katika baadhi ya maeneo ya 

Tanzania lakini maeneo hayo yana mazao mengi ambayo yanalimwa na kukubali sana. Lakini 
kwa yale maeneo ambayo yana rutuba yana uwezo mkubwa wa kuisaidia Tanzania na 
Watanzania kuondokana na tatizo la uhaba wa chakula. Ni ukweli usiopingika kwamba wananchi 
walio wengi ambao wanalima na wanavuna mazao yao hawana sehemu ya kuyahifadhi hivyo 
basi Serikali kupitia mashirika yanayojihusisha na kununua mazao ya wananchi wayaharakishe 
haraka kununua mazao ya wananchi kabla hayajaharibika katika maeneo yao. 

 
Mheshimiwa Mwenyekiti, Wizara ya Kilimo, Chakula na Ushirika ina wajibu wa makusudi wa 

kuchukua hatua za kujenga maghala ya kuhifadhia mazao ya wananchi katika maeneo ambayo 
yanalimwa mazao kwa wingi kwa ajili ya kuyakinga na kuharibika lakini pia kuweza kuwafikishia 
wananchi wengine katika Mikoa na maeneo kame. Tanzania ni nchi iliyobarikiwa kuwa na mazao 
ya matunda kwa wingi lakini yanapotea ovyo kutokana na ukosefu wa udhibiti, jambo ambalo 
linakosesha mapato kwa Serikali na wananchi kwa ujumla. Ni matumaini yangu kwamba, Serikali 
itaandaa mpango rasmi ambao utalinda mapato yetu nchini. 

 
MHE. ZAYNABU M. VULU: Mheshimiwa Mwenyekiti, naipongeza Serikali na Mheshimiwa 

Waziri, Naibu wake na Watendaji wote. Kwa mawasiliano ya Hotuba ambayo imetoa dira ya hali 
ya kilimo nchini. 

 
Mheshimiwa Mwenyekiti, naomba Mheshimiwa Waziri na Watendaji wake wakutane na 

Wabunge wa Mkoa wa Pwani na Mikoa mingine ya Ukanda wa Pwani ili kupata ufumbuzi wa 
tatizo la zao la nazi na dawa ya sulba ya mikorosho. 

 
Mheshimiwa Mwenyekiti, tatizo la wakulima na wafugaji ni zito sana ambalo muathirika 

mkuu ni mkulima. Wakati wafugaji wanapelekwa maeneo mbalimbali, Wizara ya Mifugo waliahidi 
kupeleka miundombinu, kutenga maeneo ya malisho, mabwawa ya kuogeshea, kunyweshea 
hata kujenga shule. Pia kutoa elimu kwa wahusika. Sina uhakika hadi sasa hatua gani imefikiwa, 
kwa maana hiyo Serikali isipokuwa makini tatizo hili linaweza kuwa kubwa zaidi. 

 
Mheshimiwa Mwenyekiti, naomba Wizara ya Kilimo, Chakula na Ushirika wakae na Wizara 

ya Mifugo ili kutafuta ufumbuzi wa migogoro ya wakulima na wafugaji. 
 
Mheshimiwa Mwenyekiti, naunga mkono hoja. 
 
MHE. ABDUL J. MAROMBWA: Mheshimiwa Mwenyekiti, awali ya yote naunga mkono hoja 

ya Waziri wa Kilimo, Chakula na Ushirika. 
 
 Mheshimiwa Mwenyekiti, nianzie mchango wangu kuhusu pembejeo aina ya Sulphur kwa 
wakulima wa korosho. Kwa mwaka huu, waliopewa dhamana ya kununua pembejeo hizo ili 
wauze kwa wananchi wakashindwa kuleta kwa wakati na kusababisha wakulima wa korosho 
kuhangaika kutafuta pembejeo hizo bila mafanikio. Hadi leo hii Vyama Vingi vya Msingi 
havijapata angalau robo tani ya Sulphur na husababisha maua ya korosho kukauka kwa 
kutopuliziwa dawa. 
 



 Mheshimiwa Mwenyekiti, namwomba Waziri atakapokuwa anajibu hoja za Wabunge 
aeleze ni sababu gani zimesababisha pembejeo hizo kuchelewa. Pili, ni namna gani za kinidhamu 
ataweza kumchukulia au kuchukua kwa kampuni ambazo ziliahidi kuleta pembejeo kwa wakati 
na kuleta hasara kubwa kwa wakulima. Tatu, je, Serikali inawaambiaje wakulima wa korosho kwa 
mwakani kwamba italeta pembejeo kwa wakati ili waongeze nguvu za usafishaji wa mashamba 
ya korosho? 
 
 Mheshimiwa Mwenyekiti, suala lingine ni kuhusu mgogoro baina ya wakulima na wafugaji. 
Wilaya ya Rufiji imevamiwa na wafugaji na kusababisha Bonde lote la Mto Rufiji kuwa ni makazi ya 
wafugaji badala ya wakulima. Wafugaji hawa kwa sasa wanatumia bonde hili ili kunenepesha 
mifugo yao na kila siku magari yanashusha ng’ombe. Wafugaji hawa huwa hawaheshimu 
mashamba au mazao ya wakulima. Ng’ombe wao huwapeleka kwenye mashamba hayo na kula 
mazao yote na kusababisha migogoro mikubwa na hata baadhi ya wakulima kukatwa mapanga 
na kufariki. Hali hii imetokea kwa Wilaya ya Rufiji. 
 

Mheshimiwa Mwenyekiti, naomba sana Wizara hii na Wizara ya Mifugo ishirikiane katika 
kutatua migogoro hii kwa kuwaondoa wafugaji hawa ili bonde hili litumike katika shughuli za kilimo 
tu.  
 

Mheshimiwa Mwenyekiti, Suala lingine linakuwa zana za kilimo hasa Power Tillers na trekta. 
Ununuzi wa Power Tillers kwa kiasi kikubwa haukuzingatia hali ya ardhi tuliyokuwa nayo hasa kwa 
Wilaya ya Rufiji. Mwaka 2010, Halmashauri ya Wilaya ya Rufiji ilinunua Power Tillers 20 lakini kwa 
mwaka mzima Power Tiller hizo hazikuweza kulima angalau kufikia heka 100. Ardhi ya Rufiji ni 
ngumu sana kutokana na kuwa na udongo wa mfinyanzi. Gharama za ununuzi wa Power Tillers hizi 
tungeweza kupata trekta nne ambazo zingekuwa na uwezo wa kulima heka nyingi. Kwa maana 
hiyo basi, naiomba Serikali isitishe kununua Power Tillers kwa Wilaya ya Rufiji na badala yake 
tununue tu matrekta. 

 
Mheshimiwa Mwenyekiti, naunga mkono hoja.  
 
MHE. ESTHER N. MATIKO: Mheshimiwa Mwenyekiti, napenda kujua Wizara inachukua hatua 

gani yoyote katika kuchunguza maeneo yanayoendesha shughuli za uchimbaji madini mkubwa 
yaani Large Scale Mining Operation na kuna athari za kimazingira ambazo zinapelekea madhara 
kwenye uzalishaji wa mazao au mimea (yaani shughuli za kilimo kwa ujumla).  Hizi shughuli za 
uchimbaji mkubwa ambao upo katika maeneo mengi hapa nchini kama Geita, Kahama, 
Nyamongo, Tarime na kwingineko Tanzania. Hutumia hard metal or strong metal ambazo 
zinaacha high concentration yaani biochemical kwenye udongo kitu ambacho huathiri rutuba ya 
sehemu husika. Baadhi tu ya metal hizi ni kama zinc, lead, cyanicle, calcium na mengine mengi. 

 
Mheshimiwa Mwenyekiti, navutika kujua kama Wizara kutumia wataalam wake 

wameshafanya tafiti kugundua athari zinazotokana na hizi kemikali ngumu ambazo zinapelekea 
mimea, kuna na hizo kemikali ambazo zinaleta athari kwa afya ya binadamu sababu wakati wa 
mavuno na consumption vimekuwa na sumu (poison) ambao hupelekea athari kama brain 
damage (mtindio wa ubongo), skin dixolomation (ngozi kuchubuka), lungs infections (madhara ya 
mapafu) na upungufu wa kinga mwilini, hivyo kupelekea wananchi kuwa prone to disease, 
miscaurage na magonjwa mengine mengi. 

 
Mheshimiwa Mwenyekiti, hivyo, napenda sasa Waziri katika majumuisho yake anieleze 

kama Wizara imeshafanya utafiti katika maeneo yanayozunguka Mgodi wa North Mara 
unaoendeshwa na kampuni ya Barrick Africa Gold Mine shughuli ambazo zimepelekea udongo 
wa maeneo yanayozunguka eneo lile la mgodi, kwani udongo ule kwa kupitia report mbalimbali 
za kiuchunguzi ni kuwa udongo una concentration ya chemicals zinazotumiwa na mgodi ule. Kitu 
ambacho kimepeleka kuwepo na athari za udumavu wa mimea au mazao katika maeneo husika 
na ingezingatiwa mazao yanayolimwa pale ni ya chakula tu na sio ya biashara.  

 
Sasa udumavu huu unapelekea mdororo wa uchumi kwani familia zinakosa chakula na 

hivyo kulazimika kununua chakula badala ya kulima kama zamani na athari nyingine ambayo ni 



mbaya zaidi ni yale mazao kuwa na sumu ya zile metal au chemical, ambazo zinakuwa absorbed 
toka kwenye udongo. Hii imepeleka madhara kwa mlaji wa zao lile au mmea husika.  

 
 
Hivyo, nataka kujua kama tafiti zimefanyika na kama zimefanyika zimegundua nini katika 

udongo ule wa maeneo ya Nyamongo na juhudi gani zinafanyika na kama bado utafiti katika 
maeneo yanayoendesha uchimbaji mkubwa wa madini, ni nini wajibu wa Wizara kwa hili?  

 
Mheshimiwa Mwenyekiti, napenda kutoa rai kwa Wizara kutafuta alter nature ya voucher 

kwani kwa maoni yangu hii idea ime-fail kwani mkulima husika (target farmer) hapati faidiko kama 
lilivyolengwa la Serikali ila huishia kwa wajanja wachache tu. Hivyo hili litazamwe upya. 

 
Mheshimiwa Mwenyekiti, kingine ni kuhusu uingilio wa Serikali kwa wananchi na 

kuwapangia ni wapi wauze mazao yao, hili ni kero sana kwani mkulima hapati lolote toka 
Serikalini, lakini cha ajabu wakati wa mauzo ndio Serikali inatoa sheria na nguvu kuzuia haki ya 
mkulima. Tunaomba bailer barabarani au vizuizi ili kukamata magari yanakuwa na mazao ya 
kuuza hasa Wilayani Tarime hatutaki watuache tuwe huku. 

 
MHE. CHARLES M. KITWANGA: Mheshimiwa Mwenyekiti, Wilaya ya Misungwi ni kati ya 

Wilaya ambazo zina upungufu wa chakula, lakini asilimia kubwa ya wilaya inapakana na Ziwa 
Victoria na kuna miradi michache ya umwagiliaji ambayo haijakamilika. Kama ingekuwa 
imekamilika yawezekana kabisa upungufu wa chakula uliopo sasa usingekuwepo. 

 
Mheshimiwa Mwenyekiti, kwa kuwa tayari nimewasilisha maandiko ya skimu tano kwa 

Mheshimiwa Waziri na nakala kumpatia Naibu Waziri. Naomba angalau kupatiwa pesa kwa 
baadhi ya skimu hasa zile za Mbarika na Kujamate. 

 
Mheshimiwa Mwenyekiti, naunga mkono hoja. 
 
MHE. MHONGA S. RUHWANYA: Mheshimiwa Mwenyekiti, Serikali imekuwa ikitoa taarifa ya 

upungufu wa chakula katika baadhi ya Mikoa na Wilaya zetu. Sababu zinazotolewa ni upungufu 
wa uzalishaji kutokana na mabadiliko ya tabia nchi. Lakini jambo hili linaeleweka, kwa nini Serikali 
isijikite kwenye kilimo cha umwagiliaji? 

 
Mheshimiwa Mwenyekiti, kuhusu bei za mazao, kuna baadhi wana mazao mengi hususan 

mahindi mfano, mkoa wa Rukwa kwa mujibu wa taarifa zilizopo yapo mahindi mengi mpaka 
hawajui watayauza wapi. Kwa nini Serikali isinunue mahindi hayo kwa bei ambayo itamfaidisha 
mkulima? Wakulima wamekuwa wakilalamika sana pale ambapo wana mazao ya ziada 
hawaruhusiwi kuuza nje. Kwa nini wakulima wanahangaika katika kilimo wenyewe ila wakati wa 
kuuza Serikali ndiyo iingilie kati? Sehemu zenye mahindi mengi waruhusiwe kuuza nje baada ya 
Serikali kuhakikisha imeshanunua mahindi ya kutosha na kuyahifadhi katika ghala la Taifa. 

 
Mheshimiwa Mwenyekiti, ni vema sasa Serikali ikaona umuhimu wa kuwakopesha 

wakulima mikopo yenye riba nafuu ili waweze kufanya kazi zao ngumu kwa uhakika wa mtaji. 
 
Mheshimiwa Mwenyekiti, dhana ya kilimo kwanza, dhana hii au kauli mbiu hii haiendani na 

hali halisi kwenye field. Kwanza tuangalie mchango wa sekta hii kwenye Pato la Taifa, mwaka 2010 
ni 17.8%, mwaka 2009 ilikuwa 18.4% na mwaka 2008 ilikuwa ni 19.0% tu. Ukiangalia trend ya hiyo 
miaka mitatu utaona jinsi takwimu zinavyosuasua. Pamoja na kilimo hicho kuajiri zaidi ya asilimia 70 
ya Watanzania, lakini vilevile Bajeti ya Wizara hii hasa kwenye maendeleo, Wizara hii imetengewa 
shilingi bilioni 105.94 sawa na 41% ya fedha zilizotengwa. Lakini tunategemea wahisani kwa asilimia 
86.5. Je, mafanikio yatafikiwa kweli kwa kutegemea wahisani kwa kiasi hicho? Serikali haioni kuwa 
kwa kuwa tegemezi hatutafikia malengo tuliyojiwekea? Tuache tabia ya kutegemea wahisani. 

 
Mheshimiwa Mwenyekiti, kilimo kwanza bila viwanda vya usindikaji ni kama mchezo wa 

kuigiza. Tukiangalia tu kwa ile mikoa inayozalisha sana hasa kwa kilimo cha matunda utaona jinsi 
matunda yanavyooza kwa kukosa viwanda vidogo vidogo vya usindikaji. Tatizo lingine mazao 



yanashindwa kufika sokoni kwa kukosa barabara za uhakika za vijijini. Vilevile tatizo la umeme 
linafanya mipango ya kuanzisha viwanda vidogo vidogo inakuwa ngumu. 

 
Mheshimiwa Mwenyekiti, Serikali iboreshe miundombinu yote ya mkulima ili aweze kupata 

tija ya kazi anayifanya. Mazingira yakiboreshwa mkulima atapata faida ya kazi yake na kilimo 
kitavutia vijana kufanyakazi hiyo. Lakini kutokana na matatizo yaliyopo vijana wanakimbilia mijini 
kwani kilimo cha jembe la mkono hakina tija na maisha ya wakulima ni chini sana. 

 
Mheshimiwa Mwenyekiti, Serikali iliwekeza shilingi bilioni 8.2 kwenye pembejeo lakini 

hakuna ongezeko la mazao hasa kwenye zao la pamba? Badala yake Serikali imekuwa ikiendelea 
kusema mazao yameshuka kwa sababu ya matatizo ya mvua. Hivi kilimo kwana kitafanikiwa kwa 
mtindo huu? Tunawekeza pesa lakini faida haionekani. Serikali ije na majibu hizo shilingi bilioni 8.2 
za pembejeo zimeongeza tija gani? 

 
 
MHE. RITTA E. KABATI: Mheshimiwa Mwenyekiti, naomba nianze mchango wangu katika 

Wizara hii, kwanza kumpongeza Waziri Mheshimiwa Profesa Jummanne Maghembe, Naibu Waziri 
Mheshimiwa Engineer Christopher Chiza, Katibu Mkuu na watendaji wote wa Wizara kwa 
kuwasilisha hotuba hapa Bungeni. 

 
Mheshimiwa Mwenyekiti, kuhusu Kilimo Kwanza, shabaha ya Kilimo Kwanza nchini ni 

kuboresha tija na kuongeza uzalishaji wa mazao ya kilimo na biashara. Ili nchi iweze kujitosheleza 
kwa chakula na ziada ya kuuza nje ya nchi. Pia kupata mavuno mengi ya mazao ya biashara 
yatakayoongeza pato la mkulima na kumuondolea umaskini.  

Mheshimiwa Mwenyekiti, ili mambo haya yote yaweze kutekelezeka naiomba Serikali yetu 
itoe kipaumbele katika kilimo cha umwagiliaji ndipo mkombozi wa uhakika hasa kutokana na 
ukame unaojitokeza mara kwa mara pamoja na mabadiliko ya tabia nchi. Kilimo cha umwagiliaji 
ndiyo mkombozi wa uhakika wa upatikanaji wa mazao ya chakula na biashara nchini. 

 
Mheshimiwa Mwenyekiti, nilipochangia niliomba Serikali kuendelea ktuoa pesa kwa kilimo 

cha mradi wa umwagiliaji katika Kata ya Isakalilo Jimbo la Iringa maana wakati ule mradi huu 
ulikuwa katika Manispaa ya Iringa, pesa nyingi ya Serikali imeshatumika, nguvu kubwa sana ya 
wananchi imeshatumika pale lakini sasa hivi mradi unasuasua. Pesa inayohitajika pale ni kama 
shilingi milioni 380. Naomba Wizara hii itoe kipaumbele, Halmashauri ya Iringa Manispaa imeshaleta 
andiko la mradi huo. Pia kuna mradi kama huo wa Kata ya Kitwuru (Kitwuru Irrigation Scheme) pia 
kuna nguvu kubwa ya Halmashauri na wananchi imeshatumika kwa wingi sana. Andiko la mradi 
limeshawasilishwa katika Wizara zinahitajika kama shilingi milioni 280 ili mradi uendelee. Pia hili 
jambo ili liweze kuleta tija naishauri Serikali kuainisha na kuyatumia maziwa na mito tuliyonayo ili 
iwasaidie wananchi wao na pia kuongeza idadi ya wataalam wa umwagiliaji na kuwapeleka 
katika Halmashauri zetu za wilaya nchini. Pia kuongeza Bajeti kwa ajili ya kuanzisha mifumo hii ya 
kilimo cha umwagiliaji. 

 
Mheshimiwa Mwenyekiti, kuhusu Benki ya Kilimo, hiki ni chombo muhimu sana ambacho 

tunategemea kitamsaidia mkulima kupata mikopo isiyo na riba kubwa hasa kupitia vyama vyao 
vya wakulima na naamini chombo hiki kitamsaidia mkulima kutoyauza mazao yao kwa bei nafuu 
wakati wa mavuno. Ushauri wangu chombo hiki kitakapoanzishwa basi kianzishwe katika Wilaya 
zote, chombo kisianzie Dar es Salaam kama zilivyo Benki nyingine zinazoanzishwa ili mkulima 
anufaike moja kwa moja.  

 
Mheshimiwa Mwenyekiti, kuhusu usambazaji wa pembejeo za kilimo. Serikali iweke mkakati 

mzuri wa kuhakikisha kuwa watendaji wake wanasimamia hili zoezi kwa umakini na uaminifu 
mkubwa, sasa hizi kuna malalamiko makubwa sana ambayo yamejitokeza katika maeneo 
mbalimbali kwa baadhi ya watumishi/watendaji kushirikiana na mawakala wa usambazaji wa 
pembejeo za kilimo kwa kujinufaisha wao binafsi kinyume na taratibu zilizowekwa na Serikali, 
badala ya kumsaidia mkulima inamkandamiza mkulima. Matokeo yake mkoa wetu wa Iringa 
haukuweza kupata vocha za ruzuku za kutosha kwa wakati. Pamoja na kuwa ni kati ya mkoa 
unaozalisha kilimo kwa wingi hapa nchini. 

 



Mheshimiwa Mwenyekiti, kuhusu vyama vya ushirika, naomba kuipongeza Serikali kwa 
kuhamasisha uanzishwaji wa vyama hivi, lengo ni kuondoa umaskini kwa Mtanzania. Lakini 
inasikitika kuona kwamba vyama vingi vya ushirika badala ya kuwa mkombozi vimekuwa vingi 
vimekuwa na viongozi ambao ni wabadhilifu, wanawafilisi wananchi wetu. Naishauri Serikali 
mambo yafuatayo yazingatiwe ili hivi vyama viweze kusaidia kweli mwananchi. 

 
(i) Kuongeza watendaji wa sekta ya ushirika pamoja na kuwawezesha vitendea kazi. 

 
(ii) Kutoa elimu kwa wananchi ili waweze kuhanisha kwa wingi na hasa katika maeneo ya 
vijijini. 

 
(iii) Wizara iongeze Maafisa Ushirika wa kukagua vyama hivi ili kukomesha ubadhilifu wa 

fedha unaofanywa na baadhi ya viongozi wa juu wa vyama hivi. 
 
Mheshimiwa Mwenyekiti, naomba kumshukuru Waziri kwa chakula walichokitoa kwa 

Jimbo la Iringa Mjini Kata ya Nduli, lakini bado naendelea kuiombea kata hiyo chakula cha hisani 
sababu bado hali ni mbaya. 

 
Mheshimiwa Mwenyekiti, naomba kuwasilisha na naunga mkono hoja. 
 
MHE. MOHAMED H. MISSANGA: Mheshimiwa Mwenyekiti, nampongeza Mheshimiwa Waziri, 

Naibu Waziri, Katibu Mkuu pamoja na watendaji wote wa Wizara hii kwa kazi nzuri wanayofanya. 
 
Mheshimiwa Mwenyekiti, katika kuchangia Bajeti ya Waziri Mkuu nilibainisha mambo 

mawili ambayo napenda kuyarudia kwa kuyasisitiza kama ifuatavyo:- 
 
(a) Upungufu wa chakula Singida. Mwaka huu hatukupata mvua za kutosha na kwa 

sababu hiyo upo upungufu mkubwa wa chakula katika Jimbo langu hasa vijiji vya Mgungira, 
Iyumbu, Iglangoni, Sepuka, Muhintiri na kadhalika. Kwa hali hiyo, naomba Jimbo la Singida 
Magharibi nalo lisaidiwe chakula. 

 
(b) Napenda kusisitiza suala la tatizo la ndege waharibifu ambalo linaathiri sana mazao ya 

wananchi. Ni vema Wizara ikaweka ratiba kamili ya kuhakikisha kila wakati wa kilimo, Desemba – 
Machi ya kila mwaka ndege ya kuangamizi ndege waharibifu inapelekwa Singida katika maeneo 
niliyoyataja. Wizara isisubiri kudaiwa kupeleka ndege hiyo. 

 
Mheshimiwa Mwenyekiti, namshukuru Mheshimiwa Christopher Chiza, Naibu Waziri wa 

Kilimo kwa kutuletea ndege mara tu baada ya kumuomba. Taarifa niliyonayo ni kwamba ndege 
tunayoitumia ni moja na inamilikiwa na nchi zaidi ya tano. Baya zaidi ndege yenyewe ni ya zamani 
zaidi ya miaka 35, hivyo imechoka sana. Nashauri Serikali inunue ndege yake yenyewe badala ya 
hii ya zamani ya nchi tano, kama Serikali inanunua mashingingi maelfu kwa maelfu, kwa nini 
tusinunue ndege walau moja ili kutatua tatizo hili. 

 
Mheshimiwa Mwenyekiti, jambo la kusikitisha ni kwamba yapo maeneo yenye chakula 

kingi hawajui wakifanyie nini. Wakati Rukwa, Mbeya, Iringa na kwingineko kuna chakula cha ziada, 
lakini maeneo kama ya Singida, Shinyanga na kadhalika wana upungufu mkubwa wa chakula. 
Hivi Serikali inashindwa vipi kuratibu upelekaji chakula kutoka mikoa yenye chakula? Serikali 
ingefanya hivyo wananchi wasingelalamika kwa kuzuia kuuza chakula nje ya nchi. Nashauri suala 
hili lishughulikiwe kwa haraka. 

 
Mheshimiwa Mwenyekiti, suala la masoko ya mazao kwa wakulima ni nyeti sana. Ni 

muhimu kwa Serikali kulipa umuhimu vinginevyo wananchi watakata tama ya kulima kwa wingi. 
 
Mheshimiwa Mwenyekiti, naunga mkono hoja. 
 
MHE. SALUM K. BARWANY: Mheshimiwa Mwenyekiti, tunahitaji maelezo ya kujitosheleza 

kutoka kwa Mheshimiwa Waziri juu ya suala la pembejeo ya sulphur. Muda hautoshi tena hata 
kama sulphur hiyo itapelekwa kwa wakulima ni mwezi wa nane sasa. Inaonekana kuwa tender ya 



usambazaji amepewa mtu mmoja tu, kwa nini tender isiwe wazi? Kuna ukiritimba mkubwa katika 
usambazaji wa sulphur, kwa wakulima wa korosho. Zao la nazi limesahaulika kabisa kwani zao la 
nazi linapoteza umaarufu wake katika nchi. Utafiti unaonesha minazi mingi ambayo imeathirika 
huko Kilwa na Lindi, minazi mingi imekauka, magogo yamesimama mashambani. 

 
Mheshimiwa Mwenyekiti, zao la minazi huvunwa mara tatu mpaka nne kwa mwaka 

hakuna zao lolote ambalo linalimwa katika nchi hii. Serikali haijaona umuhimu wa zao hili ambalo 
huko nyuma lilikuwa zao maarufu. Suala la stakabadhi ghalani Serikali isitazame upande mmoja tu 
wa kauli ya viongozi wa Serikali huko chini ni vema Waziri ukashuka chini kwa wakulima na kusikiliza 
kilio cha wakulima juu ya makato makubwa wanayokatwa hao wakulima wanaingizwa katika 
gharama kubwa. 

 
Mheshimiwa Mwenyekiti, Vyama vya Ushirika bado havijawa vya wakulima moja kwa 

moja, Serikali na viongozi wake ndio waamuzi wa mwisho wa masuala yote ya ushiriki nchini. 
Vyama vya Ushirika viachwe katika maamuzi na kuchagua viongozi wake kuendesha ushirika 
katika ngazi zote. Ushirika wa Serikali hauwezi kukidhi haja ya matarajio yao katika ushirika. 

 
MHE. DKT. HAMISI A. KIGWANGALLA: Mheshimiwa Mwenyekiti, namuomba Mheshimiwa 

Waziri anipatie jibu la swali langu kwamba ni kwa nini Wilaya ya Nzega haipati ruzuku ya mbolea 
wakati tunalima mahindi na mpunga kwa wingi na pia tunalima pamba na alizeti kama mazao ya 
biashara? 

 
MHE. YUSUPH A. NASSIR: Mheshimiwa Mwenyekiti, kwanza nimshukuru mola kwa kunipa 

afya njema na hatimaye fursa ya kuchangia hoja ya Bajeti. Napata taabu kuikubali Bajeti ya 
Wizara ya Kilimo kwa kukosa umaskini katika kuweka kipaumbele kwenye maendeleo ya kilimo 
kwa Taifa hili.  

 
Mheshimiwa Mwenyekiti, kilimo ni uti wa mgongo, nchi hii imewekeza sana katika kilimo. 

Katika nchi hii kilimo kimesomesha sana, tangu shule za msingi, sekondari na hata vyuo na chuo 
kikubwa sasa suala langu ni kwa nini tunafeli? 

 
Mheshimiwa Mwenyekiti, napenda niamini na niufahamishe umma wa Tanzania ya kuwa 

wataalam tulionao Wizarani wana elimu ya kutosha na ufahamu mkubwa wa kisekta kwani 
wamekuwepo hapo kwa muda mrefu sasa. Ni ukweli kwamba wataalam wamekaa muda mrefu 
na inawezekana pia wakawa wamepitwa na wakati na hawasomi nyakati. 

 
Mheshimiwa Mwenyekiti, Bajeti iliyoletwa hapa haikulenga maendeleo ya sekta ya kilimo, 

ambayo ni kwa ukweli kabisa ndiyo maendeleo ya wananchi. Niliwahi kuuliza swali hapo tarehe 14 
Julai 2011 na kupewa majibu ambayo nayo sasa yamekuwa na utata na si hali ilivyo kule kwenye 
mashamba yaliyoachwa na Katani Limited. 

 
Mheshimiwa Mwenyekiti, kuhusu malipo ya mafao, naomba Mheshimiwa Waziri atoe kauli 

ya Serikali. 
 
(a) Je,   mafao   ya   waliokuwa   wafanyakazi    wa Mkonge yapo au hayapo? 

(b) Kwa nini wafanyakazi hawa wameonewa kupita kiasi, kucheleweshwa mafao yao? 

(c) Je,   Serikali   itawalipa  riba   au  kuwalipa  kwa viwango vya sasa? 

(d) Je, ni lini Wizara ya Kilimo na Wizara ya Ardhi na wakulima    wadogo    watakaa   ili    
wapatiwe hatimiliki, lini hati zilizopo zitafutwa? 

(e) Lini wakulima wadogo wataongozewa maeneo kutoka hekta 1900 hadi 10,000 kutoka 
mashamba  yaliyoachwa na Katani Limited? 

(f) Kwa  kuwa  rasilimali  hizi zilizorejeshwa  Serikalini zilichukuliwa mabilioni ya shilingi 
kutoka Mfuko wa Hifadhi ya Jamii (NSSF) Serikali itahakiki lini mbinu zilizotumika kupata 
mkopo huu na kama pesa hizo zimetumika ipasavyo? 



(g) Je,  maghala,  korona  na  hata majengo ya ofisi yalitumiwa kama dhamana? 

(h) Je,   mkopo  huu  umeleta   tija   kwa   wananchi waishio Ngombezi,  Itale, Magunya 
na Magoma na wakulima wadogo walioko pembezoni? 

(i) Lini kikao  cha  pamoja kugawa  mashamba  na rasilimali kitafanyika? 

Mheshimiwa Mwenyekiti, hivi kuvunjwa nyumba za kambi za mikonge na kuhamishwa 
matofali hakutaua miji na vitongoji vilivyopo maeneo ya mashamba haya. Hivi Wizara inapata 
kigugumizi gani kuhusu ardhi ya mkonge? Bila ardhi, hakutakuwa na fursa kukopa Benki ya 
Wakulima. Tupewe ardhi na hatimiliki ili tukope. Pesa za mwaka za ASDP, DADPS na mafunzo 
mengine. 

 
Mheshimiwa Mwenyekiti, kwa niaba ya Wanakorogwe tunasema pesa hizi zilizotengwa 

tupewe Halmashauri zetu ili tununue matrekta na mafunzo yote yasubiri next year. 
 
Mheshimiwa Mwenyekiti, nawasilisha. 
 
MHE. JOHN S. MAGALLE: Mheshimiwa Mwenyekiti, napongeza juhudi zote za Wizara katika 

azma ya kuwa na Taifa endelevu la kilimo cha kisasa cha dhamira ya Taifa kujitegemea.  
 
Mheshimiwa Mwenyekiti, naomba katika mipango ya Serikali ya kuendeleza kilimo cha 

pamba sasa itaarifu sababu zipi zinazuia Serikali kurejesha mpango wa Pass ambao ulifutwa kwa 
sababu za hisia potofu ambazo hazibebwi na upembuzi wa uwazi na ukweli wa hali halisi ya 
maono ya wakulima. 

 
Mheshimiwa Mwenyekiti, azma ya Serikali ni kuwapatia wakulima pembejeo kwa mfumo 

wa ruzuku na umma uchangie ushirikishi jamii. Kwa kuwa Bodi ya Pamba ina watumishi wachache, 
je, uendelevu wa huduma ya Bodi kusimamia zao la Pamba utatengemaa vipi? Naomba maelezo 
ya kusadikisha dhamira ya Serikali.  

 
Mheshimiwa Mwenyekiti, kuhusu kilimo cha mseto wa mazao. Napongeza itikio la Serikali 

la kufanya utafiti wa kuchanganya pamba na mahindi kama ulivyotendeka Morogoro kwa zao la 
pamba na mbaazi. Naomba huduma ya utafiti huu ipewe pesa na wawepo wataalamu, 
wastaarabu wa lugha ya kuelimisha jamii sio kuwa na lugha chafu.  

 
Mheshimiwa Mwenyekiti, umma wa Maswa una elimu asilia hivyo ivunwe elimu hiyo kama 

walivyovuna Morogoro bila kashfa. Naomba huduma za kitaalamu zibebe dhana ya kuelimisha sio 
maamrisho ya matisho hivyo dhamira ya kurasimisha maarifa haitofaulu. Bei ya pamba je, Serikali 
ina maono yapi? Wakulima wasijione ni yatima. 

 
Mheshimiwa Mwenyekiti, katika kukabiliana na upungufu wa huduma ya chakula katika 

vipindi vya upungufu wa chakula,  sasa naomba Maswa tujengewe kituo cha kuhifadhi chakula. 
Kituo hiki kitahudumia wilaya pana za watu wasiopungua milioni tatu wa Wilaya ya Maswa na 
Wilaya jirani za Meatu, Bariadi, Kishapu, Bunda na Wilaya ya Busega.  

 
Mheshimiwa Mwenyekiti, upekuzi wa dhulumati za udokozi katika ushirika na uongozi wa 

Mkoa wa Shinyanga kuzima hatua za wilaya. Naomba Tume ikachunguze dhulumati zilizobainka 
Maswa hivyo zimejenga machukizo dhidi ya Serikali ya CCM. Wakija wamuone na Mbunge wa 
Maswa Magharibi awape taarifa. 

 
Mheshimiwa Mwenyekiti, naomba kuwasilisha. 
 
MHE. DKT. HADJI H. MPONDA: Mheshimiwa Mwenyekiti, naomba nianze kwa kuwapongeza 

Waziri, Naibu Waziri pamoja na watendaji wote katika Wizara kwa hotuba nzuri ya Bajeti ya mwaka 
2011/2012.  

 
Mheshimiwa Mwenyekiti, ningependa kushauri Wizara iliangalie kwa kina ikiwezekana 

wafanye zoezi la ufuatiliaji na tathmini (monitoring and evaluation) kwa mfuko wa pembejeo 



kwani uzoefu unaonyesha kuwa bado kuna changamoto nyingi katika mfuko huu hasa kwa 
pembejeo za mbolea, mbegu na sumu. Changamoto kubwa ni zile zinazohusiana na kuchelewa 
kufikishwa huduma kwa wakulima. Kwa mfano katika Jimbo langu la Ulanga Magharibi miaka 
mitatu sasa tumekuwa na tatizo la upatikanaji wa sumu ya kuua panya imekuwa haipatikani au 
kuchelewa kusambazwa na kuathiri sana kilimo cha mahindi (toka Novemba – Februari). 

 
Mheshimiwa Mwenyekiti, Jimbo la Ulanga Magharibi shughuli kuu za uchumi ni kilimo cha 

mpunga. Lakini kilimo hiki sasa katika Jimbo kinakutana na changamoto ya ugonjwa sugu kwa 
mpunga unaojulikana kama Kimywanga. Nafikiri ni ugonjwa unaotokana na virusi. Kilimo cha 
mpunga mwaka huu, 1/3 kimethiriwa na ugonjwa huu ambao unaongezeka mwaka hadi mwaka 
bila suluhisho la tiba (dawa).  

 
Mheshimiwa Mwenyekiti, Wanaulanga wamenituma niwasilishe kilio chao cha ugonjwa 

huu wa mpunga kwamba Serikali ina mikakati gani kutatua tatizo hili? Wanafahamu tafiti 
mbalimbali zimefanywa kwa ugonjwa huu lakini hakuna mrejesho (feedback). 

 
Mheshimiwa Mwenyekiti, naomba kuunga mkono hoja. 
 
MHE. IGNAS A. MALOCHA: Mheshimiwa Mwenyekiti, ili kumkomboa mkulima kuinua 

uchumi wake na uchumi wa Taifa lazima Serikali ikubali kuwa na kilimo cha kibiashara na siyo cha 
kuhifadhi chakula tu. 

 
Mheshimiwa Mwenyekiti, kuhusu ujenzi wa maghala, Serikali iwe na mpango endelevu wa 

ujenzi wa maghala katika vijiji. Katika centre za uzalishaji ili kuwezesha wakulima kuwa na sehemu 
ya kuhifadhia mazao yao na kwa maana hiyo utaratibu wa mazao ghalani utakuwa na ufanisi 
mkubwa. 

 
Mheshimiwa Mwenyekiti, kuhusu umwagiliaji, Jimbo la Kwela linayo maeneo makubwa na 

mazuri sana kwa kilimo cha umwagiliaji, mabonde mazuri na yenye rutuba ya kustawisha mazao 
ya aina mbalimbali za mazao ya chakula, mazao ya biashara na matunda mbalimbali. Baadhi ya 
mito hiyo naomba niitaje,  Mto Nkwlo, Mto Muze, Mto Vuma, Mto Lunza, Mto Mumba, Mto Kifinga, 
Mto Nzovwe, Mto Mkamba, Mto Momba, Mto Songole na Mto Mbulu. 

 
Mheshimiwa Mwenyekiti, naomba Mheshimiwa Waziri anifafanulie juu ya maombi 

yaliyopelekwa katika ofisi yake juu ya kuomba fedha za ujenzi wa umwagiliaji kupita Mto Momba 
ambao una eneo zuri la umwagiliaji hekari 7,500 kupitia mfuko wa District Irrigation Development 
Fund (DIDF). Maombi haya yamechukua muda mrefu. 

 
Mheshimiwa Mwenyekiti, mkopo wa matrekta kwa mikoa yote inayozalisha chakula kwa 

wingi kupitia mfuko wa pembejeo na mfuko wa pembejeo uongezewe fedha ili uweze kukidhi 
haja ya maombi mbalimbali ya wakulima. 

 
Mheshimiwa Mwenyekiti, naomba kuwasilisha.  
 
MHE. FAKHARIA SHOMAR KHAMIS: Mheshimiwa Mwenyekiti, sina budi kumshukuru na 

kumpongeza Mheshimiwa Waziri jinsi alivyowasilisha Bajeti yake kwa umakini na matayarisho 
yaliyofahamika ndiyo yamekuwa na michango yenye sifa. Kuna mikoa inayozalisha chakula kwa 
wingi kama Rukwa, Ruvuma na kadhalika, tayari inayo chakula cha kutosha. Wizara yako 
kutangaza njaa, inazitia taabu mikoa hiyo. Sababu chakula kwao kingi, uwezo wa kukitunza 
hawana, inasababisha chakula kuharibika. Ninaomba Wizara yako kabla ya kutangaza njaa ni 
kutembelea mikoa hiyo na kufanya tathmini juu ya chakula kilichopo katika mikoa hiyo. 

Mheshimiwa Mwenyekiti, kama inatakiwa wasiuze nje basi Serikali inunue mazao hayo. 
Kama inatakiwa wasiuze nje, Serikali ijenge ghala kwa ajili ya kuhifadhi chakula hicho na kama 
inatikiwa wasiuze nje, Serikali itoe elimu ya wakulima hao hadi waelewe kwa nini Serikali inakuwa 
na mkakati wa kutouza chakula nje na pia kutafuta njia ya kuwawezesha kuhifadhi mazao yao. 

 
Mheshimiwa Mwenyekiti, kuhusu kilimo cha umwagiliaji. Kilimo hicho kwa sasa ndio 

mwokozi kwa Mtanzania kwa nini ni kilimo cha mzunguko. Mito na Mbwawa Tanzania ipo mingi ila 



ni kutunzwa kwa kuhifadhi kitaalam ili maji yasipotee, yawe endelevu, yaweze kumsaidia mkulima, 
ulivyokua katika ukurasa 25 ibara 47 inasema kwamba hilo ni agizo la Mheshimiwa Rais kupitia 
tamko alilolitoa tarehe 02/02/2011 la kuundwa kwa Tume ya Taifa ya umwagiliaji. Nakubaliana na 
ushauri wa Wizara, lakini mbona Wizara itachelewa kwani hili jambo ni la haraka, halihitaji kusubiri, 
ila wakati wanafanya ukusanyaji wa maoni, iwe tayari kwa ile mikoa yenye mito mnaanza 
kuwatayarisha na kuanzisha kilimo hicho na kazi ya maandalizi yawe yanaendelea. 

 
Mheshimiwa Mwenyekiti, mfumo wa utoaji wa pembejeo kwa kutumia vocha kwa kuwa 

Serikali iliona kutafuta njia ya kumsaidia mkulima ili kuondokana na mzigo wa fedha. Kwani Serikali 
inafahamu kwamba wakulima waliopo wadogo hawana uwezo wa kununua pembejeo bora. 
Kumsaidia mkulima kuhusiana na matumizi mazuri ya pembejeo, kama mbegu bora na mbolea 
bora ndio kutakakomuwezesha mkulima kupata mazao bora. Lakini azma ya Serikali ilikuwa ni nzuri 
ili wakulima wanunue pembejeo hizo nje ya mfumo wa ruzuku. 

 
Mheshimiwa Mwenyekiti, sasa hilo limekuwa sawa na EPA kwa wale wamiliki na vocha hizo 

kwani hazitumiki kama lengo la Serikali lilivyoelekeza. Serikali inatakiwa ifanye tathmini ya faida na 
hasara ya mkulima kutumia vocha, kwa ukweli utaratibu huu haumsaidii mkulima ila unanufaisha 
wamiliki wa vocha hizo. 

 
Mheshimiwa Mwenyekiti, naunga mkono hoja. 
 
MHE. REBECCA M. MNGODO: Mheshimiwa Mwenyekiti, napenda kuchukua nafasi hii kutoa 

mchangi wangu wa maoni kuhusu hotuba ya Waziri wa Kilimo, Chakula na Ushiriki Mheshimiwa 
Profesa Jumanne Maghembe. Kuhusu Makadirio ya Mapato na Matumizi ya fedha ya Wizara ya 
Kilimo, Chakula na Ushirika kwa mwaka 2011/2012.  

 
Mheshimiwa Mwenyekiti, kwa kuwa dhana ya kilimo imelenga kufanikisha mapinduzi ya 

kijani, je, ni kwa kiwango gani Serikali imetumia nguvu ya vyombo vya habari katika kuwaelemisha 
wananchi juu ya dhana nzima ya Kilimo Kwanza? 

 
Mheshimiwa Mwenyekiti, maghala mengi ya chakula yapo katika hali mbaya ya 

uchakavu. Je, Serikali ina mpango gani katika kukarabati maghala ya chakula yaliyopo ambayo 
hali yake sio nzuri, yamechakaa na pia kuongeza idadi yake ambayo ni ndogo ili kukidhi mahitaji 
ya wananchi katika kuongeza kuhifadhi akiba ya chakula ambacho kinazalishwa kwa wingi katika 
maeneo mengi ya nchi yetu. 

 
Mheshimiwa Mwenyekiti, karibu asilimia 70 ya mbegu zinazotumika nchini kwa kilimo chetu 

zinaagizwa kutoka nje ya nchi. Ningependa kujua Serikali imejiwekea mikakati gani ya kuzalisha 
mbegu bora hapa nchini kwa kuhusisha makampuni binafsi ya mbegu, kuzalisha mbegu za 
kutosha hapa nchini na hivyo kujijengea heshima kwamba na sisi Watanzania tunaweza. Ahsante. 

 
MHE. ESTHER L. MIDIMU: Mheshimiwa Mwenyekiti, kwanza kabisa naomba nichukue nafasi 

hii kumshukuru na kumpongeza Waziri Mheshimiwa Profesa Jumanne Maghembe na Naibu Waziri 
Mheshimiwa Christopher Chiza, pamoja na Katibu Mkuu kwa hotuba yao. 

 
Mheshimiwa Mwenyekiti, nianze na kuelezea tatizo ambalo wananchi wengi sana 

wanalalamika katika Kanda ya Ziwa kuhusiana na kilimo cha pamba. Wananchi wa Kanda ya 
Ziwa ni kawaida yao kulima zao la pamba na mahindi pamoja, sasa hivi Serikali imeamua kupiga 
marufuku kuchanganya haya mazao mawili pamoja, ningeshauri Serikali kwa sababu wengi 
wameamua kulima zao la biashara pamoja na hakuna athari zozote, iwaache wananchi 
waendelee na kilimo hicho kuliko inavyopiga marufuku au itoe elimu ili kama kuna athari zozote 
imuache mwananchi mwenyewe aamue. 

 
Mheshimiwa Mwenyekiti, pia ningeshauri Serikali ingejitahidi kuwatafutia wakulima soko la 

mazao yao ili waweze kunufaika na kilimo kwa sababu wakulima wanatumia nguvu nyingi na 
kubwa sana kulima mazao yao lakini utakuta anayekuja kufaidi ni dalali au mlanguzi jambo hili 
liangaliwe kwa umakini mkubwa sana. 



Mheshimiwa Mwenyekiti, pia Serikali ifanye jitihada za kuhakikisha barabara zote nchini 
hasa za vijijini zinajengwa kwa kiwango cha lami ili kuondoa kero ya uharibifu wa magari 
yanayokwenda kuchukua mazao mashambani, unaweza ukakuta wakati wa mvua magari mengi 
yameshindwa kufika mashambani au yanaweza kubeba vyakula lakini wiki au zaidi ya wiki gari 
linashindwa kupita katika barabara mpaka vyakula vinaharibika na hasara yote anaibeba 
mkulima na pengine hata kushindwa kulipa mikopo. 

 
Mheshimiwa Mwenyekiti, pia Serikali iongeze idadi ya maghala ya kuhifadhia chakula ili 

kuweza kuwasaidia wananchi waliokumbwa na baa la njaa kutokana na uhaba wa mvua katika 
baadhi ya mikoa yetu hapa nchini.  

 
Mheshimiwa Mwenyekiti, mwisho naomba niipongeze Serikali kwa kuanza kulipa madeni 

kwa kuvisaidia Vyama vya Ushirika vilivyokuwa vimekufa. 
 
Mheshimiwa Mwenyekiti, baada ya hayo machache naomba kuunga mkono hoja. 
 
MHE. PHILIPA G. MTURANO: Mheshimiwa Mwenyekiti, kwanza kabisa nazipongeza hotuba 

zilizotolewa na Waziri wa Kilimo, Chakula na Ushirika pamoja na ya Waziri Kivuli wa Wizara hii kwa 
mchango mkubwa waliotoa ili kuboresha zaidi na ningependa kusisitiza kuwa hotuba iliyotolewa 
na Kambi ya Upinzani. Serikali iifanyie kazi kwa kuchukua mawazo yote yaliyopendekezwa kwa ajili 
ya maendeleo na ustawi wa nchi yetu. 

 
Mheshimiwa Mwenyekiti, ningependa kuzungumzia suala la chakula na uhifadhi wake. 

Kuna mazao ambayo yanahimili ukame na yanafaa kwa matumizi ya chakula cha binadamu, 
mazao hayo ni mtama, uwele na uyoga. Mazao haya pamoja na mmea huo wa uyoga ni vyakula 
ambavyo vikishughulikiwa vitasaidia sana kupambana kwanza na hali ya hewa lakini pia na njaa 
kwa ujumla. 

 
Mheshimiwa Mwenyekiti, pia kuna mazao mengine kama vile muhogo, mbogamboga, 

mazao haya yakihifadhiwa vizuri kwa kukaushwa Taifa litaweza kupata hifadhi kubwa ya chakula 
na hasa wakati panapotokea baa la njaa. Tunaiomba Serikali ifanye utafiti mazao hayo ili yaweze 
pia kuhifadhiwa kwenye Hifadhi ya Taifa. 

 
Mheshimiwa Mwenyekiti, kilimo cha umwagiliaji ni muhimu sana. Kwa kuwa nchi hii 

imejaaliwa kuwa na mito mingi basi mkakati wa lazima ufanyike kwamba kwa wale wote 
wanaoshi pembezoni mwa mito hiyo wawe na mashamba ya umwagiliaji na ikibidi Serikali itoe 
zawadi kwa watakaozalisha mazao mengi kwa njia hii ya umwagiliaji. Aidha, elimu itolewe 
sambamba na mbegu bora, vifaa madhubuti ili kilimo cha umwagiliaji kiwe na tija zaidi. 

 
Mheshimiwa Mwenyekiti, pamoja na nia njema ya kaulimbiu ya Kilimo Kwanza, 

ningeiomba na kushauri Serikali ipunguze bei za pembejeo mfano trekta, dawa za kuangamiza 
wadudu waharibifu wa mazao na kuhakikisha kuwa mbegu zinazotumika ni bora kabisa ili mazao 
yanayotarajiwa yawe ni mazuri na hata kuweza kupata soko zuri la mazao yetu lakini pia kuweza 
kupata chakula cha kutosha na hata cha ziada. 

 
Mheshimiwa Mwenyekiti, mikoa ile ambayo inazalisha zaidi kama vile Ruvuma, Rukwa, 

Iringa, Mbeya na mingineyo ipewe kipaumbele ili hatimaye tuondokane na aibu hii ya njaa kila 
mara. 

 
Mheshimiwa Mwenyekiti, naomba kuwasilisha. 
 
MHE. REGIA E. MTEMA: Mheshimiwa Mwenyekiti, utaratibu wa ugawaji mbolea ya ruzuku 

uboreshwe, DC asiwe in charge. Mbolea iende moja kwa moja kwa wahusika wa kilimo ndani ya 
Halmashauri. Serikali iboreshe kilimo cha umwagiliaji Wilayani Kilombero. Wizara iwatafutie soko nje 
ya nchi wakulima wa mpunga Wilayani Kilombero. Wakulima wa miwa Wilayani Kilombero 
wapewe fursa ya kutengeneza viwanda vidogo vya sukari. 

 



Mheshimiwa Mwenyekiti, Wizara inapaswa kusimamia utozwaji wa ushuru wa mazao 
unaofanywa na baadhi ya Halmashauri kupitia mageti mbalimbali.  

 
Mheshimiwa Mwenyekiti, supermarkets karibu zote hapa nchini zinauza bidhaa toka nje ya 

nchi hasa Afrika Kusini. Hivi Tanzania hakuna mazao mpaka tununue mboga, matunda from South 
Africa? Serikali inapaswa kuliangalia hili kwa sura tofauti. 

 
Mheshimiwa Mwenyekiti, Serikali iandae mkakati wa kuhakikisha inazitumia vizuri sehemu 

za ardhi iliyobaki na inayofaa kwa kilimo. Takwimu zinaonyesha kuwa Tanzania tuna hekta milioni 
44 zinazofaa kwa kilimo lakini ni asilimia 24 tu ndizo zilizotumika. 

 
Mheshimiwa Mwenyekiti, pia Serikali iangalie upya bei za vyakula kuwanusuru wakulima. 

Mkulima hapati faida ya kutosha ya kilimo chake. 
 
 
MHE. MKIWA A. KIMWANGA: Mheshimiwa Mwenyekiti, nami napenda kuchangia 

machache kuhusu Wizara hii. Kwanza napenda kusema Kilimo Kwanza haina tofauti na siasa ni 
kilimo, kilimo cha kufa na kupona, kilimo uti wa mgongo na sasa kilimo kwanza. Nasema hivi kilimo 
kilimo hiki hakikumlenga mkulima mdogo, pili masharti ya kupata zana za kilimo kama trekta, ni 
lazima awe na hati ya nyumba. Je, ni Watanzania wangapi wenye hati za nyumba hasa wale 
waishio vijijini ambako kuna nyumba za tembe? 

 
Mheshimiwa Mwenyekiti, tunaiomba Serikali ikumbuke Mtanzania hatouaga umaskini kwa 

jembe la mkono. Pamoja na chakula ambacho tunatumia Watanzania, kingi kinapatikana kwa 
kilimo cha jembe la mkono. Hivyo basi ni muhimu tuwatazame wakulima wadogo kwa jicho la 
huruma. Pia na kutambua uwepo wa chakula sehemu moja na kutokuwa na chakula sehemu 
nyingine mfano hai mwezi wa tisa mwaka 2010, maeneo ya Mkoa wa Ruvuma na maeneo ya 
Songea mahindi yalikuwa mengi sana katika ghala hadi mahindi hayanunuliki kwa kuwa yalikuwa 
hayana soko. Lakini maeneo ya nchi mengine yalikuwa hayana chakula cha kutosha na kununua 
mahindi debe moja shilingi 12,000/= au zaidi ya hapo. 

 
Mheshimiwa Mwenyekiti, kinachohitajika sio kulima tu, bali kulima na kumsaidia mkulima 

aweze kuuza na kuweza kujipatia mahitaji mengine kama ada, mafuta, nguo za shule na 
mengineyo mengi. Ombi langu ni kwamba naiomba Serikali iawaangalie wakulima wadogo wa 
jembe la mkono ili watoke huko na waweze kuwa wakulima wa kisasa, pia zana za kilimo ziweze 
kuwa na bei nafuu, kuliko hivi sasa. Tusikalie kubadilisha misemo tu, tuangalie maslahi ya wakulima. 
Misemo kwao sio mali (kilimo cha kufa na kupona, kilimo uti wa mgongo, siasa ni kilimo na kilimo 
kwanza), mali kwao ni mafanikio baada ya kulima, nyumba nzuri, watoto wasome na zana 
zipatikane kwa unafuu. Ahsante. 

 
MHE. ENG. STELLA M. MANYANYA: Mheshimiwa Mwenyekiti, awali ya yote nami niungane 

na wenzangu kumpongeza Mheshimiwa Profesa Jumanne Maghembe na Waziri wa Kilimo, 
Chakula na Ushirika pamoja na Naibu wake Mheshimiwa Engineer Christopher Chiza kwa kazi nzuri 
wanayoifanya. Michango yangu ni mifupi. 

 
Mheshimiwa Mwenyekiti, kama tulivyowahi kuongea suala la ruzuku ya mbolea ni muhimu, 

lakini bado kuna kasoro kubwa katika utekelezaji wake kiasi cha wananchi wengine kunung’unika 
na kukilaumu Chama cha Mapinduzi. Ni vema ruzuku hiyo itolewe kwa mbolea yote na baada ya 
hapo iuzwe kwa wakulima wote kwa bei nafuu. Serikali baada ya kutoa ruzuku yake iweze kuwa 
na bei moja, ambayo haitawagawa wakulima, huo ni mchango wa akinamama wa Songea. 

 
Mheshimiwa Mwenyekiti, suala la masoko, sisi wananchi wa Ziwa Nyasa hatujafaidika vizuri 

na huduma hii hasa katika masuala ya dagaa. Nashauri Serikali ilitizame suala hili kwa umakini ili 
kuwajengea wavuvi mazingira mazuri ya biashara yao. 

 
Mheshimiwa Mwenyekiti, bei ya sukari bado ni mbaya wakati miwa tunayo ya kutosha. 

Kwa nini watu wachache wameachiwa kuhodhi soko la sukari? Bei ya mahindi bado hairidhishi 
ukilinganisha na kazi kubwa wanayofanya wakulima. 



 
Mheshimiwa Mwenyekiti, suala la dawa za korosho na pembejeo za korosho, naungana 

na Mheshimiwa Mama Anna Abdallah, tupewe majibu ya kutosha, wakulima wa Tunduma na 
akinamama wa Tunduma wanafanya kazi kubwa lakini matunda yake yamekuwa hafifu. Hayo 
matrekta mengi kwa nini yasitolewe pia kama ruzuku katika kata na wananchi walipe baada ya 
mavuno? 

 
Mheshimiwa Mwenyekiti, eneo la Ziwa Nyasa kuna vyakula vingi vinavyostawi bila hata 

kuweka mbolea. Je, Serikali ina mpango gani wa ku-promote eneo hili ili kuuza organic foods?  
 
Mheshimiwa Mwenyekiti, naunga mkono hoja na mzidi kutukumbuka Ruvuma, maghala 

ya Ruvuma hayatoshi. 
 
MHE. ROSEMARY K. KIRIGINI: Mheshimiwa Mwenyekiti, naomba nichukue furasa hii 

kuipongeza sana hotuba ya Wizara ya Kilimo, Chakula na Ushirika kwa namna ilivyosheheni 
mipango mizuri ambayo iwapo itatekelezwa kama inavyojieleza basi ni ukweli usiopingika 
kwamba kilimo chetu kitahama kutoka pale kilipo sasa na kwenda kwenye hali bora zaidi ambayo 
itasaidia kuchangia Pato la Taifa kwa zaidi ya asilimia 10 ifikapo mwaka 2015 kama inavyoelezwa 
kwenye Ilani. Mbali na pongezi hizo binafsi ningependa kupata ufafanuzi wa kina kuhusiana na 
mambo yafuatayo:- 

 
Mheshimiwa Mwenyekiti, kwa kuwa bei ya pamba imeteremka kutoka shilingi 1,100/= kwa 

kilo na kufikia shilingi 800/= kwa kilo na kwa kuwa wakulima wote wa pamba nchini wapo katika 
mgomo wa kuuza pamba yao kutokana na kutoridhika na teremko hili la bei na kwa kuwa katika 
hotuba ya Mheshimiwa Waziri sijamsikia Waziri akilizungumzia suala hili na kulieleza Bunge lako 
Tukufu suluhishi la mgomo huu wa wakulima hawa wa pamba. 

 
(a) Je, ni nini kimepelekea punguzo hili la bei kutoka shilingi 1,100/= kwa kilo na kufikia 

shilingi 800/= kwa kilo? 
 

(b) Kwa kuwa tayari wakulima hawa waliwekeza katika kilimo hiki cha pamba kwa 
kutegemea kupata faida kutokana na bei ya awali ya shilinig 1,100/= kwa kilo. Je, Serikali haioni 
kwamba kwa kuteremsha bei hiyo ni kuwapatia hasara wakulima na pia kuwavunja moyo 
wakulima hawa wa pamba na je, Serikali itawafidia vipi wakulima hawa wa pamba? 

 
Mheshimiwa Mwenyekiti, kwa kuwa kwa takribani miaka mitatu sasa sisi Wabunge wa 

Mara tumekuwa tukifuatilia suala la wakulima waliokuwa wanakidai Chama cha Ushirika (Mara 
Cooperative Union) bila mafanikio na kwa kuwa katika hotuba ya Mheshimiwa Waziri wa Kilimo, 
Chakula na Ushirika ya mwaka wa fedha uliopita 2010/2011 ilitamka wazi fedha zimetengwa kwa 
ajili ya kuwalipa wakulima hao.  

 
Ningependa kufahamu wakulima wangapi walikuwa wakiidai Mara Cooperative Union 

tayari wamekwisha lipwa na ni nini hatima ya wakulima wengine waliobakia maana katika hotuba 
hii sijaona sehemu yoyote imetaja kumalizia ulipaji wa wakulima waliobakia badala yake imetaja 
mikoa mingine na Mara haipo. 

 
Mheshimiwa Mwenyekiti, naomba kuwasilisha na naomba maswali yangu yajibiwe kwa 

ufasaha.  
 
MHE. DKT. CHARLES J. TIZEBA: Mheshimiwa Mwenyekiti, awali ya yote naipongeza Wizara 

ya Kilimo, Chakula na Ushirika na hasa Waziri kwa jinsi alivyowasilisha hotuba yake. Pamoja na 
pongezi, natangulia kusema kabisa kwamba siungi mkono hoja ya Serikali kwa sababu zfuatazo:- 

 
Mheshimiwa Mwenyekiti, msukumo wa kilimo kisera bado uko chini sana na kwa hivyo 

kilimo hakijapata nafasi katika vipaumbele vya Taifa. Hili linajitokeza wazi wazi katika kiwango cha 
fedha kinachoombwa na ambacho kimetengwa katika Bajeti ya mwaka huu ya Wizara hasa 
kwenye miradi ya maendeleo. 

 



Mheshimiwa Mwenyekiti, kilimo cha uhakika ni kilimo cha umwagiliaji. Pesa nyingi za 
umwagiliaji zimeelekezwa kwenye Kanda moja tu ya Kilimanjaro wakati fursa kubwa zaidi iko 
katika mikoa ya Morogoro, Pwani, Rukwa, Mwanza, Kagera na kadhalika, huu ni upendeleo 
ambao umekuwa ukijitokeza katika mambo mengi hapa nchini. Buchosa tuna hali ya nchi yenye 
mabonde mazuri ya uzalishaji wa kilimo cha umwagiliaji, lakini mradi mmoja tu ndio utapata fedha 
kwa ajili ya utekelezaji. 

 
Mheshimiwa Mwenyekiti, wakati wa hali mbaya ya hewa, ukame, wakulima wanaoishi 

kando kando ya mito na maziwa na mabwawa walikuwa wakilima kando kando ya maziwa na 
mito hiyo na kupata chakula cha kukidhi mahitaji yao pamoja na ziada wakauza. Sera ya sheria 
ya mazingira sasa inazuia kulima mita 60 na maeneo mengine hadi 500. Ningetegemea Wizara na 
Serikali iwawezeshe wananchi hawa kupata pampu za maji ili waweze kumwagilia katika maeneo 
ambayo yapo nje ya maeneo haya yanayohifadhiwa kisheria. 

 
Mheshimiwa Mwenyekiti, Serikali iondokane na kauli zinazochangaya wananchi juu ya 

umiliki wa ardhi kwa wawekezaji. Wananchi wanatishwa na baadhi ya viongozi kwamba 
wawekezaji wanapora ardhi. Hii ni kwa sababu Serikali haina sera ya kilimo ambayo ingetaja 
masharti ya uwekezaji wa ndani na nje katika kilimo. 

 
MHE. ZAINAB R. KAWAWA: Mheshimiwa Mwenyekiti, ninaomba kuanza kwa kuunga mkono 

hoja hotuba hii kwa 100%.  
 
Mheshimiwa Mwenyekiti, ninatoa pongezi kwa Serikali kwa kuanzisha utaratibu wa vocha 

za pembejeo kwa wakulima na vilevile ninaipongeza Serikali kwa kusikiliza kilio cha Waheshimiwa 
Wabunge na kuongeza Maafisa Ugani kwenye Kata zetu. Maafisa hawa wamesaidia sana 
kuwaelimisha wakulima juu ya kilimo bora. Ni kutokana na juhudi zao hizo ndiyo limeleta tatizo la 
neema ambalo sasa linaleta mgogoro baina ya wakulima na Serikali kuhusu bei ya mazao.  

 
Pamoja na changamoto mbalimbali zilizopo katika kilimo, tatizo lililopo sasa ni kwamba 

Serikali inapopanga bei ya mazao haijulikani inatumia vigezo vipi kupitia upangaji wa bei hizo. 
Mfano hai ni zao la mahindi, bei inayotolewa na Serikali ni ndogo na haijali gharama za uzalishaji 
za mkulima. Kuna ubaya gani ukifanyika utafiti wa wazi wa kujua gharama halisi za uzalishaji za 
mkulima kabla ya kupanga bei ya zao? Tukifanya hivyo, kutakuwepo na uwiano mzuri 
utakaopelekea mkulima kupata fedha yake bila malalamiko na bila tatizo lolote. 

 
Mheshimiwa Mwenyekiti, kuhusu kilimo, Watanzania wengi hawajaelimishwa vya kutosha 

kuhusu dhana ya Kilimo Kwanza kiasi kwamba wanadhani Kilimo Kwanza ni power tiller, kilimo 
kwanza ni trekta. Ni lazima Serikali iweke mikakati ya makusudi kuwaelimisha wakulima kuhusu 
dhana nzima ya Kilimo Kwanza. Kwa upande wa wakulima ni dhahiri kwamba uwezo wao kifedha 
ni mdogo sana kiasi cha kushindwa kumudu kulima kilimo kikubwa. Ninaishauri Serikali kama kweli 
imeamua kwa dhati kuendeleza kilimo ambacho ndiyo uti wa mgongo wa Taifa letu ipeleke trekta 
kubwa kwenye kila kata nchi nzima ili wanachi wetu wachangie mafuta na kulima mashamba 
yao na utaratibu huu usimamiwe na Maafisa Ugani wetu.   

 
Mheshimiwa Mwenyekiti, kuhusu ushirika, ninaipongeza sana Serikali kwa kurudisha ushirika 

nchini kwetu. Hata hivyo tangu kurudi kwa ushirika kwa mara ya pili Serikali bado haijaonyesha 
juhudi za makusudi za kusimamia ushirika huo. Tukumbuke kwamba bila ushirika imara Serikali yetu 
haitopata maendeleo. Ninaiomba Serikali ihakikishe inasimamia ushirika kwa juhudi zote. 

 
Mheshimiwa Mwenyekiti, nimalizie kwa kuiomba Serikali kwamba kuna SACCOS nyingi 

sana zilizoanzishwa kwa upande wa wakulima, hata hivyo SACCOS hizi zina migogoro baina ya 
viongozi iwe inakagua SACCOS hizi ili kubaini na kutatua migogoro inayoweza kutatuliwa na kutoa 
mwongozo ili SACCOS ziweze kuendelea na zisife. 

 
Mheshimiwa Mwenyekiti, ninaomba kuwasilisha. 
 
MHE. KULTHUM J. MCHUCHULI: Mheshimiwa Mwenyekiti, fedha nyingi zinapelekwa katika 

Halmshauri za Wilaya kupitia mradi wa DADPS. Lakini kiasi kikubwa cha fedha za DADPS kimekuwa 



kikitumiwa vibaya na baadhi ya watendaji wa Halmashauri hususan wale ambao wanahusika 
moja kwa moja na miradi ya kilimo kama vile DALDO.  

 
Mheshimiwa Mwenyekiti, nikiwa Mjumbe wa Kamati ya LAAC nimeshuhudia kwenye 

vitabu kukiandikwa kuwa madume ya ng’ombe saba yamenunuliwa. Ng’ombe wa maziwa kumi 
wamenunuliwa lakini ukiomba upelekwa kuona mifugo hiyo unapigwa chenga na hatimaye 
utaambiwa kati ya ng’ombe kumi wa maziwa walionunuliwa watano walikufa. Hii inasikitisha sana 
kwani hatuwezi kutimiza azma ya Kilimo Kwanza kama utendaji wetu utakuwa wa kubabaisha. 

 
Mheshimiwa Mwenyekiti, pia tumeshuhudia pesa nyingi za DADPS na DASIP zikitumiwa 

katika posho kwa wingi na ununuzi wa mafuta uliokithiri ambao hauoneshi hata mchanganuo wa 
matumizi ya mafuta hayo, lakini pia haitoshi matengenezo ya magari ambayo hata nambari za 
magari hayo hazipo.  

 
Mimi nashauri kwamba pesa zinazopelekwa kwenye miradi hasa hii ya kilimo zisimamiwe 

kwa umakini mkubwa ili ziweze kuwasaidia wananchi au wakulima wetu kwa kiasi kikubwa kama 
inavyokusudiwa na ili tuweze kutimiza azma yetu ya Kilimo Kwanza na kilimo kiwe cha biashara 
kama tunavyokusudia. 

 
Mheshimiwa Mwenyekiti, napenda pia kuzungumzia kuhusu bei za mazao ya wakulima 

wadogo wadogo. Kumekuwa na malalamiko makubwa kutoka kwa wakulima wetu kuhusu bei za 
mazao yao kuwa chini kuliko gharama wanazotumia katika uzalishaji. Wakulima wanapojaribu 
kuuza mazao yao kwa wafanyabiashara ambao wao wanaamini kuwa watapata maslahi Serikali 
inaingilia kati na kuwakataza mfano ni sasa Mheshimiwa Waziri ametoa tamko la kuzuia wakulima 
kuuza nje mazao yao kama mahindi kutoka Rukwa. Lakini tukumbuke kuwa wakulima wanahitaji 
kusomesha watoto wao, kujenga nyumba za kisasa za kuishi. 

 
Mheshimiwa Mwenyekiti, mimi naishauri Serikali iwaruhusu wakulima kuuza ziada ya mazao 

yao ili wapate kujikwamua kiuchumi na ni sahihi kwa Serikali kusimamia wasiuze hadi chakula kwa 
ajili ya matumizi ya nyumbani ili kuepuka balaa la njaa au upungufu wa chakula. Ahsante. 

 
MHE. MARY P. CHATANDA: Mheshimiwa Mwenyekiti, awali ya yote naipongeza Wizara ya 

Kilimo, Chakula na Ushirika na hasa Waziri, Naibu Waziri na watendaji wote wa Wizara kwa 
kuandaa Bajeti hii ambayo Waziri amewasilisha kwa umahiri mkubwa. Pamoja na pongezi hizo 
naomba nichangie kwa kuanza na ufinyu wa Bajeti ya Wizara hii ambayo inaomba kiasi cha 
shilingi bilioni 258, lakini katika hiyo Bajeti ya Maendeleo ni shilingi milioni 105 tu, Serikali inatakiwa 
kubadilika katika kuipatia sekta hii umuhimu unaotakiwa, kwani dhana ya kilimo ni uti wa mgongo 
inakuwa ni ya kufikirika hasa ikizingatiwa kwamba wakulima wengi bado wanatumia jembe la 
mkono. Serikali bado haijawawezesha wananchi wake ili waifikie hiyo dhana ya kilimo ni uti wa 
mgongo. Aidha, kiwango hicho kidogo cha fedha ya maendeleo hakitamsaidia mkulima 
kuchangia Pato la Taifa kupitia kilimo kilichopo cha jembe la mkono. 

 
Mheshimiwa Mwenyekiti, aidha, wataalamu wa kilimo wakiwemo wadhamiri, maprofesa, 

madaktari, tunao wengi vikiwemo Vyuo Vikuu kama SUA na vyuo vingine vilivyopo nchini 
haujasaidia ipasavyo sekta hii kwa kutumia elimu waliyopata. Naiomba Serikali kwa wataalamu 
hawa waisaidie sekta hii ili wananchi waweze kunufaika na utaalamu walioupata kwa lengo la 
kuwasaidia wananchi kubadilika na kunufaika kiuchumi kupitia kilimo bora zikiwemo zana za kilimo 
kama matrekta makubwa, pembejeo, dawa na kadhalika. Mambo ambayo bado hayafanikiwi 
katika nchi yetu ni pamoja na matumizi ya ardhi hayajatumika ipasavyo, sera ya uwekezaji 
haijafanikiwa vizuri na ardhi haijauwishwa kwa  kilimo. 

 
Mheshimiwa Mwenyekiti, suala la power tillers, baadhi ya maeneo haziwezi kufanya kazi, 

trekta hizi zinafaa maeneo yenye udongo wa tifutifu hivyo Serikali ilikuwa na nia njema kwa 
kudhani kwamba itakuwa imewasaidia wananchi wa kipato cha chini kumudu gharama za 
kununua trekta hizo, lakini Serikali ni vizuri ikiwa na jambo ilifanyie utafiti wa kutosha kwa kuainisha 
maeneo ambayo yangeweza kuyatumia matrekta hayo badala ya kufanya kuonekana mradi 
huu umekosewa. 

 



Mheshimiwa Mwenyekiti, aidha, Serikali iwasaidie wananchi au wawekezaji wale 
wanaojituma kuwakopesha ili waweze kuzalisha zaidi. Yapo baadhi ya mashamba ambayo 
yamehodhiwa na baadhi ya viongozi yenye rutuba nzuri hayatumiki na huko nyuma yalikuwa 
mashamba yanayozalisha chakula kwa wingi, Serikali ifike mahali iwalazimishe waliohodhi 
mashamba hayo kutumika kwa kilimo ili kuondokana na suala zima la upungufu wa chakula na 
kutokomeza suala la njaa nchini. 

 
Mheshimiwa Mwenyekiti, mwisho naunga mkono hoja.  
 
MHE. OMARY A. BADWEL: Mheshimiwa Mwenyekiti, Wilaya ya Bahi ina skimu kumi za 

umwagiliaji wa zao la mpunga lakini ama skimu hizo wakati zinajengwa hazikukamilika au 
zilijengwa vibaya kutokana na usimamizi usioridhisha naomba Wizara yako itume wataalamu 
wazipitie skimu zote ili Serikali ione uwezekani wa kuzikarabati au kuzimalizia jambo ambalo 
litasaidia sana wilaya yangu ya Bahi kuongeza uzalishaji wa mazao ya chakula ndani ya wilaya hii 
ambayo kila mwaka inaomba chakula. Lakini Bahi ni eneo lenye rutuba sana ikipata maji ya 
uhakika kwa skimu hizo kujengewa hifadhi za maji nina hakika Bahi haitokuja kuomba tena 
chakula Serikalini. Hebu lete watalaalamu wafanye utafiti wa faida ya skimu hizo kuzalisha kwa 
kiwango cha juu na waonyeshe gharama halisi za ukarabati na ujenzi wa mabwawa. 

 
Mheshimiwa Mwenyekiti, naipongeza Serikali kwa kuleta matrekta mengi hapa Dodoma 

kupitia SUMA JKT lakini matrekta na power tillers hizo ni ghali sana kwa wakulima wa kawaida 
kuyanunua. Lakini Mheshimiwa Waziri Mkuu hivi karibuni aliagiza bei ya matrekta hayo ipunguzwe, 
sasa hebu tuambie wakati unajibu hoja za Wabunge kuwa baada ya agizo la Mheshimiwa Waziri 
Mkuu sasa maktrekta hayo yatauzwa bei gani? 

 
Mheshimiwa Mwenyekiti, mwaka 2007 Waziri wa wakati huo wa Maji na Umwagiliaji 

Mheshimiwa Profesa Mark Mwandosya akifuatana na Naibu Waziri wake Mheshimiwa Christopher 
Chiza walikuja Bahi kutembelea skimu za umwagiliaji na walipofika Bahi sokoni walitembelea skimu 
hiyo na kuahidi kutoa shilingi milioni 100 kusaidia ukarabati wa skimu hiyo, lakini hadi sasa fedha 
hizo hazijatolewa, sasa nataka kujua ni lini Wizara yako ambayo sasa umwagiliaji umehamia huko 
itatoa fedha hizo ili kutimiza ahadi ya Serikali kwa wananchi wa Bahi? 

 
Mheshimiwa Mwenyekiti, maonesho ya Nanenane yameendelea kufana sana hapa 

Dodoma lakini napendekeza ili viwanja vile vikamilike kabisa ni vizuri maonyesho hayo kwa muda 
angalau wa miaka mitatu zaidi yaendelee kuwa ya Kitaifa hapa Dodoma, hii itasaidia sana 
msukumo wa ukamilishaji viwanja hivyo kuliko yakiondolewa mapema sasa. Hapa ni Makao 
Makuu ya nchi yetu maonesho hayo ni vizuri yaimarishwe vizuri ili yalingane na hadhi za Makao 
Makuu ya nchi. 

 
MHE. SELEMANI S. JAFO: Mheshimiwa Mwenyekiti, naiomba Serikali isaidie Mikoa ya 

Ukanda wa Pwani ikiwemo Wilaya ya Kisarawe katika upatikanaji wa ruzuku ya pembejeo ili 
kukuza shughuli za kilimo na uchumi kwa ujumla. 

 
Mheshimiwa Mwenyekiti, mgawanyo wa Bajeti kwa kipindi kirefu katika nchi yetu katika 

sekta ya kilimo umekuwa ni wa kibaguzi sana kwani mikoa iliyo nyuma kimaendeleo imebaki kuwa 
nyuma zaidi. Naiomba Serikali ifanye kila liwezekanalo kuiwezesha mikoa yote iliyo nyuma 
kimaendeleo kwa kuipatia Bajeti ya kutosha ya maendeleo katika sekta ya kilimo. 

 
Mheshimiwa Mwenyekiti, ushiriki wa wadau wa kilimo upewe umuhimu wa kipekee kwa 

kuzishirikisha NGO’s nyingi zinazojishughulisha na kilimo ili kukusanya mawazo mengi ya wadau kwa 
ukuzaji wa sekta ya kilimo nchini. 

 
Mheshimiwa Mwenyekiti, ununuzi wa chakula kwa wakulima ufanyiwe utaratibu mzuri 

kwani kuzuia wakulima kutouza mazao yao kwa wateja wanaokuja kununua chakula hicho 
kinawakatisha tamaa wakulima kwani wanatumia gharama kubwa za uzalishaji wa mazao. 

 



Mheshimiwa Mwenyekiti, naiomba Serikali iangalie kitengo cha mafunzo, vyuo vingi 
uwezeshwaji wake umekuwa mdogo mno. Wataalamu wanakata tamaa kwa kuona wenzao wa 
research wanawezeshwa vya kutosha lakini wao wakiwa duni mno. 

 
Mheshimiwa Mwenyekiti, naomba kuunga mkono hoja. 
 
MHE. JAMES D. LEMBELI: Mheshimiwa Mwenyekiti, Wizara hii ndio uti wa mgongo wa 

uchumi wa Taifa letu. Mchango unaotolewa na sekta ya kilimo unaongoza katika kuchangia Pato 
la Taifa. Nina hakika kama sekta hii itahudumiwa ipasavyo, kwa hakika pato la uchumi wa nchi 
yetu litaongezeka maradufu na hivyo kusaidia kuinua kipato cha wakulima. 

 
Mheshimiwa Mwenyekiti, zao la pamba kwa Mikoa ya Shinyanga, Mwanza na hata Mara 

pamba ni siasa. Kuathirika kwa zao la pamba, kilimo cha pamba hupelekea upepo mbaya wa 
kisiasa na ndivyo ilivyo sasa. Kutokana na zao hili kukumbwa na matatizo mengi, bei zinazobadilika 
bila utaratibu na kila wakati hali ya kisiasa katika eneo hilo sasa imeyumba. Kwa kutambua hali hii 
Serikali ina mpango gani wa kuhakikisha kwamba bei ya pamba inakuwa stable na upatikanaji na 
usambazaji wa pembejeo za pamba pia unakuwa wa uhakika na pembejeo hizo zinamfikia 
mkulima bila mizengwe. 

 
Mheshimiwa Mwenyekiti, kuhusu zao la tumbaku, wakulima wa zao la tumbaku 

wamevuna tumbaku nyingi kutokana na jitihada za Serikali zilizofanyika za kuwahamasisha 
wananchi kulima zao hilo kwa wingi. Pamoja na mafanikio hayo, wananchi sasa wana tatizo 
kubwa kwa tumbaku yao kutokununuliwa kutokana na vikwazo vingi vilivyowekwa na wanunuzi na 
hasa watu wanaoitwa leafman. Je, Serikali inafanya jitihada gani kuona kwamba usumbufu wa 
aina hii unakomeshwa na bei ya tumbaku haibadiliki mwaka baada ya mwaka? 

 
MHE. ASHA MOHAMED OMARI: Mheshimiwa Mwenyekiti, katika mwaka uliopita hali ya 

chakula inaonyesha ilikuwa nzuri kutokana na uzalishaji wa mazao katika msimu ni ya kuridhisha, 
lakini wananchi wengi wamekuwa wakisema suala la uzalishaji wa chakula hakiridhishi, hivyo 
naiomba Serikali na Wizara ya Kilimo kulichukulia hatua suala hili. 

 
Mheshimiwa Mwenyekiti, ili wananchi na wafanyabiashara waweze kupunguza ukali wa 

kupanda kwa bei katika masoko ya Serikali ya hapa nchini hivyo Serikali haina budi kupunguza bei 
ya vyakula kwa wafanyabiashara ili wananchi waweze kufaidika na bidhaa zinazouzwa huko 
masokoni, hivyo naiomba Wizara ya Kilimo, Chakula na Ushirika kuliangalia suala hilo. 

 
Mheshimiwa Mwenyekiti, kuhusu hali ya upatikanaji wa chakula, ili kuweza kujua 

upatikanaji wa chakula kwa wananchi unawafikia kwa wakati muafaka na kuondokana na 
madai kwamba wananchi wanakosa chakula. Hivyo Serikali na Wizara ya Kilimo haina budi 
kushirikiana na Sekretarieti ya Mikoa, Wilaya na Halmasharui ili kuona wananchi wa Tanzania Bara 
na tatizo hilo hivyo naiomba Serikali yako na Wizara kuliangalia tatizo hilo. 

 
Mheshimiwa Mwenyekiti, ajira kwa vijana, imekuwa wananchi wengi wakilipigia kelele 

suala la kupatiwa ajira kwa vijana sababu hawapatiwi nyenzo na vitendea kazi, jambo ambalo 
lingewafanya kuweza kuondokana na hali duni na utegemezi. Hivyo naiomba Serikali na Wizara 
ya Kilimo kuchukua juhudi ya makusudi kuwawezesha vijana. 

 
Mheshimiwa Mwenyekiti, kuhusu pembejeo za kilimo, naiomba Wizara ya Kilimo 

kuwafikishia wananchi pembejeo ya kilimo kwa wakati ili wananchi wakati usiwapite. 
 
Mheshimiwa Mwenyekiti, kuhusu zana za kilimo, naiomba Wizara ya Kilimo, Chakula na 

Ushirika iendelee kuhamasisha wananchi juu ya matumizi bora na mashine za usindikaji wa mazao 
ya kilimo kwa ajili ya biashara.  

 
MHE. AMINA ABDALLAH AMOUR: Mheshimiwa Mwenyekiti, kwa kuwa kilimo ni moja ya 

mapato ya Taifa ni bora kukawa na mpango wa dhati wa kupata wataalamu wa kuweza 
kuwasaidia wakulima kupata matunda bora kama vile mananasi, mapera, mafensi, maembe, 
mpunga na kadhalika. Naishauri Serikali kupeleka wataalamu au baadhi ya wakulima katika nchi 



ya Thailand ili wakajifunze jinsi wenzetu wanavyotumia kilimo kujitajirisha kiuchumi na kuendeleza 
pato la Tiafa kupitia kilimo bora. 

 
Mheshimiwa Mwenyekiti, nchi ya Thailand imefanikiwa sana katika kilimo cha aina zote 

iwe cha nafaka au matunda na vyote vina ubora wa hali ya juu, wakati ardhi yao haina tofauti na 
kwetu. Kwa kuwa tunaona kilimo ni uti wa mgongo na asilimia 80 ya watu wamejikita kwenye 
kilimo ni vyema Serikali kupitia Wizara ya Kilimo, kuwapeleka wenyewe wale wakulima katika 
sehemu kupata taaluma ya kilimo ili wakaone kwa vitendo badala kuwasomesha kwa makaratasi. 

 
Mheshimiwa Mwenyekiti, kwa kuwa wapo wakulima wanapata mafanikio katika 

mashamba yao lakini hawana masoko ya uhakika hasa wakulima wa matunda wakati nchi za nje 
ni bidhaa za anasa hapa kwetu matunda yanazagaa Kariakoo na masoko mengine nchini na 
kuozeana na kuonekana ni uchafu, kwa hiyo, naishauri Serikali kwa kuwa ina mkakati wa kilimo 
kwanza basi pia iwe na mkakati wa soko la uhakika wa mazao hayo yanayolimwa, maana hapa 
inaonekana mazao ambayo yanapewa umuhimu au kipaumbele ni mahindi na mpunga.  

 
Mheshimiwa Mwenyekiti, Serikali isiwe na mawazo kwamba wakulima ambao ni 

wawekezaji wa nje ni bora kuwapa kipaumbele kuliko wakulima wawekezaji wa ndani, 
wawekezaji wa ndani ndio wapewe kipaumbele zaidi kuliko wa nje maana wao ni nchi yao na 
wana uchungu zaidi, pia ni wazoefu wa kilimo cha nchi hii na watapata kuondokana na umaskini 
na kuongeza uchumi. Leo ni aibu kuagiza sukari kutoka nje wakati tuna maeneo makubwa na 
mazuri ya kupanda miwa yenye ubora na ni vyema tusiwe na dhamana kila kinachotoka nje ni 
bora kuliko cha kwetu. Sijui tuna tatizo gani, kwa nini tusiwe tunazalisha sukari kwa wingi na 
tukauza nchi za nje? 

 
Mheshimiwa Mwenyekiti, mwisho nataka kujua lini haya mahindi yaliyojaa mtatafuta soko 

yakauzwe au mkayanunua Serikali, hili nataka nipatiwe majibu.  
 
MHE. SABREENA H. SUNGURA: Mheshimiwa Mwenyekiti, kwa kuwa katika mwaka 2011/2012 

Wakala wa Taifa wa Hifadhi ya Chakula imepanga kununua tani 200,000 kutoka mikoa mitano 
ikiwemo na Kigoma ili kukabiliana na upungufu wa chakula utakaojitokeza na katika Kata ya 
Kasimbu, Kagera na Buhanda Businde maeneo ya wananchi yamechukuliwa na wawekezaji kwa 
ajili ya viwanda na becon tayari zimeweka. Je, ni lini wananchi hawa watalipwa fedha zao kwa 
kuwa Mkuu wa Mkoa tayari ametamka zipo na zoezi la kuwalipa litaanza mwezi huu. Lakini mpaka 
sasa hakuna dalili je, Waziri anawaahidi nini wananchi wa kata hizi? 

 
Mheshimiwa Mwenyekiti, pia Serikali ina mpango wa kuchukua ekari ngapi pembezoni 

mwa Bonde la Mto Lwichi kwa ajili ya uwekezaji  na ni lini wananchi watapatiwa fidia hizo? 
Nawasilisha. 

 
MHE. KISYERI W. CHAMBIRI: Mheshimiwa Mwenyekiti, ndugu Nade Boe Mefruda aliomba 

mkopo wa kununua trekta toka Mfuko wa Pembejeo (Agricultural Input Trust Fund). Pamoja na 
mambo mengine mfuko uliomba pia waliomba proforma invoice ya supplier. Ndugu Nade Boe 
Mefruda alitimiza masharti yote. Tarehe 30/10/2010 mfuko ulikubali kumkopesha trekta kwa barua 
yao yenye Ref. No. AGITF/TRACTOR/2010. Ndugu Nade Boe Mefruda alilipa shilingi 400,000/= kama 
search and valuation fee. Pia alilipa shilingi 4,500,000/= kama 10% loan processing fee. Ndugu 
Nade Boe Mefruda alipohitaji kuchukua trekta wasimamizi wa mfuko walikataa asichukue trekta 
kwa supplier aliyempa profoma invoice wakitaka achukue trekta kwa supplier wanaomtaka 
wenyewe. 

Mheshimiwa Mwenyekiti, mfuko unadai kuwa Alibaba anauza matrekta machakavu 
ambayo ni uongo mtupu. Mfuko umemchelewesha sasa miezi zaidi ya sita kuchukua trekta hilo. 
Nauliza lini Nade Boe atapewa hilo trekta? 

 
MHE. CAPT. JOHN Z. CHILIGATI: Mheshimiwa Mwenyekiti, nampongeza Mheshimiwa Waziri 

na timu yake kwa kuwasilisha hotuba ya Bajeti inayozingatia utekelezaji wa Ilani ya Uchaguzi 
kuhusu masuala ya kilimo. Pamoja na pongezi hizi, ninayo maoni yafuatayo:- 

 



Mheshimiwa Mwenyekiti, kuhusu upungufu wa chakula (Manyoni), kutokana na ukame 
kwa miaka miwili mfululizo, Wilaya ya Manyoni, hivi sasa inakabiliwa na upungufu mkubwa wa 
chakula. Tunaishukuru Serikali mwezi Aprili ilileta chakula cha msaada ambacho sasa kimeisha na 
tunaikumbusha Serikali kuendelea kuleta msaada huo kwani hali ni mbaya hususani 
wafanyabiashara wanunue mahindi na kuyauza kama mahindi sio unga, ndio mazoea vijijini. Ili 
kupata ufumbuzi wa suala hili, Serikali isimamie zao la mtama kwa kuhakikisha mbegu za muda 
mfupi zinaletwa kwa wakati na iwepo ndege standby ya kupambana na kweleakwelea ambao 
wapo kila mwaka na wanasababisha wakulima kuogopa kulima mtama kwa sababu ya 
kweleakwelea na wanalima mahindi ambayo hali ya hewa hairuhusu, wapewe uthibitisho wa 
kudhiti ndege waharibifu. 

 
Mheshimiwa Mwenyekiti, upungufu wa Maafisa Kilimo wa Vijiji na Kata. Napongeza juhudi 

ya Wizara ya kufundisha Maafisa Ugavi kila mwaka kwa lengo la kuwasambaza mikoani ili  
wasaidie wakulima kuleta mapinduzi ya kilimo. Pamoja na jitihada hizo bado katika Jimbo langu 
hatuna Maafisa Kilimo wa Vijiji, kati ya vijiji 66 takribani vyote havina Maafisa Ugani isipokuwa 
vitano tu. Je, kwa nini Maafisa hawa hawaletwi Manyoni Mashariki japo kwa awamu? 

 
Mheshimiwa Mwenyekiti, kuboresha skimu za umwagiliaji, naishukuru Serikali kwa kuainisha 

skimu saba za umwagiliaji kama zao la mpunga katika Jimbo la Manyoni Mashariki. Ombi la 
wakulima hawa ni uboreshaji wa skimu hizi ili zipate mabwawa ya kukinga maji ili yatumike katika 
umwagiliaji. Hivi sasa skimu hizi zinafanya kazi wakati wa mvua tu na baada ya hapo hawawezi 
kulima kwani hakuna mabwawa. Suala la mabwawa lipewe kipaumbele kama mbinu mojawapo 
ya kuondoa njaa kwani katika skimu wakulima watalima na kuvuna mara mbili kwa mwaka. 

Mheshimiwa Mwenyekiti, kuhusu mikopo ya mfuko wa pembejeo. Utoaji wa mikopo kwa 
wakulima katika mfuko wa pembejeo bado hauridhishi. Kwanza fedha zinazotengwa kwa ajili ya 
mfuko huu kuwakopesha wakulima ni kidogo, itafaa ziongezwe. Pili, masharti ya kupewa mkopo ni 
magumu kwa wakulima, moja ya sharti ni kuwa na dhamana ya hatimiliki. Kwa kuwa hivi sasa 
kupitia MKURABITA wakulima wameweza kupimiwa mashamba yao na kupewa hatimiliki za kimila 
(Customary Right Of Occupancy), ombi ni kwamba mfuko wa pembejeo uzitambue hati hizo 
kama dhamana ya kutoa mikopo kwa wakulima. 

 
MHE. RASHID ALI OMAR: Mheshimiwa Mwenyekiti, awali napenda nimshukuru Mwenyezi 

Mungu mwingi wa rehema mwenye ukarimu, kwa kuniwezesha angalau kuchangia kwa 
maandishi kuhusu hoja hii ya Bajeti ya Wizara ya Kilimo, Chakula na Ushirika.  

 
Mheshimiwa Mwenyekiti, kwanza kabisa naomba nilieleweshe Bunge lako hili Tukufu 

kwamba kilimo ndiyo uti wa mgongo wa uchumi wa Taifa letu, kwani Tanzania ni miongoni mwa 
nchi zinazoendelea yaani nchi za dunia ya tatu (nchi zenye uchumi tegemezi). 

 
Mheshimiwa Mwenyekiti, lazima tuelewe kwamba sifa kubwa za nchi hizi za dunia ya tatu 

(nchi changa) hutegemea kilimo katika uchumi wake. Kutokana na umuhimu wao kilimo kama uti 
wa mgongo wa uchumi wetu, ninaishauri Serikali iweke kipaumbele kwa mambo yafuatayo katika 
kilimo kwanza. 

 
Kwanza pembejeo ziwafikie wakulima vijijini kwa wakati unaofaa (mapema 

iwezekanavyo), pili, tuwe na wataalamu waliobobea, tatu, kilimo cha umwagiliaji kisimamie 
ipasavyo kutokana na uhaba wa mvua, nne, wakuliam wetu wapatiwe zana bora (matrekta) 
badala ya majembe ya mkono na tano, pembejeo zipatikane bila ubaguzi, sio wengine wapate 
wengine wasipate. 

 
Mheshimiwa Mwenyekiti,  kama Serikali itasimamia vyema suala la kilimo kwanza, kwa 

kutunisha mfuko wa mikopo ya pembejeo, ni ukweli usiofichika Tanzania yetu inaweza kupunguza 
kwa kiasi kikubwa uagizaji wa chakula toka nje ya nchi na wasambazaji wa chakula cha msaada.  

 
Mheshimiwa Mwenyekiti, lingine ni suala la soko la mazao ya wakulima wetu vijijini. 

Inaonekana wazi kwa mujibu wa hoja za Wabunge tulio wengi katika Bunge letu. Tunasikitika 
masoko hayaboreshwi wala hayashughulikiwi na Serikali japo uzalishaji ni mdogo lakini ipo mikoa 
ambayo imeshindwa kuuza na kusafirisha bidhaa zao kama vile Rukwa. 



 
Mheshimiwa Mwenyekiti, napenda kuishauri Serikali yafuatayo:- 
 
Kwanza kwa vile Tanzania ni nchi changa ni lazima katika Bajeti zetu kilimo kipewe nafasi 

ya kwanza kwa Bajeti kubwa, pili, usambazaji wa pembejeo usiwe wa kubahatisha (ziwafikie 
wadau kwa wakati muafaka) na tatu, kilimo chetu kiwe cha kisasa (suala zima la kilimo lisimamiwe 
kitaalam). Ahsante.  

 
MHE. DKT. AUGUSTINO L. MREMA: Mheshimiwa Mwenyekiti, naipongeza Wizara ya Kilimo, 

Chakula na Ushirika kwa kazi nzuri inayofanya. Pamoja na pongezi hizo nashauri yafuatayo:- 
 
Mheshimiwa Mwenyekiti, kwa kuwa chakula kingi kinakwenda nchi za jirani kupita kituo 

cha Himo na jitihada za kuzuia chakula hicho kisiende nchi za jirani kwa magendo zinakuwa 
ngumu, nashauri Serikali ikubali soko la Himo lipandishwe hadhi na kuwa la Kimataifa ili 
kuziwezesha nchi za jirani kama Somalia, Sudan ya Kusini na Kenya ambazo zina upungufu wa 
chakula waweze kufika Himo kununua chakula hicho. 

 
Mheshimiwa Mwenyekiti, kwa kuwa walimu wa Halmashauri ya Moshi wameamua 

kujichangisha fedha kwa ajili ya kutatua matatizo yao na kujiletea maendeleo na wameweka 
fedha hizo katika Ofisi ya Mkurugenzi Mtendaji wa Halmashauri ya Moshi, nashauri Waziri afuatilie 
fedha na atatue malalamiko ya walimu hao wanaodai kwamba Mkurugenzi Mtendaji anawakata 
fedha zao shilingi 3,000,000/= kila mwezi kama service charges. 

 
Mheshimiwa Mwenyekiti, kwa kuwa wananchi wengi huko Vunjo wamekubali kujiunga na 

VICOBA na wamechangia fedha nyingi wakiwemo watu mashuhuri kama Bwana Reginald Mengi 
aliyechangia shilingi 100,000,000/=, naomba Waziri aeleze kama VICOBA vya Jimbo la Vunjo 
vimeandikishwa na kama vimeandikishwa chini ya sheria gani, nani anamiliki VICOBA hivyo na ni 
kwa nini havikaguliwi na Maafisa wa Ushirika? 

Mheshimiwa Mwenyekiti, kwa kuwa bei ya zao la kahawa imepanda katika soko la dunia 
na kwa kuwa Kituo cha Utafiti wa Kahawa Lyamungo kinafanya kazi nzuri, Wizara ihimize 
Halmashauri ya Moshi na DADPS watakiwe kuwekeza katika suala zima la kufufua na kuendeleza 
suala la kahawa. 

 
Mheshimiwa Mwenyekiti, nashauri Wizara ya Kilimo, Chakula na Ushirika iendelee kutoa 

msukumo katika suala zima la umwagiliaji wa maji katika Kata za Kahe na Kahe Mashariki. 
 
MHE. LOLESIA J. M. BUKWIMBA: Mheshimiwa Mwenyekiti, napenda kutoa shukrani zangu 

kwa hotuba nzuri inayolenga kugusa wananchi wa kawaida, hivyo nampongeza Mheshimiwa 
Waziri kwa hotuba nzuri na bila kumsahau Naibu Waziri na watumishi wote wa Wizara. 

 
Mheshimiwa Mwenyekiti, wote tunatambua kwamba zaidi ya asilimia 70 ya Watanzania ni 

wakulima na wanachangia sana kukuza Pato la Taifa. Nina uhakika Serikali ikiwawezesha 
wakulima hawa tutafikia kwa haraka sana malengo ya 2025. Katika Wilaya ya Geita 
tumezungukwa na Bonde la Ziwa Victoria, ninaomba kutoa ushauri kwa Serikali kuainisha scheme 
ya umwagiliaji katika maeneo ya kando kando ya Ziwa Victoria katika Jimbo la Busanda maeneo 
yaliyozunguka Ziwa Kasanghwa, Bukondo, Kageye, Nungwe na maeneo ya Saragulwa ambapo 
kuna bonde zuri sana kwa kilimo cha mpunga. Kwa kuwa Serikali inao mpango wa kuongeza 
eneo la umwagiliaji kufikia hekta 1,000,000 ninaomba sana iniangalie katika Jimbo langu ili kuweza 
kuinua kipato cha wananchi hawa.  

 
Katika fungu 43 katika hotuba yako Mheshimiwa Waziri umesema maji ndiyo pembejeo ya 

umuhimu wa kwanza katika kilimo cha umwagiliaji. Ndiyo maana nimeona Geita, Busanda iko 
karibu na Ziwa Victoria hivyo maji siyo tatizo. 

 
Mheshimiwa Mwenyekiti, ninaomba pia nipate wataalamu watakaowaelimisha wananchi 

kuhusu umwagiliaji kwa njia ya matone na unyunyuziaji. Nina uhakika kabisa Serikali ikiweza 
kuanzisha kilimo cha umwagiliaji kando kando ya Bonde la Ziwa Victoria katika mikoa yote 
iliyozunguka ziwa hilo hata suala la njaa litakuwa historia. 



 
Mheshimiwa Mwenyekiti, jambo la pili ni pembejeo za kilimo. Tunashukuru sana kwa 

mpango wa kilimo kwanza wa kupeleka pembejeo kwa wakulima. Changamoto iliyopo ni 
kuchelewa kwa pembejeo. Mara nyingi pembejeo zinaletwa baada ya musimu wa kilimo kupita. 
Hili ni tatizo kubwa sana na wakulima vijijini wanalalamika. Kama kweli Serikali imekusudia 
kuwasaidia wananchi ni vema ikajua msimu kwa kila kanda na kuhakikisha pembejo zinapelekwa 
kabla ya msimu. 

 
Mheshimiwa Mwenyekiti, kero nyingine inayohusiana na pembejeo ni ule utaratibu wa 

kutoa pembejeo kwa watu wachache. Niombe tu Serikali iangalie namna ya njia bora ya 
kuhakikisha kila mwananchi/mkulima anapata pembejeo za kilimo. Hili litaondoa manung’uniko ya 
baadhi ya wakulima kujiona kana kwamba wametengwa. 

 
Mheshimiwa Mwenyekiti, jambo la tatu ni mikopo kwa wakulima. Mara nyingi wakulima 

wadogo hawakopesheki. Naomba kwamba masharti na utaratibu wa mkopo huu wa kilimo yawe 
rahisi ili tuondokane na maswali mengi ya wananchi ya kusema kwamba mikopo wanapata 
wenye uwezo tu au wakulima wakubwa tu. Naomba ushauri wangu uzingatiwe. 

 
Mheshimiwa Mwenyekiti, naunga mkono hoja. 
 
MHE. MESHACK J. OPULUKWA: Mheshimiwa Mwenyekiti, naomba kutoa rai kwamba katika 

skimu za umwagiliaji zilizofanyiwa upembuzi yakinifu na usanifu Wilaya ya Meatu katika mpaka wa 
Iramba iongezwe. Bonde la Mto Sibiti ni muhimu sana kwa kilimo kama litaangaliwa kwa ukaribu. 
Ahsante sana. 

 
 
MHE. MUNDE T. ABDALLAH: Mheshimiwa Mwenyekiti, Tabora ni mkoa wenye wilaya nne 

zenye upungufu wa chakula na tathamini inaonyeshi kuanzia Agosti njaa ni kubwa. Tabora Mjini 
Kata ya Ndevelwa kulitokea mvua kubwa ikaharibu chakula na tumbaku. Idadi ya kaya 
zilizoathirika kwa chakula ni 274 na idadi ya kaya zilizoathirika kwa tumbaku ni 62. Chakula 
(mahindi) yaliyoharibika ni ekari 436 sawa na tani 114. Tathmini ya kina imefanywa na wataalamu 
wa kilimo toka Wizarani na nilichoandika na takwimu zao. Walikiri uharibifu mkubwa na waliahidi 
ifikapo Mei wataleta chakula tani 114, mpaka leo kimya. 

 
Mheshimiwa Mwenyekiti, kwa mujibu wa wataalamu hali itakuwa mbaya sana wilaya zote 

kuanzia Novemba 2011, lakini kata ya Ndevelwa kuanzia Agosti 2011. Nini mkakati wa Serikali 
katika suala hili? Naomba Waziri anipe majibu wakati anajumuisha vinginevyo sinatunga mkono, 
wananchi wanakufa. 

 
Mheshimiwa Mwenyekiti, mgao wa fedha za kilimo 2010/2011 Tabora tumepewa 

190,000,000 tu na tumepokea 75%. Tuna vijiji 32, ndani ya vijiji 32 kuna wananchi wanaokadiriwa 
143,000. Wilaya zingine ndogo wanapta fedha nyingi sana Mafia, Pangani na kadhalika. Wilaya ya 
Mafia – vijiji vinne shilingi milioni 500, Wilaya ya Pangani  shilingi milioni 440 wakazi 160,000. Hivi 
mnafuata taratibu zipi kugawa fedha hizi au mnaiga Ulaya mkidhani Manispaa haina vijiji. Sisi 
Tabora hatuna chochote, hatuna viwanda, barabara, hatuna mzunguko wa fedha, tunaomba 
tupatiwe fedha za kilimo. 

 
Mheshimiwa Mwenyekiti, kuhusu pembejeo, hatupati pembejeo toka mwaka 2006, sasa 

nashindwa kuelewa vijiji 32 vina wakazi 143,000 sawa na wilaya nzima na inazidi wilaya. Naishauri 
Serikali ifanye ukaguzi upya ili wajue vijiji ni vingapi katika wilaya na wanastaili mbolea kiasi gani na 
sio kujenga mazoea Manispaa ni mjini Kibaha mbolea ya ruzuku nyingi wakazi ni wachache sana. 
Mafia na wilaya nyingine nyingi. Mheshimiwa Waziri Mkuu alikuja Tabora Manispaa (2009), Vijiji vya 
Uyui akaona kilimo, akiwa na Naibu Waziri akaahidi ataleta mbolea mwaka 2010, hatujapata 
wakazi, hili ni agizo naomba ufafanuzi na mkakati wa Serikali. 

 
MHE. JENISTA J. MHAGAMA: Mheshimiwa Mwenyekiti, naunga mkono hoja. Naomba 

majibu ya haya yafutayo:- 
 



Mheshimiwa Mwenyekiti, ni lini magunia yatafikishwa kwa wakulima wa mahindi tayari 
kwa kuuza mahindi? Ni kiasi gani na kwa bei gani mahindi yatanunuliwa mwaka huu? Kwa muda 
wa miaka minne sasa wakulima wadogo wa miwa Songea wanaomba waungwe mkono ili 
wazalishe sukari, mara zote Serikali inaitaka Halmashauri kutenga fedha za mradi huu, wakati 
cealing ya Serikali hairuhusu kuwezesha mradi huu. Je, Serikali inasema nini ili mradi huu uanze na 
uwakwamue walimua kiuchumi? 

 
Mheshimiwa Mwenyekiti, ni matumaini ya wakulima wa mahindi kuwa wanaamini Serikali 

yao inatambua mchango wao katika kuzalisha chakula, mkoa wa Ruvuma unazalisha chakula 
kingi, wakulima kwa muda mrefu wameomba waongezewe ruzuku katika kupata mifuko miwili ya 
kukuza ili kuzalisha zaidi. 

 
Mheshimiwa Mwenyekiti, ni lini Serikali itaongeza ruzuku katika mfuko wa pembejeo ili 

wakulima wengi wapate zana bora kama matrekta? 
 
 
MHE. DEO K. SANGA: Mheshimiwa Mwenyekiti, naomba kuchangia juu ya ununuzi wa 

mahindi kwa mwaka huu wa fedha katika jimbo langu, nakumbusha tena wekeni kituo kule 
Lupembe Kata ya Metebwe na ghala la kuhifadhi lipo. 

 
Mheshimiwa Mwenyekiti, kuhusu mawakala hawa mpaka leo hawajalipwa fedha zao sijui 

tatizo ni nini? Maana wengine fedha ni za mikopo naomba walipwe ili walipe mikopo yao. 
 
Mheshimiwa Mwenyekiti, kuuza mahindi nchi jirani naomba Serikali ifanye tathmini, 

chakula kipo kiasi gani ili Serikali ione tani ngapi itanunua, kinachobaki wananchi waruhusuwe 
kuuza popote pale. 

 
Mheshimiwa Mwenyekiti, niishukuru Serikali kwa kutupa vocha Mkoani Iringa tumeweza 

kupata chakula cha kutosha tunaomba msimu huu tuongezewe vocha ili tuendelee kupata 
chakula cha kutosha. Naomba majibu. 

 
Mheshimiwa Mwenyekiti, naunga mkono hoja. 
 
MHE. LEDIANA M. MNG’ONG’O: Mheshimiwa Mwenyekiti, naunga mkono hoja hii ambayo 

iko mbele yetu. 
 
Mheshimiwa Mwenyekiti, Serikali imefanya kazi nzuri kwa kutoa pembejeo za ruzuku 

ambazo zimesaidia wakulima kuongeza mavuno. Pamoja na mafanikio haya basi utaratibu mzuri 
utafutwe wa kutatua matatizo yaliyojitokeza katika usambazaji wa pembejeo hizi. Mbolea zitolewe 
mapema kabla ya msimu wa kilimo kuanza. 

 
Mheshimiwa Mwenyekiti, pembejeo za kilimo zipunguzwe bei ili wakulima vijijini waweze 

kumudu, tunaweze kutengeneza mbolea au kununua mbolea na kuchanganya hapa nchini. 
SACCOS za wanawake pia zihusishwe katika kupewa mikopo ya mfuko wa pembejeo. Tuhimize 
kilimo cha asili (organic farming). 

 
Mheshimiwa Mwenyekiti, naomba kuwasilisha. 
MHE. ANDREW J. CHENGE: Mheshimiwa Mwenyekiti, napenda nichangie kwa maandishi 

hoja iliyo mbele ya Bunge lako Tukufu ya Waziri wa Kilimo, Chakula na Ushirika na niseme ninaunga 
mkono kwa asili mia moja.  

 
Nampongeza mtoa hoja Mheshimiwa Profesa Jumanne Maghembe, Naibu Waziri wake 

Mheshimiwa Engineer Christopher Chiza, Katibu Mkuu na timu ya watendaji katika Wizara hii 
muhimu kwa kazi nzuri wanayofanya. Kazi ambayo inaonekana, hongereni sana. 

 
Mheshimiwa Mwenyekiti, sekta ya kilimo (katika tafsiri pana kwa mfano, kilimo, ufugaji na 

uvuvi) inawagusa asilimia 80 ya Watanzania wanaoishi vijijini wanakitegemea kilimo. Sekta ya 
kilimo ni muhimu kwa uchumi wa Tanzania na kwa hivyo katika suala zima la kuondoa umaskini 



nchini. Bahati mbaya ukuaji wa sekta ya kilimo hauendi kwa kasi na ndiyo maana hali ya umaskini 
katika maeneo ya vijijini inaonekana wasiwasi. Hali hii inaathiriwa zaidi na ongezeko la watu 
asilimia 2.9 ikilinganishwa na ukuaji wa kilimo kwa asilimia 4.2 mwaka 2010. 

 
Mheshimiwa Mwenyekiti, tutaweza tu kuwanyanyua watu wetu kutoka kwenye lindi la 

umaskini iwapo kilimo nchini kitakuwa cha kisasa. Napongeza jitihada za Serikali za kupanua wigo 
wa ruzuku ya pembejeo, dawa na mbegu bora kwa wakulima wetu. Uzoefu unaonyesha kuwa 
pale ambapo uelewa wa wakulima kuhusiana na matumizi ya pembejeo umeongezeka, uzalishaji 
umeongezeka na kipato chao pia kimeongezeka. Hata hivyo, nashauri matumizi ya pembejeo 
lazima yaongezeke, Tanzania bado tupo nyuma sana katika matumizi ya pembejeo ukilinganisha 
na nchi nyingine. Kwa takwimu zilizopo, Tanzania tunatumia wastani wa kilo tisa za mbolea kwa 
hekta ikilinganishwa na kilo 27 kwa hekta nchini Malawi na kilo 53 kwa hekta Afrika ya Kusini. 

 
Mheshimiwa Mwenyekiti, Serikali iongeze idadi ya wakulima wanaopata ruzuku ili 

kuongeza tija. Lakini hapo hapo Serikali idhibiti na kuchukua hatua kali dhidi ya wale 
wanaohujumu (wezi) utaratibu wa vocha za ruzuku ya mbolea na dawa. 

 
Mheshimiwa Mwenyekiti, mpango wa kilimo cha umwagiliaji kitawezesha kukuza haraka 

sekta hii. Itapendeza iwapo kila mwaka Wizara itatoa taarifa ya hekta mpya zilizoongezwa katika 
kilimo cha umwagiliaji ili tupime kama kweli lengo letu la kufikia hekta 1,000,000 za umwagiliaji 
ifikapo mwaka 2015. 

 
Mheshimiwa Mwenyekiti, naipongeza Serikali kwa kuasisi mpango wa Ukanda wa Kilimo 

wa Kusini mwa Tanzania (SAGCOT) unaolenga kuongeza tija na uzalishaji, pamoja na kipato cha 
mkulima. Hata hivyo, nashauri changamoto zinazokabili mpango huo zishughulikiwe, ikiwa ni 
pamoja na suala zima la kutenga maeneo ya ardhi kwa ajili ya mpango huo. Hadi sasa bado ni 
maneno matupu. Pili, msururu wa kodi nyingi ambazo sekta ya kilimo inabebeshwa unafanya 
uwekezaji katik sekta hii kutokuwa na mvuto. Ona ripoti ya TNBC (2009) Working Group “Towards a 
Tanzania Green Revolution; Policy Measures and Strategies.” 

 
Mheshimiwa Mwenyekiti, sasa nihamie kwenye zao la pamba, hususani suala zima la bei 

lilijiri katika msimu huu wa ununuzi wa zao la pamba. Napenda kusema mimi ni mdau wa zao hili. 
Asilimia 60 ya pamba yote inayozalishwa katika mkoa wa Shinyanga inatoka katika Wilaya ya 
Bariadi. Namuomba Mheshimiwa Waziri anapohitimisha hoja yake atoe msimamo wa Serikali 
kuhusu bei ya pamba katika msimu huu. Bei elekezi (established minimum buying price for seed 
cotton) itangazwe na Serikali shilingi 1,100/= kwa kilo. Haitoshi kusema tu kwamba Serikali 
inafuatilia kwa makini mwenendo wa bei ya pamba mbegu katika soko la dunia. 

 
Mheshimiwa Mwenyekiti, tusipokuwa makini katika kutafuta suluhisho la muda la tatizo hili, 

wakulima wa zao la pamba watakata tamaa na kukimbilia kulima mazao mbadala. Nashauri 
Serikali tusifikie huko, tukune bongo zetu. Hali ya mwaka huu ni tofauti sana na ilivyokuwa mwaka 
2008 wakati uchumi wa dunia ulipodorora. Wakati huo anguko la soko lilikuja wakati pamba ilikiwa 
imenunuliwa kutoka kwa wakulima na wanunuzi (ginners). Safari hii, pamba bado ipo mikononi 
mwa wakulima. Serikali ni vema ikaonyesha kwa hali na mali kuwa inamjali mkulima wa pamba. 

 
Mheshimiwa Mwenyekiti, nashauri Serikali ikubali kutoa guarantee (dhamana) kwa 

mabenki ambayo yameingia mikataba ya mikopo ya kununulia pamba katika msimu huu ili 
pamba inunuliwe kwa bei hiyo ya shilingi 1,100/= kwa kilo, wakati tunasubiri kuona mwenendo wa 
bei ya pamba nyuzi katika soko la dunia kati ya sasa na mwisho wa mwezi Septemba.  

 
Kama option hii itaonekana kuwa mzigo kwa Serikali, basi Serikali ikutane na wadau wote 

ili kuangalia uwezekano wa kutoa guarantee kwa mabenki ya biashara, ili pamba mbegu 
inunuliwe kwa shilingi 800/= kwa kilo. Iwapo bei katika soko itashuka chini ya hapo basi pengo hilo 
libebwe na Serikali. Tusipofikiria kufanya hivyo, mabenki hayatakubali kutoa pesa ya kununulia 
pamba kwa hasara na hayupo mnunuzi wa pamba atayekubali kununua pamba kwa hasara, 
hiyo itakuwa biashara kichaa. Hivyo pamba itabaki mikononi mwa wakulima, haitanunuliwa na 
hapo hasira ya mkulima wa pamba itakapoelekezwa kwa Serikali. 

 



Mheshimiwa Mwenyekiti, Serikali naomba iyafanyie kazi mapendeko yangu na naamini 
wataalamu wetu wanaweza kuyachambua vizuri zaidi. 

 
Mheshimiwa Mwenyekiti, naunga mkono hoja.  
 
MHE.  WARIDE BAKARI JABU:  Mheshimiwa Mwenyekiti, ninampongeza Mheshimiwa Waziri, 

kwa uwasilishaji wake.  Pia ninapenda kumpongeza Naibu Waziri, Katibu Mkuu na Watendaji wote 
wa Wizara hii. 

 
Mheshimiwa Mwenyekiti, ninapenda kuchangia hali halisi ya walimu na wafanyakazi 

waliopo ndani ya Vyuo vya Kilimo.  Kwa kweli wapo katika hali duni na hata mazingira ya kufanyia 
kazi siyo mazuri.  Vyuo vingi ni vya kizamani hata matengenezo yake yanafanyika taratibu.  Hivyo, 
ninaiomba sana Wizara iviangalie vyuo hivi pamoja na Watendaji wote ili waweze kufundisha 
vizuri, ikiwemo kuwa na mitaala na zana za kisasa. 

 
Mheshimiwa Mwenyekiti, pili, ninataka kuchangia kuhusu Maafisa Ugani.  Vijana wengi 

hawakai sehemu zao wanazopangiwa kutokana na mazingira magumu ya kazi, ambapo hawana 
vitendea kazi kama usafiri na nyumba.  Hivyo, Serikali isimamie kwa ukamilifu eneo hili la Maafisa 
Ugani kimaslahi ili waweze kuwahudumia wakulima vizuri. 

 
Mheshimiwa Mwenyekiti, Wizara hii ina miradi mingi kwa ajili ya kuendeleza kilimo, lakini 

tujiulize kweli dhana nzima ya Miradi ya PADEP, DADEP na mingineyo inanufaisha wakulima au 
itabaki kuwa Miradi ya semina ma makongamano tu?  Ninashauri tuangalie ni lini hii Miradi 
itaweza kuwapunguzia ukali wa maisha wakulima wetu. 

 
Mheshimiwa Mwenyekiti, ninaiomba sana Serikali iwekeze katika kutafuta masomo ya 

wakulima kwa kuhakikisha wakulima wanawekewa viwanda vya kusindika mazao yao.  Utaona 
mazao mengi hasa matunda, yanaharibika baada ya kufika stage ya kukomaa kama 
machungwa, mananasi, ndizi na kadhalika.  Hivyo, inasababisha kukosa bei baada ya 
kurundikana na hatimaye kuoza.  Ninaiomba Wizara iwekeze kwenye viwanda vidogo vidogo vya 
kusindika matunda. 

 
Mheshimiwa Mwenyekiti, Serikali iwekeze pia kwenye kilimo cha umwagiliaji maji kwa 

kutumia njia ya drip irrigation, hii itawasaidia sana wakulima wadogo wadogo wanaolima 
matunda. 

 
MHE. GOSBERT B. BLANDES:  Mheshimiwa Mwenyekiti, niruhusu nimpongeze Mheshimiwa 

Waziri, Naibu Waziri, Katibu Mkuu na Watendaji wote wa Wizara hii, kwa kuleta hotuba nzuri hapa 
Bungeni.  Hata hivyo, ninayo maoni na mapendekezo yafuatayo:- 

 
Mheshimiwa Mwenyekiti, kwa kuwa Bunge letu hili lilishapitisha Sheria ya Mazao 

Mchanganyiko na tumekuwa tukiambiwa kuwa tayari kanuni zimeshaandaliwa; kwa nini Bodi hii 
ya Mazao Mchanganyiko haijaanza kufanya kazi?  Wananchi wa Mkoa wa Kagera hasa Wilaya 
ya Karagwe, wamechoka kulanguliwa mazao yao na wanunuzi wa kati (maarufu kama 
middlemen).   Mazao mchanganyiko ikiwemo Karanga, Njegere, Maharage, Kunde, Njugu Mawe, 
Mbaazi na kadhalika, yananunuliwa kwa kutumia vipimo visivyo rasmi kama debe, ndoo, kopo, 
beseni, gunia na kadhalika.  Utaratibu huu unawapunja wakulima wetu na kuwatajirisha wanunuzi 
wa jumla na wa kati.  Ninaomba na kuisihi Serikali ilete kanuni haraka na kuanzisha ununuzi wa 
mazao mchanganyiko kwa vipimo vinavyotambulika Kimataifa mfano kilogramu. 

 
Mheshimiwa Mwenyekiti, dirisha la mikopo kwa wakulima na wafugaji litawafikiaje 

wakulima na wafugaji wa vijijini ambao ndiyo wengi.  Maombi yangu ni kuwa kila Wilaya ipewe 
fungu mahususi kwa ajili ya wakulima na wafugaji na fedha hizo zipelekwe katika benki zilizoko 
katika Wilaya hizo kwani siyo rahisi kwa Mwanakijiji wa Karagwe kufuata mkopo Dar es Salaam.  
Pia riba iwe ndogo inayolipika na iwe ni mkopo wa muda mrefu. 

 
Mheshimiwa Mwenyekiti, utaratibu wa Stakabadhi Mazao Ghalani ni mzuri, ulibuniwa kwa 

ajili ya kumnufaisha mkulima kupata bei nzuri ya mazao yake, kwa bahati mbaya utaratibu huu 



haujafika Wilaya ya Karagwe.  Ninaomba utaratibu huu ufanyike haraka ili kuwaondolea 
Wananchi wetu umaskini kwa sababu ya kulanguliwa mazao yao. 

 
Mheshimiwa Mwenyekiti, pamoja na lengo zuri la Kilimo Kwanza, bado nchi yetu ina 

uhaba wa Maafisa Ugani na waliopo hawafanyi kazi zao kwa kiwango kinachotarajiwa kutokana 
na upungufu wa vitendea kazi.  Hivyo, ni muhimu sana kuongeza Maafisa Ugani ili watoe ushauri 
wa kilimo na ufugaji wa kisasa. 

 
Mheshimiwa Mwenyekiti, kutokana na mtikisiko wa uchumi Duniani, Chama cha Ushirika 

Kagera kilishindwa kulipa mikopo yao.  Serikali iliahidi kukilipia au kukidhamini lakini hadi sasa,  
Chama cha Ushirika Kagera bado hakijapata msaada huo.  Ninaomba Serikali ikiangalie Chama 
cha Ushirika Kagera kwa jicho la huruma. 

 
Mheshimiwa Mwenyekiti, ninaunga mkono hoja. 
 
MHE. JOSEPH R. SELASINI:  Mheshimiwa Mwenyekiti, ninampongeza Waziri, Naibu Waziri na 

Watendaji, kwa jinsi ambavyo wanapanga na kusimamia mikakati dhidi ya tishio la njaa hapa 
nchini. 

 
Mheshimiwa Mwenyekiti, hata hivyo, bado kuna baadhi ya Wananchi na Viongozi hasa 

katika Wilaya ya Rombo, ambao hawalioni tatizo hili.  Kufuatia agizo la Serikali kutoruhusu nafaka 
kuuza nje na kufuta vibali vyote vya wafanyabiashara, bado Wilayani Rombo, makumi kwa 
mamia ya malori, yanavusha chakula hasa mahindi kwa kuwahonga watendaji mbalimbali; sijui 
kama ni dharau kwa agizo la Serikali, kiburi na au Viongozi wao wanashiriki katika biashara hii 
haramu?  Kimsingi, hali hii ambayo imeongelewa sana hapa Bungeni inaitia aibu Serikali. 

 
Mheshimiwa Mwenyekiti, ninapendekeza Mkuu wa Wilaya na OCD wabanwe ili kujua kwa 

nini jambo hili halikomi.  Kweli kuna njia nyingi za panya, lakini zipo katika Kata na Tarafa.  Huko 
kuna Polisi, Kata, Madiwani na Watendaji; kwa nini hawaoni na kuchukua hatua? 

 
Mheshimiwa Mwenyekiti, wanachotaka wananchi mahindi yauzwe katika masoko rasmi.  

Wakenya wanaingia bila kificho; walipie malori yao na watozwe kodi za Serikali na Halmashauri na 
zaidi ya hayo wananchi wenye uwezo wajinunulie na hivyo chakula cha msaada kiende kwa 
wenye shida. 

 
Mheshimiwa Mwenyekiti, jambo lingine ni kuhusu chakula cha msaada; ninajua Serikali 

yetu siyo ya kibaguzi hata kidogo.  Hata hivyo, Watendaji wanaorodhesha Wananchi kwa kadi za 
CCM na Vitambulisho vya Kupigia Kura ili kuwagawia chakula.  Wanawaambia kwamba, mahindi 
ni ya CCM.  Kwa hili ninaomba kauli ya Serikali, maana nimeshalalamika sana kwa Mkuu wa 
Wilaya na kumtumia ujumbe wa malalamiko ya Wananchi lakini halikomi.  Ubaguzi huu ni hatari na 
uonevu mkubwa. 

 
Mheshimiwa Mwenyekiti, Wananchi wa Rombo wanaomba kilimo cha umwagiliaji.  Tunalo 

Ziwa Chala, vilevile tuna mito saba ya msimu ambayo Halmashauri imeshaomba ili kukinga maji ya 
mito hiyo kwa ajili ya umwagiliaji. 

 
Mheshimiwa Mwenyekiti, Zao la Kahawa katika Mkoa wa Kilimanjaro linazidi kudidimia, 

gharama za uzalishaji zimepanda na hali ya hewa nayo inasumbua haitabiriki.  Wananchi 
wameamua kung’oa Kahawa na kupanda Migomba.  Ombi ambalo Wananchi wanalitoa kwa 
Serikali yao ni kuweka ruzuku katika pembejeo za Zao la Kahawa, kuendeleza utafiti wa miche 
mipya ambayo itahimili wadudu na hali ya hewa na kusambaza bure miche hiyo kwa wakulima. 

 
Mheshimiwa Mwenyekiti, ninaipongeza Serikali kwa wazo la uanzishwaji wa Benki ya 

Wakulima.  Hata hivyo, Benki hii lazima iwasaidie wakulima ambao ni walengwa.  Vinginevyo, 
tutashuhudia wafanyabiashara wakinufaika na Benki hii. 

 
Mheshimiwa Mwenyekiti, Mfuko wa Pembejeo uimarishwe na Wananchi wa maeneo yote 

wapate nafasi ya kukopa katika Mfuko huu.  Ninashangaa sana, katika Wilaya ya Rombo Mfuko 



huu ni kama haujulikani na ninaomba kujua ni Wananchi wangapi ambao wamenufaika na Mfuko 
huu.  Inaeleweka Bajeti ya Mfuko ni ndogo, lakini katika wazo la Kilimo Kwanza ni vyema Serikali 
iongeze fedha katika Mfuko ili uwanufaishe wakulima wengi zaidi. 

 
Mheshimiwa Mwenyekiti, baada ya hayo, ninaomba kutamka kwamba, ninaunga mkono 

hoja na ninaipongeza mikakati iliyowekwa na Wizara katika kuimarisha mipango yake. 
 
MHE. JOSEPHAT S. KANDEGE:  Mheshimiwa Mwenyekiti, ninaanza kwa kuunga mkono hoja 

iliyowasilishwa na Wizara ya Kilimo na Chakula.  Ninaomba kutoa mchango wangu kama 
ifuatavyo:- 

 
Mheshimiwa Mwenyekiti, ninaomba kuipongeza Wizara kupitia vituo vya utafiti wa mazao, 

kwa kupambana na magonjwa ambayo yamekuwa yakiyakumba mazao mbalimbali nchini. 
 
Mheshimiwa Mwenyekiti, changamoto ambayo Wizara inapaswa kukabiliana nayo ni 

kuhakikisha kwamba, mazao mapya yaliyofanyiwa utafiti na kubainika kwamba, yanaweza 
kustawi na kutoa mazao bora. 

 
Mheshimiwa Mwenyekiti, siamini kama tafiti za kutosha zimefanyika ili kubaini mazao ya 

chakula na biashara yanaweza kulimwa na kustawi katika maeneo mbalimbali ya Mkoa wa 
Rukwa, ndiyo maana kilimo chetu kimebakia kuwa ni kile cha traditional cha mahindi kama vile 
hatuna mazao mengine yanayoweza kulimwa na kustawi kwenye Mkoa wetu wa Rukwa.  
Ninaiomba Serikali iharakishe kupitia tafiti watuletee mbegu za mazao mengine kama vile ngano, 
mtama mweupe, ufuta, mbaazi na mazao mengine ya biashara ili kumkomboa Mwananchi wa 
kipato cha chini. 

 
Mheshimiwa Mwenyekiti, ninategemea miaka Hamsini ya Uhuru, Vituo vya Utafiti vilipaswa 

viwe vimeandaa orodha ya Wilaya zote Tanzania na kuainisha mazao mbalimbali yanayoweza 
kustawi kulingana na hali ya hewa na udongo husika wa kila Wilaya na Mkoa. 

 
Mheshimiwa Mwenyekiti, sidhani kama ni sahihi sana kuendelea kusambaza pembejeo 

kwa maana ya mbolea kwa maeneo yote ya Mkoa wa Rukwa kama rutuba iko sawa maeneo 
yote ya Mkoa.  Ninaishauri Wizara ije na majibu yanayotoa usahihi juu ya aina na kiasi cha mbolea 
inayotumika katika maeneo yetu. 

 
Mheshimiwa Mwenyekiti, ninaomba nichangie kuhusu usambazaji wa pembejeo katika 

maeneo yetu ya Mkoa wa Rukwa.  Katika hali ya kawaida, msimu wa mavuno na mauzo ya 
mahindi, huanzia mwishoni mwa mwezi wa saba na kuishia mwishoni mwa mwezi wa Novemba.  
Hicho ndicho kipindi ambacho Mwananchi wa kawaida anategemea kuwa na pesa na walau  
kuwa na kiasi cha pesa za kumwezesha kumudu kununua pembejeo.  Cha kushangaza, kipindi hiki 
Serikali haisambazi pembejeo mpaka kipindi cha mwezi wa Novemba mwishoni au Desemba 
wakati mvua zimeanza kunyesha na Wananchi hawana pesa. 

 
Mheshimiwa Mwenyekiti, katika utaratibu wa Serikali wakati wa njaa huwa chakula 

kinatolewa kwa kuzingatia uwepo wa makundi matatu kama ifuatavyo:- 
 
(1) Kundi la watu wenye uwezo wa kumudu kujinunulia chakula kwa bei ya soko. 
 
(2) Kundi la wale walio na uwezo kiasi na hawa huuziwa kwa bei ya shilingi hamsini kwa 

kilo moja. 
 

(3) Kundi hili ni lile la watu wasio na uwezo kabisa na hivyo hugawiwa chakula bure kwa 
kukosa uwezo. 

 
Mheshimiwa Mwenyekiti, ninaishauri Serikali izingatie kwamba, hata wakulima wetu wako 

kwenye makundi matatu na ufanyike utaratibu wa kuya-address makundi yote ya wakulima ili 
kuondokana na ushawishi wa kipato ambao Wananchi wetu wanaingia na mawakala wa 
kusambaza pembejeo kwa kuiibia Serikali kwa ulaghai kwa ajili ya ufukara. 



 
Mheshimiwa Mwenyekiti, mchango wangu ninauelekeza katika kipindi cha kuuza baada 

ya  mavuno.  Kwa Mkoa wa Rukwa, soko la uhakika tunalolitegemea ni kwa kupitia Wakala wa 
Taifa wa Chakula (BFRA), kwa bahati mbaya kuna changamoto nyingi sana zinazoikabili Wakala 
wa Chakula wa Taifa kama ifuatavyo:- 

 
(1) Bei ya kununulia isiyo na tija ukizingatia na bei ya soko ambalo kwa mara ya 

kwanza mkulima wa mahindi ameweza kuuza kwa bei ya shilingi elfu arobaini kwa gunia la kilo 
mia moja.  Bei hii imesukumwa na chakula kuwa na soko zuri nje ya nchi.  Kwa bahati mbaya, bei 
imeteremka kwa kiasi kikubwa baada ya Serikali kupiga marufuku uuzaji wa chakula nje ya nchi.  
Rai yangu ni Serikali kununua mahindi kwa bei yenye tija ili Wananchi wetu wawe na uwezo wa 
kununua pembejeo baada ya kupata bei nzuri. 

 
(2) Ukosefu wa mizani kubwa (weight bridge) na hivyo kuondoa usumbufu wakati wa 

ununuzi na usafirishaji wa mahindi katika Kituo cha Sumbawanga na hivyo kuwa adha kubwa kwa 
wakulima na wafanyabiashara wa Mkoani Rukwa. 

 
(3) Kiasi cha fedha cha shilingi 17.6 bilioni ni kidogo sana kwani kiasi hiki 

kinaunganisha na operation costs wakati wa ununuzi na kwa bahati mbaya hata kiasi hiki nacho 
hakipatikani chote kwa wakati na hivyo kusababisha usumbufu mkubwa kwa Wananchi. 

 
(4) Urasimu mkubwa wa Wizara kwa kushindwa kufanya uamuzi kwa wakati mwafaka 

kwa kununua magunia na wakati mwingine anapewa mfanyabiashara mmoja kwa kisingizio cha 
kulinda viwanda vyetu vya ndani naye kusambaza magunia yaliyo chini ya kiwango 
(substandard) na wakati mwingine kushindwa kusambaza kama mkataba unavyomtaka. 

 
(5) Kurejesha kodi ya withholding tax ya asilimia mbili ambayo ilionekana ni usumbufu 

mkubwa kwa Wananchi wa Mkoa wa Rukwa na hasa wakulima wa mahindi imekuwa kero kubwa 
sana. 

 
MHE. JOSEPHINE J. GENZABUKE:  Mheshimiwa Mwenyekiti, kwanza kabisa, ninaomba 

nimpongeze Waziri wa Kilimo, Mheshimiwa Prof. Jumanne Maghembe, Naibu Waziri, Mheshimiwa 
Christopher Chiza, Katibu Mkuu na Watendaji wote wa Wizara, kwa utendaji wao mzuri. 

 
Mheshimiwa Mwenyekiti, ninapenda niishukuru Serikali kwa kutenga pesa kwa ajili ya 

kuendeleza Miradi ya Msambaja, Rungwa Mpya, Titeje katika Wilaya ya Kasulu Mjini na Wilaya ya 
Kasulu Vijijini na Nyendara Dam Kibondo. 

 
Mheshimiwa Mwenyekiti, ninaomba Serikali sasa ituongezee Wataalam wa Kilimo ili 

waweze kwenda Kigoma kwa ajili ya kwenda kuonesha mfano wa kilimo cha kisasa na hasa 
katika kilimo cha umwagiliaji. 

 
Mheshimiwa Mwenyekiti, Zao la Pamba linastawi katika Mkoa wa Kigoma na hasa katika 

Wilaya ya Kakonko, ninaomba Serikali iongeze kasi kwa kutenga fedha kwa ajili ya kwenda katika 
Wilaya za Mkoa wa Kigoma ili Wananchi waweze kuhamasika kulima Zao la Pamba, ikiwa ni 
pamoja na kuwahakikishia bei nzuri ya pamba ili waweze kuwa na ari ya kulima kilimo cha pamba 
na hatimaye waweze kukikuza na kujiinua kiuchumi, ikiwa ni pamoja na kuchangia Pato la Taifa 
letu. 

Mheshimiwa Mwenyekiti, ninaomba Serikali iweke vivutio vya miundombinu ili wawekezaji 
waweze kwenda kuwekeza katika Mkoa wetu wa Kigoma, Serikali ipeleke umeme Kigoma 
wawekezaji waweze kuweka ginnery. 

 
Mheshimiwa Mwenyekiti, ninaiomba Serikali iendelee kusaidia Vyama vya Ushirika ili 

Wananchi waweze kunufaika kupitia vyama vyao na kusaidia SACCOS ambazo tayari 
zimeanzishwa, zikiwemo SACCOS za Wanawake na Vijana ili waweze kupata mikopo kwa ajili ya 
kuendeleza kilimo chenye tija kwa kuweza kupata vitendea kazi, power tillers na mbolea. 

 



Mheshimiwa Mwenyekiti, bado kilio changu ni Serikali kutenga fedha kwa ajili ya kwenda 
kutoa elimu kwa Wananchi ili waweze kupata elimu, hatimaye waweze kukopeshwa kwa kupitia 
SACCOS zao. 

 
Mheshimiwa Mwenyekiti, baada ya maelezo haya, ninaomba kuunga mkono hoja kwa 

asilimia mia moja. 
 
MHE. CONCHESTA L. RWAMLAZA:  Mheshimiwa Mwenyekiti, ninaomba kuchangia katika 

hoja ya Makadirio ya Wizara ya Kilimo, Chakula na Ushirika. 
 
Mheshimiwa Mwenyekiti, Sera ya Kilimo Kwanza ni nzuri kama itasimamiwa kama 

maandiko yanavyosomeka.  Sera ya Uwekezaji inaashiria kukosekana kwa ardhi kwa ajili ya 
wakulima wadogo.  Dhamira ni kilimo kikubwa ambacho ni kwa wawekezaji wakubwa, wasiwasi 
wangu ni jinsi gani Vijana na Wanawake watakavyopata ardhi kwa matumizi ya kilimo. 

 
Mheshimiwa Mwenyekiti, bajeti hii haikuainisha ni jinsi gani kundi hili linavyoweza 

kujikomboa kujiajiri kwa kilimo.  Serikali iweke mpango wa kuwapatia ardhi ambazo hawana, kuna 
hatari ya Watanzania kukodishwa ardhi na wawekezaji. 

 
Mheshimiwa Mwenyekiti, ninaomba niongelee Ushirika.  Ushirika ni msingi wa kuondoa 

umaskini, hutoa mikopo, husomesha watoto, husaidia wakulima kwa kutafuta masoko na 
kadhalika. Ushirika unaongozwa na watu wasio waaminifu na kuwa Wananchi wengi kupitia 
Vyama vya Msingi wanakuwa siyo waelewa na hasa mahesabu.  Viongozi hawa ambao ni wajuzi 
(wahasibu/mameneja) wanaiba sana. 

 
Mheshimiwa Mwenyekiti, zamani Wabunge walikuwa Wajumbe wa Mkutano Mkuu.  

Ninatoa mfano wa Chama cha Ushirika Kagera (KCU).  Baada ya kuona Wabunge wanafuatilia 
mwenendo wa Ushirika waliwatoa.  Ninaomba Wizara kupitia Mrajisi wa Vyama na hasa baada ya 
kuunda Corporative Commission na kwa kuwa Ushirika ni mali ya Wananchi, Wabunge wawe 
Wajumbe wa Mkutano Mkuu. 

 
Mheshimiwa Mwenyekiti, sasa niongelee juu ya Halmashauri zetu na Kilimo.  Halmashauri 

zetu hazijihusishi kikamilifu na kusimamia kilimo.  Ninaomba nitoe mfano katika tozo zinazokatwa 
kwa mkulima wa Kahawa Kagera hukatwa asilimia 3 – 5 kwa ajili ya service levy kwa ajili ya 
Halmashauri.  Huu ni unyonyaji maana Halmashauri hazina hata kitalu cha miche ya mibuni.  
Wakati mwingine huwezi kujua ni nani anasimamia kilimo Wizara, (Serikali Kuu) au Halmashauri; ni 
wakati mwafaka sasa Halmashauri zisimamie kilimo kama ilivyo Elimu na Afya. 

 
Mheshimiwa Mwenyekiti, ninapenda kuongelea ugani.  Mwaka 2008 Serikali ilitenga vyuo 

kusomesha vijana ili baadaye waajiriwe kwenye Kata, lakini hadi sasa vijana hawa wako mitaani 
hawana ajira.  Serikali imewasomesha kwa gharama kubwa lakini wapo mitaani.  Je, elimu 
waliyopewa wanaitumia vipi kusaidia wakulima?  Moja ya kukuza kilimo ni wataalam kuwa karibu 
na wakulima.  Serikali ichukue hatua ya kuajiri Maafisa Ugani hawa lakini pia wapewe nyenzo ili 
wawafikie wakulima kwa urahisi. 

 
Mheshimiwa Mwenyekiti, ninashukuru. 
 
MHE. MCH. ISRAEL Y. NATSE:  Mheshimiwa Mwenyekiti, mchango wangu kwa Wizara hii ni 

katika maeneo yafuatayo:- 
 
Mheshimiwa Mwenyekiti, moja ya tatizo sugu kwa Serikali yetu ni katika kuendeleza Kilimo 

sawasawa ukiangalia dhana nzima ya Kilimo Kwanza. 
 
Mheshimiwa Mwenyekiti, pembejeo ni ghali mno siyo rahisi kwa Mwananchi wa kawaida 

kumudu na kujikwamua katika kilimo.  Pembejeo hufika kwa kuchelewa na kukosa thamani yake.  
Kilimo chetu ni cha msimu, hakuna umakini. 

 



Mheshimiwa Mwenyekiti, hakuna utafiti yakinifu unaofanywa ili kubaini ni mbolea gani 
inayotakiwa kwa eneo hili na mbegu gani hasa kulingana na aina ya udongo. 

 
Mheshimiwa Mwenyekiti, ni muda mwafaka sasa kujitengenezea mbegu zetu wenyewe 

kwa kuwa mbegu feki husambazwa. 
 
Mheshimiwa Mwenyekiti, wizi wa Vocha za Ruzuku: Serikali imeshindwa kudhibiti mawakala 

na kufanya azma hii ya kumkomboa mkulima kuwa ngumu. 
 
Mheshimiwa Mwenyekiti, Tanzania tumebarikiwa kwa kuwa na mabonde mazuri ya maji.  

Hivyo, Serikali iondoke kutoka mazoea ya kusubiri mvua na kuimarisha kilimo cha umwagiliaji.  
Tuwekeze katika kilimo cha umwagiliaji. Miundombinu ya umwagiliaji iimarishwe.  

 
Mheshimiwa Mwenyekiti, hali ya chakula kwa karibu nchi nzima siyo nzuri hata kidogo, hii 

ni kutokana na tabia ya nchi (ukame). Serikali inatakiwa kuhakikisha Hifadhi ya Taifa ya Chakula 
inapata fedha za kutosha ili kununua chakula cha kutosha. 

 
Mheshimiwa Mwenyekiti, inatakiwa kuweka wazi maeneo yenye njaa na kuweka 

utaratibu wa kupata chakula, takwimu zinazotolewa na Watendaji maeneo fulani siyo halisi kwa 
kuhofia kuwajibishwa kwa uzembe wa kushindwa kusimamia maendeleo ya kiuchumi katika 
maeneo ya Wilaya zao. 

 
Mheshimiwa Mwenyekiti, Serikali ihakikishe kuwa, tabia ya baadhi ya wakulima kuuza 

mazao yao yakiwa bado shambani ni hatari sana.  Tabia hiyo idhibitiwe maana wakulima hao 
hawawezi kujiwekea akiba ya chakula. Serikali ihakikishe hifadhi ya uhakika kwa mazao ya 
Wananchi (utaalam wa kuhifadhi mazao kwa wakulima). 

 
Mheshimiwa Mwenyekiti, kwa kuwa Wananchi hawa huhitajiana katika mambo mengi; 

ninataka Serikali iwe na mkakati wa kudumu katika kutatua migogoro ya mara kwa mara kati ya 
wakulima na wafugaji.  Hii itahakikishia nchi kuwa na dira nzuri kwa Kilimo na Mifugo na kupata 
chakula tele. 

 
MHE. AGRIPINA Z. BUYOGERA:  Mheshimiwa Mwenyekiti, ninapenda kuishukuru Serikali kwa 

kutoa fedha kwenye Miradi ya Umwagiliaji; Titye milioni 300 na Rungwe mpya milioni 100; katika 
Jimbo langu la Kasulu Vijijini.  Imekuwa kawaida Miradi mingi ya Serikali inakwama na kushindwa 
kukamilika kwa kuwa pesa mara nyingi huchelewa kufika; hivyo, kuathiri juhudi za Serikali na 
kuwafanya Wananchi wasiwe na imani na Serikali yao.  Kwa hiyo, ninatoa rai yangu kuwa, Serikali 
ihakikishe pesa hizi zinafika kwa wakati, lakini pia zikiwa kama zilivyopangwa bila kupunguzwa.  
Mimi kama Mbunge, kwa ushirikiano mzuri na Mhandisi wetu wa Kilimo Wilayani Kasulu, Bw. 
Wilibroad Kaputa, tutatoa ushirikiano mzuri kwani ninamwanini ni mchapakazi mzuri. 

 
 
Mheshimiwa Mwenyekiti, ili kutekeleza mpango wa Kilimo Kwanza kwa Mkoa wa Kigoma 

hususan Jimbo langu la Kasulu Vijijini; ni dhahiri kabisa kwamba, kuna haja ya kuwa na Wataalam 
wa KIlimo wa kutosha. 

 
Mheshimiwa Mwenyekiti, kilichokuwa Chuo cha Kilimo Mubondo, Wilayani Kasulu, 

kimebadilishwa na kuwa Shule ya Sekondari ya Mubondo; hali ambayo haingii akilini hata kidogo 
kwani Chuo hiki ndicho kingekuwa mbadala wa kutatua tatizo la ukosefu wa Wataalam wa Kilimo 
kwa Jimbo na Mkoa na hata nchi kwa ujumla.   

 
Hivyo basi, ninamwomba Waziri wakati wa kufanya majumuisho, atueleze kwamba; ni lini 

na ni hatua zipi za makusudi kabisa zinazochukuliwa ili kukirejesha Chuo cha Kilimo Mubondo 
haraka iwezekanavyo ili kuendana na utekelezaji wa Kilimo Kwanza kwa vitendo zaidi; hasa 
ukizingatia kwamba Shule za Sekondari nyingi hupandishwa hadhi na kuwa Vyuo Vikuu na wala 
siyo chuo kushuka hadhi na kuwa Sekondari kama ilivyofanyika kwa Chuo cha Kilimo cha 
Mubondo? 

 



Mheshimiwa Mwenyekiti, mikakati yote ya kilimo inalenga kumkwamua mkulima ambaye 
ni maskini kwa kumhakikishia sehemu ya kuuza mazao yake pale anapovuna kwa bei ambayo 
itakuwa yenye tija kwake.  Kwa Wananchi wa Mkoa wa Kigoma hususan Jimbo langu la Kasulu 
Vijijini, bado mustakabali wa soko la mazao yao haujafahamika. 

 
 
Mheshimiwa Mwenyekiti, ninamwomba Waziri atueleze Wananchi wa Kasulu ni lini Serikali 

itatupatia masoko ya uhakika kwa ajili ya kuuza mazao yetu? 
 
Mheshimiwa Mwenyekiti, ninawatakia utekelezaji mwema. 
 
MHE. ALIKO N. KIBONA:  Mheshimiwa Mwenyekiti, ninapenda kuipongeza Wizara ya 

Chakula na Ushirika, kwa kazi inayofanyika mahali pengi na kuongeza ufanisi katika uzalishaji wa 
mazao hapa nchini. 

 
Mheshimiwa Mwenyekiti, mabwana/bibi shamba hatuwaoni vijijini wakikagua mashamba.  

Ninashauri wagani au wataalam, waende vijijini na waoneshe mfano (demonstration) kwa 
wakulima. 

 
Mheshimiwa Mwenyekiti, wakulima wananyonywa na wafanyabiashara wa mazao ya 

aina zote ya biashara na ya chakula; mfano, Zao la Kahawa, Ndizi na mazao mengine, 
yananunuliwa yakingali shambani kwa lugha ya kata kichwa.  Mtindo huu ni unyonyaji kwa 
wakulima. Ninaishauri Serikali ya CCM iwe kali kwa kutumia vyombo vyake ili isionekane 
imeshindwa kama Opposition wasemavyo. 

 
 
Mheshimiwa kuhusu ukosefu wa kipimo sahihi, wakulima wanapunjwa kwa sababu 

wanunuzi hawa hawana vipimo maalum na sahihi hasa kwa mazao ya viazi na ndizi.  Kipimo cha 
kujaza gunia kijulikanacho kama Lumbesa ni wizi wa mchana.  Maoni yangu kwa Serikali iliyopewa 
dhamana ya kulinda haki, itimize wajibu wake wa kuwatetea Wananchi wake dhidi ya dhuluma 
yoyote kama hii ya Lumbesa. 

 
Mheshimiwa Mwenyekiti, Wilaya ya Ileje imekataa mtindo wa wafanyabiashara kununua 

kahawa mbichi kwa kuwa wamehakikisha kuwa wanaibiwa.  Serikali iwasaidie katika jambo hili na 
isiwarudishe nyuma. 

 
Mheshimiwa Mwenyekiti, ninaomba maelezo kwa nini Skimu ya Ikumbilo – Chitete 

haijapewa fedha ili kukamilisha miuindombinu? 
 
Mheshimiwa Mwenyekiti, kama ilivyo kwa madini, watu wanaoishi na kulima kahawa 

wajengewe vitu vya maendeleo kama madarasa, majengo ya zahanati na kadhalika, badala ya 
kuwazawadia vitu vidogo kama kilo mbili za mbolea, spedi na kadhalika. 

 
Mheshimiwa Mwenyekiti, kiasi cha pembejeo ni kidogo sana kwa Wilaya ya Ileje, 

ninaomba tuongeze pembejeo. 
 
Mheshimiwa Mwenyekiti, kwa sababu ya kukosekana Elimu ya Wakulima, Serikali inaibiwa 

sana na wakulima pia.  Ninashauri elimu ipite kwa wakulima juu ya ruzuku na vocha za pembejeo. 
 
MHE. PUDENCIANA W. KIKWEMBE:  Mheshimiwa Mwenyekiti, ninapenda kuchangia katika 

haya yafuatayo:- 
 
Mheshimiwa Mwenyekiti, uzalishaji wa Zao la Tumbaku; ninaiomba Serikali iangalie namna 

ya kuwasaidia wakulima wa zao hili kwani wanapoanza kulima bei za pembejeo huwa juu na 
pindi wanapoanza kuvuna bei inashuka; hivyo basi, Serikali iangalie upya utaratibu wa kutoa fidia 
pindi hali hiyo inapotokea. 

 



Mheshimiwa Mwenyekiti, Benki ya Wakulima ilenge wakulima na pia zianzishwe benki 
angalau kila Makao Makuu ya Wilaya ili mkulima aweze kupata mikopo hiyo kwa urahisi na siyo 
kuanza dirisha katika benki nyingi, jambo ambalo mkulima ataona ni usumbufu kutokana na 
milolongo itakayokuwepo na hivyo kumkatisha tamaa mkulima. 

 
Mheshimiwa Mwenyekiti, pembejeo zinazotolewa kwa mfumo wa vocha, mkulima 

aongezewe kutokana na idadi ya ekari anazolipa, kwani pembejeo wanazopata wakulima 
haziwatoshelezi kutokana na uwezo wa mkulima wanaokuwa nao. 

 
Mheshimiwa Mwenyekiti, Vyama vya Msingi (Ushirika) hasa vya Tumbaku vipatiwe pesa 

kwa ajili ya kuanzisha SACCOS ambazo zitamsadia mkulima kukopa na hivyo kumpunguzia 
mkulima adha ya kukopeshwa pesa kwa ajili ya kununulia pembejeo na baadaye hulazimika 
kulipa mara tatu ya ile pesa ambayo amekopeshwa na mfanyabishara na hivyo kumfanya 
mkulima ashindwe kuendelea mbele na hivyo kulima kwa madeni na kuja kulipa kwa riba kubwa 
sana na mkulima kubaki bila kitu na hivyo kumfanya mkulima ashindwe kutoka katika lindi la 
umaskini. 

 
Mheshimiwa Mwenyekiti, Serikali ichukue jitihada za ziada za kumwelimisha mkulima apate 

ufahamu na uelewa wa faida ya kuwa na mazao mchanganyiko, yaani badala ya kulima tu peke 
yake mazao ya biashara, bali aweze pia kulima mazao ya chakula na biashara mengine 
kutokana na mabadiliko ya hali ya hewa ili kuweza kuepukana na janga la njaa, ambalo kwa kiasi 
kikubwa, kwa nyakati za hivi karibuni limekuwa ni tatizo kubwa katika nchi yetu.  Juhudi za 
makusudi zinatakiwa kuchukuliwa na Serikali. 

 
Mheshimiwa Mwenyekiti, ninaunga mkono hoja. 
 
MHE. MAHMOUD H. MGIMWA:  Mheshimiwa Mwenyekiti, NInaomba nichukue fursa hii, 

kumpongeza Mheshimiwa Waziri, Naibu Waziri, Katibu Mkuu, pamoja na Watendaji wote wa 
Wizara ya Kilimo, Chakula na Ushirika. 

 
Mheshimiwa Mwenyekiti, ninaomba nichangie katika mambo yafuatayo:- 
 
Mheshimiwa Mwenyekiti, pamoja na pongezi kwa Serikali juu ya ruzuku zinatolewa, bado 

pembejeo hizi hazitoshelezi, wakulima walio wengi hawapati pembejeo ambazo ni muhimu sana 
katika kuongeza tija katika uzalishaji. 

 
Mheshimiwa Mwenyekiti, jambo lingine katika pembejeo ni kutozingatia wakati mwafaka 

wa kupeleka hizo pembejeo kwa wakulima.  Matokeo ya ucheleweshaji huu ni kupunguza 
uzalishaji. 

 
Mheshimiwa Mwenyekiti, ni wakati mwafaka sasa wa Serikali kutambua kwa matendo 

kuwa asilimia zaidi 60 ya Watanzania wanategemea kilimo; hivyo ni vyema Serikali iwakopeshe 
zana bora za kilimo, iachane na zana za kizamani za kutumia majembe ya mikono. 

 
Mheshimiwa Mwenyekiti, Sera ya Kilimo Kwanza haiwezi kutekelezeka kama Serikali 

haitatengeneza mazingira ya kuanzisha viwanda vidogo vidogo ili viweze kuongeza thamani, kwa 
kuwasaidia na kuwapa uwezo wa kusindika mazao.  Hii itawawezesha wakulima kupata fedha 
zaidi katika uuzaji ukilinganisha na uuzaji wa mazao fresh. 

 
Mheshimiwa Mwenyekiti, mwaka 2010/11, TIB ilitoa milioni 500 katika Wilaya ya Mufindi, 

kusaidia kukopesha wakulima na wafugaji kupitia Benki ya MUCOBA.  Tunashukuru sana kwa pesa 
hii. Serikali itambue Mkoa wa Iringa uko katika Big Four na hasa Wilaya ya Mufindi.  Kwa hiyo, hii 
pesa haitoshi, tunaomba Serikali kupitia TIB, ituongezee pesa ifike milioni 1000 ili wakulima wengi 
wapate nafasi ya kukopa, kilimo kiongezeke na kiboreke katika Wilaya yetu. 

 
Mheshimiwa Mwenyekiti, suala la kuanzisha Benki ya Wakulima lianze mapema 

iwezekanavyo ili kufanya mazingira mazuri kwa wakulima wadogo wadogo ambao wameanza 



kukata tamaa.  Benki hii ya Wakulima iangaliwe sana, maana kuna watu ambao hawaitakii mema 
nchi yetu, watajiingiza kukopa wakati siyo wakulima. 

 
Mheshimiwa Mwenyekiti, ninaomba Serikali inipe maelezo kwa nini mawakala wa 

pembejeo wa Wilaya ya Mufindi wameshasaini Vocha za Pembejeo Ofisi za Kilimo lakini Benki 
hawataki kupokea?  Hili lisije kuwa tatizo na kuwakatisha tamaa mawakala ambao wametumia 
mitaji yao midogo katika lengo la kuwasaidia wakulima. 

 
Mheshimiwa Mwenyekiti, mwisho, ninaunga mkono hoja. 
 
MHE.  SALEH AHMED PAMBA:  Mheshimiwa Mwenyekiti, ninaunga mkono hoja.  Hongereni 

kwa Hotuba nzuri.  Hotuba hii imejaa mipango mizuri na takwimu zinazoonesha performance ya 
Sekta ya Kilimo.  Ukiangalia mipango hiyo na takwimu zilizoambatishwa, zinaonesha yafuatayo 
ambayo inabidi yafanyiwe kazi na Serikali ili ku-revamp Sekta hiyo. 

 
Mheshimiwa Mwenyekiti, Bajeti ya Serikali kwenye kilimo ingezeke ili kufikia lengo la SADC, 

kwa kuzitaka Serikali kuwekeza angalau asilimia kumi ya bajeti katika kilimo toka asilimia nne 
iliyopo sasa. 

 
Mheshimiwa Mwenyekiti, kuimaisha uzalishaji wa mazao ya biashara:  Mazao Makuu ya 

biashara ya Chai, Sukari na Pamba yameonesha kudorora na hata hayo yanayoonesha kukua 
bado ukuaji wake ni hafifu.  Ipo haja kwa Serikali kuwa na mpango maalum na mkubwa wa 
kuendeleza cash crop (Crop Development Programme). 

 
Mheshimiwa Mwenyekiti, pamoja na kwamba, nchi yetu ina potential kubwa ya maeneo 

ya umwagiliaji, bado hatujajikita sana katika eneo hili.  Potential ni hekta 1,000,000, lakini 
lililoendelezwa hadi sasa ni hekta 345,000 only, asilimia 34.  Kuna mkakati gani wa kufikia lengo 
hilo?  Fedha zilizotengwa, shilingi 509 hazitoshi kabisa kutokana na ukweli kwamba, Miradi ya 
Umwagiliaji ni wa gharama kubwa. 

 
Mheshimiwa Mwenyekiti, wakulima walionufaika na mbolea za ruzuku waliongezeka hadi 

2,011,000 toka 1,500,000 mwaka 2009/10.  Katika Mkoa wa Tanga, nimeona Korogwe, Lushoto, 
Kilindi, Handeni na Muheza; je, Wakulima wa Pangani wataingia lini katika mpango huo? 

 
 
Mheshimiwa Mwenyekiti, kama unavyofahamu, tukitaka kuongeza uzalishaji na kwa 

haraka lazima Serikali yetu ianze sasa kutumia mbegu zinazotoa mazao mengi.  Sikuona mkakati 
wa Serikali/Wizara kuhusu suala hili.  Uzalishaji wa mbegu zaidi (hybrid) ni asilimia kumi ya mahitaji.  
Sioni fedha za kutosha zilizotengwa ili kukabiliana na changamoto hii.  Shilingi bilioni 7.28 bado ni 
kidogo ukilinganisha na changamoto iliyopo.  Je, fedha hizo zitatutoa toka tani 13,000 hadi tani 
ngapi? 

 
Mheshimiwa Mwenyekiti, hongereni sana kwa kutenga fedha kwa ajili ya kupima udongo, 

shilingi milioni 486.  Hili ni jambo jema sana.  Kasi hii itafanyika katika Wilaya 53.  Je, Wilaya ya 
Pangani nayo imo? 

 
Mheshimiwa Mwenyekiti, mwisho, ninawatakia heri katika utekelezaji wa Bajeti ya 2011/12. 
 
MHE. DIANA M. CHILOLO:  Mheshimiwa Mwenyekiti, ninapenda kutumia nafasi hii kwa njia 

ya maandishi, kuwapongeza Waziri wa Kilimo, Chakula na Ushirika, Mheshimiwa Profesa Jumanne 
Maghembe (Mb), Naibu Waziri wa Kilimo, Chakula na Ushirika, Mheshimiwa Christopher Chiza 
(Mb), Katibu Mkuu pamoja na Watendaji wote walioshiriki kuandaa bajeti hii nzuri. 

 
Mheshimiwa Mwenyekiti, vile vile napenda kuipongeza Kamati ya Bunge ya kudumu ya 

Kilimo, Mifugo na Maji kwa kazi kubwa iliyofanywa katika kutoa maoni mbalimbali juu ya bajeti hii 
kwa lengo la kuboresha chini ya Mwenyekiti Mheshimiwa Profesa David Hameli Mwakyusa (Mb). 

 



Mheshimiwa Mwenyekiti, ninapenda kuipongeza Serikali kwa mikakati ya Kilimo Kwanza 
ingawa kinakabiliwa na matatizo mengi.  Kwa kuwa wakulima wanahitaji maelekezo ya kilimo cha 
kitaalam kutoka kwa Maafisa Kilimo ni vyema Serikali sasa kuajiri Maafisa Kilimo kwa ngazi ya Kata 
na Kijiji.  Hii itasaidia sana kuwa na kilimo chenye tija na chenye kukuza pato la mkulima.  Ninasubiri 
maelezo. 

 
Mheshimiwa Mwenyekiti, ni ukweli usiofichika kuwa, karibu maeneo yote yaliyokuwa na 

mashamba darasa, wakulima wameweza kulima kilimo cha kitaalam ambacho kimesaidia sana 
wakulima kupata mazao bora na mazao ambayo yamewapatia pato kubwa sana. 

 
Mheshimiwa Mwenyekiti, ninaishauri Serikali kuwaagiza Maafisa Kilimo wote Tanzania 

kuhakikisha kila kijiji kinakuwa na wakulima bora hata watano wenye mashamba darasa ili kuwa 
mfano kwa wakulima wengine. 

 
Mheshimiwa Mwenyekiti, ninaipongeza Serikali kwa kutoa mikopo ya pembejeo kupitia 

benki zetu.  Hii inasaidia sana wakulima kujiandaa mapema wakiwemo akinamama.  Ninaiomba 
Serikali sasa kuziagiza benki zote kutoa mikopo kwa wakati tena mikopo hii iwe na riba nafuu ili 
wakulima waweze kushawishika kukopa pia akilima angalau apate faida. 

 
Mheshimiwa Mwenyekiti, ninaishauri Serikali kupeleka mbegu bora kwa wakulima, kwa 

wakati mwafaka, mbegu zinazotumia muda mfupi na kuangalia udongo wa eneo husika.  Hii 
itasaidia Wananchi kuondokana na janga la njaa kila wakati.  Mfano, Singida mvua zake ni ndogo 
hivyo wapewe mbegu ya mazao yanayostahimili ukame. 

 
Mheshimiwa Mwenyekiti, ni ukweli usiofichika kuwa, endapo Watendaji wa Wizara hii 

wataendelea kuhamahama, yaani mara Dodoma au Dar es Salaam, siyo nzuri kiuchumi, hata 
kwa ufanisi wa kazi.  Hivyo, ninaishauri Serikali kukaa Dodoma daima iliko Makao Makuu. 

 
 
Mheshimiwa Mwenyekiti, Mkoa wa Singida ni miongoni mwa Mikoa yenye maeneo mazuri 

sana ya kilimo cha umwagiliaji.  Pamoja na juhudi za Serikali kuchimba mabwawa ya umwagiliaji, 
bado tuna tatizo la mabwawa kuwa madogo sana kiasi maji ya masika yanajaa haraka na 
mengine kupotea bure.  Ninaishauri Serikali kuanza kujenga mabwawa makubwa yatakayohifadhi 
maji ya mvua ambayo yatatumika masika na kiangazi.  Vilevile maeneo mengi Mkoani Singida, 
ambayo yameainishwa kwa kilimo cha umwagiliaji, bado hayana mabwawa; mfano, Tarafa ya 
Shelui Mtoa.  Tarafa ya Sepuka, Kata ya Sepuka, Tarafa ya Nkonko, Kata ya Sanza, Tarafa ya 
Kintinku, Kata ya Kintinku na Kata ya Chikuyu Bwawa ni dogo maji mengi yanapotea bure. 

 
Mheshimiwa Mwenyekiti, ninaishukuru sana Serikali kwa kuwajali Wananchi pale 

wanapokumbwa na balaa la njaa; mfano, mwaka huu Mkoani Singida Wilaya zote zimepata 
chakula. Dosari ni kwamba, chakula huletwa kwa kuchelewa sana, kiwe kinaletwa haraka, 
ugawaji wa chakula siyo mzuri, Watendaji hutoa kwa upendeleo na baadhi ya Watendaji huanza 
kuuza kinyume cha utaratibu wa Serikali.  Ninaishauri Serikali ifuatilie dosari nilizozitaja kwani 
zinakipaka Chama cha Mapinduzi matope. 

 
Mheshimiwa Mwenyekiti, ninaipongeza Serikali kwa kufufua Ushirika kwa kuwa ni 

mkombozi sana kwa wakulima wetu.  Ni wazi Ushirika wa Mazao ungeimarishwa, tatizo la njaa 
lingepungua kwani chakula kingehifadhiwa na kutumika wakati wa njaa.  Wakulima wangenunua 
chakula chao cha Ushirika.  Ushirika miaka iliyopita ulikuwa na nguvu na faida kwani wakulima 
walipewa elimu ya kutosha.  Hivyo, Serikali itoe elimu upya ili uweze kuimarika na uwe na tija kwa 
wakulima kuliko sasa umetawaliwa na wizi na hofu tele. 

 
Mheshimiwa Mwenyekiti, ninapenda kukujulisha kuwa, Zao la Alizeti Singida linalimwa sana 

na mafuta ya alizeti yanapatikana sana.  Tatizo soko la uhakika la mafuta ya alizeti bado hakuna.  
Ninaiomba Serikali kutafuta soko la mafuta ya alizeti la uhakika ili wakulima waweze kunufaika na 
kuwafanya wawe na hamasa ya kulima zaidi.  Nitaomba maelezo ya ombi langu. 

 
 



Mheshimiwa Mwenyekiti, vilevile asali nyingi inapatikana Singida na asali nzuri sana 
ingawa haina soko la uhakika.  Ninaiomba Serikali itutafutie soko la asali yetu ili Wananchi 
wanaofuga nyuki waweze kunufaika. 

 
Mheshimiwa Mwenyekiti, Ushirika unalegalega Mkoani Singida, kwa sababu ya kukosa 

Maafisa Ushirika ngazi ya chini, mfano ya Tarafa.  Tunaomba Maafisa Ushirika wapelekwe ngazi ya 
Tarafa, pia wapewe usafiri wa pikipiki ili kutoa elimu ya ushirika. 

 
Mheshimiwa Mwenyekiti, mwisho, ninapenda kumaliza kwa kuunga mkono hoja ingawa 

ninasubiri majibu ya maombi ya ushauri wangu. 
 
MHE. DKT. FESTUS B. LIMBU:  Mheshimiwa Mwenyekiti, ninapongeza juhudi kubwa na nzuri 

inayofanywa na Mheshimiwa Waziri, Naibu Waziri, Katibu Mkuu, Naibu Katibu Mkuu na Watendaji 
wote wa Wizara na Taasisi na Mashirika yaliyo chini ya Wizara; keep it up.  Wakulima wa Magu 
wana matumaini makubwa sana na hatua, juhudi na uongozi wenu. 

 
Mheshimiwa Mwenyekiti, tarehe 12 Julai, 2011, Wizara ilijibu swali langu kuhusu shamba la 

ekari 520 lililoko katika Vijijini vya Bundilya na Lugeye.  Shamba hili lilimilikishwa kinyemela kwa 
Kampuni ya BUNLUG.  Katika jibu la Wizara niliahidiwa kuwa, Serikali (Wizara), itateua Maafisa wa 
Ngazi za Juu (Waziri, Naibu Waziri, Katibu Mkuu au Naibu wake), wafuatane na mimi ili kujionea hali 
halisi ilivyo na kusikiliza kero live kutoka kwa Wananchi ambao hawana maeneo ya kuchungia na 
kulima.  Naomba suala hili lichukuliwe hatua haraka, ikiwezekana kabla Bunge hili la Bajeti 
halijakwisha. 

 
Mheshimiwa Mwenyekiti, kwa kuwa Jimbo la Magu ni kubwa, lina hali mbaya ya chakula 

kwa sababu wakulima hawakuvuna mazao ya chakula kutokana na hali mbaya ya pamba, 
ninaomba kuja kuonana na Wizara kuhusu mapendekezo yangu ya kusaidia kupunguza makali ya 
njaa ili Wananchi wasife njaa.  Ninaomba nipokelewe na nikubaliwe mapendekezo yangu. 

 
Mheshimiwa Mwenyekiti, Wilaya na Jimbo la Magu kwa ujumla, imezungukwa na Ziwa 

Victoria pamoja na Mito kama Simiyu, Duma na kadhalika.  Katika Hotuba ya Mheshimiwa Waziri, 
(Kiambatisho Na. 4 na Kiambatisho Na. 5), sikuona Magu inatajwa.  Ningependa kujua Wizara ina 
mpango gani kuhusiana na Kilimo cha Umwagiliaji. 

 
Mheshimiwa Mwenyekiti, wanavijiji ambao wana nyumba na ardhi ambazo hazina hati 

miliki katika Jimbo la Magu na kwingineko nchini, wasaidiwe kukopa matrekta na power tiller.  
Ulazima wa kuwa na hati hauhakikishi urejeshwaji wa mikopo.  Mkuu wa Wilaya mwenyewe 
angehusishwa moja kwa moja kuhakiki na kuthibitisha kuwa wale waombaji wa mikopo wenye 
rasilimali ambao hazina hati miliki, wanapata fursa za kupewa mikopo ya pembejeo na wakopaji 
watakiwe ku-report Ofisi ya DC wiki moja baada ya tarehe iliyopangwa ya kurudisha mkopo na 
kutoa vielelezo kwamba, wamelipa mikopo. 

 
Mheshimiwa Mwenyekiti, ninaunga mkono hoja kwa asilimia mia moja. 
 
MHE. JUMA S. JUMA:  Mheshimiwa Mwenyekiti, ni muda mrefu Mashamba ya Mkonge ya 

Tanga yako chini ya Kampuni ya Catan Limited na Wananchi wanalima katani na baadaye 
wanalima mahindi.  Sasa tatizo lipo pale Wananchi wanapotaka kulima mahindi, Catan Ltd. 
huwakataza na kuwapa mashamba hayo watu wengine.  Aidha, kwa utaratibu huo imekuwa ni 
kero kubwa, pale Wananchi wanapotaka kulima mahindi. Wizara iliwahi kufuatilia suala hilo, lakini 
badala ya kuoneshwa mashamba ya Catan Ltd. ambayo hayatumiki na wameyauza kwa watu 
wengine, Wizara ikaoneshwa mashamba ya Wananchi, ambayo wanalima wenyewe.  Hivyo, 
ninaiomba Wizara ifuatilie suala hili hasa katika Wilaya ya Pangani, Wilaya ya Tanga na kadhalika 
ili kuonana na Wanavijiji wa Mkoa wa Tanga kwa kupata suluhisho. 

 
Kuhusu suala la vifaa vya kilimo hasa powe tiller; baada ya kusikia malalamiko kwa baadhi 

ya Wananchi wa Mkoani kuwa vifaa hivyo havifai na wanapata tabu katika mashamba yao; 
ninaishauri Serikali iwatafutie vifaa mbadala vya kilimo, kwa baadhi ya mikoa ambayo wana 
matatizo hayo. 



 
MHE.  LETICIA M. NYERERE:  Mheshimiwa Mwenyekiti, kutokana na ukame na mabadiliko ya 

tabia nchi Serikali inapaswa kutilia mkazo kilimo cha umwagiliaji kikiwemo kilimo cha umwagiliaji 
cha matone. 

 
Mheshimiwa Mwenyekiti, Wakulima wa Mikoa ya Mwanza, Shinyanga na Mara, 

wanapatwa na njaa karibu kila mwaka.  Kwa nini Serikali haikazanii kilimo cha umwagiliaji kwa 
vitendo badala ya kuendelea kuimba wimbo wa Kilimo Kwanza ambao hauna mafanikio? 

 
Mheshimiwa Mwenyekiti, vocha za pembejeo hazitaleta tija yoyote kama hapatakuwa na 

mvua za kutosha.  Wakati sasa umefika, Wizara iachane na mipango ya kubahatisha, badala 
yake iweke mkazo katika kuhakikisha kuwa, kuna maji ambayo yatatokana na teknolojia ya 
umwagiliaji.Serikali sasa ianze kutatua matatizo ya Wananchi wake kwa kuangalia mbali, badala 
ya kutegemea kutatua matatizo kwa kubahatisha. 

 
Mheshimiwa Mwenyekiti, nitaunga mkono hoja hii endapo Mheshimiwa Waziri atanipatia 

orodha ya Miradi ya Umwagiliaji iliyoko Mikoa ya Mwanza, Shinyanga na Mara. 
 
Mheshimiwa Mwenyekiti, ninaomba kuwasilisha. 
 
MHE. THUWAYBA IDRIS MUHAMMED:  Mheshimiwa Mwenyekiti, asilimia 74 ya Watanzania ni 

Wakulima ambao ni nguvu kazi ya maendeleo ya nchi.  Ili nchi iendele,e kilimo cha kisasa ni 
muhimu zaidi na kuondokana na kile cha jembe kongoroka.  Maisha ya sasa ni ya Sayansi na 
Teknolojia, hivyo tuwaendeleze Watanzania kwa kilimo bora cha kisasa kwa kuwa na vitendea 
kazi vya kileo na kuwapa elimu ya kutosha juu ya kilimo endelevu. 

 
Mheshimiwa Mwenyekiti, Tanzania ina eneo kubwa, ambalo bado halijafanyiwa kazi, ni 

vyema maeneo haya yakawekezwa na kutafutiwa wafadhili wa ndani na nje ili kufanyiwa kazi, 
aidha, kwa kupanda mazao mbalimbali na hata kujengwa viwanda kwa kusindika mazao.  Hekta 
hizo zinaachwa wazi na Wananchi wanapata shida, chakula hakuna na kuifanya nchi kuwa katika 
ukame. 

 
Mheshimiwa Mwenyekiti, viwanda vitasaidia sana, katika nchi yetu hii kwa mwaka mzima 

kuna msimu wa matunda na kutokana na kutokuwa na viwanda, yanaharibika, sasa ni muda 
mwafaka wa kusindika mazao kuuzwa ndani na nje ya nchi.  Wakati huo huo Serikali na Wakulima 
watafaidika na kupata maendeleo mazuri. 

 
Mheshimiwa Mwenyekiti, kilimo kinachangia asilimia 55 ya chakula, hivyo Kilimo Kwanza ni 

muhimu, lakini Serikali imejiandaa vipi kwa vijana wakati asilimia kubwa ya vijana hawa hawana 
kazi na baadaye kuhamia Dar es Salaam na kuzurura?  Serikali na Wizara ni vyema ikatoa elimu ya 
kutosha kwa vijana na wakulima juu ya umuhimu wa kilimo bora ili wajikite katika shughuli hii.   
 

Mheshimiwa Mwenyekiti, kiwango hicho cha ukuaji wa Sekta ya Kilimo ni kidogo 
ukilinganisha na mategemeo ya kukuza uchumi na maendeleo. 
 

Mheshimiwa Mwenyekiti, Miradi mingi ya Kilimo ilianzishwa na kuendeshwa na Serikali, hali 
inayowanyima motisha Wananchi waliokuwa na bidii ya kuongeza kipato chao binafsi. Miradi hiyo 
ilifanywa bila kuwashirikisha wananchi, sekta zinazohusu kilimo hazikushirikishwa na wala sekta 
binafsi hazikupewa kipaumbele katika uwekezaji. Ufinyu wa bajeti kwa kila mwaka, uchache wa 
wataalam wa ugani, uchache wa vyombo vya usafiri na vitendea kazi, uwezo mdogo wa 
wakulima kununua pembejeo za kilimo ili kumudu kufuata kanuni za kilimo bora na uchache wa 
nyumba za wataalam wa kilimo.  Watendaji wa kilimo, bado hawajafanya kazi zao vizuri.  Wizi na 
ubadhirifu wa mali ya Serikali bado ni mtihani, ni vyema Serikali/Wizara ikawa na mkakati wa 
kuwashughulikia watendaji hawa ili wakulima wasivunjike moyo.  Miundombinu ya kilimo imekuwa 
ni tatizo. 

 
Mheshimiwa Mwenyekiti, Serikali iimarishe miundombinu ya kilimo hasa cha umwagiliaji, 

hasa kwa kuwa mvua ni tatizo.  Pia barabara nazo ziboreshwe ili kuwasaidia Wananchi 



wanapokwenda kuuza mazao yao.  Katika shule ambazo zinafundisha kilimo, kunahitajika kuwa 
na maabara japo ndogo ya kuwasaidia wanafunzi katika kufanya tafiti zao ili kuwa na umakini na 
uhakika wa kilimo bora.  Serikali iongeze bajeti ya kilimo, utafiti wa mazao utiliwe mkazo na bajeti 
ya uhakika ipangwe.  Serikali itoe ajira kwa Maafisa Ugani ili kila kijiji kiwe na mtaalamu.  Serikali 
itoe vitendea kazi kwa wataalam. Wizara iongeze ushirikiano zaidi na wadau wote wa kilimo kwa 
lengo la kumwendeleza mkulima hususan katika utafutaji masoko na usindikaji wa mazao.  Vilevile 
elimu zaidi ya hifadhi ya mazao itolewe, kuhamasisha na kutumia matrekta madogo na makubwa 
katika kuongeza uzalishaji. 

 
Wakulima washirikishwe katika uibuaji wa miradi, kuimarisha kilimo cha ufugaji na matumizi 

bora ya zana za kilimo.  Kuimarisha vitengo vya uzuiaji wa wadudu na magonjwa katika mazao na 
mifugo.  Kuimarisha miundombinu ya hifadhi ya maji, udongo na mifugo. Mchakato wa kuanzisha 
Benki ya Kilimo utiliwe mkazo ili wakulima wadogo waweze kukopeshwa kwani Benki za Kibiashara 
hawakopeshwi. Nchi zinazotegemea kilimo zimeshaleta Mapinduzi ya Kijani baada ya kuzingatia 
suala la pembejeo bora, teknolojia ya kilimo cha kisasa na kuendesha kilio cha umwagiliaji.  
Teknolojia ya Mapinduzi ya Kijani inaleta mafanikio makubwa katika nchi kama vile kuongeza 
kipato cha wakulima kitakachowezesha kula vizuri, kujenga nyumba za kisasa, kumudu 
kugharamia huduma nyingine kama elimu na afya.  Wizara iwe na mikakati mizuri juu ya ugavi wa 
pembejeo katika Wilaya zote za Tanzania. 

 
MHE. GREGORY G. TEU:  Mheshimiwa Mwenyekiti, Wilaya ya Kilosa Mkoani Morogoro, 

inapata matatizo makubwa wakati wa kipindi cha mvua za masika.  Hali hii au kero hii inatokea 
wakati mvua hainyeshi Wilayani Kilosa.  Maji yanayotiririka kwa wingi yanatoka Wilaya jirani ya 
Mpwapwa.  Ili kuepuka kero hii, juhudi za makusudi za kuvuna maji kwa kutumia makinga maji 
katika Jimbo la Mpwapwa, ambako mafuriko yanapoanzia zinahitajika.  Je, Wizara ya Kilimo na 
Chakula ina mpango gani wa kuvuna maji kwenye mito kwa kuweka makinga maji hususan katika 
maeneo ya Msagali, Gulwe, Kiyegea na Chunyu (Jimbo la Mpwapwa)?  Makinga maji haya 
yatasaidia sana uharibifu wa miundombinu na mazao katika Majimbo yote mawili (Mpwapwa na 
Kilosa). 

 
Mheshimiwa Mwenyekiti, Wizara ina mpango gani wa kufufua na kupanua Bwawa la 

Kimagai (Wilayani Mpwapwa) kwa lengo la kupanua shughuli za kilimo cha umwagiliaji pamoja na 
matumizi ya maji ya kunywa na mifugo?  Wananchi wa eneo la Kimagai, chanzo chao kikubwa ni 
bwawa hili ambalo kwa muda mrefu halitumiki, kwa sababu bwawa lote limejaa tope, hali 
ambayo inaruhusu mafuriko ya maji makubwa hadi Wilayani Kilosa.  Bwawa hili likifufuliwa, 
litasaidia sana tatizo la mara kwa mara la mafuriko yanayoikumba Wilaya ya Kilosa. 

 
MHE. BENEDICT N. OLE NANGORO:  Mheshimiwa Mwenyekiti, pongenzi kwa Waziri, Naibu 

Waziri, Katibu Mkuu na Wataalam wa Wizara, kwa Hotuba nzuri. 
 
Mheshimiwa Mwenyekiti, utaratibu wa kugawa na kudhibiti vocha urejewe upya ili kuweka 

taratibu za kusimamia ugawaji na udhibiti ili kuhakikisha kwamba, wizi wa vocha unatokomezwa.  
Mabalozi wakabidhiwe kazi za ugawaji vocha kwa wakulima wake. 

 
Meshimiwa Mwenyekiti, ruzuku ilenge kukuza mazao maalum hasa yale yenye tija 

kiuchumi yaani Kahawa, Chai, Pamba, Korosho na Nyama. 
 
Mheshimiwa Mwenyekiti, ushauri utolewe na Wizara ili Tanzania igawanywe kwenye Agro-

ecological zones.  Kila zone ioteshe mazao yanayoendana na ecology ya kanda husika. Kilimo 
cha kuhamahama kidhibitiwe ili kunusuru tabia nchi na mabadiliko yake. 

 
Mheshimiwa Mwenyekiti, Vyama vya Ushirika vya Wakulima viimarishwe zaidi na 

kuyafanya kuwa agents wa kuleta Mapinduzi ya Kilimo. 
 
MHE. HAMOUD A. JUMAA:  Mheshimiwa Mwenyekiti, ninapenda kumshukuru Mwenyezi 

Mungu, kwa kunipa fursa hii ya kuweza kuchangia Bajeti ya Wizara ya Kilimo, Chakula na Ushirika 
ya Mwaka 2011/12.  Pia, ninampongeza Mheshimiwa Waziri, kwa kuandaa bajeti inayoonesha 
malengo yanayowasaidia wakulima kupata mazao bora kwa kutumia kilimo cha kisasa, 



umwagiliaji, utafiti wa mbegu bora, mbolea na kuweka Sera nzuri za kuhakikisha Sekta Binafsi 
inachangia katika kukuza kilimo.  Dhana ya Kilimo Kwanza ambayo ni mikakati ya Serikali 
kuhakikisha kila Mwananchi anatambua umuhimu wa kilimo nayo imesaidia sana kwani kila Taasisi 
ya Serikali inashiriki kuhakikisha utekelezaji wake una mafanikio.  Waziri katika Bajeti hii amepanga 
mipango makini inayozingatia utekelezaji wa Ilani ya Chama cha Mapinduzi, ambayo imeweka 
kipaumbele katika mikakati ya kuboresha Kilimo cha kisasa kwa kutumia mbegu bora, umwagiliaji, 
pembejeo na utafiti katika kuinua kipato cha mkulima na kuongeza uchumi wa nchi. 

 
Mheshimiwa Mwenyekiti, Wananchi walio wengi ni Wakulima na Wafugaji, pamoja na  

juhudi za Serikali za kuboresha kilimo, lakini kuna mambo mengi sana ambayo yanahitaji 
kuangaliwa kwa mapana ili kilimo hiki kiwe endelevu cha manufaaa.  Tanzania sawa na nchi 
zilizoko Kusini mwa Jangwa la Sahara, zinakabiliwa na mabadiliko ya hali ya hewa.  Siku hizo majira 
ya mvua hayatabiriki, baadhi ya mikoa imekuwa inapata mvua za kutosha lakini kuna mikoa 
mingine ina ukame au imepata mvua za muda mfupi na kusababisha wakulima ama washindwe 
kulima au wanalima lakini mazao yao yanakauka kwa kukosa maji.  Hili ni tatizo kubwa kwani 
linasababisha wakulima wakate tamaa ya kulima pia husababisha janga la njaa.  Wizara inalo 
jukumu kubwa la kutoa elimu itakayobadili tabia ya Wananchi kutegemea kilimo cha kusubiri 
mvua za msimu na kutumia kilimo cha umwagiliaji.  Pamoja na mafunzo hayo, Wizara inatakiwa 
kushauri na kushirikiana na Wananchi katika kuandaa miundombinu ya kutosha kuwezesha kilimo 
cha umwagiliaji.  Miundombinu hiyo ni kama:- 

 
(1) Kuandaa mifereji (canals), kuanzia katika vyanzo vya maji hadi mashambani, 
 
(2) Kuandaa mabwawa ya maji kwenye mito (dams), kukusanya maji ili kuwezesha 

mifereji kupata maji kutoka mabwawa hayo hadi mashambani.  
 

(3) Kuwawezesha wakulima kutumia mitambo mikubwa kama (graders, excavator, 
tractors), kusawazisha ardhi ili kuwezesha umwagiliaji kwa njia ya mtiririko wa kawaida 
wa maji ya mifereji kuwezesha kunyweshea mazao mashambani.  Kwa kuwa mitambo 
hii ina gharama kubwa, Serikali inaweza kuinunua na kisha wakulima wakakodi kwa 
mpango maalumu. 

 
(4) Barabara za vijijini zitengenezwe ili kurahisisha usafirishaji wa mazao toka mashambani 

hadi kwenye maghala au sokoni. 
 
Mheshimiwa Mwenyekiti, ninapenda kuipongeza Serikali kwa mikakati ya kuhakikisha 

wakulima wanapata pembejeo, pamoja na mbegu bora.  Tatizo kubwa ni usambazaji wa 
pembejeo hizo kuwafikia wakulima kwa bei halisi na kwa wakati unaotakiwa bila usumbufu.  Kuna 
upungufu mkubwa wa wataalamu wa kufanya utafiti na kuhakikisha kwamba, udongo wa 
maeneo mbalimbali unafaa kwa mbegu ya aina fulani au mbolea ya aina gani.  Serikali iangalie 
kwa makini wakala wanaopewa zabuni na dhamana ya kusambaza mbegu na pembejeo, kwani 
wengi wao siyo waaminifu, huhodhi mbegu na mbolea kwa makusudi ili wakulima wapate 
usumbufu kisha wawapandishie bei na kuwauzia kwa bei ya kulangua.  Tatizo hili ni kubwa na 
linawakera sana Wananchi. 

 
Tatizo lingine kubwa linalowakabili wakulima ni ukosefu wa utaalamu wa kuhifadhi mazao.  

Mara baada ya kuvuna, kunakuwepo na tatizo la kuhifadhi mazao kwa kuwa wakulima hawana 
elimu ya kujenga maghala imara au kutumia dawa zinazoweza kuhifadhi mazao kwa muda mrefu 
yasiharibike hadi yapelekwe sokoni na pia kuhifadhi chakula cha akiba kwa misimu yote na hasa 
wakati wa kiangazi.  Tatizo hili linasababisha kuwakosesha mapato na pia kuwepo na baa la njaa.  
Ni vyema wizara ikafundisha wataalam ambao watasaidia kuelimisha Wananchi kuondokana na 
tatizo hili.  Kwa tatizo la njaa kutokana na mabadiliko ya hali ya hewa na ukame wa mara kwa 
mara, Wananchi wanatakiwa wahamasishwe kutochagua chakula, kwa mfano, kuna mikoa 
ambayo kutokana na hali ya hewa nzuri waliweza kulima mpunga, mahindi, maharage na ndizi; 
mikoa hii ni vigumu kuwaambia kwamba, kutokana na mabadiliko hayo ya hali ya hewa 
wanaweza kulima mihogo, mtama na mbaazi kwa chakula. 

 



Mheshimiwa Mwenyekiti, mazao yanayolimwa hapa nchini yanahitajika sana katika 
masoko ya nchi za nje.  Tatizo kubwa ni namna gani mazao haya yataweza kupenyeza katika 
soko hili.  Hii ingeweza kufanyika kwa kutumia Vyama vya Ushirika, lakini kuna malalamiko mengi 
sana kutoka kwa Wananchi yanayohusu utendaji wa vyama hivi.  Serikali inaweza kuchukua hatua 
za makusudi kuimarisha vyama hivi kwa kuhakikisha watendaji wa vyama hivi wanao ujuzi wa 
kutoka katika maswala ya kilimo, masoko, ushirika, biashara na kadhalika.  Watendaji hawa 
wahakikishe wana mahusiano na mawasiliano ya karibu sana na wakulima.  Malalamiko mengi 
yamekuwepo kuhusu Watendaji wa Ushirika ambao siyo waaminifu, ambao hutoa taarifa potofu 
au kutotoa kabisa taarifa kuhusu bei halisi za mazao na hasa mazao yanayouzwa nchi za nje. 

 
Mheshimiwa Mwenyekiti, Sekta Binafsi (Private Sector) inaweza kuwa mkombozi katika 

kukuza kilimo hapa nchini kwa kutoa mchango mkubwa hasa kwa kuwa wanao uwezo mkubwa 
wa kulima mashamba makubwa kwa kutumia mashine na mitambo mikubwa. Kuna mashamba 
makubwa sehemu mbalimbali hapa nchini, ambayo yalikuwa yamebinafsishwa, mashamba haya 
yamekuwa mapori na yana migogoro.   

 
Kwa mfano, kuna mashamba ambayo yalikuwa yakilimwa maharage na ngano katika 

Wilaya ya Siha, Mkoani Kilimanjaro, mengine yalikuwa ya kulima ngano katika Mkoa wa Arusha na 
mashamba mengine mengi yalikuwa katika Mikoa ya Manyara, Iringa, Mbeya, Tanga na 
kadhalika, ninafikiri ni wakati mwafaka sasa ama kuyatafutia wawekezaji wayaendeleze au 
yagawiwe Wananchi yaweze kulinufaisha Taifa.  Badala ya kuendelea kuwekewa walinzi bila 
uzalishaji wowote na kwa kuwa uwezo wa Wananchi ni mdogo, mashamba haya yakabidhiwe 
kwa wawekezaji ambao wana uwezo wa kuyalima kwa kutumia mitambo na mashine za kisasa na 
pia kujenga viwanda vya kubadili mazao ghafi na kuyaongezea thamani (processing), kwa 
mfano, pamba kuwa nyuzi au nguo. 

 
Mheshimiwa Mwenyekiti, Wananchi wengi wanapenda maendeleo na wamejaribu sana 

kufungua mashamba makubwa, lakini wameshindwa kwa kukosa uwezo wa mtaji mkubwa.  
Wakulima ambao wengi wao wanaishi vijijini, hawana dhamana za kukopesheka.  Pamoja na 
juhudi za Serikali kuweka dawati la kukopesha Sekta ya Kilimo katika Benki ya Kitega uchumi (TIB), 
lakini bado kuna urasimu mkubwa, masharti magumu na riba ni kubwa.  Benki hii pia haina matawi 
katika mikoa mingine.   

 
Kwa hali hiyo, kumekuweko na mazingira magumu ya kufikiwa Wananchi wengi.  Yote 

niliyoyasema hapo juu yana uzoefu pia katika Jimbo la Kibaha Vijijini, ambapo lina utajiri mkubwa 
sana wa ardhi.  Mazao yote yanastawi katika jimbo hili, kikubwa ni namna ambavyo Wananchi 
watawezeshwa ili watumie nguvu zao kulima na kupata faida na chakula cha kutosha.  Jimbo la 
Kibaha Vijijini lina mabonde mazuri sana ya kulima mpunga, mahindi, mbogamboga na matunda 
kama nazi, nyanya, mananasi, machungwa, maembe, mapapai, mapasheni, ndizi na mengine 
mengi.  Wananchi wa Jimbo la Kibaha Vijijini ni hodari sana tena waaminifu sana, wakijengewa 
uwezo wa kukopesheka watazalisha kwa kiwango kikubwa.   

 
Ninatumaini katika bajeti hii, Wataalamu zaidi wa Kilimo watapelekwa kusaidia Wananchi 

kupata mbinu na utaalam wa kulima kilimo cha kisasa.  Mazao na hasa matunda yanayolimwa 
katika Jimbo hili yamekuwa yanaharibika kwa kukosa soko.  Ninaiomba Serikali ione uchungu na 
huruma, watafute wawekezaji ambao watajenga viwanda vya kusindika matunda au soko la 
mazao haya ili nguvu za Wananchi hawa zisiendelee kupotea.  Ninaamini kabisa kwamba, hali 
duni ya maisha katika Jimbo lile siyo uvivu bali ni kukosa soko na utaalamu wa kusindika mazao 
yao.  

 
Mheshimiwa Mwenyekiti, ninaunga mkono hoja. 
 
MHE. MENDRAD L. KIGOLA:  Mheshimiwa Mwenyekiti, kwa kuwa kilimo ni uti wa mgogo wa 

maisha ya Watanzania, bila kilimo maisha ya watu yatakuwa magumu, kwa hiyo, mkulima 
anastahili kuheshimiwa. Yapo matatizo ambayo yanaikabili Sekta ya Kilimo. 

 
Mheshimiwa Mwenyekiti, gharama kubwa kwa pembejeo ni tatizo kubwa sana ambalo 

linawakabili wakulima wetu.  Kwa upande wa mbolea ya ruzuku, bado bei ni kubwa sana, 



ambayo wakulima wetu hawawezi kufikia, kwa mfano, Urea inauzwa kati ya Sh. 37,000 – 40,000.  
Mbolea ya Urea inatumika sana katika Jimbo langu la Mufindi Kusini, ambalo lipo katika Wilaya ya 
Mufindi, ambayo ina mvua nyingi sana kwa mwaka.   

 
Mheshimiwa Mwenyekiti, bei ya mbegu ni kubwa.  Mbegu inauzwa kati ya Sh. 19,000 hadi 

23,000 kwa mfuko.  Wakulima hawaiwezi bei hii, kwa hiyo basi, ninaishauri Serikali ihakikishe 
pembejeo inashuka kwa mwaka 2012 ili kusaidia wakulima wetu waweze kununua mbolea na 
pembejeo kwa bei nafuu. Ninaishukuru sana Serikali kwa mpango mzuri wa kuanzisha mpango wa 
power tiller kwa kuwapa wakulima wetu ili kuondokana na jembe la mkono.  Tatizo ambalo lipo ni 
power tiller, zinagawiwa kwa vikundi, lakini kuna wakulima walio wengi wanapenda kununua mtu 
mmoja mmoja na siyo kwa vikundi.  Ninapendekeza wakulima wenye uwezo wa kulima basi 
wauziwe Power tiller kwa bei ndogo ambayo ni sawa na bei ambayo vikundi vinanunua. 

 
Mheshimiwa Mwenyekiti, ninashukuru sana kwa mpango wa kuleta matrekta kwa lengo la 

kukopesha wakulima.  Hili ni wazo zuri sana kwa kuinua kilimo chetu.  Tatizo ambalo lipo bei ya 
tractor ni kubwa mno, ukilinganisha na kipato cha mkulima wetu.  Ninaishauri Serikali ipunguze bei 
ya matrekta ili wakulima waweze kukopa kwa bei nafuu na masharti nafuu; hii itasaidia wakulima 
wetu kuinua kilimo chetu. 

 
Mheshimiwa Mwenyekiti, ninaunga mkono hoja. 
 
MHE. DKT. BINILITH S. MAHENGE:  Mheshimiwa Mwenyekiti, ninapenda kumpongeza sana 

Mheshimiwa Waziri, kwa Hotuba yake nzuri sana.  Ninaomba kuchangia Hotuba hii kama 
ifuatavyo:- 

 
Mheshimiwa Mwenyekiti, kwa niaba ya Wananchi na Wakulima wa Zao la Pareto, 

ninapenda kutoa pongezi na shukrani kwa Mheshimiwa Waziri, kwa namna ya pekee, 
anavyosimamia Zao la Pareto.  Tarehe 9 Julai, 2011, Mheshimiwa Waziri alifungua Mkutano wa 
Wadau wa Pareto Mjini Mbeya. Wananchi wanashukuru kwa Serikali kuanza ujenzi wa Maabara 
ya kupima sumu ya Pareto.  Wananchi hawatapunjwa tena.  Serikali pia imeweza kutenga fedha 
kwa ajili ya maandalizi ya miche bora ya Pareto.  Taasisi ya Kilimo ya Uyole, inaendelea kufanya 
utafiti wa mbegu za pareto ambazo zitakuwa na tija kwenye kilimo cha pareto. 

 
Mheshimiwa Mwenyekiti, mpaka sasa Tanzania tuna kiwanda kimoja kilichopo Mafinga 

kinachotengeneza Crude Extract itokanayo na pareto.  Ili kuongeza thamani ya Pareto, tunahitaji 
kiwanda kinachoweza kutengeneza bidhaa zinazotokana na Pareto humu humu nchini.  Hatua hii 
kwanza; itaongeza ajira kwa vijana wetu; pili, itawezesha bidhaa hizi kupata soko ndani na hivyo 
kutopata wasiwasi wa kuyumba kwa soko ambalo sasa tunategemea la nchi za nje peke yake, 
kwani kwa sasa Crude Extract hii inasafirishwa nchi za nje mfano,  Uingereza na Marekani. 

 
Mheshimiwa Mwenyekiti, dawa itakanayo na pareto, yaani pyrethrins ina historia muhimu 

sana katika maisha ya binadamu.  Miaka ya 1939 – 1945 wakati wa Vita Kuu ya Pili ya Dunia, Idara 
ya Ulinzi ya Marekani ilitumia sana bidhaa za Zao la Pareto wakati wa vita kujikinga na magonjwa 
ya malaria na yellow fever.  Dawa ya Pareto ilionekana kuwa bora zaidi kuliko vidonge vya 
penicillin.  Hivyo, idadi kubwa ya askari ilipona kuugua malaria.  Tunaiomba Serikali ijenge Kiwanda 
cha Pareto kinachotoa bidhaa za mwisho hapa hapa nchini, yaani Refinery Plant.  Kwa kufanya 
hivyo, tutakuwa na uwezo wa kupata dawa za kutosha kuua mazalia yote ya mbu na hivyo 
kutokomeza kabisa malaria. 

 
Mheshimiwa Mwenyekiti, ubora wa sumu itokanayo na Pareto unaathirika sana na tatizo 

la ukaushaji wa Pareto hasa wakati wa masika.  Tunaomba Serikali ihakikishe namna ya kupata 
vikaushio vya bei nafuu vya wakulima na ambavyo vinakausha vizuri vipatikane.  Serikali iwekeze 
kwenye utafiti zaidi. 

 
Mheshimiwa Mwenyekiti, Wilaya ya Makete na Njombe zimethibitika kwamba, 

zinastawisha matunda aina mbalimbali ikiwemo apple. Apples za Makete na Njombe ni tamu 
kuliko zile za Afrika Kusini.  Changamoto kubwa ni kwamba, kilimo cha matunda ya apples 
kinahitaji utaalam sana.  Tunaiomba Serikali ilete Wataalam wa Apple Makete na Njombe ili watoe 



mafunzo kwenye vikundi mbalimbali.  Mafunzo haya yanaweza kutolewa kwenye Shule za 
Sekondari ili kuwaandaa vijana kwenye kilimo hiki cha matunda. 

 
Mheshimiwa Mwenyekiti, Lumbesa bado ni tatizo kwa Wakulima wa Viazi.  Wakulima 

wanapunjwa sana kutokana na Lumbesa. Tunaomba Serikali itoe agizo kwa Viongozi wa Mikoa 
inayolima viazi, wapige maruruku Lumbesa na wasimamie kwa makini sana. 
 

Mheshimiwa Mwenyekiti, ninawasilisha. 
 
MHE. ANNAMARYSTELA J. MALLACK:  Mheshimiwa Mwenyekiti, ninachukua nafasi hii, 

kukushukuru kwa nafasi niweze kuchangia katika hoja.  Inafahamika kuwa, kilimo ndiyo uti wa 
mgongo wa Tanzania, lakini Kilimo chetu Tanzania tunavyokiongelea siyo sawa na vitendo 
tunavyotekeleza na hasa Serikali. 

 
Mheshimiwa Mwenyekiti, Serikali inapozungumzia mkulima, daima inamzungumzia 

mkulima mkubwa mwenye uwezo na pesa zake na siyo mkulima yule maskini asiye na uwezo na 
anayelima kwa kutumia jembe la mkono.   

 
Mheshimiwa Mwenyekiti, mkulima huyu mkubwa ndiye anayefaidika katika Serikali na 

Serikali ndiyo inamtambua. 
 
Mheshimiwa Mwenyekiti, mkulima huyu mdogo asiye na pesa za kujiendesha ana 

matatizo mengi sana yanayomkabili, anahitaji msaada wa karibu ili aweze kuinuka lakini 
anakumbana na yafuatayo:- 

 
(1) Mkulima huyu ndogo ndiye amekuwa wa kunyang’anywa ardhi na ardhi yake 

kubinafsishwa. 
 
(2) Mkulima huyu mdogo ndiye amekuwa wa kusikia kuwa kuna matrekta makubwa na 

madogo, lakini hajawahi kupata na kama kuna utaratibu basi hajafahamishwa. 
 

(3) Mkulima huyu amekuwa wa kusikia kwamba kuna mabwana shamba, lakini 
hawajawahi kumtembelea mkulima huyu mdogo. 

 
(4) Mkulima huyu mdogo wa jembe la mkono amekuwa akisikia kuwa kuna ruzuku ya 

mbolea, lakini kuipata mbolea hiyo ni shughuli tena pevu sana. 
 
Mheshimiwa Mwenyekiti, Serikali ijaribu kufanya utafiti wa vitendo katika kuwasaidia na 

kuwainua wakulima hawa wadogo.  Isikalie kutamka kwa mdomo tu, mbolea, ruzuku, mikopo, 
trekta na wataalam huku Serikali haifuatilii kama walengwa wanafikiwa na kunufaika. 
 
 Mheshimiwa Mwenyekiti, mageti yamekuwa ni kero kwa wakulima hawa wadogo tena 
wanajiona kama wao ni mateka ndani ya nchi yao.  Wakulima hawa wadogo wanajiongoza na 
kujiwezesha wenyewe kuanzia kuandaa mashamba, kupanda mbegu na kutunza shamba peke 
yake na umaskini wake. Anapovuna mavuno yake maskini huyo ili akalie kivulini sasa na kidogo 
auze watoto wa maskini huyo wavae au apate mchango wa shule, ndipo sasa akifika getini 
anakutana na mkono wa Serikali hapo getini umemnyooshea ukitaka ushuru wa Sh. 2000 kila 
gunia. 
 

Mheshimiwa Mwenyekiti, huko ni kumwinua mkulima mdogo kweli au kumdidimiza? 
 
Mheshimiwa Mwenyekiti, siasa zisiingizwe kwenye Vyama vya Ushirika wa Wakulima, kwa 

sababu Wanachama wa Ushirika huo ni wa Vyama vyote na wapo wasio na Vyama.  Kumekuwa 
na tabia kwa Watendaji wa Vyama hivi vya Ushirika, kwa maana ya Wenyeviti wa Vyama vya 
Msingi, mfano, Mwenyekiti akiwa Mwanachama wa CCM, basi atatumia nafasi hiyo vibaya kwa 
kuwanyanyasa Wanachama wa chama kingine hasa kwa kuwatenga na kuwanyima pembejeo. 

 



Mheshimiwa Mwenyekiti, huko ni kudhoofisha juhudi za wakulima na tabia hiyo ikome 
mara moja. 

 
Mheshimiwa Mwenyekiti, Mkoa wa Katavi ni moja ya mikoa iliyolima Tumbaku.  Pamoja na 

juhudi za Wananchi katika kilimo hiki cha Tumbaku, kumekuwa na kero nyingi zinazowaangusha 
wakulima hawa.  Bei hafifu ni moja ya hasara inayowaangusha wakulima. 

 
Mheshimiwa Mwenyekiti, mwaka 2010 wakulima waliuza bei ya faida ambayo ilikuwa 

kama ifuatavyo; Daraja A iliuzwa kwa Sh. 3,526 mwaka 2010 na Sh. 2,548 mwaka 2011.  Tofauti 
yake ni Sh. 978. 

 
Daraja la mwisho mwaka 2010 iliuzwa Sh.1,875 na mwaka 2011 iliuzwa Sh. 1,358; tofauti Sh. 

517.  Hivyo, mwaka huu wa 2011 ni hasara kubwa.  Serikali ijiuliuze hasara hii italipwa na nani?  Pia 
kero ni nyingi sana kwa Wakulima wa Tumbaku. 

 
Ucheleweshaji wa masoko na wakulima kucheleweshewa malipo kwa wakati, tayari 

wamepata hasara.  Bei ya pembejeo itolewe mapema, pia bei ya Tumbaku kabla msimu 
haujaanza. 

 
Mheshimiwa Mwenyekiti, Serikali ifikirie kwa makini kero hizi za wakulima.   
 
Mheshimiwa Mwenyekiti, siungi mkono hoja mpaka wakulima wainuliwe. 

 
MHE. ROSWEETER F. KASIKILA:  Mheshimiwa Mwenyekiti, ninamshukuru Mwenyezi Mungu, 

kwa nafasi hii niliyopata ya kuchangia juu ya Wizara ya Kilimo, Chakula na Ushirika.  Pia 
ninakushukuru Mwenyekiti kwa nafasi hii. Namshukuru Mheshimiwa Waziri wa Kilimo, Chakula na 
Ushirika na Manaibu wake, bila kuisahau Timu iliyoandaa Taarifa hii. 

 
Mheshimiwa Mwenyekiti, Mkoa wa Rukwa ni Mkoa wenye rutuba kwa asili; ni Mkoa kati ya 

mikoa minne inayoongoza kwa kulima na kuvuna zaidi hasa mahindi, lakini pia Mkoa unalima 
Ngano, Alizeti, Ufuta, Maharage na Karanga kama Mazao ya Biashara na Chakula. 

 
Mheshimiwa Mwenyekiti, Mkoa wa Rukwa una rutuba sana, siyo maeneo yote 

yanayohitaji pembejeo zote za aina tatu, yaani siyo maeneo yote yanayohitaji mbolea, kwa hiyo, 
wakulima wasiohitaji mbolea wasilazimishwe kuinunua kwani hawaihitaji badala yake wanaharibu 
pesa zao. 

 
Mheshimiwa Mwenyekiti, ninatoa rai yangu kwa Serikali kwamba, ijitahidi kupeleka vocha 

Mkoa wa Rukwa, lakini pia ijitahidi kuzisimamia vocha hizo za pembejeo.  Pia ni vizuri vocha na 
pembejeo zije kwa wakulima kabla hawajaanza kuandaa mashamba, kwani wakichelewa, 
wakulima wanakuwa wameshalima mashamba yao. 

 
Mheshimiwa Mwenyekiti, kama nilivyosema awali, Mkoa wa Rukwa unalima mazao ya 

Mahindi, Alizeti, Ufuta na Ngano, kama tungepatiwa wawekezaji, viwanda vingeanzishwa kwa ajili 
ya kusindika unga (sembe na ngano), mafuta ya alizeti na karanga na pia tungeweza kusindika 
samaki wa Ziwa Tanganyika na Ziwa Rukwa. 

 
Mheshimiwa Mwenyekiti, ninatoa rai yangu kuwa, Serikali iiangalie kwa jicho na ijitahidi ili 

Mkoa wa Rukwa nao waondokane na umaskini, kwani Mkoa umejaliwa neema kubwa ya rasilimali 
na Mwenyezi Mungu. 

 
Mheshimiwa Mwenyekiti, ninaomba kutoa hoja.  Ninaomba kuunga mkono hoja. 
 
MHE. ASHA MSHIMBA JECHA:  Mheshimiwa Mwenyekiti, ninaunga mkono hoja hii kwa 

asilimia mia moja. 
 
Mheshimiwa Mwenyekiti, tunaipongeza Serikali kupitia Wizara ya Kilimo kwa kuanzisha 

Programu nyingi na tofauti za kuendeleza Sekta ya Kilimo.  Kilimo hadi sasa ndiyo uti wa mgongo 



wa Taifa letu, ndiyo Sekta pekee ambayo ina ajira nyingi za uhakika na hivyo huajiri watu wengi na 
pia kutupatia chakula kwa bei nafuu na kuongeza Pato la Taifa.  Kwa kuwa Sekta hii ni muhimu 
kwa kukuza uchumi wetu; ni vyema sasa kilimo chetu kilenge kutumia nguvu kazi ya vijana kwa 
kuwajengea mazingira rafiki kwenye kilimo ili vijana wapende kujiajiri katika shughuli za kilimo.  
Vikundi vya vijana vianzishe Benki zitoe mikopo ya riba nafuu.  Vitendea kazi kama matrekta na 
kadhalika, vipatikane kwa muda wote.  Pembejeo zote zipatikane kwa wakati.  Aidha, Mabwana 
Shamba wawe sambamba na wakulima kuwashauri na kuwaelekeza kilimo bora. 

 
Kilimo cha umwagiliaji kwa mazao mbalimbali hasa mazao ya muda mfupi na mboga 

mboga ndiyo kichocheo cha kuvutia watu wengi kujishughulisha na kilimo hasa vijana, kwani 
watajipatia kipato muda mfupi na hawatokata tamaa ya kusubiri muda mrefu.  Kwa kuwa nchi 
yetu ina ardhi ya kutosha ya kilimo, tuwahamasishe wakulima kuzalisha zaidi ili tuandae utaratibu 
unaotambulika wa kisheria, ziada ya chakula waweze kuuza nje ya nchi, kwani ndiyo njia pekee 
ambayo itamuwezesha mkulima kupata bei nzuri na kutengeneza pato lake. 

 
Mheshimiwa Mwenyekiti, Vyama vya Ushirika viboreshwe kulingana na ushindani wa 

utandawazi ili vijana wapende ajira ya kilimo badala ya kufukuzia mijini kuzurura. 
 
Mheshimiwa Mwenyekiti, viwanda vidogo vidogo na vya kati ndivyo vitakavyomkomboa 

mkulima kwa kuongeza thamani ya mazao, masoko na kuongeza pato la Mtanzania mmoja 
mmoja na Taifa kwa ujumla. 

 
Mheshimiwa Mwenyekiti, Jumuiya za Wakulima zitambuliwe na Serikali na kuzishirikisha 

katika Programu mbalimbali, kwani ndiyo kiungo muhimu kwa wakulima. 
 
Mheshimiwa Mwenyekiti, nchi yetu ina mkakati gani wa kuboresha mazao ya biashara?  

Hadi sasa utafiti gani umefanywa na kubaini mazao ya biashara yatakayokuza uchumi wetu?  Je 
wakulima wangapi nchini tayari wamemilikishwa ardhi na kuweza kukopa au kuingia ubia na 
mwekezaji? 

 
Mheshimiwa Mwenyekiti, ninaunga mkono hoja hii. 
 
MHE. STEPHEN H. NGONYANI:  Mheshimiwa Mwenyekiti, kwanza, ninampongeza sana 

Waziri na Naibu Waziri, kwa ufuatiliaji wa masuala ya kilimo na kwa mikakati ya kukikuza. 
Mheshimiwa Mwenyekiti, Mheshimiwa Waziri juzi ametangaza nchi jirani waje wanunue 

chakula hapa Tanzania.  Je, Mikoa na Wilaya yenye njaa mmemaliza kero hiyo; kwa mfano, 
kwangu ninahitaji tani 500 za mahindi; inakuwaje mahindi yauzwe nje? 

 
Mheshimiwa Mwenyekiti, kumekuwepo na mashamba makubwa ambayo hayalimwi na 

hii imefanya wakulima wanahangaika, wakikata msitu wanapokonywa na kumpa mtu mwingine 
apande mkonge; huu si uonevu mkubwa! 

 
Mheshimiwa Mwenyekiti, unapotembelea Mkoa wa Tanga huwezi kuoneshwa Shamba la 

Mkonge la Katani Ltd. ila utaoneshwa wakulima wadogo wadogo, kwa sababu hawana shamba 
hata moja ambalo ni zuri, mengi ni misitu. Serikali itamke lini mashamba hayo yatarudishwa kwa 
Wananchi. Mashamba haya yamekopewa kwenye Benki zaidi ya bilioni kumi na hayaendelezwi; 
ni lini watalipa madeni hayo? 

 
Mheshimiwa Mwenyekiti, niliomba Wizara initengee pesa kwa ajili ya kuendeleza mifereji 

ya Bonde la Mkomazi ili Wananchi wasikose sehemu ya kulima kwa mwaka mzima.  Je, 
imenisaidiaje suala hilo; bado mpango unaendelea? 

Mheshimiwa Mwenyekiti, mifereji mingi haijaisha katika Jimbo la Korogwe Vijijini (Mswaha, 
Darajani, Bonde la Mkomazi, Lwengera na Bonde la Mto Lwengera); je, Serikali ipo tayari kumalizia 
mifereji hiyo na ndani ya haya matatizo kwenye mashamba ya mkonge aliniahidi Mheshimiwa Rais 
alipokuja kwenye Jimbo langu? 

 



Mheshimiwa Mwenyekiti, wakulima wengi hawakunufaika na pembejeo hizi kufuatia 
gharama kuwa kubwa na nyingine kupelekwa sehemu ambazo hazihusiki.  Utaratibu gani 
utatumiwa na Serikali kwa matatizo hayo ya pembejeo? 

 
Mheshimiwa Mwenyekiti, ninaitaka Serikali iangalie haya mambo muhimu na ninaishukuru 

Wizara hii kwa Viongozi wake kusikia kero za Wananchi.   
 
Mheshimiwa Mwenyekiti, ninaunga mkono hoja kwa asilimia mia moja. 
 
MHE. MARGARET S. SITTA:  Mheshimiwa Mwenyekiti, bado kuna tatizo kubwa sana nchini; 

mbolea na dawa za kunyunyizia hazipatikani kwa wakati na kuathiri kilimo.  Je, kuna mkakati gani 
wa kuhakikisha pembejeo zinapatikana kwa wakati? 

 
Mheshimiwa Mwenyekiti, wakulima wanahangaika sana kupata masoko ya mazao yao.  

Je, tunawasaidiaje kuuza Tumbaku, Pamba, Korosho na kadhalika; ni matatizo?  Wizara ina 
mikakati gani ya kusaidia wakulima kuuza mazao yao? 

 
MHE. MWIGULU L. N. MADELU:  Mheshimiwa Mwenyekiti, awali ya yote, ninaipongeza 

Serikali kwa jitihada zake za kuboresha kilimo. Hatua zilizochukuliwa na mafanikio yaliyoainishwa 
katika Hotuba ya Waziri, zinatia matumaini na zinastahili kupongezwa.   

 
Mheshimiwa Mwenyekiti, ushauri wangu ni kurudisha jukumu la uchimbaji wa mabwawa 

tokea WIlayani kwenda Taifani, kwani ni dhahiri kwamba, kila siku Wilaya zina upungufu wa fedha, 
hivyo hakuna bwawa linalochimbwa.  Halmashauri inarudisha nyuma uchimbaji wa mabwawa 
ilhali mabwawa yana umuhimu mkubwa sana katika kuendeleza kilimo. 

 
Napongeza juhudi zilizofanywa kuhusu upatikanaji wa pembejeo za kilimo.  Kwenye hili, 

Wizara ijitahidi ihakikishe kuwa, pembejeo zinawafikia walengwa na zinawafikia kwa wakati.  Pili, 
Serikali ichukue hatua za dhati kwa wale wanaohujumu zoezi la ugawaji wa pembejeo za kilimo.  
Kuna mazao ya maeneo mbalimbali yanapata pembejeo za kilimo, nasi wa Singida tupate 
pembejeo za kutosha kwa Zao la Alizeti.  

 
Mheshimiwa Mwenyekiti, kuhusu chakula cha mgao, Serikali iwe inafanya tathmini 

mapema na kugawa chakula mapema kuhakikisha kila Mwananchi anapata chakula mapema.   
 
Mheshimiwa Mwenyekiti, Serikali iboreshe masoko na uhakika wa manunuzi ya mazao ya 

biashara kwa wauzaji kupewa uangalizi wa hali ya juu ili wasije kuwadhulumu wananchi.  Leo kuna 
utata wa bei ya Pamba, Serikali itoe na isimamie mwongozo kuhusu bei ya Pamba kwani 
wakulima wanategemea mauzo ya Pamba kwa ajili ya chakula na matumizi mengine. 

 
Mheshimiwa Mwenyekiti, ninaunga mkono hoja. 
 
MHE. PROF. PETER M. MSOLLA:  Mheshimiwa Mwenyekiti, kwanza kabisa, ninapenda 

kuwapongeza Waziri, Naibu Waziri, Katibu Mkuu, Naibu Katibu Mkuu na Wakurugenzi wote, kwa 
Hotuba nzuri na yenye kuleta matumaini makubwa katika Sekta ya Kilimo. 

 
Mheshimiwa Mwenyekiti, awamu zote za Serikali, tangu tupate Uhuru, kupitia kaulimbiu 

mbalimbali, zimesisitiza umuhimu wa kilimo kwa ajili ya usalama wa chakula na kuchangia Pato la 
Taifa.  Hata hivyo, mchango wa Kilimo, licha ya kuwa na ardhi ya kutosha, umekuwa ukishuka.  
Sasa ni wakati mwafaka Wizara ikiwa na mkakati madhubuti wa kuongeza tija katika kilimo. 

 
Mheshimiwa Mwenyekiti, utafiti ni muhimu sana katika kuongeza tija katika kilimo.  Kwa 

bahati mbaya sana, utafiti katika Wizara hii kama Kitengo kidogo tu na wala hakijitegeme (Non – 
autonomous)! 

 
Mheshimiwa Mwenyekiti, Mkutano wa Watafiti wote uliojumuisha wale kutoka Kilimo, 

Mifugo, Uvuvi na kadhalika uliofanyika Bahari Beach – Dar es Salaam, tarehe 18 – 19 Machi, 2010, 



chini ya Uenyekiti wa Waziri Mkuu, uliazimia kurudisha TARO tena kama iliyo TAFORI, NIMRI, RIRDO 
na kadhalika.  Je, utekelezaji wake umefikia wapi? 

 
MHE.  SALOME D. MWAMBU:  Mheshimiwa Mwenyekiti, ninaipongeza Hotuba ya Waziri wa 

Kilimo.  Hotuba imechambua mikakati ya kuongeza chakula nchini. 
 
Mheshimiwa Mwenyekiti, ninaomba nielezee tatizo kubwa la masoko ya mazao ya 

vyakula.  Serikali imezingatia au kutilia mkazo mazao ya biashara.  Mkulima analima mazao ya 
chakula na ziada, anakosa soko.  Kwa hiyo, walanguzi wanamkuta shambani na wananunua kwa 
bei yoyote.  Hatua hii haimsaidii mkulima na dhana ya Kilimo Kwanza inapotea kwani anaona 
kilimo hakimsaidii kubadilisha maisha yake. 

 
Mheshimiwa Mwenyekiti, tatizo lingine, mbegu bora hazifiki kwa wakati na zinakuwa 

kidogo.  Serikali ihakikishe mbegu zinafika kwa wakati.  Wilaya ya Iramba hususan Jimbo la Iramba 
Mashariki, tuliwekwa kwenye majaribio ya mbolea na mbegu (vocha), tuingizwe kwenye mpango 
wa kudumu wa kupatiwa mbegu na mbolea za ruzuku.  Wananchi katika Kata zote 14 waingizwe 
kwenye mpango huu; mfano, Kata za Iguguno, Msingi, Ibaga, Mpambala, Nkinto, Matogo, 
Mwengeza, Mwanga, Ilunda, Kikonda, Kinyangili, Nduguti na Gumanga. 

 
Mheshimiwa Mwenyekiti, tunaiomba Serikali iongeze Miradi ya Mabwawa ya Umwagiliaji, 

kwani hadi sasa Iramba Mashariki ina miradi ya kumwagilia mabwawa mawili tu (Mwangeze na 
Mwanga), kuna maeneo mazuri ya umwagiliaji kama Bonde la Msingi, Mpambala (Fatasi na 
Nyahaa), Gumanga ambayo inasuasua.  Tunaomba Serikali ilione hili. 

 
Mheshimiwa Mwenyekiti, ninaomba kuunga mkono hoja kwa asilimia mia moja. 
 
MHE. BETTY E. MACHANGU:  Mheshimiwa Mwenyekiti, yako mashamba 41 ya Kahawa 

yaliyomilikishwa kwa Vyama vya Ushirika Mkoani Kilimanjaro.  Mashamba 14 yanafanya vizuri kwa 
wastani na wawekezaji wanatoa ajira kwa Wananchi.  Mashamba yaliyobaki hayazalishi Kahawa 
ila muda mwingi ni ugomvi kati yao wanaushirika.  Vyama vingine vya Ushirika vimefikia kugawa 
sehemu ya mashamba hayo ili Wananchi walipe gharama kidogo ya kukodisha na kulima nyanya 
na mahindi. 

 
Mheshimiwa Mwenyekiti, Zao la Kahawa limepanda sana duniani na kwa kutokuzalisha 

Kahawa ya kutosha, wanawanyima Wanachama wa Vyama vya Ushirika mapato, lakini pia nchi 
kunyimwa fedha za kigeni. 

 
Mheshimiwa Mwenyekiti, Serikali inaniahidi kuwa watapeleka Maofisa Ushirika wa Taifa 

kwenda kushughulikia migogoro hiyo ya Vyama vya Ushirika vilivyopewa mashamba hayo 41?  
Wapo wawekezaji wengine ambao nao wanahujumu Wananchi/Wanachama wa Vyama hivi 
kwa Mikataba mibovu. 

 
Mheshimiwa Mwenyekiti, ninaiomba na kuishauri Serikali iingilie kati Mikataba hii ili 

Wananchi wa Tanzania wasihujumiwe. 
 
Mheshimiwa Mwenyekiti, wapo Wananchi walijichukulia ardhi kwa kugawa ardhi hiyo ya 

mashamba ya Vyama vya Ushirika kinyume na taratibu.  Ninashauri Wananchi hawa sheria 
ichukue mkondo wake, warudishe ardhi hiyo kwa Vyama vya Ushirika husika. 

 
Mheshimiwa Mwenyekiti, ninaishauri Serikali pia iangalie kilimo Ukanda wa Kaskasini, yaani 

Kilimanjaro, Arusha na Manyara.  Skimu za umwagiliaji zimekuwa sustainable na hii ni ishara ya 
Wananchi wa maeneo hayo kupenda kazi na kutumia maarifa.  Skimu hizo zinalisha eneo hilo na 
Tanzania kwa mchele. 

 
Mheshimiwa Mwenyekiti, ninaishauri Serikali itilie pia mkazo katika skimu hizo za umwagiliaji; 

mfano, Skimu Ukanda wa Juu Kaloleni.  Ndugu zangu ioneni Moshi na Same. 
 
Mheshimiwa Mwenyekiti, ninaunga mkono hoja. 



 
NAIBU WAZIRI WA KILIMO, CHAKULA NA USHIRIKA: Mheshimiwa Mwenyekiti, muda wangu 

ni mfupi kweli, lakini nitajitahidi niutumie kadri ulivyo. Naomba nianze kwa kuunga mkono hoja 
iliyoPO mbele yetu.  

 
Mheshimiwa Mwenyekiti, napenda nimshukuru Mwenyezi Mungu kwa kutujalia uzima sisi 

wote na kuiona siku hii salama. Naishukuru familia yangu hususan ubavu wangu, Elisafina Nkunde, 
watoto na wajukuu wetu wote kwa maoni na sala zao za kila siku kufanikisha maendeleo ya 
familia yetu. Nawashukuru pia wapigakura wangu wa Jimbo la Buyungu ambao najua 
wananisikiliza sasa hivi, kwa kuniamini na kunirudisha tena kuwawakilisha Bungeni kwa kipindi cha 
pili mfululizo. Ahadi yangu ni kuendelea kuwatumikia na kutatua kero zao kila inapowezekana 
kama nilivyofanya hivi karibuni kuwapatia maji ya kunywa katika vijiji vya Kabingo, Nakiobera 
ambao walikuwa hawana maji kwa muda mrefu sana. Nitaendelea kushirikiana na Serikali 
kuhakikisha kuwa barabara ya Nyakanazi kwenda Kidahwe inajengwa kwa kiwango cha lami.  

 
Mheshimiwa Mwenyekiti, namshukuru Mheshimiwa Rais wa Jamhuri ya Muungano wa 

Tanzania Dr. Jakaya Mrisho Kikwete kwa kuniamini na kuniteua mfululizo katika wadhifa huu wa 
Naibu Waziri katika Wizara ya Kilimo na Ushirika, halafu katika Wizara ya Maji na Umwagiliaji na 
sasa tena katika Wizara hii ya Kilimo, Chakula na Ushirika. Nitakuwa mwaminifu kwake kwa Serikali 
nzima, kwa wananchi wa Tanzania na kwa Chama changu cha Mapinduzi. Namshukuru Prof. 
Jumanne Maghembe, Waziri wangu ambaye tumekuwa naye kwa takribani miezi saba sasa, kazi 
yake nzuri, amekuwa akinishauri, na mimi namwahidi ushirikiano mzuri sana. Namshukuru Katibu 
Mkuu - Mohammed Muya, Naibu Wakatibu Wakuu wote na Watendaji wa Wizara na kipekee 
nawakumbusha pia Msaidizi wangu Bwana Job Mika, Makatibu Muhtasi - Rose Kapungu na Lime 
Fula, Dereva wangu Salum Tebe na wahudumu wengine kwa kazi zao nzuri na za uaminifu.  

 
Mheshimiwa Mwenyekiti, nawapongeza wote walioteuliwa na kuchaguliwa katika 

nyadhifa mbalimbali hapa Bungeni. Sina muda wa kutosha, lakini wote nawapongeza kwa 
nyadhifa zao.  

 
Mheshimiwa Mwenyekiti, sasa naomba nijielekeze haraka haraka kwenye hoja. Baadhi ya 

michango ambayo imetolewa na Waheshimiwa Wabunge najua ni mingi sana. Kwa kweli nina 
hakika sitaweza na kama ilivyo ada, baadhi ya majibu tutayatoa kwa maandishi. Wale ambao 
hawatapata ufafanuzi hapa, watasubiri wakati wa Kamati, wakishika mshahara wa Waziri bila 
shaka tutatoa ufafanuzi. Sasa nianze kwanza na Kambi ya Upinzani.  

 
Mheshimiwa Mwenyekiti, naomba nianze kwa kumshukuru sana Msemaji wa Kambi Rasmi 

ya Upinzani ambaye ni Waziri Kivuli wa Kilimo, Chakula na Ushirika - Mheshimiwa Meshack 
Opulukwa. Kwanini namshukuru? Kwa sababu yeye tofauti na wengine wote waliotangulia, 
amehitimisha Hotuba yake kwa kutambua kuwa Serikali ya CCM ni sikivu. Kwa maneno yake 
mwenyewe amesema: nanukuu, “Mheshimiwa Spika, tunaamini kuwa Serikali hii sikivu ya Chama 
cha Mapinduzi kama inavyojiita, itachukua maoni haya ya Kambi ya Upinzani ili kuboresha kilimo.“ 
Namshukuru sana, nami namuahidi kwamba kama kawaida Serikali hii sikivu, ushauri wote wenye 
lengo la kuendeleza kilimo tumeuzingatia na tutauchukua na kuufanyia kazi. (Makofi) 

 
Mheshimiwa Mwenyekiti, Kamati ya Kilimo, Maji na Mifugo, kwanza nimhakikishie 

Mheshimiwa Mwenyekiti wa Kamati hiyo kwamba ushauri walioutoa tangu mwanzo wa vikao 
vilivyopita ndiyo uliyotumika kujenga hotuba hii ambayo aliisoma Mheshimiwa Waziri. Kwa hiyo 
tumezingatia.  

 
Mheshimiwa Mwenyekiti, naomba sasa angalau niguse machache tu ambayo 

Waheshimiwa Wabunge wameyachangia. Nianze na suala la umwagiliaji. Yako mambo ambayo 
nimeona kidogo niyatolee ufafanuzi kwa sababu nimeshayatolea maelezo haya mara nyingi, 
lakini kwa kuwa tuna wageni wengi kwa faida yao, niyatoe tu kwa haraka haraka. Ni mambo ya 
takwimu. Eneo linalofaa kwa kilimo katika nchi hii ni hekta milioni 44, hizi haziwezi kubadilika kwa 
kuwa ardhi haikui, sana sana zinaweza zikaharibika.  Eneo linalolimwa sasa ni hekta milioni 12, 
eneo linaofaa sana kwa umwagiliaji kwa maana ya high irrigation development potential ni hekta 
milioni 2.3 na hii ni kwa mujibu wa mpango kabambe wa kilimo cha umwagiliaji wa mwaka 2002. 



Eneo linalifaa kwa kiwango cha kati, yaani medium irrigation potential, ni hekta milioni 4.8 na eneo 
ambalo linafaa kwa kiwango cha chini kabisa, ni hekta milioni 22.3. Jumla ndiyo tunapata ile 
potential yote ya hekta milioni 29.4. Kwa hiyo, potential imetawanyika katika viwango hivyo vitatu 
vikubwa na hivi sasa tumeweza kumwagilia eneo la hekta 345,690.  

 
Mheshimiwa Mwenyekiti, naungana na Mwenyekiti wa Kamati na Wabunge kumpongeza 

Mheshimiwa Rais kwa sababu baada ya kuona eneo hili tulilonalo ni kubwa na eneo 
tulilokwishamwagilia na eneo ambalo tumejiwekea yenyewe mbele yetu kwamba tuwe 
tumemwagilia hekta milioni moja ifikapo mwaka 2015, chakula chetu asilimia 25 kitokane na 
umwagiliaji. Ameona umuhimu wa kuanzisha Tume ya Taifa ya Umwagiliaji, basi naungana na 
wale Wabunge ambao wametupongeza na wamempongeza Mheshimiwa Rais, na mimi 
nampongeza Rais kwa kuliona hili. Mheshimiwa Hezekiah Chibulunje aliliona hili, Mheshimiwa 
Augustino Mrema, Mheshimiwa Dkt. Festus Limbu na wengine wengi wameliona hili, nawashukuru 
sana.  

 
Mheshimiwa Mwenyekiti, suala hili la umwagiliaji, tunayo programu ya kuendeleza Sekta 

ya Kilimo ambayo tumekuwa tunaitekeleza kwa miaka sita iliyopita, sasa inakwenda ukingoni. 
Lakini sasa tunaingia katika hatua ya pili, yaani phase two. Programu nzima ilikuwa na fedha 
nyingi, takribani shilingi trilioni 2.1. Lakini kwa kuonyesha umuhimu wa kilimo cha umwagiliaji, 
asilimia 75 ya fedha hizi zote tulisema zielekezwe kwenye umwagiliaji na ndiyo hizi ambazo 
mnaona tunazipangia kila mara kwenye miradi ya aina mbalimbali. Lakini niseme tu kwamba 
hatuwezi kuendeleza kilimo cha umwagiliaji kila mahali, kila wakati kama ambavyo tungependa.  

 
Mheshimiwa Mwenyekiti, tumeweka vipaumbele, kwanza tutakuwa tunakarabati miradi 

ya wakulima wadogo wadogo, pale ilipo na miradi iliyochakaa, tunahakikisha kwamba 
tunaikarabati, inarudia hali yake. Lakini pale ambapo pana maji, pana maziwa, pana mito pana 
maji chini ya ardhi tutakuwa tunajenga miradi mipya. Lakini pia tutaweka kipaumbele kwamba 
tutaelekeza nguvu zetu kwenye kuvuna maji hususan katika Mikoa kame hasa katika Mikoa ya 
katikati hapa, kama Mikoa ya Dodoma, Singida, Shinyanga na Tabora na kama mtakumbuka 
kwenye Mpango wa Maendeleo ya Miaka Mitano tumetaja mle ndani kwamba mabwawa 
makubwa, strategic dams 33 yatajengwa. Lakini huo siyo mwisho, tutaendelea kujenga malambo 
mengine kulingana na hali ilivyo na mahitaji. 

 
Mheshimiwa Mwenyekiti, lakini tumeweka pia kipaumbele kwenye teknolojia nyepesi za 

kuvuta maji, Waheshimiwa wamezungumzia Maziwa tuliyonayo, Ziwa Victoria, Ziwa Nyasa na Ziwa 
Tanganyika, tumeweka utaratibu wa kutumia pampu zinazotumia mionzi ya jua na 
tumekwishaanza kwenye Ziwa Victoria, wale ambao mmepita kule utaona kuna mradi kule 
tumeshaweka, mradi fulani ambao umefadhiliwa na FAO na mradi ule umekuwa ni wa majaribio 
na tunatarajia baadaye tutaendeleza kutumia teknolojia ya namna ile kwenye maziwa mengine.   

 
Mheshimiwa Mwenyekiti, lakini pia, teknolojia hii tunaitumia pia kwa ajili ya kuendeleza 

kilimo cha umwagiliaji kwa njia ya matone. Umwagiliaji huu unatusaidia kwa sababu katika hali hii, 
hali ya sasa hivi ambayo tunajua sisi wote, maji yanapungua, lazima tutumie maji kwa umakini wa 
kutosha. Tunahitaji kutumia maji kila tone liweze kwenda kuzalisha chakula. Kwa maana hiyo basi, 
tunataka tuweke mkazo kwenye drip irrigation. Wale ambao mnatembea hapa Dodoma, njia hii 
ya Dar es salaam, mkipata nafasi mpite pale Chinangali, Mheshimiwa Lukuvi ametusaidia sana, 
ame-mobilize vijana, wameanzisha shamba kubwa zuri la zabibu na linaendelea vizuri kwa 
umwagiliaji huu wa njia ya matone. Namshukuru sana Mheshimiwa Lukuvi. (Makofi) 
 
 Mheshimiwa Mwenyekiti, nieleze tu utaratibu, maana hapa kila mtu anasema Serikali 
inafanya nini? Serikali inafanya nini? Mbona huku hamleti mradi?  Miradi hii na programu hizi 
tumeweka utaratibu wa kuibua mradi kuanzia kwenye ngazi ya Halmashauri. Haiwezekani kila 
Mbunge akaja humu na karatasi za miradi kuleta kwa Waziri kwamba nataka mradi. Tumeweka 
utaratibu ambao tutaanzia kwenye Mipango ya Maendeleo ya Kilimo ya Wilaya ambayo tunaita 
DADPS, iko katika Wilaya, kwa wale waliokuwa hawajui. Ukianzia pale, ndipo unaingiza miradi 
yako ambayo umeiibua. Baada ya hapo sasa, inakwenda hatua kwa hatua. Kama mradi ni 
mdogo, basi tunautekeleza kwa ngazi ile, ukiwa mkubwa tunauweka kwenye ngazi nyingine 



tunaita District Irrigation Development Fund kwa kiwango cha shilingi zisizozidi milioni 800, na ikizidi 
hapo, tunaweka kwenye ngazi ya Taifa ambayo ni National Irrigation Development Fund.  
 

Mheshimiwa Mwenyekiti, kwa hiyo, nawaombeni Waheshimiwa Wabunge, mnapotaka 
miradi yenu itekelezwe, mpitishe katika ngazi hizi kwa sababu kwa kufanya hivi, tutaweza kujadili 
na hamtakuwa na vikwazo mara nyingi kusema mbona miradi yangu haikupitishwa?  
 

Mheshimiwa Mwenyekiti, naomba kwa haraka tu niende kwenye hoja za watu binafsi. Iko 
miradi ambayo bila shaka mtu atahoji kwamba mbona mimi miradi yangu ina miaka mitatu, 
minne, mitano? Wakati mwingine inatokea kwa kweli mradi unaletwa kwamba bahati mbaya, 
haukidhi vigezo au fedha hazitoshi. Hiyo ndiyo nataka niitaje angalau kwa sababu nimeiona 
imetokea. Iko mingi, lakini nitaje michache tu. Uko mradi wa Gidagarbu, mradi mzuri kweli kweli 
kule katika Jimbo la Hanang. Mradi huu, mimi nataka niwaahidi wananchi pale maana na mimi 
wamenipigia simu sana kwa sababu una miaka karibu mitatu imepita. Tutakachokifanya sasa ni 
kuangalia uwezekano wa kupata fedha kutoka katika vyanzo vingine, maana vyanzo viko vingi, 
siyo hivi tu nilivyovitaja. Lakini, tutahakikisha kwamba Bwawa hili katika utaratibu wa kuvuna maji 
nao unatekelezwa.  

 
Mheshimiwa Mwenyekiti, naomba nijibu hoja ya Mheshimiwa Mbunge wa Maswa, maana 

naye alileta hili. Hili nalisema makusudi kwa sababu mwezi Juni nilikwenda India na nilikwenda na 
viongozi wa Serikali wa Jimbo hili kutoka Maswa, tulikuwa tunakwenda kuangalia jinsi ya kufanya 
kilimo cha pamba kwa umwagiliaji, maana wenzetu wanamwagilia pamba, sisi huku tunapata kilo 
300 kwa eka, lakini wenzetu wanaomwagilia pamba wanaweza kupata mpaka kilo 1,500 mpaka 
2,000. Kwa hiyo, nimeitaja hii makusudi kwa sababu Jimbo la Maswa tumelichagua makusudi 
kwamba tuweze kuweka majaribio kwa ajili ya kilimo cha pamba kwa ajili ya umwagiliaji. 
Tutaweka katika sehemu mbili, kule Maswa na kule Kibondo. 

 
Mheshimiwa Mwenyekiti, katika Jimbo la Nkasi, maana hili nalo lilizungumzwa kwa bidii 

kabisa kwamba kwa kweli hatujafanya kazi kubwa, nami nakubaliana na Mheshimiwa Ally Keissy 
kwamba kwa kweli Jimbo la Nkasi lina potential kubwa na mimi nilichofanya hivi sasa, nimeagiza 
watalaam wa umwagiliaji, wamekwishapima eneo la hekta 2,500 kwa ajili ya kujenga bwawa. 
Nataka nimhakikishie Mheshimiwa Mbunge kwamba eneo hili tumelipa umuhimu unaostahili, 
awaambie wananchi wa kule kwamba nalo hilo bwawa mwaka unaofuata tutaliweka katika 
utaratibu wa kulijenga.  

 
Mheshimiwa Mwenyekiti, Kambi ya Upinzani ilisema inasikitishwa kuwa ni wakulima 85 tu. 

Nadhani Waziri Kivuli hakuisoma vizuri taarifa ile au anahitaji nifafanue kidogo. Huwezi ukachukua 
wakulima wote wa Tanzania hii ukaanze kuwasomesha kwa mara moja. Tulichokifanya ni kwamba 
tulichagua wakulima 85, tukawafundisha. Wakulima hao wanakuwa wakulima vichocheo. Hawa 
ndio wanaokwenda sasa kuwafundisha wakulima wenzao, na mkulima anapofundisha mkulima 
mwenzake, inakuwa rahisi kuelewa kuliko hata kuwakusanya wakulima wote kwa pamoja na 
kufikiri kwamba unaendesha darasa zuri. Kwa hiyo, hawa 85 sio kwamba labda sisi tulikuwa 
tunaona hao ndio tumemaliza, hapana. Hawa tumewachagua makusudi kwa maana ya 
kwamba hao watakuwa walimu sasa wa wakulima wenzao. Mheshimiwa Waziri Kivuli, hii ndiyo 
dhana ya kuchukua hao, maana ulisema kwa masikitiko makubwa sana. 

 
Mheshimiwa Mwenyekiti, Bonde lingine ambalo ningependa nilizungumze ni hili Bonde la 

Mto wa Nyamasi. Mheshimiwa Moshi Selemani Kakoso alizungumza sana kwa bidii, nalo liko 
Mpanda, tena hili liko katika Ukanda wa SAGCOT. Bonde hili tumekwishalipima tayari, lina hekta 
6,380. Miradi hii itaingizwa kwenye Mipango ya Maendeleo ya Kilimo ya Wilaya nayo itafuata 
utaratibu huo huo niliousema. Angalau tukiweza kuweka hekta 6,380 tutapata mileage kubwa 
kwa upande huo. 

 
Mheshimiwa Mwenyekiti, sina hakika kama naweza nikajibu hoja moja moja. Naomba 

niende katika suala la zana za kilimo. Watu wengi sana wamezungumzia habari za matrekta na 
zana za kilimo. Haiwezekani wakulima wote wa Tanzania wakawa kila mmoja na trekta. Hii 
haiwezekani.  

 



Tunachokifanya hivi sasa ni kuhakikisha kwamba, kutumia nyenzo tulizonazo, Mfuko wetu 
wa Pembejeo, kutumia hii loan tuliyoipata facility ambayo tayari imetuingizia matrekta mengi, 
wakulima wetu sasa wale wenye uwezo wanunue matrekta, wengine wawe kwenye vikundi. 

 
 Sasa tunawa-encourage wakulima hawa kuunda vitu tunavyoita Tractor Hire Service 

Centers. Hizi zitasaidia huko ziliko Vijijini, wakulima wengine waweze kuja kukodisha huduma ile na 
hata wakati mwingine kuweza kuhudumia matrekta haya kutoka kwenye maeneo hayo. Kwa 
sababu, vinginevyo tukifikiri kwamba kila mkulima atakuwa na trekta, he, hivi sasa hata hakuna 
atakayekwenda kumlimia mwenzake? Kwa hiyo, tunataka ku-encourage wanaoweza wanunue 
trekta, lakini wale wachache ambao wanajiweza pia, waunde vikundi waanzishe Tractor Hire 
Service Centers. 

Mheshimiwa Mwenyekiti, bado naomba nizungumzie kwenye trekta hizo. Maswali mengi 
yamekuja, ni suala la haya matrekta ambayo mmeyaona yamelundikana hapo kwamba mbona 
yamekaa hapo? Yamekuja kuwa mapambo ya bluu kila tukipita hapo! Ninachotaka kusema tu ni 
kwamba, kwa kweli matrekta haya yalipokuja kulikuwa na mkanganyiko kidogo.  

 
Matrekta hayo bei yake ilikuwa ni kubwa na hata sasa hivi zile bei ambazo mmeziona 

mmezipata, ndiyo maana wakulima wengi wamesema ni unaffordable. Lakini, tulichofanya sasa 
baada ya kubaini hili, tumekaa sisi Wizara ya Kilimo, Jeshi la Wananchi wa Tanzania kwa maana 
ya SUMA-JKT ambao ndiyo tumewapa dhamana hiyo, Wizara ya Viwanda na Biashara na tayari 
tumefanya mapitio mapya. Tumepeleka mapendekezo ya bei tunazoona hizi ndizo zinaweza 
kuwa affordable kwa mkulima. Tumeyapeleka mapendekezo yetu yako kwa Waziri Mkuu na nina 
hakika baada ya muda siyo mrefu, Ofisi ya Waziri Mkuu itayafanyia kazi, na matrekta hayo 
yataweza kutolewa ufafanuzi sasa na wananchi wataweza kuyapata kwa bei ambazo ni 
affordable. 

 
Mheshimiwa Mwenyekiti, mengine ninayaruka kwa kweli, ninaamini muda siyo mrefu kwa 

sababu kazi yangu ilikuwa ni kuchangia changia tu. Naomba kwa haraka haraka niende kwenye 
eneo la ushirika.  

 
Mheshimiwa Mwenyekiti, juzi nilikuwa Bukoba. Nilikwenda Bukoba kwa ajili ya Siku ya 

Ushirika Duniani. Wale ambao walifuatilia hotuba yangu, nilichosema ni kwamba kwenye ushirika 
tumekuwa na matokeo ambayo huko nyuma hayakutufurahisha, Vyama vya Ushirika 
performance yake imekuwa mbaya, Vyama vya Ushirika ndiyo imekuwa ni vichaka vya 
wabadhirifu, kwa huko nyuma, Vyama vya Ushirika ndivyo ambavyo mtu akifanya kosa badala ya 
kuondoka akachukuliwa hatua, basi yeye anahamishwa tu labda anaondoka hapa, anakwenda 
kwingine, na wakati mwingine hata ukabila ulitumika.  

 
Mheshimiwa Mwenyekiti, mimi niliyasema haya wakati nilipokuwa nazindua ile Siku ya 

Ushirika Duniani. Kwa sasa tunayo programu ya modernazation ya ushirika. Lengo lake programu 
hii ni kuhakikisha kwamba vyama vyetu hivi vya ushirika sasa vinakuwa ni vyama ambavyo 
vinaweza kuhimili ushindani wa soko, vinaweza kuchukua matatizo ya wakulima wetu. Serikali 
inaweza ikapeleka misaada yake kupitia kwenye Vyama vya Ushirika na raslimali zikatumika vizuri 
bila kutumika vibaya. Maana ukifikiria kwamba Serikali inaweza kupeleka misaada kwa mkulima 
mmoja mmoja, hilo jambo halitawezekana. 

 
 
Kwa hiyo, tumeweka hii programu ili tuhakikishe kwamba ushirika tunauboresha katika nchi 

hii. Sasa, kupitia kwenye vyama vyetu vya ushirika, tutaweka mipango yetu yote ya maendeleo 
ikiwa ya wakulima, ikiwa ya wafugaji, ikiwa wowote wale ambao wanajiunga kwenye vyama vya 
ushirika, itakuwa rahisi kuwafikia wananchi kwa urahisi zaidi.  

 
Mheshimiwa Mwenyekiti, kwa haraka haraka, nakumbuka Mheshimiwa Chibulunje 

ambaye ni mdau mkubwa wa Vyama vya Ushirika, yeye alisema angependa Mrajisi wa Vyama 
vya Ushirika ateuliwe ili kusimamia Sheria za Vyama vya Ushirika. Nasi tunasema uteuzi wa Mrajisi 
wa Vyama vya Ushirika utafanyika baada ya kupitishwa Sheria ya Tume ya Maendeleo ya Ushirika. 
Sheria hii bado haijapitishwa na tutaileta hapa Bungeni. Ikishapita, ndipo hapo sasa Mrajisi naye 
ataweza kuteuliwa ili aweze kuendelea na kazi zake.  



 
Mheshimiwa Mwenyekiti, nikiwa bado kwenye ushirika, liko suala zima la maswali ambayo 

nilikuwa najibu hapa Bungeni, ni masuala ya watu ambao wanavidai vyama vingi vya ushirika. 
Kwa kweli sitaweza kusoma orodha. Najua wako watu wengi ambao wanavidai Vyama vya 
Ushirika kama Vyama vya MBICU na vyama vingine. Lakini nilitaka niseme kwamba ninayo orodha 
ambayo inaonyesha ni vyama vingapi ambavyo tayari Serikali imekwishavilipa madeni, ni fedha 
kiasi gani na ni fedha ngapi imebaki na ni watu wangapi wamebaki wanadai Vyama vyao vya 
Ushirika.  

 
Mheshimiwa Mwenyekiti, kama nilivyosema nilipokuwa najibu swali moja hapa, sikumbuki 

ni lini, nilisema Serikali itakuwa inatenga fedha kila mwaka na hata mwaka huu tumetenga chini 
ya fungu lile la 24, kwamba tutakuwa tunalipa madeni ya Vyama vya Ushirika mpaka madeni yote 
yatakapokuwa yamekwisha. Lengo letu ni kuhakikisha kwamba vyama hivi vinalipiwa madeni ili 
viwe imara. Lakini, caution tu ambayo tumeweka ni kwamba baada ya Serikali kulipa madeni 
haya, tunataka uongozi uwe thabiti, uongozi ambao hautakuwa na ubadhirifu na kwamba 
masharti yetu ni kwamba Vyama vya Ushirika tukishavilipia madeni, visianzishe tena, visiibue 
madeni mengine ili kuibebesha tena Serikali mzigo wa kuvilipia Vyama hivyo vya Ushirika. 

 
Mheshimiwa Mwenyekiti, nina hakika kengele ya kwanza imekwishagonga, nami 

nisingependa nigongewe. Lakini, nimalizie tu kwa kusema kwamba nilisikia mtu mmoja akisema 
hatujapiga hatua katika kilimo cha matrekta. Hiyo siyo kweli. Kwa kweli huko nyuma kama 
mnakumbuka, tulikuwa hapa tukija tulikuwa tunasema, wananchi waliokuwa wanalima kwa 
matrekta walikuwa asilimia 10 tu. Asilimia 20 ya Watanzania wote wanaolima, walikuwa wanalima 
kwa kutumia wanyamakazi kwenye maeneo wanayofuga, na asilimia 70 walikuwa wanalima kwa 
jembe la mkono. Lakini, Wizara yangu imefanya utafiti siku za nyuma hapa kama miaka 
miwili/mitatu, tumeona kuna nyongeza kidogo.  

 
Mheshimiwa Mwenyekiti, haya matrekta ambayo yamekuja na huu Mfuko wa Pembejeo 

ambao kidogo kidogo unaendelea kutukopesha, kuna nyongeza kidogo imeongezeka. Hivi sasa 
Watanzania wanaolima kwa kutumia matrekta wameongezeka, ni asilimia angalau 14. Siyo haba, 
tumetoka kwenye 10. Wanyamakazi tumefika asilimia 22 na wale waliokuwa wanalima kwa jembe 
la mkono ambao walikuwa asilimia 70, sasa tumeweza kuipunguza harubu hiyo wamebaki ni 
asilimia 64.  

 
Mheshimiwa Mwenyekiti, nina hakika matrekta ambayo tumeyaleta sasa yakishanunuliwa 

yote, bei ikishakuwa affordable, yakaenda kwa wananchi, asilimia hii ya wakulima ambao 
wanalima kwa jembe la mkono itaendelea kupungua kutoka 64 kwenda chini zaidi.  

 
Mheshimiwa Mwenyekiti, naomba sasa niseme ninayo mengi, lakini nikisema nianze kwa 

kweli, utanikatisha kwa sababu nimeshasikia kengele yako imeshanigongea. 
 
Nataka niseme, nitawapa Waheshimiwa Wabunge wale walioniomba orodha ya madeni 

hasa Mheshimiwa Kayombo, Vyama vyao vya Ushirika ni madeni gani ambayo bado hayajalipwa 
mpaka sasa na ni lini yatalipwa. Nitawapa orodha ya madeni yaliyokwishalipwa na ni wangapi 
ambao hawajalipwa na utaratibu ambao Serikali imejiwekea ili tuhakikishe kwamba madeni haya 
yatalipwa.  

 
Mheshimiwa Mwenyekiti, baada ya kusema hayo, nirejee tena kuunga mkono hoja iliyoko 

mbele yetu na namtakia heri Waziri wangu, aje sasa afafanue yale ambayo mmeyapigia kelele 
kwa muda mrefu. Ahsanteni sana. (Makofi). 

 
WAZIRI WA KILIMO, CHAKULA NA USHIRIKA: Mheshimiwa Mwenyekiti, kwanza napenda 

nikushukuru sana kwa kutupa fursa hii kuweza na sisi kuchangia, kujibu hoja na kukamilisha hoja 
yetu hapa ili hatimaye tuwaombe Waheshimiwa Wabunge waipitishe hoja yetu na waturuhusu 
twende tukatekeleze yale ambayo wameomba kwa nguvu sana kwamba yatekelezwe. (Makofi) 

 
 



Mheshimiwa Mwenyekiti, hotuba ambazo zimetolewa na maandishi ambayo tumepata, 
yanaonyesha kwamba Waheshimiwa Wabunge wana nia kubwa ya kuona kwamba Sekta ya 
Kilimo inaendelea na inaendelea kwa haraka na kuwaletea wananchi wa Tanzania manufaa 
makubwa na kwa uhakika kuhakikisha kwamba inakuza uchumi mpana wa nchi yetu. 

 
 
Mheshimiwa Mwenyekiti, hii inadhihirishwa pia na wingi wa Waheshimiwa Wabunge 

ambao wamechangia katika hoja hii. Jumla ya Waheshimiwa Wabunge 178 wamechangia kwa 
kauli na kwa maandishi wakati wakijadili makadirio na matumizi ya Wizara ya Kilimo, Chakula na 
Ushirika. Kati ya hao, Wabunge 32 walichangia kwa kauli, na Wabunge 148 walichangia kwa 
maandishi.  

 
Aidha, wakati wa kujadili hotuba ya Waziri Mkuu, Wabunge 59 walichangia kuhusu Sekta 

ya Kilimo. Wakati wa kujadili bajeti ya Serikali, hoja ya Waziri wa Fedha, Wabunge 38 walichangia 
na kutoa maoni kuhusu Sekta ya Kilimo.  

 
Mheshimiwa Mwenyekiti, nitawataja Waheshimiwa Wabunge hawa ili kutoa shukrani zetu 

kwa michango mizuri ambayo imetolewa. Wale waliochangia kwa kauli ni Mheshimiwa Prof. David 
H. Mwakyusa - Mwenyekiti wa Kamati ya Kilimo, Mifugo na Maji, Mheshimiwa Hezekiah Chibulunje, 
Mheshimiwa Seleman S. Bungara, Mheshimiwa Donald K. Max, Mheshimiwa Anna M. Abdallah, 
Mheshimiwa Shaffin A. Sumar, Mheshimiwa Martha J. Umbulla, Mheshimiwa Felister A. Bura, 
Mheshimiwa Said J. Nkumba, Mheshimiwa Amos G. Makalla, Mheshimiwa Murtaza A. Mangungu, 
Mheshimiwa Livingstone J. Lusinde, Mheshimiwa Jitu V. Soni, Mheshimiwa Dkt. Kebwe S. Kebwe, 
Mheshimiwa Dkt. Augustino L. Mrema na Mheshimiwa Ignus A. Malocha. (Makofi) 

 
Mheshimiwa Ally Keissy Mohamed, Mheshimiwa Dkt. Festus Limbu, Mheshimiwa Salim 

Hemed Khamis, Mheshimiwa Anne Malecela, Mheshimiwa Innocent Kalogeris, Mheshimiwa 
Lediana Mng’ong’o, Mheshimiwa Desderius Mipata, Mheshimiwa Moshi Kakoso, Mheshimiwa 
Zaynab Vullu, Mheshimiwa Josephat Kandege, Mheshimiwa Munde Tambwe Abdallah, 
Mheshimiwa Yussuph Nassir, Mheshimiwa Said Mohamed Mtanda, Mheshimiwa Said Amour Arfi, 
Mheshimiwa Alphaxard Lugola, Mheshimiwa Christopher Chiza, Naibu Waziri wa Kilimo, Chakula na 
Ushirika, Msemaji wa Kambi Rasmi ya Upinzani katika Sekta ya Kilimo, Chakula na Ushirika na 
Mheshimiwa Meshack J. Opulukwa. 

 
Mheshimiwa Mwenyekiti, waliochangia kwa maandishi ni Mheshimiwa Victor 

Mwambalaswa, Mheshimiwa Gaudence Kayombo, Mheshimiwa Vincent Nyerere, Mheshimiwa 
Dkt. Mary Nagu, Mheshimiwa Luckson Mwanjale, Mheshimiwa Sylvester Kasulumbayi, Mheshimiwa 
John Komba, Mheshimiwa Fatma Mikidadi, Mheshimiwa William Mgimwa, Mheshimiwa Moshi 
Kaloso, Mheshimiwa Muhammad Ibrahim Sanya, Mheshimiwa Amina Makilagi, Mheshimiwa Pereira 
Ame Silima, Mheshimiwa Dkt. Abdallah Kigoda, Mheshimiwa Anastazia Wambura, Mheshimiwa 
Nyambari Nyangwine, Mheshimiwa Abdallah Ali Hamad, Mheshimiwa Amina Mohamed Mwidau, 
Mheshimiwa Joseph Mbilinyi, Mheshimiwa Ali Keissy Mohamed, Mheshimiwa Rukia Kassim 
Mohamed, Mheshimiwa Tundu Lissu, Mheshimiwa Geofrey W. Zambi, Mheshimiwa Geofrey 
Chagula, Mheshimiwa Aggrey Mwanry, Mheshimiwa Augustino Masele, Mheshimiwa William 
Lukuvi, Mheshimiwa Pauline Gekul, Mheshimiwa Michael Laizer, Mheshimiwa Anne Malecela, 
Mheshimiwa Prof. Peter Msolla, Mheshimiwa Mwigulu Nchemba, Mheshimiwa Mariam Salum 
Msabaha na Mheshimiwa Leticia Nyerere. 

 
Mheshimiwa Mwenyekiti, wengine ni Mheshimiwa Thuwayba Idris Muhammed, 

Mheshimiwa Abuu Hamoud Jumaa, Mheshimiwa Dkt. Binilith Mahenge, Mheshimiwa Juma Sululu 
Juma, Mheshimiwa Annamerystella Mallack, Mheshimiwa Rosweeter Kasikila, Mheshimiwa Asha 
Mshimba Jecha, Mheshimiwa Stephen Ngonyani, Mheshimiwa Margaret Sitta, Mheshimiwa 
Gregory Teu, Mheshimiwa Abdul Mteketa, Mheshimiwa Albert Obama, Mheshimiwa Mahamoud 
Hassan Mgimwa, Mheshimiwa Salehe Pamba, Mheshimiwa Josephine Genzabuke, Mheshimiwa 
Waride Bakari Jabu, Mheshimiwa Gosbert Blandes, Mheshimiwa Conchesta Rwamlaza, 
Mheshimiwa Mch. Israel Natse, Mheshimiwa Dkt. Festus Limbu, Mheshimiwa Diana Chilolo, 
Mheshimiwa Joseph Selasini, Mheshimiwa Josephat Kandege, Mheshimiwa Agripina Buyogera, 
Mheshimiwa Aliko Kibona, Mheshimiwa Lolesia Bukwimba, Mheshimiwa Meshack Opolukwa, 



Mheshimiwa Munde Abdallah, Mheshimiwa Andrew Chenge, Mheshimiwa Goodluck Ole Medeye, 
Mheshimiwa Rose Sukum, Mheshimiwa Hezekiah Chibulunje, Mheshimiwa Suzan Kiwanga, 
Mheshimiwa Said Mussa Zubeir, Mheshimiwa Martha Mlata, Mheshimiwa Juma Nkamia, 
Mheshimiwa Suleiman Jumanne Zedi, Mheshimiwa Sylvester Massele Mabumba, Mheshimiwa Faith 
Mitambo, Mheshimiwa Mariam Kisangi, Mheshimiwa Haroub Mohamed Shamis, Mheshimiwa 
Suleiman Said Bungala, Mheshimiwa Athuman Mfutakamba, Mheshimiwa Nassib Suleiman Omar, 
Mheshimiwa Naomi Kaihula na Mheshimiwa Pudenciana Kikwembe. 

 
Mheshimiwa Mwenyekiti, wengine ni Mheshimiwa James Lembeli, Mheshimiwa Amina 

Abdallah Amour, Mheshimiwa Suleiman Jafo, Mheshimiwa Rashid Ali Omar, Mheshimiwa Omary 
Ahmed Badwel, Mheshimiwa Sabreena Sungura, Mheshimiwa Asha Mohamed Omari, Mheshimiwa 
Amina Andrew Clement, Mheshimiwa Mustapha Akunaay, Mheshimiwa Ali Juma Sereweji, 
Mheshimiwa Abdul Salim Suleiman Amer, Mheshimiwa Mkiwa Kimwanga, Mheshimiwa Dkt. Haji 
Mponda, Mheshimiwa Mary Chatanda, Mheshimiwa Ignas Malocha, Mheshimiwa Fhakaria Shomar 
Khamis, Mheshimiwa Rebecca Mngondo, Mheshimiwa Esther Midimu, Mheshimiwa Philipa 
Mturano, Mheshimiwa Regia Mtema, Mheshimiwa Dkt. Charles Tizeba, Mheshimiwa Kurthum 
Mchuchuli, Mheshimiwa Zaynab Kawawa, Mheshimiwa Stella Manyanya, Mheshimiwa Rosemary 
Kirigini, Mheshimiwa Mariam Mfaki, Mheshimiwa Dkt. Hamis Kigwangwala, Mheshimiwa Sara Ally, 
Mheshimiwa Jenista Mhagama, Mheshimiwa Suzan Kiwanga, Mheshimiwa Charles Mwijage, 
Mheshimiwa Celina Kombani, Mheshimiwa Yussuf Haji Khamis, Mheshimiwa Subira Mwigalu, 
Mheshimiwa Moses Machali, Mheshimiwa Magdalena Sakaya, Mheshimiwa Chiku Abwao na 
Mheshimiwa Hebert Mntangi. 

 
Mheshimiwa Mwenyekiti, wengine ni Mheshimiwa Ummy Mwalimu, Mheshimiwa Lediana 

Mng’ong’o, Mheshimiwa Deo Sanga, Mheshimiwa Hussein Amar, Mheshimiwa Said Amour Arfi, 
Mheshimiwa Abdul Marombwa, Mheshimiwa Esther Matiko, Mheshimiwa Zaynab Vullu, 
Mheshimiwa Kombo Khamis Kombo, Mheshimiwa Khamis Seif, Mheshimiwa Dkt. Shukuru 
Kawambwa, Mheshimiwa Alphaxard Lugola, Mheshimiwa Dkt. Augustino Mrema, Mheshimiwa 
Dunstan Kitandula, Mheshimiwa Khalfan Hilaly Aeshi, Mheshimiwa John Shibuda, Mheshimiwa 
Yussuph Abdallah Nassir, Mheshimiwa Salum Barwany, Mheshimiwa Alhaji Mohamed Missanga, 
Mheshimiwa Ritta Kabati, Mheshimiwa Mhonga Ruhwanya, Mheshimiwa Dkt. Festus Limbu, 
Mheshimiwa Charles Kitwanga, Mheshimiwa Dickson Kilufi, Mheshimiwa Anna Abdallah, 
Mheshimiwa Rashid Abdallah, Mheshimiwa Eustace Katagira, Mheshimiwa Azza Hillal Hamad, 
Mheshimiwa Adam Malima, Mheshimiwa Meshack Opolukwa, Mheshimiwa Prof. David Mwakyusa, 
Mheshimiwa Eng. Christopher Kajoro Chiza, Mheshimiwa Salome Mwambu, Mheshimiwa Jitu Soni 
na Mheshimiwa Namelok Sokoine. 

 
Mheshimiwa Mwenyekiti, wapo pia Mheshimiwa Cynthia Ngoye, Mheshimiwa Richard 

Ndassa, Mheshimiwa Hamad Rashid Mohamed, Mheshimiwa Kidawa Hamid Saleh, Mheshimiwa 
Mussa Azzan Zungu, Mheshimiwa Halima Mdee, Mheshimiwa Zakhia Meghji, Mheshimiwa Dunstan 
Kitandula, Mheshimiwa Ahmed Salim, Mheshimiwa Said Mtanda, Mheshimiwa John Mnyika, 
Mheshimiwa Faustine Ndugulile, Mheshimiwa Godbless Lema, Mheshimiwa Albert Ntabaliba, 
Mheshimiwa David Silinde, Mheshimiwa Amina Mwidau, Mheshimiwa Stephen Masele, Mheshimiwa 
Pauline Gekul, Mheshimiwa Nyambari Nyangwine, Mheshimiwa Mch. Peter Msigwa, Mheshimiwa 
Vita Kawawa, Mheshimiwa Murtaza Mangungu, Mheshimiwa Jesephat Kandege, Mheshimiwa 
Israel Natse, Mheshimiwa Mussa Kombo, Mheshimiwa Juma Njwayo, Mheshimiwa Ahmed Shabiby, 
Mheshimiwa Said Suleiman Nchambi, Mheshimiwa Amina Amour na Mheshimiwa Mtutura Mtutura. 

 
Mheshimiwa Mwenyekiti, wengine ni Mheshimiwa Amina Nassor Makilagi, Mheshimiwa 

Henry Shekifu, Mheshimiwa Luhaga Mpina, Mheshimiwa Assumpter Mshama, Mheshimiwa Stephen 
Ngonyani na Mheshimiwa Martha Umbulla. 
 

Mheshimiwa Mwenyekiti, ninawashukuru sana Wabunge, kwa michango yao na kama 
ulivyoona orodha ni ndefu sana.    

 
Mheshimimiwa Mwenyekiti, wapo pia Mheshimiwa Hamad Ali Hamad na mwingine 

ameleta marekebisho, ninaomba wanisamehe sana katika kusoma list ndefu hii. 
 



MWENYEKITI:  Mheshimiwa Waziri, samahani, kuanzia sasa una dakika 55. 
 
WAZIRI WA KILIMO, CHAKULA NA USHIRIKA:  Mheshimiwa Mwenyekiti, awali ya yote, 

ninapenda nimshukuru sana Mwenyekiti wa Kamati ya Kilimo, Mifugo na Maji, kwa hotuba nzuri 
ambayo wameitoa mbele ya Bunge lako Tukufu na kwa hoja ambazo wamezitoa. Kama 
alivyosema Naibu Waziri, tumezichukua hoja hizo zote na tutazifanyia kazi, kwa sababu Kamati 
imefanya kazi nzuri sana ya kuangalia Wizara yetu na imeshirikiana na sisi katika kujenga msingi wa 
bajeti tuliyoileta; na walichangia kwa kiasi kikubwa katika mapitio ya utekelezaji wa Wizara yetu 
kwa mwaka 2010/2011 na katika kujadili mapendekezo ya mapato na matumizi kwa mwaka 
2011/12.  Kwa niaba ya Wizara na Wafanyakazi wote wa Wizara yangu, ninapenda kuishukuru 
sana Kamati kwa kazi nzuri sana iliyofanya. 

 
Mheshimiwa Mwenyekiti, Msemaji wa Kambi ya Upinzani na ambaye ni Waziri Kivuli wa 

Kilimo, Chakula na Ushirika, alitoa hotuba nzuri na kwa mara ya kwanza kama alivyosema Naibu 
Waziri, alitusifu kuwa ni watu wasikivu; na kweli tunasikia na tutayachagua yote yale ambayo 
tunadhani kwamba, yanachangia katika kuendeleza kilimo na tutayachukua na kuyafanyia kazi ili 
yawe sehemu ya mipango yetu ya maendeleo. 

 
Mheshimiwa Mwenyekiti, katika kufanya hivyo ni vizuri pia tutoe ufafanuzi katika maeneo 

ambayo yanaweza kuwachanganya Wananchi au yanaweza kuwachanganya Wakulima katika 
kufanya kazi zao. Katika moja ya hoja ya Msemaji wa Upinzani, alisisitiza kwamba, ingekuwa vizuri 
kutumia mbolea ya samadi na mbolea ya mboji badala ya kutumia sana mbolea za kemikali 
ambazo zinatufanya tuwe tegemezi kwa viwanda vya Mataifa mengine. 

 
Mheshimiwa Mwenyekiti, awali ya yote, ningependa nieleze kwamba, kuweka mbolea 

katika shamba ni kama Mkulima ambaye amevuna na ameondoa ziada akaweka akiba yake ya 
chakula cha msimu mzima kuanzia anapovuna mpaka anapovuna msimu ujao. Kila siku 
anachukua kidogo kidogo anatumia na familia yake na msimu ukimalizika, chakula kile 
kimekwisha, anatakiwa sasa akivuna alete chakula kingine aweke katika akiba ile ili familia yake 
iweze kuendelea kuishi na kuwa na ufanisi na tija. 

 
Mheshimiwa Mwenyekiti, akiba hiyo ni sawasawa na akiba ya rutuba katika udongo; 

unapopanda mazao, mazao yale yanakula rutuba ambayo ipo kwenye shamba lako tangu 
yanapopandwa mpaka yanapovunwa. Unapovuna katika mmea, sehemu kubwa ya 
chembechembe za kemikali za udongo zinakaa katika sehemu ile ambayo inavunwa na 
kuondolewa kwenye shamba. Kwa hiyo, mbolea inayowekwa ni ile ya kurudisha akiba ili udongo 
ubaki katika hali yake ile ile ya uwezo wa kuzalisha. 

 
Mheshimiwa Mwenyekiti, matumizi ya mboji katika kilimo duniani kote, hakuna nchi hata 

moja ambayo imetumia mboji au mbolea ya samadi ikaleta Mapinduzi ya Kijani. Mapinduzi ya 
Kijani yanaletwa kwa mbolea za kemikali na mchanganyiko wa mbolea za kemikali na mbolea 
hiyo ya samadi na mboji. 

 
Mheshimiwa Mwenyekiti, katika nchi yetu, utafiti umefanywa mkubwa sana katika eneo la 

Kanda ya Ziwa (Sukuma Land), kati ya mwaka 1960 na mwaka 1975, kujua ni kiasi gani cha 
mbolea ya mboji au samadi unayoweza kuweka kwenye udongo ukapanda mahindi au pamba 
na kupata mazao kiasi kile kile kwa maana ya kurejesha rutuba pale ulipoanza na zao lako. 
Imeonesha kwamba ili uweze kurudisha udongo katika rutuba ile uliyoanza nayo, unahitaji tani 32 
za mbolea ya samadi kuweka kwenye hekta moja ya ardhi ili uweze kurudisha kiasi cha 
chembechembe za kemikali za Nitrogen na Phosphorus na Calcium ambazo zinaweza kukuza Zao 
la Pamba.  

 
Mheshimiwa Mwenyekiti, kwa sababu hiyo ni vigumu sana kutumia kiasi hicho cha mbolea 

ya samadi, kwa sababu itahitaji ng’ombe wengi sana kuzalisha tani 32 kwa kila hekari. 
Ningependa Msemaji wa Upinzani, asome jarida linaloitwa East African Agriculture and Forestry 
Journal kati ya mwaka 1962 na mwaka 1975, atapata ufafanuzi zaidi wa jambo hili. 

 
 



Mheshimiwa Mwenyekiti, aidha, imeelezwa hapa kwamba, kama ukitumia mbolea ya 
kemikali kila mwaka unaharibu udongo; hii siyo kweli kabisa, kama mnavyoelewa, nchi ambazo 
zimeleta Mapinduzi ya Kilimo kama za Marekani Kaskazini (USA na Canada), Ulaya Magharibi na 
Asia ya Mashariki ya Mbali kama China na India, zimetumia mbolea ya kemikali kwa miaka mingi. 
Holland imetumia mbolea ya kemikali kwa miaka 500 mfululizo na inaendelea kutumia mpaka leo, 
lakini inapata mazao mengi sana na inatumia kilo za nitrogen 500 kwa hekta ya mbolea na 
udongo wake kwa miaka 500 haujaharibika. Sisi Watanzania na Nchi za Afrika Kusini mwa Jangwa 
la Sahara, nchi inayotumia mbolea nyingi ya kemikali ni South Africa na inatumia kilo hamsini kwa 
hekta. Nchi nyingine inayotumia mbolea nyingi ni Zimbabwe, Malawi inatumia kilo 16 kwa hekta, 
lakini ukiziangalia nchi zote, Tanzania ndiyo ya mwisho kabisa; inatumia kilo nane kwa hekta.  

 
Mheshimiwa Mwenyekiti, kwa hiyo, sisi Waheshimiwa Wabunge kama Viongozi wa 

Wananchi, tuwahimize sana Wananchi wetu waongeze matumizi ya mbolea ya kemikali hasa 
Urea, Calcium, Ammonium Nitrate (CAN) na mbolea nyingine kama NPK ili kuweza kuongeza 
uzalishaji na kuleta Mapinduzi ya kweli ya Kijani. 

 
Mheshimiwa Mwenyekiti, jambo hili ni la kitaalam, kama utakwenda kwenye udongo 

ukaweka mbolea ambayo hailingani na mahitaji ya udongo wako na ukaendelea kufanya hivyo 
kwa muda, utaharibu udongo wako na ndiyo maana ni muhimu sana kutumia wataalamu wa 
kilimo waweze kutushauri katika jambo hili. Hili ni jambo ambalo halina siasa, halina Chama, ni 
jambo la kutumia teknolojia na sayansi katika kilimo na jambo hili tuliunge mkono wote kwa 
pamoja ili tuweze kuleta mabadiliko ya kilimo hapa nchini kwetu. 

 
Mheshimiwa Mwenyekiti, kwa sababu hiyo, Serikali mwaka huu itaajiri wagani wote 

ambao wameshahitimu katika Vyuo Vikuu, Chuo Kikuu cha Sokoine cha Kilimo, Chuo Kikuu Kishiriki 
cha Ushirika na Stadi za Kazi, ambao wamehitimu katika Ushirika; wote tutawaajiri; na tutaajiri 
wagani wengine zaidi ya elfu tano wanaotoka kwenye Vyuo wenye stashahada na astashahada 
katika kilimo ili kuongeza uwezo wa Wizara na Serikal, katika kutoa ushauri kwa wananchi. 

 
Mheshimiwa Mwenyekiti, jambo lingine ambalo ningependa kulitolea ufafanuzi ni suala la 

mauzo ya chakula nje ya nchi. Sote ni mashahidi, tumeangalia na kuona jinsi Nchi ya Somalia ilivyo 
na njaa kali. Tunajua kwa uhakika na kwa uyakini, jinsi Kenya walivyo na njaa. Tunajua kwa 
uhakika na uyakini, jinsi njaa ilivyo katika Sudan ya Kusini na jinsi upungufu wa chakula ulivyo katika 
nchi jirani. 

 
 Sisi tumezalisha tani za nafaka milioni 7.2; tunahitaji tani milioni 7.2 kwa mwaka kwa 

chakula chetu sisi wenyewe, lakini tumezalisha tani milioni sita na ushee. Tuna upungufu wa tani 
karibu nusu milioni za nafaka. Chakula kinachoondoka hapa nchini kwenda nchi za nje, 
kinaondoka kwa kasi kubwa kwa sababu ya majirani walio na njaa. Eneo ambalo tuna ziada ya 
tani 1,300,000 ni eneo la mazao mengine ambalo linahusu muhogo, ndizi, mikunde na kadhalika. 
Mengi ya mazao haya ya viazi vitamu, hayauzwi nje. Ningependa niwaombe ndugu zangu, kama 
tutaingia kwenye njaa itakuwa ni aibu kubwa sana. Kwa speed ambayo chakula kinapelekwa nje 
kupitia njia za panya ingechukua miezi mitano peke yake na sisi tungekuwa na uhaba wa chakula 
unaokimbilia ule wa Somalia, wa Kenya wa Sudan ya Kusini. Sisi watoto wetu wangeanza kufa kwa 
njaa.   

 
Ninajua kwamba, kuzuia huku kunaleta usumbufu katika maeneo yaliyozalishwa kwa 

wingi; lakini kwa mwaka huu wa 2011 ambao tunanyemelewa na baa la njaa, ninawaomba sana 
muelewe na muiunge mkono Serikali katika suala hili.  

 
Sasa ili kuhakikisha kwamba, Wakulima hawapati adha ya mazao yao kutonunuliwa na 

kwa kuzingatia kwamba, kule shambani wanakokwenda kununua, hawa watu wanaokwenda 
kununua hawawalipi wakulima hela nyingi kama ambavyo tunasema, wanalipa kati ya shilingi 
20,000 kwa gunia mpaka shilingi 25,000; ningependa nilitangazie Bunge lako Tukufu kwamba, 
Serikali itaanza kununua mahindi katika Mikoa ya Rukwa, Ruvuma, Mkoa wa Iringa na Mkoa wa 
Mbeya kuanzia tarehe 1 Agosti mwaka 2011 kupitia Wakala wa Hifadhi ya Chakula wa Taifa na 
Bodi ya Nafaka na Mazao Mchanganyiko. (Makofi) 

 



Mheshimiwa Mwenyekiti, soko hili likifunguliwa, Taasisi hizi za Serikali zitanunua chakula kwa 
shilingi 350 kwa kilo au shilingi 35,000 kwa gunia moja ili kuhakikisha kwamba, kwanza, wale watu 
ambao wananunua kule wanawadanganya Wakulima kule na kuchukua mahindi yao kwa bei ya 
kutupwa, sasa hawana nafasi. Tunawaomba Wananchi wasiuze mazao yao chini ya shilingi 35,000 
kwa gunia la kilo 100. (Makofi) 

 
Mheshimiwa Mwenyekiti, hivi sasa kwa sababu kuna mlundikano mkubwa sana wa 

mahindi katika maghala yetu kule Songea, Makambako, Sumbawanga na Mpanda, Serikali 
imeshaanza kazi ya kuyasafirisha hayo mahindi yaliyoko kule kutoka Mpanda kwenda Shinyanga, 
kutoka Mpanda kuja Dodoma, kutoka Makambako kwenda Arusha na kutoka Songea kuja Dar es 
Salaam, ili kuhakikisha kwamba, kuna nafasi ya kutosha ya kuhifadhi mahindi hayo ambayo 
yatanunuliwa kuanzia tarehe 1 Agosti, mwaka 2011. (Makofi) 

 
Mheshimiwa Mwenyekiti, ilikuwepo pia hoja kubwa ambayo ilitolewa na Mheshimiwa 

Anna Margareth Abdallah, kuhusiana na ruzuku katika Zao la Korosho, kuhusiana na levy ambayo 
wanachajiwa watu ambao wana makampuni yanayonunua korosho na kusafirisha nje bila 
kubanguliwa.  

 
Levy hii imewekwa na Serikali ili kuhakikisha kwamba, inavutia wanunuzi wa korosho, 

wabangua korosho humu nchini, ili kuzalisha ajira kwa vijana wetu. Ushuru huu ni wenye thamani 
ya asilimia 15 ya thamani ya mazao yakiwa pale bandarini tayari kwa kusafirisha nje kabla ya 
kuweka usafiri na kabla ya kuweka gharama za insurance. (Makofi) 

 
Katika mwaka 2010 (mwaka jana), wakati tunakwenda kwenye uchaguzi, Finance Bill 

ilipowasilishwa hapa ndani ya Bunge lako Tukufu, ilikuwa na mapendekezo ambayo ni very clear; 
mapendekezo haya yalisema kwamba, yalikuwa yanafanya marekebisho katika kifungu cha 17 
cha Sheria ya Sekta ya Tasinia ya Korosho, kikaweka sehemu ndogo ya 1(17)(a)(1) ikasema:  “Mtu 
yeyote ambaye anauza korosho ghafla nje ya nchi, atalipa ushuru ambao utakuwa ni asilimia 15 
ya thamani ya korosho hizo kabla hazijaondoka bandarini kwenda nje ya nchi au atalipa Dola za 
Kimarekani 160 au kile kilicho kikubwa kuliko mwenzake. Ikasema baada ya ushuru huo 
kukusanywa, the total amount of export levy collected under section one shall be distributed in 
such manner that 65% would be divided among District Councils which are cashewnut producers, 
kwa maana asilimia 65 itagawanywa kwa Halmashauri zinazozalisha korosho kulingana na uwingi 
wa korosho inayozalishwa. Pili, asilimia 35 itakwenda kwenye Mfuko Mkuu wa Hazina.”  

 
Muswada ulipoletwa hapa Bungeni, Wadau wa Korosho nao wakakutana hapa Dodoma 

tarehe 7 - 9 mwezi Juni, mwaka 2010. Walipokutana hapa wakaomba kwamba, Sheria hiyo 
ifanyiwe marekebisho kidogo ili kwanza, ifute katika kifungu kidogo cha (a,) kinachosema 
igawanywe kwenye Halmashauri za Wilaya zinazozalisha korosho, kifutwe na kibadilishwe na 
sentensi inayosema fedha hizo zipelekwe kwenye Mfuko wa Kuendeleza Zao la Korosho hiyo (a). 
Halafu wakaweka sehemu nyingine ya (b) wakasema The Ministry shall in consultation with 
stakeholders make regulation prescribing a mechanism for distribution and use of levy collected in  
terms of sub paragraph (a) among cashewnut holders. Kwa maana Waziri, akishauriana na 
Wadau wa Zao la Korosho, atatengeneza kanuni ambazo zitaeleza ni jinsi gani hii asilimia 65 
inayokwenda kwenye Halmashauri itagawanywa kwa Wadau hawa wa Korosho. 

 
Sasa kanuni zile zimetengenezwa lakini hazijasainiwa maana zilikuwa haziko tayari. Kwa 

hiyo, cha muhimu ambacho tutafanya tutaitisha mkutano wa Wadau wa Korosho tukiwa hapa 
hapa Dodoma kabla hatujaondoka kwenda nyumbani. kabla ya Bunge hili kumalizika. ili sasa 
tutengeneze utaratibu wa jinsi fedha hizi ambazo zingekwenda kwenye Halmashauri za Wilaya 
zote hizi zinazozalisha korosho jinsi fedha hizi zitakavyogawanywa. Aidha, orodha ya Wadau wa 
Korosho itatengenezwa na kuzungushwa kwa Waheshimiwa Wabunge, wanaotoka katika 
maeneo ambayo yanazalisha korosho ili watupatie maoni yao ya ziada na ili mkutano huo uwe na 
sura ya wadau kamili wa zao hili. (Makofi) 

 
Mheshimiwa Mwenyekiti, ningependa pia nimhakikishie Mheshimiwa Anna Abdallah, 

kupitia kwako kwamba, fedha zote ambazo zilikusanywa katika msimu uliopita, ambazo ni bilioni 
15, hakuna hata senti tano ambayo imeshatumika, fedha zote hizo zipo na zitakuwa tayari kwa ajili 



ya kuhudumia Zao la Korosho katika msimu huu. Aidha, hatua za haraka zitachukuliwa ili 
kurekebisha hali ambayo iko huko kwenye Wilaya, ambapo kuna upungufu wa pembejeo na 
hasa upungufu wa Sulphur.  (Makofi) 

 
Mheshimiwa Mwenyekiti, jambo lingine ambalo limejadiliwa sana na Waheshimiwa 

Wabunge na mimi nimekuwa mwenye furaha sana baada ya mijadala hiyo mirefu, kwa sababu 
limenipa maarifa na kunifundisha na sote tunaondoka hapa tukiwa tumefaidika sana mjadala 
wenyewe; lakini kabla sijaanza kuliongea jambo hili labda kwenye suala lile la chakula kabla 
sijaondoka kabisa hapa niseme kwamba; leo asubuhi dada yangu alisema hapa kwa uchungu 
kabisa, pole dada kwamba labda Serikali inauza mahindi nje au imealika watu wa nje kuja 
kununua mahindi. 

 
 Ninapenda niseme kwa dhati kwamba, kwanza, sijaongea na Gazeti la Mwananchi, 

kama ambavyo alilionesha hapa, lakini magazeti haya mnayajua kama ambavyo yanaweza 
kubadilisha hadithi na kuziweka vivyo sivyo. Kwa hiyo, hakuna hata mahali pamoja nimezungumza 
nao na Serikali imetangaza hapa wakati tumetoa hoja ya Serikali kwamba, ina ziada ya 1.3 metric 
tonnes za mazao ya mihogo, viazi mviringo na kadhalika. Ziada ile na kama kuna nchi ambayo 
Wananchi wake wanakufa na njaa, wana shida ya njaa, wanaweza kushauriana na Serikali na 
katika utaratibu wa ushirikiano wa Jumuiya ya Afrika Mashariki, tukaweza kuangalia ni jinsi gani 
tunaweza kusaidiana lakini siyo kwa maana ya kuhalalisha mauzo nje ya nchi. 

 
 Suala muhimu ni kuhakikisha kwamba, tunalinda usalama wa nchi yetu na tunalinda 

usalama wa chakula. Usalama wa chakula na usalama wa kijeshi ni sawa sawa; ni aibu kubwa sisi 
kwenda kuomba chakula watu wanakufa kwa njaa. Jamani huku duniani wakati wa njaa siyo 
Tanzania peke yake imeweza kusema siuzi chakula; hivi sasa India hawauzi chakula, Indonesia 
hawauzi chakula na Thailand hawauzi chakula.  Juzi juzi tu ndiyo Urusi wamefungua mlango 
wanauza baada ya mwaka mzima kuzuia kuuza chakula kwa sababu ya kuhofia wao wenyewe 
wasije wakaingia kwenye janga na aibu za njaa. (Makofi) 

 
Mheshimiwa Mwenyekiti, sasa nizungumzie juu ya matatizo ambayo yanatukabili katika 

mazao yetu haya ya biashara. Kwa sababu mazao yenyewe ni mengi, nipenda niweke msisitizo 
katika mazao matatu; Zao la Tumbuku, Zao la Pamba na Zao la Kahawa. Mazao haya 
ukichanganya na Zao la Korosho, Zao la Chai na Zao la Pareto ni mazao ambayo kwa mfumo 
tunaoyalima na kuyauza hivi sasa, thamani yake ya kuuza inategemea masoko ya nje, 
inategemea commodity futures katika stock exchange ya London, New York na yale mengine. 
Kwa hiyo, kulingana na ukweli kwamba, masoko haya bei ya mazao (commodity prices) 
zinapanda na kushuka; tumepata matatizo na mazao haya kwa mwaka na siyo mara ya kwanza 
ambapo tumepata matatizo ya mazao kushuka bei. 

 
Mheshimiwa Mwenyekiti, tutakumbuka katika mwaka 2009/2010, tumbaku ambayo 

imeuzwa katika msimu wa mwaka jana, tulipata bei nzuri kwa sababu Zao la Tumbaku kule 
Australia, kule New South West, lilikumbwa na mafuriko makubwa na kwa hiyo, wakawa na crop 
failure kabisa. Pia Nchi ya Brazil inazalisha tumbaku kwa wingi sana katika lile eneo lake linaitwa 
Selado, lilikumbwa na mafuriko. Kutokana na hali hiyo, kiasi cha tumbuku kilichoingia kwenye soko 
kilipungua na kwa sababu hiyo bei ya tumbaku ikapanda na Wakulima wetu Alhamdulillah, 
wakapata bei nzuri sana. Kutokana na bei hiyo nzuri na msukumo wa kuhamasisha wa Bodi ya 
Tumbaku, Vyama vya Ushirika na mimi ninawashukuru sana Vyama vya Ushirika vya Tumbaku, kwa 
sababu wako very active na wanafanya kazi nzuri sana ya kuhamasisha kilimo cha tumbaku; 
Wakulima waliongeza uzalishaji kutoka tani 90,000 mwaka huu zimefikia tani 130,000. Sasa wakati 
tumekuwa na tumbaku nyingi kiasi hicho, Waaustralia wamezalisha vizuri tumbaku yao imeingia 
sokoni vizuri, na watu Wabrazil wameingiza tumbaku nyingi sokoni.  Kwa hiyo, upatikanaji wa 
tumbaku umeongezeka kiasi kwamba, umezidi mahitaji ya zao hili. Kwa hiyo, bei imeshuka. 

 
Sasa ninapenda niwaombe ndugu zangu katika mambo haya ya soko; ni lazima tukubali 

principle ya nguvu za soko na maana hii nguvu ya Soko la Dunia. Kwa hiyo, bei ya tumbaku 
imepungua ukilinganisha na ile ya mwaka jana. Hata hivyo, bei ya dola ilipanda ukilinganisha na 
shilingi yetu. Zao hili wanunuzi walikubali kununua kwa dola. Kwa hiyo, kiasi cha shilingi ambacho 
wanapata, Alhamdulillah, kipo karibu kidogo na kile ambacho walipata mwaka jana. Tumepewa 



mawazo mazuri sana katika mjadala ulioendelea hapa Bungeni na ninawashukuru sana, kitu 
kimoja tumeshauriwa kwamba, zao hili linachajiwa ushuru wa cess, ushuru wa mazao asilimia tano, 
tukashauriwa kwamba, ingekuwa vizuri asilimia mbili ya cess hii inayochajiwa kwa kila kilo, irudi kwa 
mkulima na mimi nilipomwangalia mkubwa wangu wa kazi na yeye akaniangalia vizuri.  Kwa hiyo, 
ninapenda niwaeleze Waheshimiwa Wabunge kupitia Bunge lako kwamba, Serikali itarekebisha 
jambo hili ili cess inayochajiwa kwenye tumbaku iwe asilimia tatu inakwenda kwenye Halmshauri 
na ile asilimia mbili kwa kila kilo imrudie Mkulima ili kufidia upungufu wa bei ambao umetokana na 
marekebisho haya ya bei ya tumbaku.  (Makofi) 
 
 Mheshimiwa Mwenyekiti, zao lingine ambalo limenifundisha sana tangu nimekuwa Waziri 
wa Kilimo, Chakula na Ushirika ni Zao la Pamba. Mwaka jana uzalishaji wa pamba ulishuka, wakati 
uzalishaji wa pamba unashuka Serikali kwa mara ya kwanza ilitoa shilingi 8.5 bilioni ili kutoa ruzuku 
kwenye madawa ya pamba ili kumsaidia Mkulima aweze kuongeza uzalishaji. Sasa kutokana na 
kutojipanga vizuri na kutokana na ukame katika maeneo mengine, pamba ikashuka, lakini pia 
ubora wa pamba ukashuka.  Pale ambapo tuli-invest, tukaona kwamba pamba ingeongeza 
uzalishaji na ubora ungeongezeka, lakini badala yake ukashuka. Kwa hiyo, kukawa na mgogoro 
kabisa katika sekta.  Tukawa na Kikao cha Wadau mwaka huu Januari, 2011 kuhakikisha kwamba, 
wote tunakwenda vizuri. Tukakaa Wakulima, Wanunuzi, Wenye Viwanda, Bodi ya Pamba na 
Wadau wa Serikali katika Wilaya zote hizi zinazozalisha pamba; tukakubaliana kwanza, kuweka 
mfumo mmoja wa pembejeo unaounganisha Ruzuku ya Serikali na Mfuko wa Pembejeo wa 
Wakulima wa Pamba. 
 
 
 Mheshimiwa Mwenyekiti, mfumo huo ukakubaliwa na Wakulima wengi wakawa 
wamefanya vizuri na pamba kule shambani sasa iliendelea vizuri na uzalishaji mwaka huu kwa 
kweli ni mkubwa ukilinganisha na mwaka jana na hata mwaka juzi. Wadau walikutana tena mwezi 
Mei, 2011 ili kupeana utaratibu mpya, lakini pia kuangalia utaratibu wa masoko. Katika Mkutano 
wa Mei, 2011 mimi sikuwepo, lakini hawakuafikiana juu ya bei ya pamba. 
 
 Mheshimiwa Mwenyekiti, mwezi wa sita, baada ya Mkutano wa Mei, 2011 wakati tukiwa 
hapa Dodoma, ukaitishwa Mkutano wa Wadau wa siku mbili wa kuhakikisha kwamba, wanafikia 
bei kabla hawajafungua msimu tarehe 20 Juni, 2011. Wakakaa kwenye Mkutano wao, 
wakajadiliana Wakulima, Wanunuzi, Wenye Viwanda, Wadau wa Serikali, Halmashauri za Wilaya 
pamoja na Bodi ya Pamba, ikiwa ndiyo referee katika suala hili. Wakakubaliana kwamba, 
kutokana na bei iliyokuwepo kwenye Soko la Dunia wakati ule walipokutana, wakapanga 
kwamba, bei ya Mkulima iwe shilingi 1,100, ukijumlisha na shilingi mia moja ambayo inachagia 
kwenye Mfuko wao wa CDTF na wale wanaonunua kwa sababu bei kwenye soko imekuwa nzuri 
na wao wachangie shilingi mia moja, wakakubaliana na siku ya mwisho ya kikao hicho cha 
wadau na mimi nilialikwa niwafungulie kikao chao na mwisho walipomaliza kikao, wakanialika nije 
wanisomee maazimio yao na niwe shuhuda kwenye bei ambayo wameafikiana. 
 

Kumekuwa na upotoshaji kidogo hapa kwamba, Waziri ndiyo aliyeweka bei, Waziri 
hajaweka bei. Katika Mkutano ule, Wadau waliafikiana bei, waliafikiana Maazimio ya Mkutano 
wao, wakayasoma na mimi nikiwa shuhuda na nikaufunga ule Mkutano na nikaonesha furaha 
zangu.  Sasa labda hapa ndiyo nilikwenda, lakini nilionesha furaha zangu kwamba, kwa mara ya 
kwanza bei ya pamba imeondoka kuanzia shilingi mia sita ya kuanzia kwa kilo imefika shilingi elfu 
moja na mia moja kwa kilo na kwa kweli nilifurahi sana. (Makofi) 
 
 Kama Waziri yeyote ambaye anawatakia mema Wakulima, lazima ufurahi na kama Waziri 
ambaye umezaliwa na Mkulima lazima ufurahi. Kwa hiyo, nilifurahi sana bei ile ilivyokuwa nzuri 
namna ile. Niwaambie ndugu zangu, kule Sukuma Land wamezoea, ikishawekwa bei ya kuanzia, 
ile bei ni conservative, kwa maana ile bei ile ni ya chini ile flow price, basi bei ikiondoka hapo 
inapanda tu. Hakuna hata wakati mmoja ambapo Bodi ya Pamba imewaambia Wakulima 
kwamba, bei ya dunia kule, kwa sababu walikubaliana kwamba, bei anayopewa Mkulima ni 
asilimia 72 ya bei iliyoko kwenye Soko la Dunia wakati wanapopanga bei. Hakuwaambia 
Wakulima kwamba, hii 72, hii bei hii asilimia mia moja inaweza kupanda na pia inaweza kushuka, 
hawakuambiwa Wakulima. Exactly, hata haijamaliza mwezi, bei kwenye commodity exchange za 
dunia ya pamba ikaanza kushuka. Wadau wakakutana in the face kwamba, bei inashuka, 



wakaona waondoe ile michango inayowekwa kwenye Mfuko wa Wadau wa Pamba wa 
Maendeleo ya Zao, waondoe ule mchago, halafu wafikirie baadaye ni jinsi gani watakavyoeleza 
matatizo yao kwenye Serikali, lakini Mkulima abaki na bei ile ya shilingi elfu moja na mia moja. 
 
 Mheshimiwa Mwenyekiti, walipotangaza ile na watu wakaendelea kuuza, bei ya pamba 
ikaendelea kushuka na sasa yale mabadiliko yakawa yanaleta hofu kwa sababu wale 
wanaonunua, hawajui wakishanunua watapeleka wapi. Wakakaa wenyewe kwenye Mkutano 
wao wakazungumza, wakakubaliana, lakini wakaangaliana kwenye macho nani atangaze hiyo 
bei ambayo inapendekezwa itumike. Ninachoweza kusema hapa ni kwamba, Serikali imeliangalia 
jambo hili; jambo hili ni gumu na ni muhimu sana tufikirie huko mbele kwamba, tunatokaje katika 
hali ambayo tumejifikisha leo. Kwamba; ni muhimu tufanye juhudi kubwa ya kuwekeza katika sekta 
hizi za mazao haya ya biashara ili tuweze kuyasindika sisi wenyewe na kutengeneza nyuzi kwa 
upande wa pamba na kutengeneza nguo hapa nchini ili tusiwe watu wa kutegemea bullion 
market iliyoko London.  (Makofi) 
 
 Mheshimiwa Mwenyekiti, kwa hiyo, ningependa kulihakikishia Bunge lako Tukufu kwamba, 
Serikali imeliangalia jambo hili kwa undani sana na kuazimia kwamba, haitaruhusu Mkulima apate 
chini ya shilingi mia nane kwa kilo hata kama bei itaendelea kushuka. (Makofi) 
 
 Mheshimiwa Mwenyekiti, zao la tatu ambalo ningependa kulizungumzia ni Zao la Kahawa. 
Bei ya kahawa katika Soko la Dunia kwa mara ya kwanza sasa ipo kwenye utaratibu wa 
mserereko wa kupanda.  Kwa kuwa kahawa inapanda, Nchi ya Brazil inayozalisha kahawa kupita 
zote duniani, inakunywa nusu ya kahawa yake. Nami nilikuwa ninapenda niwahimize ndugu 
zangu, badala ya kukung’uta coca-cola nyingi sana, kunyweni kahawa, badala ya kukung’uta 
larger nyingi sana, Tusker, Kilimanjaro, kunyweni kahawa, ongezeni kunywa chai, unganeni tujenge 
chetu.  (Makofi) 
 
 Mheshimiwa Mwenyekiti, bei ya kahawa imefikia shilingi elfu nane kwa ile inayoitwa coffee 
bean, ukishavuna matunda, ukamenya, ukaweka kwenye maji yaka-ferment, ukasafisha vizuri na 
maji safi ikawa nzuri, ukaanika kwenye kitalu juu kabisa isishike chini ikawa na harufu mbaya, 
ikakauka, ikafikia moisture content nzuri.  Kahawa inayoitwa patchment inauzwa shilingi elfu tano 
mpaka elfu sita kwa kilo sasa. Ukishaondoa lile ganda jeupe, lililokauka ikawa sasa inaitwa coffee 
bean ni shilingi elfu nane mpaka elfu nane na mia tano na tuombe Mungu, ipande zaidi. (Makofi) 
 Sababu inayonifanya niseme jambo hili ni kwamba, kuna watu wananunua kahawa 
nyekundu inayoitwa red cherry, kahawa ya tunda, wakati tunasoma tulikuwa tunamwangalia 
baba kama hatuoni vizuri tunachuma kahawa zile tunanyonya kwa sababu ni tamu. Sasa kuna 
wanaonunua ile cherry, ambayo ni matunda yaliyoiva, kila kilo tano, inazaa kilo moja ya 
patchment, sasa kama kilo ya patchment ni elfu tano na mia tano mpaka elfu sita, haiingi akilini 
kwamba unaweza kununua ile patchment chini ya shilingi elfu moja; maana ukinunua kwa elfu 
moja, maana yake kilo tano ni shilingi elfu tano, anapata mkulima na ile inazaa kilo moja ya 
patchment ambayo thamani yake ni shilingi elfu tano na mia tano, shilingi elfu sita.   Sasa 
tunasema kwamba, katika Wilaya zote hapa Tanzania zinazolima Kahawa ya Arabica, bei ya chini 
lazima ifike shilingi elfu moja kwa ajili ya red cherry kwa kilo moja.  Wasinunue kahawa ya mkulima 
kwa shilingi mia tano kwa kilo, ile red cherry, wanawaibia Wakulima na Serikali haiwezi kukaa hapa 
inaangalia Wakulima wakinyongwa. (Makofi) 
 
 Kwa hiyo, ninatoa wito kwa Viongozi wote wa Wilaya na Mikoa, wasimamie jambo hili na 
kuhakikisha kwamba, Wakulima wanapata haki katika utaratibu huu. (Makofi) 
 
 Mheshimiwa Mwenyekiti, ninaomba mniwie radhi, kwa sababu ya uwingi wa majina 
niliyoyasoma ndiyo maana ya uwingi wa michango na uwingi wa hoja; lakini yapo mambo 
ambayo ni muhimu tuyatolee kauli ili kila mtu aelewe kwamba, hakuna kitu kinafichwafichwa.  
 
 Ndugu zangu, ninapenda niwaambie kwamba, kama tunataka kuondoka kwenye kilimo 
hiki cha kujikimu, kitu muhimu ni lazima tuongeze tija.  Hivi sasa wakulima wa mahindi wa kwetu 
wanazalisha mahindi kilo mia nane kwa hekta nzima, kwa maana ya magunia nane kwa hekta. 
Wanatakiwa magunia yawe elfu nane, hawa wanazalisha one tenth, kwa hiyo, sikilizeni jamani, 
suala hapa siyo kwamba, priority ya kwanza ni matrekta, hapana; Mkulima yeyote anaweza hekta 



moja, kama akilima vizuri, akatumia kilimo bora, atapata tani nane badala ya kilo mia nane, hapa 
ndiyo pa kuanzia na matatizo haya tunayo kwenye mpunga, kwenye ndizi, ndizi tunazalisha tani 
tano wakati wenzetu India wanazalisha kilo mia moja na ishirini, sisi tunazalisha tani tano, eeh! Kwa 
hiyo, jambo kubwa lazima tuanzie hapo katika kilimo hiki cha kujikimu. 
 
 MWENYEKITI: Mheshimiwa Waziri ni tani mia moja na ishiri au kilo mia moja na ishirini? 
 
 WAZIRI WA KILIMO, CHAKULA NA USHIRIKA: Mheshimiwa Mwenyekiti, ni tani mia moja 
ishirini, hundred and twenty metric tones. Kwa kutumia kilimo bora, kutumia tissue culture, maana 
nimemsikia Mheshimiwa Arfi akisema hapa, yale mazao yatazaliwa kwa technology hatujui, 
hamuwezi kujua kama hamjafanya hii.  Unajua kila mtu amesoma chake, Bwana Arfi labda wewe 
ni accountant, mimi ni Profesa wa Biology, kule kwenye biology tunazalisha mazao yanayofanana 
kama mapacha, inaitwa tissue culture siyo jiwe mohi ni tissue culture.  Yale mazao ukizalisha 
kwenye tissue culture, ukapanda vizuri, ukaweka na drip irrigation, unaweza a hundred to a 
hundred and twenty metric tones, sasa unalinganisha na ya kwetu hapa tunapata tani tano; huyu 
mtu wa Marekani tunayemwalika kule Mpanda, ndiyo atatuonesha njia ya kuzalisha a hundred 
and twenty metric tones na jamani na hakuna hata mtu mmoja anahamishwa kule Lugufu, 
Katumba, ile ilikuwa Kambi ya Wakimbizi.  Watu hawa walikuja Tanzania mwaka 1972, wakakaa 
kule Mpanda, Katumbo. Mwaka 1978 wakaletwa tena wengine.  
 
 Mheshimiwa Mmwenyekiti, sasa hawa watu wamefika muda wanaondoka na wale 
ambao hawaondoki, watakuwa Raia wa Tanzania na Raia wa Tanzania hawawezi kukaa kwenye 
Makambi ya Ukimbizi. Kwa hiyo, wakishaondoka ili kutumia maeneo ya Katumba na Mshamba 
kwa maendeleo ya kiuchumi, Serikali iliamua kuyatangaza kwa lengo la kuvutia wawekezaji, ndipo 
mwaka 2008 Kampuni ya Agrisol Energy Tanzania Limited, ilionesha nia ya kuwekeza katika eneo 
hilo.  Ninataka niwaambie ndugu zangu kwamba, wameandikisha kampuni hapa Tanzania ili na 
Watanzania washiriki, ndiyo namna ya kwenda, siyo wageni waje kama wanachimba dhahabu 
wakae wenyewe bila Watanzania; sasa hawa wamewavutia Watanzania ili tujue kinachotokea 
huko ni nini, inakuwa tena ni nongwa. 
 
 Mheshimiwa Mwenyekiti, mwezi Februari, 2010, Halmashauri ya Wilaya ya Mpanda, 
ilipokea maombi ya hawa watu wa Agrisol, tarehe 5 Machi, 2010.  Maombi hayo yalijadiliwa na 
Timu ya Wataalamu wa Halmashauri na tarehe 14, Machi, 2010 yalipelekwa kwenye Kamati ya 
Fedha ya Halmashauri ile. Tarehe 22 Machi, 2010, Kamati ya Fedha, Utawala na Mipango ilijadili 
maombi hayo baada ya kufanyiwa utafiti zaidi na Timu ya Wataalamu. Kamati ilikubali na kuamua 
kuwa, ombi hilo lifikiriwe kwenye Baraza la Madiwani. Tarehe 26 Machi, 2010, Baraza la Madiwani 
iliwasilishiwa ombi hilo na Baraza hilo likakubali. 
 
 Mheshimiwa Mwenyekiti, ninapenda niseme hivi; Mkutano ukafanywa wa Wadau kule 
Mpanda na mimi nilihudhuria na Waziri Nagu, Waziri wa Uwekezaji alihudhuria na Waziri wa Mifugo 
alihudhuria, tukaenda tukaelezwa mpango ule.  Ninataka niwaambie ndugu zangu, mpango ule 
ni mzuri. Kwa mara ya kwanza, tutakuwa na watu ambao wanawekeza kwneye nchi hii; 
wanazalisha mazao kwa wingi, wanazalisha mahindi, wazalisha soya, wanazilisha mpunga, 
wanafundisha na Wakulima, viko vijiji 27 ambavyo vitashirikishwa katika suala hili na vitafaidika na 
uwekezaji huu. Mimi nitatoa andiko hili kwa kila mmoja wenu ili muweze kulisoma na kuona mantic 
yake, ninawaomba sana ndugu zangu, hakuna kificho na hakuna tatizo.  
 
 Pili, jamani moja ya matatizo tunayopata na pamba yetu hii kushuka bei ni kwa sababu 
pamba ina nyuzi fupi.  Wenzetu wote duniani wamebadilisha pamba yao ina nyuzi ndefu na 
wametumia genetic engineering na wote hapa mmevaa mashati ya genetic engineering, 
hakuna hata mmoja ambaye hakuvaa mashati genetic engineering hapa.  Kitu kilichofanywa ni 
kufanya nyuzi ziwe ndefu, kuongeza uzalishaji, badala ya pamba kuzaa kilo 300 inazaa kilo 3,000.  
Badala ya nyuzi kuwa micron 4, inakuwa micron 9.  Ndugu zangu tusikae hapa kama watu 
waliofungwa kitambaa machoni.  Badala ya pamba kufa na ukame mdogo, istahimili ukame, 
badala ya pamba kupigwa dawa mara sita, ipigwe dawa mara moja.  Mkulima hanunui dawa 
zingine tano.  Tunataka nini huku duniani jamani?   
 



 Hakuna mtu anayeleta vinasaba  kutoka kwenye mwezi. Vinasaba vyote hivi vinatoka 
hapa ardhini na vinatoka kwenye mimea ambayo tunayo na ni mali yetu sisi.  Ninawaomba 
ndugu zangu tusiogope tusichokijua.  Tujisomeshe tusome maana ya GMO ni nini na 
kinachofanywa ni kitu gani.    
 
 MWENYEKITI:  Ahsante sana Mheshimiwa Waziri.  Muda wako umekwisha.   
 
 WAZIRI WA KILIMO, CHAKULA NA USHIRIKA: Aaaa muda wangu umekwisha.  Nilikuwa 
ninataka nimjibu ndugu yangu, Mheshimiwa Amos Makalla kwamba, suala la Mtibwa 
tutalishughulikia kwa nguvu zote.  Yeye mwenyewe anajua kwamba, hatukwenda Mtibwa wakati 
ule kwa sababu tulikuwa tunaipigia kura Bajeti ya Serikali katika Bunge hili Tukufu.  Baada ya Bunge 
hili, tutakwenda wote, tutawaita Wadau wote, tutakaa nao na kuhakikisha jambo lile 
tunalikamilisha.  (Makofi) 
 
 Mheshimiwa Mwenyekiti, hoja ambazo zimewasilishwa na Waheshimiwa Wabunge na 
majibu yao yote yako hapa.  Nitahakikisha kabisa kwamba, tunaweka vizuri, tunaya-bind pamoja 
na kuyaandika vizuri ili yasomwe kirahisi.  Ninawaomba ndugu zangu mtusaidie.  Sisi timu mpya, 
tuko kwenye Wizara ya Kilimo pale tuna ari mpya, tuna nguvu mpya na uwezo mkubwa wa 
kukiendeleza kilimo cha nchi yetu.  Tunawaomba mtuunge mkono. 
 

Mheshimiwa Mwenyekiti, ninaomba kutoa hoja.  (Makofi)  
 
 MWENYEKITI:  Ahsante sana Mheshimiwa Waziri. Maana nilisikia hata lafudhi ya Kipare 
inatoka, lakini ndiyo msisitizo wenyewe.   

 
(Hoja iliamuliwa na Kuafikiwa) 

 
KAMATI YA MATUMIZI 

 
MATUMIZI YA KAWAIDA 

 
Fungu 43 – Wizara ya Kilimo, Chakula na Ushirika 

 
Kif. 1001 – Administration and General       ....         ....     Sh. 2,792,279,000 
 
 MWENYEKITI:   Aaah hapa kuna kazi.  Nimemwona Mheshimiwa Tundu Lissu, Mheshimiwa 
Agripina Buyogera, Mheshimiwa Joseph Selasini, Mheshimiwa Regia Mtema, Mheshimiwa Ahmed 
Salum, Mheshimiwa Rukia Mohamed, Mheshimiwa Magdalena Sakaya, Mheshimiwa Leticia 
Nyerere, Mheshimiwa Dkt. Augustino Mrema, Mheshimiwa Moses Machali, Mheshimiwa Andrew 
Chenge, Mheshimiwa Kisyeri Chambiri, Mheshimiwa Felista Bura, Mheshimiwa Jenista Mhagama, 
Mheshimiwa Amos Makalla, Mheshimiwa Said Nkumba, Mheshimiwa Martha Mlata, Mheshimiwa 
Munde Tambwe, Mheshimiwa Said, Mheshimiwa Zaynab Vullu, Mheshimiwa Innocent, Mheshimiwa 
Godfrey Zambi, Mheshimiwa Manyanya, Mheshimiwa Diana Chilolo, Mheshimiwa James Lembeli, 
Mheshimiwa Ally Keissy Mohamed, Mheshimiwa Kilufi, Mheshimiwa Mwijage, Mheshimiwa Lugola, 
Mheshimiwa William Mgimwa, Mheshimiwa Anna Abdallah, Mheshimiwa Riziki Lulida, Mheshimiwa 
Kawawa, Mheshimiwa Betty Machangu, Mheshimiwa Albert Obama, Mheshimiwa Ngonyani na 
Mheshimiwa Sylvester Mabumba. 
 
 Wengine ni Mheshimiwa Lekule Laizer, Mheshimiwa Amour, Mheshimiwa Augustino, 
Mheshimiwa Jitu Soni, Mheshimiwa Anne Kilango Malecela, Mheshimiwa Subira, Mheshimiwa 
Josephat Kandege, Mheshimiwa Dkt. Khamis Kigwangala, Mheshimiwa Magale Shibuda, 
Mheshimiwa Rebecca Mngodo, Mheshimiwa Sabreena Sungura, Mheshimiwa Meshack 
Opulukwa, Mheshimiwa Rwamlaza, Mheshimiwa Susan Kiwanga, Mheshimiwa Fatma Mikidadi, 
Mheshimiwa Zedi, Mheshimiwa Kakoso, Mheshimiwa Faith Mitambo, Mheshimiwa Kisangi, 
Mheshimiwa Ignas Malocha, Mheshimiwa Desderius Mipata, Mheshimiwa Murtaza Mangungu, 
Mheshimiwa Dkt. Seif na Mheshimiwa Luka Kitandula.  
 



Sasa tuanze na maneno ya korosho hapa.  Tulikubaliana dakika tatu kwa jambo moja, 
lakini kama jambo hilo limesemwa, kwa mujibu wa Kanuni za Bunge, haliruhusiwi kulirudiwa, 
maana yake limekufa.  Mtoaji majibu ni yule yule, kwa hiyo, hatajibu jibu tofauti.  Tutakuwa 
tunachukua muda na wanaotaka kuongea hapa ni wengi kweli kweli.  Tunaanza na Mheshimiwa 
Mangungu; watu 65 sijui kama tutafikia.   

 
 MHE. MURTAZA A. MANGUNGU:   Ninakushukuru Mheshimiwa Mwenyekiti. 
 
 MWENYEKITI:  Straight na hoja.   
 
 MHE. MURTAZA A. MANGUNGU:   Niliuliza suala ambalo nililiona kwenye Kitabu cha Bajeti 
kuhusiana na sub-code.  Nilitaka kujua kwa nini Mikoa ya Kusini ambayo ni Lindi na Mtwara, 
haijajumuishwa katika mpango huo na jambo la kustaajabisha kabisa katika majibu yake 
Mheshimiwa Waziri, hakuweza kuligusia hilo jambo kabisa, kama vile hoja hii haikuwa na msingi.  
Kwa hiyo, katika hilo ninataka nipate ufafanuzi.    
 
 WAZIRI WA KILIMO, CHAKULA NA USHIRIKA:  Mheshimiwa Mwenyekiti, kwanza, nikiri 
kwamba, suala hili lilijitokeza kwenye hoja ya Mheshimiwa Mangungu na kwamba, siyo kama 
nimelipuuza ni kwa kuwa hoja tulizonazo ni nyingi sana na tusingeweza kuzijibu zote kwa muda 
ambao tumepewa.  Ninapenda kusema kwamba, Southern Agricultural Growth Corridor ni 
msukumo wa Kanda hii hapa katikati ya Tanzania, inaanzia Zanzibar inachukua Mkoa wote wa 
Pwani sehemu ya Mkoa wa Tanga, Morogoro, sehemu ya Mkoa wa Dodoma, haina mstari inapita 
Latitude hapa ukiwa hapa au Latitude hii ukiwa pale, inahusu sehemu ya katikati ya nchi ambayo 
unaweza kusema ungeweza kuiita Corridor ya TAZARA.  Tunazo corridor zingine; Central Corridor 
hii, tuna Mtwara Corridor; kitu ambacho kiliamuliwa kwenye Serikali na kimejadiliwa sana, tumefikia 
almost consensus ni kwamba, tuanze utekelezaji wa Corridor hii. Ikishaanza ikashika moto yenyewe 
tuanze kutekeleza Mtwara Corridor, tuanze kutekeleza Central Corridor na tuanze kutekeleza 
Northern Corridor.  Kwa maana ya kwamba, tutakuwa tumejenga uwezo wa kuweza kutekeleza 
maeneo haya.   
 
 Nia ni nzuri kwamba, tuongeze umwagiliaji kama ndugu yangu mmoja aliuliza juu ya 
kuifanya Morogoro iwe ghala la Taifa, itakuwa ghala la Taida under this arrangement, kwa sababu 
eneo kubwa la Kilombero na Ulanga, litahusishwa katika Mradi huu kwa maana ya umwagiliaji, 
kuzalisha mpunga na mazao mengine.  Ninataka niwaondoe hofu kabisa wenzetu wa Lindi, 
Mtwara, labda na sehemu ya Mkoa wa Ruvuma kwamba, maana ya kuendeleza hapa siyo 
kupunguza msukumo wa kuendeleza kilimo katika maeneo mengine ya nchi yetu.   
 
 MHE. DESDERIUS J. MIPATA:  Ninashukuru sana Mheshimiwa Mwenyekiti.  Katika mchango 
wangu wa mazungumzo, nilizungumzia juu ya kuimarisha Vituo vya Utafiti na nikaelezea juu Kituo 
cha Milundikwa, ambacho kinatafiti mbegu na sasa hivi hakina uwezo wowote, hakijazingatiwa 
na kwenye bajeti sijaona kama wametenga pesa kwa ajili ya kukiimarisha; huku tukisema 
kwamba, tunataka kuimarisha kilimo katika eneo hilo lote na ni kipya.  Ninataka maelezo zaidi.  
Ahsante sana.   
 
 WAZIRI WA KILIMO, CHAKULA NA USHIRIKA:  Mheshimiwa Mwenyekiti, kwanza, ninapenda 
nimshukuru sana Mheshimiwa Mbunge.  Tumewahi kuzungumza naye juu ya Kituo hicho.  
Ninapenda niwahakikishie ndugu zangu kwamba, vituo vyetu vya utafiti, vitafanyiwa kazi kubwa 
ya kuvikarabati na kuviongezea uwezo wa vifaa vya utafiti na kemikali kwa ajili ya kufanya utafiti; 
na kwenye mashamba yake yale ya kuzalisha mbegu tutayawekea mifumo ya umwagiliaji ili 
tuweze kuzalisha mbegu kwa misimu zaidi ya miwili kwa mwaka.  Katika kufanya hivi, 
hatukuviorodhesha hivi vituo kimoja kimoja.  Vituo vyote hivi vipo kwenye mpango mmoja wa 
maendeleo ya utafiti katika Wizara ya Kilimo, Chakula na Ushirika.   
 

Ningependa pia nimhakikishie Mheshimiwa Mbunge kwamba, tunataka Idara hii ya Utafiti 
tuiongezee uwezo wa kufanya utafiti na tuipe uhuru zaidi kwa kutengeneza Taasisi ya Utafiti wa 
Kilimo wa Tanzania na katika utaratibu huo itakuwa na bajeti yake, Bodi yake ya Usimamizi na 
itakuwa na uhuru zaidi wa kuweza kufanya mambo yake.  Vituo vyote hivi vitaboreshwa zaidi na 



kufanya utafiti sasa wa kilimo uweze kuwa support kubwa kwa ajili ya mpango wa maendeleo ya 
Kilimo hapa nchini.   

 
 MHE. IGNAS A. MALOCHA:  Ahsante sana Mheshimiwa Mwenyekiti.  Katika mchango 
wangu wa maandishi nilielezea fursa za umwagiliaji katika Bonde la Ziwa Rukwa na nikaeleza 
maombi ya Halmashauri ya Wilaya ya Mradi wa Umwagiliaji kupitia Mto Mwomba na Waziri 
nikamwandikia ki-note kwamba, anipe maelezo, lakini hajanipa maelezo.  Ninaomba sasa anipe 
ufafanuzi. 
 
 NAIBU WAZIRI WA KILIMO, CHAKULA NA USHIRIKA:   Mheshimiwa Mwenyekiti, kama 
alivyosema Mheshimiwa Waziri, hoja ziko nyingi kweli kweli na hii hoja ya Mheshimiwa Mbunge 
ninayo hapa.  Nilitamka tu kidogo, ninadhani wakati tunatoa maelezo.  Eneo lile nilikiri kwamba, 
kweli hatujalipa msukumo ambao unastahili.  Hili ni eneo ambalo potential yake ni kubwa na 
nikasema tumekwishawaagiza Ofisi yetu ya Umwagiliaji ya Kanda, iende kuliangalia Bonde hilo na 
tayari wamekwishafanya uchunguzi wa awali na Bonde hilo sasa tutalijumlisha katika mipango 
yetu.   Kwa hiyo, ninataka Mheshimiwa Mbunge awe na amani kabisa; tumekwishaliona Bonde 
hilo na Mhandisi wa Kanda analo katika orodha yake.   
 
 MHE. DKT. HAMISI A. KIGWANGALA:  Ahsante Mheshimiwa Mwenyekiti.  Kabla sijakenda 
mbele, ninaomba Wadau wote wa Kanda ya Ziwa na Mikoa inayolima pamba, mkae tayari 
kuniunga mkono, maana ninakusudia kutoa hoja ya kuondoa shilingi kwa mujibu wa Kanuni ya 
103.  Sasa ninakwenda kwenye mchango wangu.  Zao la Pamba linahudumia uchumi wa watu 
asilimia 40 ya Taifa letu.  Taarifa kwamba, bei ya pamba imeshuka katika Soko la Dunia 
inafahamika na iko wazi na kwamba, mpaka hivi sasa tunapoongea hapa, wafanyabiashara 
hawanunui tena pamba kutoka kwa Wakulima.  Pia tuna taarifa kwamba, kuna jitihada za 
makusudi za Wadau wa Sekta ya Pamba kuishusha bei kutoka shilingi 1,100 kwa kilo hadi kufikia 
shilingi 800.  Katika mchango wangu wa maandishi, nilimwomba Mheshimiwa Waziri, alitolee 
tamko suala hili na ikiwezekana atuambie ni jinsi gani Serikali itaingilia kati ili kuweza kuwapatia bei 
ya shilingi 1,100 Wakulima wa Pamba Tanzania.   
 
 Mheshimiwa Mwenyekiti, kwa kuwa hilo halijafanyika, ninaomba sasa nitoe hoja ya kutoa 
shilingi kwa mujibu wa Kanuni ya 103(1).  
 

MWENYEKITI: Haya, muda wako umekwisha. Nadhani sijui haukuwepo, lakini Waziri alijibu. 
Mheshimiwa Waziri, kwa faida ya wananchi, maana hili jambo ni kubwa, nyeti, toa ufafanuzi. 
 

HOJA YA KUONDOA SHILINGI 
 

MHE. DKT. HAMISI A. KIGWANGALLA: Mheshimiwa Mwenyekiti, naomba kutoa hoja ya 
kuondoa shilingi! 

 
MWENYEKITI: Bado halijajibiwa! Unatoaje shilingi? Unajuaje kama jibu ni positive? 

 
T A A R I F A 

 
MHE. LEDIANA M. MNG’ONG’O: Mheshimiwa Mwenyekiti, Taarifa! 
 
MWENYEKITI: Hebu Taarifa, tuiache kwanza Waziri! Taarifa ya jambo? 
 

T A A R I F A 
 
MHE. LEDIANA M. MNG’ONG’O: Mheshimiwa Mwenyekiti, kwa vile mtoa hoja ana maslahi 

na pamba, kwanza ange-declare interest kwamba ana kiwanda cha kununua pamba halafu 
ndio aanze kutoa hiyo shilingi. (Makofi) 

 
MWENYEKITI: Mheshimiwa, hebu weka vizuri hapo! Kama una maslahi yoyote sema kama 

unayo? 
 



MHE. DKT. HAMISI A. KIGWANGALLA: Mheshimiwa Mwenyekiti, nina maslahi makubwa 
sana kwenye sekta ya pamba. Mimi ni mkulima lakini pia ni mmiliki wa kiwanda cha kuchambua 
pamba, sio siri. 

 
MWENYEKITI: Haya ahsante. Mheshimiwa Waziri, ufafanuzi? 
 
WAZIRI WA KILIMO, CHAKULA NA USHIRIKA: Mheshimiwa Mwenyekiti, nimemwelewa 

Mheshimiwa Dokta Kigwangalla. Nimeeleza hapa kwamba bei ya pamba imeshuka katika Soko la 
Dunia. Tulipopita kwenye kikao cha wadau mwanzoni kabisa mwezi Juni, ambacho kikao hicho na 
Mheshimiwa Kigwangalla alikuwepo na anajua jinsi wadau walivyoongea, kujadiliana mpaka 
wakafikia bei waliyofikia, kwa sababu alikuwepo. Baadaye walipoanza ununuzi tarehe 20, muda 
mrefu haukupita bei ikayumba. Wakakutana tena wadau, walipokutana wakakubaliana 
waondoe michango yoyote ambayo wakulima wanaweza kuilipa kwenye kuuza ili bei ya mkulima 
ibaki ile ya 1,100/= lakini baada ya soko kufunguliwa bei ya dunia imeendelea kushuka!  

 
Mheshimiwa Mwenyekiti, wataalamu wameangalia gharama za jumla za uzalishaji za 

mkulima na wakaona kwamba inaweza kuhatarisha tasnia hii ya pamba kama bei itashuka chini 
ya shilingi 800/= kwa kilo! Ili sasa wakulima wasije wakapata hasara, Serikali imekubali kulidhamini 
zao la wakulima la pamba, kama bei itashuka chini ya shilingi 800/= kwa kilo, kama bei ya dunia 
huko itaendelea kushuka na zao likawa chini ya shilingi 800/= kwa kilo, basi Serikali itadhamini zao 
la pamba kuhakikisha kwamba mkulima hauzi chini ya bei hiyo.  

 
Mheshimiwa Mwenyekiti, kwa hiyo, kitu ambacho tunapenda tuwashauri wadau, ikiwa ni 

pamoja na Mheshimiwa Kigwangalla, ambaye naye ananunua pamba na sielewi kama anataka 
ishuke au ipande, nawaomba sana mkutane tena mjadili hali hii ambayo Serikali imekubali 
kusapoti sekta hii ya pamba, ili bei isishuke chini ya shilingi 800/=. Tunaamini kabisa kwamba, kama 
bei itakuwa shilingi 800/= na kwenda juu, mkulima ataendelea kupata faida katika kazi yake ya 
kuzalisha pamba.  

 
MWENYEKITI: Ahsante sana Mheshimiwa Waziri kwa majibu. Mheshimiwa Kigwangalla 

hujaridhika tu? 
 
Mheshimiwa Kigwangalla, mimi sikuzuii kwenda kwenye kuondoa shilingi! Serikali inasema, 

imezingatia kabisa hali mbaya iliyopo ya soko ya bei ya pamba na ninyi wadau ndio mliopanga 
lakini Serikali inaiona hatari hiyo kwamba zao hili kama bei yake kwenye Soko la Dunia imeshuka 
hivyo, sababu sio za ndani, sababu ni za kwenye Soko la Dunia, wanasema, watajitahidi, 
watafanya kila linalowezekana isihuke zaidi ya shilingi 800/= ili zao hili lisije likafa! Maana mkulima 
akifa na zao limekufa! Bado Kigwangalla unataka kuondoa shilingi!   
 

HOJA YA KUONDOA SHILINGI 
 

MHE. DKT. HAMISI A. KIGWANGALLA: Mheshimiwa Mwenyekiti, bado. (Makofi) 
 
MWENYEKITI: Hebu tuambie msingi huo mpya! 
MHE. DKT. HAMISI A. KIGWANGAlLA: Mheshimiwa Mwenyekiti, kwa jinsi biashara ya pamba 

inavyoenda na umuhimu wa zao la pamba ulivyo katika uchumi wa Mikoa inayolima pamba, sioni 
mantiki hata kidogo, ni kwa nini bei ya pamba ishuke. Kwa kuzingatia historia ya pamba, hata siku 
moja pamba haijawahi kushuka bei katika nchi hii toka kilimo hicho kianze. Haya ya mwaka huu 
yatakuwa ni maajabu ambayo hayajawahi kutokea! Ni maajabu ambayo sisi wakulima wa 
pamba hatuko tayari kuyaona yakitokea katika zama ambazo mimi nawawakilisha wakulima wa 
pamba humu Bungeni. (Makofi) 

 
Mheshimiwa Mwenyekiti, hata kama tukisema leo hii kwamba pamba inunuliwe kwa hiyo 

shilingi 800/=, bado bei haziko stable! Bei zinazidi kushuka kila dakika! Kwa bei ya leo hii ya shilingi 
800/= bado haitoshi! Bei ya kununulia pamba ingetakiwa iwe ni shilingi 530/=. Kwa hiyo, hata 
tukitangaza leo hii tununue pamba kwa shilingi 800/= bado mfanyabiashara hawezi kwenda 
kununua pamba ya mkulima na hivyo naona solution inayopendekezwa hapa, sio lasting solution 
ya kutatua tatizo ambalo lipo katika meza yetu.  



 
Mheshimiwa Mwenyekiti, kwa hiyo kwa mujibu wa Kanuni ya 103 (1) na (2) ya Kanuni za 

Kudumu za Bunge, naomba sasa kutoa hoja ya kuondoa shilingi kwenye mshahara wa 
Mheshimiwa Waziri wa Kilimo, Chakula na Ushirika. (Makofi) 
 
  MBUNGE FULANI: Mheshimiwa Mwenyekiti, naunga mkono. (Makofi) 
 

MWENYEKITI: Waheshimiwa Wabunge, hoja hiyo imetolewa na imeungwa mkono na kwa 
hivyo, tutawahoji. Kabla ya kufanya hivyo, tunahitaji michango na Serikali baadaye itapata fursa. 
Nitaruhusu wachangiaji wawili tu, pamoja na kwamba mmeunga mkono watu wengi, wawili tu. 
Watachangia Mheshimiwa Lugola na Mheshimiwa Shibuda, dakika mbilimbili. (Makofi) 

 
 
MHE. ALPHAXARD K.N. LUGOLA: Mheshimiwa Mwenyekiti, kwanza mimi naona Serikali yetu 

bado haijajipanga vizuri. Kitendo cha Bodi ya Pamba kuwa Taasisi ya Serikali, kitendo cha 
Mwenyekiti wa Bodi kuteuliwa na Rais, kitendo cha Wajumbe wa Bodi, kuteuliwa na Waziri, 
kinaonesha kwamba bei iliyopangwa mwanzo, Serikali ilihusika kwa 100%. Licha ya kusema Waziri 
alikuwa pembeni akafungua tu na akashangilia bei kuwa nzuri na bado leo ametamka kuonesha 
ameendelea kupanga bei, amesema bei haitashuka shilingi 800/=...(Makofi) 

 
Mheshimiwa Mwenyekiti, hiyo ni kuwaambia wanunuzi wa pamba kwamba kuanzia kesho 

wanunue kwa shilingi 800 hata kama wapo ambao wangenunua kwa shilingi 1,000/=, shilingi 900/= 
au shilingi 850! Tunaiomba Serikali ijipange vizuri juu ya suala hili, ili ilete majibu hapa ya kina ni 
namna gani bei ya pamba itaendelea kuwa shilingi 1,800/= kama ilivyopangwa na Serikali. 
(Makofi) 

 
Mheshimiwa Mwenyekiti, ahsante sana. (Makofi) 
 
MWENYEKITI: Mheshimiwa Mbunge, labda tuweke rekodi vizuri, wote tunasikiliza hapa. 

Waziri amesema, tatizo lipo lakini Serikali inaona hatari ni kwamba, bei hii inaweza kuendelea 
kushuka mpaka hata shilingi 500/=. Sasa, itajitahidi isishuke zaidi ya shilingi 800/=; haijasema bei 
yake ni shilingi 800/=! Kwa hiyo, labda tuweke vizuri ili baadaye tusije tukawa tumemlisha 
Mheshimiwa Waziri maneno hayo. 

 
MHE. ALPHAXARD K.N. LUGOLA: Mheshimiwa Mwenyekiti, nakubaliana na wewe... 
 
MWENYEKITI: Usijadili, nilikuwa nakuweka vizuri tu. 
 
MHE. ALPHAXARD K.N. LUGOLA: Mheshimiwa Mwenyekiti, niweke vizuri rekodi. Nakubaliana 

na wewe kwamba factors za nje zime-influence bei kushuka, lakini kitendo cha Serikali ya 
wananchi wa Tanzania kuwatamkia bei huku wakijua kwamba bei ya pamba huwa haina 
msimamo, waliwaaminisha Watanzania kwamba, Serikali yao iliyoko madarakani 
haiwadannganyi... 

 
MWENYEKITI: Ahsante, umenza kuchangia upya sasa!  
 
MHE. ALPHAXARD K.N. LUGOLA: Mheshimiwa Mwenyekiti, nilikuwa naweka rekodi vizuri! 
 
MWENYEKITI: Mheshimiwa Shibuda. 
 
MHE. ALPHAXARD K.N. LUGOLA: Mheshimiwa Mwenyekiti, nashukuru nimeweka rekodi 

vizuri. 
 
MHE. JOHN S. MAGALLE: Mheshimiwa Mwenyekiti, nashukuru kupata nafasi hii. Kwa 

masikitiko makubwa sana, naona Serikali ya Chama cha Mapinduzi, inajali sana maslahi ya 
wafanyabiashara kuwatafutia fidia na hii fidia ililipwa wakati wa mporomoko wa uchumi leo 
mkulima ni yatima Tanzania! Je, maisha bora atayapata namna gani? (Makofi) 

 



Mheshimiwa Mwenyekiti, pili, hakuna soko huria katika biashara ya pamba. Wanunuzi wa 
pamba wana-syndication! Wana umoja wa kupanga bei! Je, soko huria liko wapi? Je, mkulima 
huyu yatima, mpigakura aliyeiweka Serikali ya CCM madarakani, bado mnamtenda! Hivi sasa 
kuna uvumi ambao umeenea ya kwamba Serikali haiwapendi wakulima wa zao la pamba, 
hususan wengi wao wakiwa wa Mkoa wa Shinyanga na Mwanza na Mikoa mingine! Je, pana 
uhalali gani wakulima wa pamba kuendelea kuipigia kura CCM? (Makofi) 

 
Mheshimiwa Mwenyekiti, ikiwa Rais wa Marekani aliweza kutoa kwa ujasiri pesa za kufidia 

mmomonyoko wa kampuni za Marekani, ninyi Serikali ya CCM mnashindwa nini? Pesa za 
dhahabu, almasi, ni kwa nini zisifidie bei ya pamba iwe ni hiyo shilingi 1,100? Tunaomba shilingi 
1,100/=, kaeni mtafute pesa! Maisha bora yatapatikana wapi? Sisi dhahabu yetu ni pamba. 
Tunaomba maisha bora, tunaomba afya bora, hivi itapatikana vipi kwa wakulima wa pamba? Au 
mnataka tuendelee kuwa manamba wa soko la Marekani na Uingereza? Tuwe malighafi? Jasho 
letu litatoka lini kwa Mungu kwamba na sisi tuna sadaka ya wokovu? (Makofi) 

 
Mheshimiwa Mwenyekiti, tunaiomba Serikali, Mheshimiwa Waziri Mkuu, Wamangwa! 

Tunaomba pesa! Mapesa! Wabheja! (Makofi/Kicheko) 
 
 
MWENYEKITI: Ahsante Mheshimiwa. Serikali! Mheshimiwa Waziri Mkuu! 
 
WAZIRI MKUU: Mheshimiwa Mwenyekiti, nataka kwanza nieleze kitu kimoja ambacho 

nadhani ni cha msingi sana; kudhani kwamba, hii Serikali iliyopo sasa madarakani kwa namna 
yoyote ile inajaribu kupuuza uzito wa mkulima kwa ujumla na hasa mkulima wa pamba, si kweli! Si 
kweli hata kidogo! Tunatambua tahamni yake, tunajua mchango wake katika Taifa letu na ndio 
maana muda wowote tunafanya kila linalowezekana kuhakikisha kwamba zao hili kama yalivyo 
mazao mengine, jitihada zinafanyika za kweli kusaidia zao hili na kumsaidia mkulima. (Makofi) 

 
Mheshimiwa Mwenyekiti, lakini zaidi nimesimama kwa sababu maelezo aliyoyatoa 

Mheshimiwa Waziri, mimi nadhani ni ya msingi sana. Zao la pamba ni kama unavyoona zao la 
chai, kama unavyoona tumbaku, unavyoona zao hili ni kama unavyoona zao la korosho. Kwa 
hiyo, tusije tukadhani kwamba katika kulitazama eneo hili, kuna eneo ambalo tunataka tujaribu 
kulifanyia mema zaidi kuliko maeneo mengine, la hasha! Wote kwetu kama Serikali, ni wachangiaji 
muhimu sana katika uchumi wa Taifa letu. Sasa, bei zote za mazao ambayo ni ya biashara, 
zinatawaliwa na Soko la Dunia liko nje ya uwezo wetu. (Makofi) 

 
Mheshimiwa Mwenyekiti, sasa bei iliyokuwa imekubalika mlipokutana Mwanza, nongwa 

imekuwa ni kwa sababu Waziri kashiriki, mmelizungumza, mkakubaliana, mkamuomba Waziri huyu 
aseme kile ambacho mlikuwa mmekubaliana. Mimi nasema jambo hili lilikuwa ni jema, lilikuwa 
limelenga kumsaidia mkulima na ndio maana wote walifarijika sana kwamba kwa mara ya 
kwanza tutapata shilingi 1,100/=. Hata sisi Serikali, tulisema ni jambo kubwa na zuri sana.  

 
Mheshimiwa Mwenyekiti, sasa bei hii haipangwi na sisi. Tulijipa matumaini kwa sababu ninyi 

wenyewe kwa vigezo vilivyokuwepo mliona bei ya pamba Duniani iko juu sana. Mkasema haiwezi 
kushuka chini ya hapa. Sasa ndani ya kipindi kifupi ukweli umejitokeza, ndio huu ambao Waziri 
kaueleza. Sasa mnataka Serikali kwa jibu la haraka haraka tuseme nini?  

 
Mheshimiwa Mwenyekiti, mimi namshukuru sana Waziri, kasema angalau katika hatua ya 

mwanzo ya msingi, acha Serikali ibebe mzigo, acha tujitahidi isishuke chini ya shilingi 800/=. Nalo hili 
limegeuka! Kulisema hivi maana yake Serikali imetangaza bei, si kweli! Anasema hili kwa sababu, 
anataka angalau kwa kiasi hicho tulinde maslahi ya zao hili. Kama kuna jambo ambalo tunaweza 
sisi tukaendelea kulisema ni kusema mambo mawili yafuatayo:- 

 
Mheshimiwa Mwenyekiti, kwanza, tuipe nafasi Serikali, acha ikaliangalie jambo hili kwa 

kushirikiana na wadau ninyi wenyewe kwamba katika mazingira haya tushirikiane, tubadilishane 
mawazo, tuone ni namna gani kwa pamoja tunaweza tukakabiliana na tatizo hili. (Makofi) 

 



Mheshimiwa Mwenyekiti, haiwezi hata kidogo ikawa kwamba, Mheshimiwa Shibuda, leo 
unataka Serikali iseme ileile shilingi 1,100/= ndio tunaendelea nayo! Maana yake hapo unaiambia 
Serikali, leo tukatafute shilingi karibu bilioni 400 kwa ajili ya jambo hili ghafla! Bajeti yenyewe wewe 
unaijua, tumehangaika nayo kwelikweli, tunahangaika na umeme saa hizi, hatujapata suluhu! Ni 
kuitwisha Serikali mzigo ambao mimi nasema kama Watanzania, ni lazima tukubali kwamba, zao 
linalotawaliwa na soko la nje lina ugumu wake na jibu lake haliwezi kuwa leo! (Makofi) 

 
Mheshimiwa Mwenyekiti, cha pili. Katika kuliangalia itabidi tuhusishe Benki Kuu kwa karibu 

sana, kwa sababu wao ndio watatuambia. Hata huko tunakokodolea macho, mimi sijui kama 
uwezo wetu wa kuendelea kukopa fedha kutoka huko upo au haupo! Kwa mazingira nayoyajua 
mimi, hata huko inawezekana mkopo usiwe mkubwa wa kutuwezesha kupata faraja kama 
ambayo watu wengi tungependa! Mimi nadhani kubwa hapa, tungekubal, zao hili kama yalivyo 
mazao mengine ya biashara, ni eneo gumu sana ambalo linatakiwa tukae wote kwa pamoja 
tuangalie mazao yote kwa ujumla wake. Huko tunakokwenda, mnataka tuhimili matatizo haya 
kwa kiasi gani lakini haiwezi kuwa ni suluhu ya leo katika Mkutano huu tulionao, mimi nadhani 
itakuwa ni kazi ngumu sana. Ndilo ambalo napenda kukuomba sana na kuwaomba Waheshimiwa 
Wabunge, wote tusaidiane tutoke hapa twende tukalizungumze upya tena. (Makofi) 

 
MWENYEKITI: Ahsante sana Mheshimiwa Waziri Mkuu. Sasa Mtoa Hoja, Mheshimiwa 

Kigwangalla, hoja ya kuondoa shilingi, sio unaanza upya. 
 
MHE. DKT. HAMISI A. KIGWANGALA: Mheshimiwa Mwenyekiti, kwa heshima kwa Waziri 

Mkuu, naomba nirudishe shilingi. (Makofi) 
 
MWENYEKITI: Ahsante, tunaendelea. Sasa kwa mujibu wa Kanuni ya 104(1), nitaongeza 

muda wa dakika 30 ili tuendelee tuone tutafikia wapi. Sasa nitamwita Mheshimiwa Leticia Nyerere.  
 
MHE. LETICIA M. NYERERE: Mheshimiwa Mwenyekiti, ahsante sana. Mheshimiwa Naibu 

Waziri alituelezea kwamba endapo matrekta yatakuwa affordable, ndio neno alilolitumia, endapo 
matrekta yatakuwa affordable, wakulima wanaotumia jembe la mkono, watapungua kutoka 64%. 
Sasa naomba nimuulize Mheshimiwa Waziri, hawa wakulima maskini wa Jimbo langu la Kwimba, 
ambao hawana uwezo...  

(Hapa Waheshimiwa Wabunge walikupiga kelele kuashiria kutokubaliana na  mzungumzaji) 
 
MWENYEKITI: Mheshimiwa, sema vizuri. Una Jimbo wewe? Maana kuna watu wana 

Majimbo yao hapa. (Kicheko) 
 

(Hapa kengele ililia kuashiria kwisha kwa muda wa mzungumzaji) 
 
MWENYEKITI: Na muda wako umekwisha, tunaendelea.  Mheshimiwa Magdalena Sakaya, 

maana hoja ile haijaeleweka na muda umeisha! Kwa hiyo, siwezi kumwambia Waziri ajibu. 
Mheshimiwa Sakaya!  

 
MHE. MAGDALENA H. SAKAYA: Mheshimiwa Mwenyekiti, ahsante. Zao la tumbaku 

linaiingizia Tanzania fedha nyingi sana za kigeni. Zao la tumbaku ndio zao pekee linalotegemewa 
na Mkoa wa Tabora kama zao la biashara na linainua kipato cha Mkoa pamoja na cha wananchi 
kwa ujumla.  

 
Mheshimiwa Mwenyekiti, kutokana na zao hili kukosa soko, pamoja na juhudi 

zinazoendelea kufanywa na Serikali kutafuta masoko maeneo mbalimbali, lakini wananchi wa 
Mkoa wa Tabora hususani Wilaya ya Urambo na Wilaya nyingine wana hali mbaya sana ya 
uchumi, wanategemea wauze tumbaku waweze kumudu gharama nyingine za maisha za shule 
na vyakula, sasa hivi wapo wanaoshindwa hata kununua chakula kwa siku, tuliomba Serikali 
inunue tumbaku iliyopo kwenye maghala ya wakulima, waweze kutafuta soko baadaye lakini 
angalau wale wakulima kwa wakati huu waendelee kuishi. Serikali inasemaje kuhusiana na hili, 
ahsante. 

 



WAZIRI WA KILIMO, CHAKULA NA USHIRIKA: Mheshimiwa Mwenyekiti, kwanza ngoja nirudi 
nyuma kidogo nimshukuru Mheshimiwa Magdalena Sakaya kwa suala lake ambalo ni nzuri tu. 
Msimu wa tumbaku ukishaanza kwa kawaida umekuwa unaendelea kwa mara mbili kwa mwezi 
na mwaka huu unakwenda polepole. Serikali kupitia Sekretarieti ya Mkoa pale ikiongozwa na 
Mkuu wa Mkoa wa Tabora na RAS waliita mkutano wakazungumza na hawa wanunuzi ili 
kusahihisha jambo hili. Nategemea kabisa kwamba baada ya majadiliano haya, suala hili 
litarekebika na ununuzi utaenda kama ambavyo unakwenda kila siku. 

 
MHE. DKT. AUGUSTINO L. MREMA: Mheshimiwa Mwenyekiti, ni suala ambalo nimekuwa 

nalisema mara zote. Naomba ieleweke Jimbo la Vunjo ni Jimbo la mpakani na tayari Serikali 
imeshatenga shilingi milioni 93 kwa Soko la Kimataifa pale kwa ajili ya wafanyabiashara wa Kenya, 
Uganda, Rwanda na Burundi. Sasa limejitokeza hili suala la biashara ya mahindi, sasa badala ya 
watu wangu kuhangaika kupitia vichochoroni, mimi nimesema Kenya wana njaa, Sudan wana 
njaa, Somalia wana njaa lakini badala ya kutangaza Himo kuwa Soko la Kimataifa wao waje 
kununua chakula Himo kama wanakitaka. Kwa nini mnaturuhusu kufanya magendo, kutuwekea 
Polisi wenye SMG kuzuia mahindi, hiki ni kitu gani katika biashara huria na katika biashara ya 
kisasa? Sasa naomba mniondolee hii fedheha, nimeomba tangazeni Himo kwamba kuna Soko la 
Kimataifa, wafanyabiashara duniani waje kununua chakula pale, sie tunataka dola siyo kwa 
fedha za Kenya. (Kicheko) 

 
MWENYEKITI: Mheshimiwa Mrema umeeleweka. 
 
MHE. DKT. AUGUSTINO L. MREMA: Naomba Waziri Mkuu asaidie na Waziri wa Kilimo. 

(Kicheko) 
 
WAZIRI WA KILIMO, CHAKULA NA USHIRIKA: Mheshimiwa Mwenyekiti, napenda nimshukuru 

sana Mheshimiwa Augustino Lyatonga Mrema kwa swali lake nzuri. Suala hili pia lililetwa kwa 
maandishi na Mheshimiwa Mbunge wa Rombo, Mheshimiwa Selasini akitaja Rombo kule Tarakea, 
Holili na hili ambalo anataja Mheshimiwa Dkt. Mrema hapa kwa ajili ya Himo. Nataka 
niwahakikishie Waheshimiwa Wabunge kwamba suala wanalolisukuma ni suala la msingi, 
tutaliangalia kwa ujumla wake na tutaona ni kitu gani tunaweza kufanya ili kuhakikisha kwamba 
ununuzi wa mazao unafanywa kwa uhalali na kuangalia kwamba Serikali itajenga wapi soko 
ambalo wanalitaja ili kuweza kutekeleza jambo hilo. 

 
MHE. SAID J. NKUMBA: Mheshimiwa Mwenyekiti, niko kwenye tumbaku, wakati Mheshimiwa 

Waziri anamjibu Mheshimiwa Sakaya, amejibu kama ni malalamiko ya wakulima wa tumbaku wa 
Mkoa wa Tabora tu. Nataka niseme kwamba masoko haya yanachelewa si kwa Mkoa wa Tabora 
tu, ni nchi nzima kwa yale maeneo yote yanayolima tumbaku. (Makofi) 

 
Kwa hiyo, kama alivyotoa maelekezo ya mgawanyo ule wa ushuru wa asilimia mbili kwa 

asilimia tatu, hivi Serikali inashindwa kutoa maelekezo kwamba maeneo yote yanayolima tumbaku 
sasa masoko yanayoendelea angalau basi yaweze kufanyika mara mbili kwa mwezi ambayo 
yatasababisha basi masoko haya yaishe haraka ili wakulima waweze kuendelea na shughuli zao 
nyingine badala ya kuendelea na masoko mpaka masika? (Makofi) 

 
WAZIRI WA KILIMO, CHAKULA NA USHIRIKA: Mheshimiwa Mwenyekiti, napenda nimshukuru 

sana Mheshimiwa Said Nkumba kwa swali hili nzuri. Napenda nimhakikishie Mheshimiwa Said 
Nkumba kwamba Serikali imesikia jambo hili na naiagiza Bodi ya Tumbaku kupitia Bunge lako 
Tukufu waitishe kikao mara moja na wanunuzi na wauzaji ili kuhakikisha kwamba masoko 
yanakwenda kama ambavyo yanatakiwa kwenda kila mwaka. (Makofi) 

 
MHE. ANNE K. MALECELA: Mheshimiwa Mwenyekiti, kwanza mimi nasikitika sana, 

nimechangia page sita neno moja, nikazungumza hapa kwa masikitiko, kwamba wananchi 
wamejenga kiwanda chao wenyewe siyo Serikali imewajengea, nikaisihi Serikali, hii ni mara kumi 
naisihi, nisaidieni miundombinu ya maji na vile vibarabara vya farm to market, Serikali mnashindwa 
kujibu na muelewe kwamba hamnijibu mimi mnawajibu wale wananchi, hamuwatendei haki, 
Waziri naomba majibu. 

 



WAZIRI WA KILIMO, CHAKULA NA USHIRIKA: Mheshimiwa Mwenyekiti, kwanza namshukuru 
sana dada yangu huyu, nampongeza sana kwa kujenga Kiwanda kile cha Kusindika Tangawizi na 
napenda sana kupitia Bunge lako Tukufu tumsifu sana Mheshimiwa Anne Kilango Malecela kwa 
kazi hiyo nzuri aliyofanya. Nataka nimhakikishie kwamba Serikali itajenga hiyo barabara ya farm to 
market na italeta maji katika kiwanda kile ili kiweze kufanya kazi vizuri. (Makofi) 

 
MHE. JOSEPH R. SELASINI: Mheshimiwa Mwenyekiti, nakushukuru. Mimi naomba kauli ya 

Serikali, barrier ya kuzuia mahindi yasiende Kenya iliyowekwa pale Himo imesababisha mahindi 
katika masoko yaliyo ndani ya Rombo, kwa mfano Mamsera, Mashati, kuuzwa kilo moja shilingi 800 
na sababu ni kwamba watumishi walio kwenye hiyo barrier Himo wanawakamata mpaka 
wafanyabiashara wadogo ambao wana magunia matano, kumi, kumi na tano ya mahindi 
wanayopeleka kwenye masoko hayo na kumekuwa na biashara kubwa sana ya rushwa pale 
Himo. Nimeuliza swali, nimechangia katika mchango wa Waziri Mkuu, sasa naomba Serikali 
itueleze watu wa Rombo, kwanza Rombo ni sehemu ya Tanzania au namna gani? Kwa sababu 
Tarakea kuna soko kubwa, Holili kuna soko kubwa, kwa nini barrier zisiwekwe mpakani iwekwe pale 
Himo? Napenda niseme Rombo ndiyo Jimbo lililo mpakani, kwa hiyo kama Serikali inataka kuzuia 
mahindi, izuie mpakani ili kuruhusu wafanyabiashara wadogowadogo wa mahindi wapeleke 
mahindi kwenye masoko yaliyo ndani ya Rombo ili kufanya mahindi katika yale masoko yashuke 
bei, kilo moja ya mahindi ni shilingi 800 Rombo, naomba maelezo ya Serikali. (Makofi) 

 
NAIBU WAZIRI WA KILIMO, CHAKULA NA USHIRIKA: Mheshimiwa Mwenyekiti, kwanza 

Mheshimiwa Selasini, Rombo ni Tanzania, sijui kama kweli hujui kama ni Tanzania lakini nachotaka 
kumwambia Mheshimiwa Selasini ni kwamba Mheshimiwa Rais kwanza ameshatoa maelekezo ya 
kuhakikisha kwamba maeneo yote ya mipakani tuhakikishe tuna one border posts kuondoa 
matatizo haya yanayowapata wakulima na wananchi ambao wanajikuta wapo ndani ya nchi 
lakini wanakuta barrier iko ndani ya nchi, wakitoka pale tena wakienda mbele wanakuwa kama ni 
wakimbizi ndani ya nchi yao. Kwa hiyo, analolisema ndugu Selasini na sisi tunaliona nadhani 
tumelichukua vizuri, tunachoweza kufanya ni kuhakikisha kwamba barrier kama hizo zisogee 
mbele mpakani kusudi wananchi wasiwe na matatizo ndani ya nchi yao. Hilo tumelichukua. 
(Makofi) 

 
MHE. ANDREW J. CHENGE: Mheshimiwa Mwenyekiti, nakushukuru sana kwa kunipa nafasi 

hii. Nimshukuru Mheshimiwa Waziri Mkuu, nilitaka kutoa cheche kwa suala la pamba, lakini 
namshukuru sana Mheshimiwa Waziri Mkuu kwa maelezo yake na hasa aliposema wadau 
tutakutana haraka sana kujadili suala hili.  

 
Mheshimiwa Mwenyekiti, sasa la mwisho, mahindi, naishukuru Serikali kwa jitihada 

inazofanya katika kuzuia mahindi na nafaka kwenda nje ya nchi, lakini tuna tatizo la movement ya 
chakula ndani ya nchi. Narudia bei ya kilo moja ya mahindi Musoma ni shilingi 630 na mara 
nyingine 640, Shinyanga ni shilingi 500. Sasa kwa nini wafanyabiashara wazuiwe kupeleka mahinda 
Musoma na siyo nje ya nchi, napenda nipate kauli ya Serikali. (Makofi) 

 
NAIBU WAZIRI WA KILIMO, CHAKULA NA USHIRIKA: Mheshimiwa Mwenyekiti, mimi nadhani 

hilo karibu linafanana tu na maelezo niliyotoa, kwamba hatungetaka wananchi ndani ya nchi 
wazuiwe kutoa mahindi kutoka Mkoa mmoja kwenda mwingine. Ndiyo maana hata Mheshimiwa 
Waziri nadhani alipokuwa anaeleza hapa alisema au katika hotuba kwamba tunafanya jitihada 
kuchukua ziada ya mahindi yaliyoko katika Mikoa ya Kusini, kuyatoa huko kuyaleta katika Mikoa ile 
ambayo ina shida au ambayo ina njaa. Sasa ukiyatoa mahindi kutoka Makambako, kuleta 
Arusha, kuleta hapa Dodoma, si ni sawa tu na unavyosema kutoka Mkoa mmoja kwenda 
mwingine. Kwa hiyo, mimi sioni tatizo lolote, kama linaendelea kutekelezwa kwa njia hiyo, ni jambo 
ambalo tunaweza tukalikemea na tukalichukulia hatua. 

 
MHE. JENISTA J. MHAGAMA: Mheshimiwa Mwenyekiti, nakushukuru. Mimi niko kwenye suala 

la mahindi, kwanza kabisa, niishukuru sana Serikali kwa kutangaza leo bei ya mahindi kwa kilo 
isishuke shilingi 350 na nawaomba wananchi wa Jimbo la Peramiho na wafanyabiashara wote, ni 
mafuruku kununua mahindi kwa wananchi wangu chini ya shilingi 350. (Makofi) 

 



Mheshimiwa Mwenyekiti, nina hoja moja ya msingi, pamoja na Serikali kuona ni namna 
gani Mikoa hii inayozalisha chakula inafanya kazi na nadhani wataendelea kufikiria kuongeza 
ruzuku ya mifuko ya mbolea ya kukuzia ili tuzalishe zaidi. Liko tatizo, Serikali haijaeleza itanunua tani 
kiasi gani kutoka kwa wakulima ili kuweza kuhifadhi chakula. Najua itanunua na tutahifadhi 
chakula cha kutosha na bado wakulima wataendelea kuwa na mazao mengi sana katika 
maghala yao na maeneo yao. Sasa naomba Serikali ituambie, baada ya kujitosheleza kuhifadhi 
chakula ndani ya nchi, hao wakulima ambao bado watakuwa na ziada baada ya kuweka akiba 
ya chakula, mahindi yatakayobakia, Serikali iko tayari kutufanyia mipango, kupitia Serikali 
yenyewe wakulima hao wapate masoko mazuri nje ya nchi? 

 
WAZIRI WA KILIMO, CHAKULA NA USHIRIKA: Mheshimiwa Mwenyekiti, kwanza namshukuru 

sana Mheshimiwa Jenista Mhagama kwa swali nzuri. Ni kweli kwamba tutanunua kupitia NFRA 
mahindi kwa ajili ya Hifadhi ya Taifa lakini Serikali pia imeamua kwamba Bodi ya Nafaka na Mazao 
Mchanganyiko itanunua mahindi, mwanzoni ni tani kidogo, tulikuwa tumefikiria kwamba kwa 
sababu ndiyo wanaanza waanze na tani 16,000 lakini kutokana na tatizo lilivyo kubwa, Serikali 
imeamua kuwadhamini waweze kukopa kwenye vyombo vya fedha ili wanunue mahindi ambayo 
yako katika maeneo ya uzalishaji. Aidha, nakubaliana na Mheshimiwa Jenista Mhagama 
itakapofika wakati kwamba vyombo vimenunua na kutosheka Serikali itaruhusu wakulima waweze 
kuuza nje na ita-facilitate ili ununuzi huo ufanyike haraka ili wakulima wasipate matatizo.  

 
MHE. TUNDU A. M. LISSU: Mheshimiwa Mwenyekiti, katika mchango wangu wa maandishi 

niliomba ufafanuzi wa Serikali juu ya hali mbaya ya chakula katika nchi na hasahasa katika Mkoa 
wangu wa Singida na Jimbo langu la Singida Mashariki. Katika hotuba ya Mheshimiwa Waziri 
ametaja kwamba Mkoa wa Singida ni mmoja wa Mkoa ambao unajitosheleza kwa chakula. Hata 
hivyo, katika Kiambatisho Namba.2 cha hotuba yake ameonyesha kwamba Wilaya zote tatu za 
Mkoa wa Singida zina upungufu wa chakula. Sasa huu mkanganyiko umesababisha mpaka sasa 
hivi Serikali haijatoa chakula cha msaada kwa wananchi wa Mkoa wa Singida na matokeo yake 
watu wanataabika kwa upungufu mkubwa wa chakula. Naomba nipate ufafanuzi kutoka kwa 
Mheshimiwa Waziri juu ya jambo hili, ahsante sana. 

 
MHE.  AGGREY D.J. MWANRI - NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA: Mheshimiwa Mwenyekiti, anachosema Mheshimiwa Tundu Lissu ni sahihi kabisa, 
kilichotokea, sisi tumezungumza na Regional Commissioner wa Singida, kilichotokea ni kwamba ni 
kweli Singida wameonyesha requirements zao, lakini tulipoangalia kwa maeneo ya kwao hapa, 
hatukujua kwa sababu siyo maeneo yote ya Singida yanaonekana kama yana matatizo, tukataka 
tupate the exactly requirement katika hizo pockets kwamba ni kiasi gani cha chakula 
kinachohitajika pale. Kwa hiyo nimezungumza na Mkuu wa Mkoa wa Singida, nikamwambia bila 
kuonyesha mahitaji halisi Serikali haitaweza kupeleka chakula hivyohivyo na Mheshimiwa Tundu, 
tulikuwa na Mheshimiwa William Lukuvi, nimemwelekeza Mheshimiwa Mkuu wa Mkoa wa Singida 
atuletee hizo takwimu ili tuzipeleke kwenye Ofisi ya Waziri Mkuu inayohusika na eneo hili 
tunalozungumzia kuhakikisha kwamba chakula kinapatikana kwa ajili yao lakini kwa specific. 

 
MWENYEKITI: Nashukuru kwa ufafanuzi, Mheshimiwa Waziri hata Dodoma hatuhitaji kutoa 

maelezo, hapa tuna njaa, tunaendelea Mheshimiwa Bura. 
 
MHE. FELISTER A. BURA: Mheshimiwa Mwenyekiti, nilipochangia nilieleza hali halisi ya Mkoa 

wa Dodoma na nikaeleza jinsi mvua ilivyonyesha kwa tabu sana, mvua ambazo hazikunyesha kwa 
siku 15 katika kipindi cha masika na nikaeleza hali halisi ya watu ilivyo kutokana na mavuno kuwa 
kidogo sana. Naomba maelezo Serikali inawasaidiaje chakula wananchi wa Dodoma ambao 
hawana chakula kabisa?  

 
WAZIRI WA NCHI, OFISI YA WAZIRI MKUU, (SERA, URATIBU NA BUNGE): Mheshimiwa 

Mwenyekiti, Serikali inayo taarifa ya upungufu wa chakula katika Mkoa wa Dodoma na ndiyo 
maana mwaka huu mwezi wa tatu Wilaya ya Bahi tuliwapa tani 260, Wilaya ya Chamwino 
tuliwapa tani 1169, Wilaya ya Mpwapwa tumewapa tani 761, Wilaya ya Kongwa tumewapa tani 
748, Dodoma Vijijini tani 237 na Kondoa tani 400. Tunafahamu hilo na baada ya hapo tunafanya 
tathmini nyingine endapo kutakuwa na upungufu tutawaletea kwa sababu nia ya Serikali na 
ahadi ya Serikali ni kuwajali wananchi na hakuna mwananchi atakayekufa na njaa. (Makofi) 



 
MWENYEKITI: Fanyeni haraka sana, fanyeni tathmini mlete mahindi Dodoma. 
 
MHE. AMOS G. MAKALLA: Mheshimiwa Mwenyekiti, nashukuru kwa kuniona. Kwanza, 

nimshukuru sana Waziri wa Kilimo, Chakula na Ushirika kwa kupokea kilio cha wana Turiani na hasa 
Kiwanda cha Sukari cha Mtibwa. Kutokana na matatizo haya, hivi juzi tu wafanyakazi 2000 sasa 
wamebadilika kutoka wa msimu na kuwa vibarua wa kulipwa wiki tatu na tatu na kwa kuwa tatizo 
limekuwa kubwa na kwa kuwa Serikali imeshaji-commit kwamba itashughulikia tatizo hili na kwa 
kuwa ni la muda mrefu, sasa naomba Waziri atamke ni tarehe gani tunakwenda Mtibwa kutatua 
matatizo hayo? 

 
WAZIRI WA KILIMO, CHAKULA NA USHIRIKA: Mheshimiwa Mwenyekiti, nilijaribu kulieleza 

jambo hili hapa sikuwa na muda wa kutosha, namshukuru sana Mheshimiwa Makalla kwa suala 
hili, tutakwenda Mtibwa mara tu baada ya Bunge kuahirishwa. 

 
MHE. STEPHEN H. NGONYANI: Mheshimiwa Mwenyekiti, ahsante sana kwa kuniona. 

Kwanza, nataka nimshukuru Waziri Mkuu pamoja na Mheshimiwa Lukuvi, nilidai chakula na 
wamenipa, pamoja na kwamba hakijatosha, Mungu awabariki sana. (Makofi) 

 
Mheshimiwa Mwenyekiti, pili, nataka nizungumzie kwamba nimeshaandikia Wizara hii, kwa 

sababu Wizara hii ni Wizara nzuri, wametujibu vizuri na Watendaji wake wote mimi nimeshawapitia 
kabla sijafika hapa na walinipa majibu mazuri, Mungu awabariki. (Makofi) 
 
 Mheshimiwa Mwenyekiti, hoja yangu ya msingi ni kwamba katika area ya Magoma Kulasi, 
kuna wakulima ambao walipata mafuriko na kwa muda mwingi walipewa sehemu na Serikali 
yaani sehemu ya eneo la Mamlaka ya Mkonge. Wamekaa pale kwa muda wa miaka 10 leo hii 
wananchi wale wanaambiwa watoke na wameshapelekwa Mahakamani.  Nataka Waziri 
anihakikishie leo hii hapa kwamba wale wananchi hawatabughudhiwa na wasipelekwe 
Mahakama ya Ardhi na waendelee kukaa pale kwa sababu ile sehemu hawakujichukulia 
wenyewe walipewa na Serikali.  
 

Mheshimiwa Mwenyekiti, ahsante sana. 
 
MWENYEKITI: Ahsante sana Mheshimiwa Stephen Ngonyani, Mheshimiwa Naibu  Waziri wa 

Ardhi, ufafanuzi! 
 
NAIBU WAZIRI WA ARDHI, NYUMBA NA MAENDELEO YA MAKAZI: Mheshimiwa Mwenyekiti,  

kwa niaba ya Waziri wa Kilimo, Chakula na Ushirika, naomba kujibu swali la Mheshimiwa Stephen 
Ngonyani kama ifuatavyo:- 

 
Mheshimiwa Mwenyekiti, tumepokea ombi lake na tutawasiliana na viongozi wahusika wa 

Baraza la Ardhi  na uongozi wa Wilaya ili kuhakikisha kwamba suala hilo linashughulikiwa bila 
bughudha kwa wananchi husika. 

 
MWENYEKITI: Ahsante sana, Mheshimiwa Mama Anna M.  Abdallah! 
 
MHE. ANNA M. ABDALLAH: Mheshimiwa Mwenyekiti, ahsante. Namshukuru Waziri kwa 

maelezo yake na hasa aliposema kwamba ataitisha kikao cha wadau wa Korosho  hapahapa 
Dodoma lakini naomba kumuuliza, katika kikao hicho atakubali, kwa sababu tuna tofauti ya tafsiri 
ya Sheria tulizonazo yaani Sheria ya Korosho na Finance Bill, je, atakubali katika kikao hicho tupitie 
tafsiri zote ambazo yeye ametupa hapa ili kama kuna utata wowote tusahihishe makosa 
yaliyokwishakufanywa? Baada ya kusema hapa na mimi nitaunga mkono hoja. 

 
MWENYEKITI: Mheshimiwa Waziri ufafanuzi! 
 
WAZIRI WA KILIMO, CHAKULA NA USHIRIKA: Mheshimiwa Mwenyekiti, kwanza, napenda 

sana nimshukuru Mheshimiwa Mama Anna Abdallah  kwa hoja yake aliyoitoa jana kwani ilikuwa 
changamoto, tumetafuta, tukaona hali ilivyo. Nataka nimhakikishie kwamba katika kikao hicho 



cha wadau tutajadiliana maeneo yote ili tuweze kuondoa utata wowote ambao unaweza 
kujitokeza ili tasnia hii ya zao la Korosho iweze kwenda vizuri kama wote tunavyotegemea. 

 
MWENYEKITI: Ahsante sana, kwa sababu kwa hakika na kwa idadi ya wachangiaji na 

muda tulioongeza ambao Kikanuni unaruhusiwa Presiding Officer kufanya, sina mamlaka ya 
kuongeza muda bali mpaka Waziri wa Nchi, Ofisi ya Waziri Mkuu, Masuala ya Bunge atengue 
Kanuni angalau tuongeze tena dakika 30. Sasa ili kuweza kufanya hivyo naomba Bunge lirudie. 

 
(Bunge lilirudia) 

 
MWENYEKITI: Waheshimiwa Wabunge, idadi ya walioomba ufafanuzi ni kubwa na kwa 

hiyo nimwombe Mheshimiwa Waziri wa Nchi, Ofisi ya Waziri  Mkuu, Masuala ya Bunge atengue 
Kanuni ili tuongeze muda tuweze kumaliza shughuli zetu. Mheshimiwa Waziri unaweza ukafanya 
hivyo na tukapiga kura, kwa hiyo uamuzi ukawa ni wa watu wote. 

 
WAZIRI WA NCHI, OFISI YA WAZIRI MKUU, (SERA, URATIBU NA BUNGE): Mheshimiwa 

Mwenyekiti, kwa kuwa, hoja nayotaka kuitoa inafahamika, naomba Waheshimiwa Wabunge 
wakubali tutengue Kanuni ili tuweze kuendelea kwa muda usiopungua dakika 30. (Makofi) 

 
Mheshimiwa Mwenyekiti, naomba kutoa hoja. 
 
WAZIRI WA ELIMU NA MAFUNZO YA UFUNDI STADI: Mheshimiwa Mwenyekiti, naafiki! 
 

(Hoja ilitolewa iamuliwe) 
 
 

MWENYEKITI: Waheshimiwa Wabunge, mimi nitatoa matokeo ya kweli kwa sababu 
dhamira ya Serikali ilikuwa ni njema kabisa ya kutaka Wabunge muweze kuihoji Serikali na kwa 
kuwa mmepiga kura na waliosema ‘Siyo’ ndiyo walioshinda. Kwa hiyo, Bunge linarejea kwa 
kutumia muda wake uleule ulibakia ili tuweze kumaliza shughuli yetu kwa sababu hatuna namna. 
(Makofi) 
 

(Hoja iliamuliwa na Kukataliwa) 
KAMATI YA MATUMIZI 

 
MATUMIZI YA KAWAIDA 

 
VOTE  43 – MINISTRY OF AGRICULTURE, FOOD, SECURITY AND COOPERATIVES 

 
 

Kif. 1001 Administration and General ………….Tshs. 2,792,279,000/= 
Kif. 1002  Finance and Accounts  ………………Tshs. 1,159,255,100/= 
Kif. 1003 Policy and Planning …………………….Tshs. 1,723,318,600/= 
Kif. 1004 Agriculture Training Institute ………..Tshs. 7,253,465,700/= 
Kif. 1005 Internal Audit Unit ………………………...Tshs. 362,452,800/= 
Kif. 1006 Procurement Management Unit ……Tshs. 533,566,800/= 
Kif. 1007 Information, Education and 
Communication…………..........................................Tshs. 328,234,800/= 
Kif. 1008 Legal Unit ………………………………….Tshs. 343,504,800/= 
Kif. 1009 Management Information  
System Unit...................................................................Tshs. 267,831,700/= 
Kif. 1010 Environmental Management Unit……Tshs. 354,443,390/= 
Kif. 2001 Crop Development  …………………Tshs. 95,496,046,920/= 
Kif. 2002 Agricultural Mechanisation  ………….. Tshs. 704,150,000/= 
Kif. 2003 Agriculture Land Use  
Planning and Mgt……………....................................Tshs. 659,924,780/= 
Kif. 2004 Plant Breeding Unit……………………….Tshs. 329,993,800/= 
Kif. 2005 Irrigation and Technical Services……Tshs. 1,544,855,200/= 



Kif. 3001 Research Development ……………..Tshs. 17,636,907,300/= 
Kif. 4001 Cooperative Development …….........……………..Tshs. 0/= 
Kif. 5001 National Food Security …………......Tshs. 20,916,321,310/= 

 
(Vifungu vilivyotajwa hapo juu vilipitishwa na  
Kamati ya Matumizi bila mabadiliko yoyote) 

 
VOTE 24 - THE COOPERATIVE DEVELOPMENT COMMISSION 

 
 

Kif. 1001 Administration and General …………Tshs. 1,577,423,500/= 
Kif. 1002 Finance and Accounts Unit  ……………...Tshs. 52,990,000/= 
Kif. 1003 Planning, Monitoring and  
Evaluation Unit …………..............................................Tshs 267,300,000/= 
Kif. 1005 Legal Service Unit …………………………..Tshs. 24,900,000/= 
Kif. 1006 Procurement Management Unit ………..Tshs. 39,500,000/= 
Kif. 1007 Management Information Unit…………Tshs. 37,930,000/= 
Kif. 1008 Internal Audit  Unit…………………………..Tshs. 18,340,000/= 
Kif. 4001 Promotion Service Section ……………..Tshs. 670,417,000/= 
Kif. 4002 Cooperative Micro  
Finance Section………...............................................Tshs. 396,430,000/= 
Kif. 4003 Cooperate Banking and  
Investment Section…………....................................Tshs. 116,107,000/= 
Kif. 4004 Cooperative Marketing and  
Information Section……..............................................Tshs. 83,630,000/= 
Kif. 4005 Registration Service Section………….  Tshs. 228,111,000/= 
Kif. 4006 Inspection and Supervision  
Service Section………….........................................Tshs. 3,146,933,500/= 

 
(Vifungu vilivyotajwa hapo juu vilipitishwa na 
 Kamati ya Matumizi bila mabadiliko yoyote) 

 
MIPANGO YA MAENDELEO 

 
VOTE   43 – MINISTRY OF AGRICULTURE, FOOD,  

SECURITY AND COOPERATIVES 
 
 
Kif. 1001 Administration and General …………………          Tshs. 0/= 
Kif.1003 Policy and Planning ……………………..Tshs.3,274,539,600/= 
Kif.1004 Agriculture Training Institute ………… Tshs.1,327,748,200/= 
Kif. 1007 Information, Education and 
 Communication……….................................................................Tshs. 0/= 
Kif. 1009 Management Information  
System Unit…................................................................Tshs.170,000,000/= 
Kif. 1010 Environnemental Management Unit…Tshs.451,633,000/= 
Kif. 2001 Crop Development …………………  Tshs.74,552,695,800/= 
Kif. 2002 Agriculture Mechanisation…………….   Tshs.448,474,100/= 
Kif. 2003 Agricultural Land Use Planning and Mgt……………  Tshs.0/= 
Kif. 2005 Irrigation and Technical Services…  Tshs.16,115,695,300/= 
Kif. 3001 Research Development ………………Tshs. 9,205,770,100/= 
Kif. 4001 Cooperative Development ………….......…………Tshs. 0/= 
Kif. 5001 National Food Security …………………..Tshs. 398,168,900/= 

 
 (Vifungu vilivyotajwa hapo juu vilipitishwa na Kamati ya Matumizi bila mabadiliko yoyote) 

 
VOTE 24 – THE COOPERATIVE DEVELOPMENT COMMISSION 

 



 
Kif.4002 Cooperative Micro Finance Section..........................Tshs.0/= 
Kif. 4005 Registration Service Section.......................................Tshs.0/= 

(Vifungu vilivyotajwa hapo juu vilipitishwa na  
Kamati ya Matumizi bila mabadiliko yoyote) 

 
(Bunge lilirudia) 

 
MWENYEKITI: Sasa nitamwita mtoa hoja Mheshimiwa Waziri! 

 
T A A R I F A 

 
WAZIRI WA KILIMO, CHAKULA NA USHIRIKA: Mheshimiwa Mwenyekiti, napenda kutoa 

taarifa kwamba Kamati ya Matumizi baada ya kujadili taarifa ya mapato na matumizi na 
mwelekeo wa kazi za Serikali, imeyapitia makadirio ya mapato na matumizi ya fedha ya Wizara ya 
Kilimo, Chakula na Ushirika  na Asasi na Taasisi zilizo chini yake kwa mwaka wa fedha 2011/2012, 
Kifungu kwa Kifungu na kuyapitisha bila mabadiliko. Hivyo naomba Bunge lako Tukufu kuyakubali 
makadirio hayo. 

 
Mheshimiwa Mwenyekiti, naomba kutoa hoja. 
 
WAZIRI WA ELIMU NA MAFUNZO YA UFUNDI: Mheshimiwa Mwenyekiti, naafiki! 
 

(Hoja ilitolewa iamuliwe) 
(Hoja iliamuliwa na Kuafikiwa) 

 
(Makadirio ya Wizara ya Kilimo, Chakula na Ushirika  

kwa Mwaka wa Fedha 2011/2012 yalipitishwa na Bunge) 
 

MWENYEKITI: Hoja imetolewa na imeungwa mkono na sasa nichukue nafasi hii 
kuwapongeza sana Waheshimiwa Wabunge, lakini kipekee nimpongeze Mheshimiwa Waziri na 
Naibu Waziri na wataalamu wote wa Wizara hii wakiongozwa na Katibu Mkuu kwa kazi kubwa 
ambayo tumeifanya kwa pamoja lakini ninyi wenzetu mnaokwenda kufanya kazi baada ya 
kupitishwa bajeti ya Wizara yenu, hongereni sana kwa kazi kubwa mliyofanya. 

 
Waheshimiwa Wabunge, wakati tulipokuwa tukiendelea  na shughuli yetu jioni ya leo, 

niliombwa mwongozi na Mheshimiwa Eng. Stella M. Manyanya aliyedai kwamba kuna 
Mheshimiwa Mbunge aliyekuwa anachangia jana alisema maneno bila kutaja maslahi aliyonayo 
katika maneno aliyokuwa anayasema au katika jambo alilokuwa analisema na kwamba yeye 
amefanya utafiti na kujua kwamba anayo maslahi.  

 
Kwanza kabisa, kwa mujibu wa Kanuni ya 68(7), Mheshimiwa Eng. Stella M. Manyanya 

aliuliza kama jambo hilo linaruhusiwa, jibu lake ni kwamba jambo hilo haliruhusiwi na kwamba ni 
lazima unapozungumzia jambo ambalo una maslahi nalo basi uweze kusema maslahi uliyonayo 
katika jambo hilo lakini kwa mujibu wa Kanuni ya 61(1), (2) na (3), nitaichukua taarifa hiyo na 
kuipeleka kwenye Kamati ya Haki, Maadili na Madaraka ya Bunge kwa hatua zaidi na baadaye  
ndipo Bunge litakapotoa uamuzi wa jambo hilo. 

 
Niwakumbushe tu kwamba Mheshimiwa Spika alishazungumzia jambo hili kwamba mara 

nyingi unaposema jambo ambalo una maslahi nalo na wote naamini mnasoma Kanuni, ni vizuri 
mkasema maslahi mliyonayo katika jambo hilo. Kwa hiyo, sina namna ya kufanya zaidi ya 
kuendelea na hatua zinazofuata kwa sababu siruhusiwi kutoa hukumu. Kwa mujibu wa Kanuni hii 
ya 61 (1) inasema hivi:-  

 
“Wakati wa majadiliano Bungeni au kwenye Kamati yoyote ya Bunge, Mbunge 

hataruhusiwa kuzungumzia jambo lolote ambalo yeye mwenyewe ana maslahi binafsi nalo ya 
kifedha isipokuwa baada ya kusema jinsi anavyohusika nayo na kutaja kiwango cha maslahi 
hayo, na kwa sababu hiyo, itakuwa ni lazima kwa Mbunge yeyote anayetaka kuzungumzia jambo 



hilo Bungeni au kwenye  Kamati yoyote ya Bunge, kusema kwanza jinsi anavyohusika na jambo 
hilo na kutaja kiwango cha maslahi ya kifedha aliyonayo kuhusiana na jambo hilo kabla ya 
kuanza kulizungumza.” 

 
Kanuni ya 61(2) inasema:- 
 
“Kwa madhumuni ya Kanuni hii, Mbunge au mwananchi yeyote anaweza kumwarifu 

Spika, kwa maandishi, akitoa na ushahidi kuwa, Mbunge amezungumzia jambo ambalo ana 
maslahi binafsi nalo ya kifedha bila kusema jinsi anavyohusika nalo wala kutaja kiwango cha 
maslahi hayo. ” 

 
Pia Kanuni ya 61(3) inasema:- 
 
“Baada ya kupokea taarifa iliyowasilishwa kwake kwa mujibu wa fasili ya (2) ya Kanuni hii, 

Spika ataipeleka taarifa hiyo kwenye Kamati ya Haki, Maadili na Madaraka ya Bunge”. 
Kwa hiyo, sina cha kufanya na wala sina discretion juu ya jambo hilo ila nalipeleka kwenye 

Kamati ya Haki, Maadili na Madaraka ya Bunge. 
 
Baada ya kusema hayo… 
 

MWONGOZO WA SPIKA 
 

WAZIRI WA NCHI, OFISI YA WAZIRI MKUU (SERA, URATIBU NA BUNGE): Mheshimiwa 
Mwenyekiti, Kanuni ya 68(7), naomba Mwongozo wako kwamba humu ndani imejitokeza tabia 
naona imezoeleka kidogo, kuna watu wanaandikia wenzao meseji za kuwasumbua. Wanaandika 
barua kwamba unaitwa na mtu fulani wanaweka saini na wakati mwingine haitokei, yaani hao 
wenyewe hawajui. Nimeisikia hii wiki iliyopita lakini leo Mheshimiwa Joseph Selasini ameitwa pale 
kwa meseji inayodaiwa imesainiwa na Waziri Mkuu, amekuja hapa. Hii nyingine ameitwa 
Mheshimiwa Leticia Nyerere, anaitwa na Mheshimiwa Waziri Mkuu aje wazungumze maneno ya 
maana lakini Waziri Mkuu hana habari na wamefoji saini yake. Kwa hiyo, ni tabia ambayo 
nimeshaisikia na nimeshaiona. 

 
Mheshimiwa Mwenyekiti, kwa hiyo, naomba Mwongozo wako kama jambo hili linaweza 

kufanywa na Waheshimiwa Wabunge humu ndani kufanya forgery ya makaratasi na kwa sababu 
taarifa nyingine wanazoziandika huwa zinatisha, kwa hiyo, nafikiri utoe Mwongozo wako na 
pengine ukemee tabia hii. 

 
Mheshimiwa Mwenyekiti, naomba Mwongozo wako. 
 
MWENYEKITI: Nakushukuru sana Mheshimiwa Waziri, ni kweli kuna mtu amefanya hivyo na 

karatasi aliyoiandika ipo hapa. Kwa kweli siyo vizuri, haionyeshi kama tupo serious na kazi na 
ameandika hivi:- 

 
“Mheshimiwa Joseph Selasini, Mbunge, samahani nakuomba mara moja tuje tujadili suala 

moja muhimu  ambalo ningependa kujua kutoka kwako, ahsante. Mizengo Peter Pinda na saini”. 
 
Mimi nilimwona Mheshimiwa Selasini alivyokwenda pale kwa unyenyekevu mkubwa kweli, 

lakini mbaya zaidi Mheshimiwa Waziri Mkuu alikuwa ame-concentrate kweli, alikuwa anamsikiliza 
Waziri alipokuwa anafanya majumuisho. Kwa hiyo, alichukua sekunde kadhaa huku Mheshimiwa 
Selasini akiwa amebana mikono, Waziri Mkuu ame-concentrate kusikiliza. Kwa hiyo, mimi nadhani 
huu mchezo siyo mzuri na kwa sababu karatasi tunayo hapa, tuna uwezo wa kujua ni nani 
aliyeandika. (Makofi) 

 
Waheshimiwa Wabunge, shughuli zetu kwa leo zimeishia hapa… 
 

MWONGOZO WA SPIKA 
 

MBUNGE FULANI: Mheshimiwa Mwenyekiti, Mwongozo! 



MWENYEKITI: Muda si rafiki Mheshimiwa Mbunge. 
 

(Saa 2.16 usiku Bunge liliahirishwa mpaka Siku ya Jumatano tarehe 27 Julai, 2011 Saa Tatu Asubuhi)                                     
 
 
 
 
 
 
 
 
 
 

 
 

 
 
 
 
 

 
 
 
 
 
 
 
 
 
 
 

 
 
 
 

 
 
 
 
 


